
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ТОВЧИЛСОН НЭРС

	 

	1. АВНС — Азийн вангийн нийгэмлэгийн сэтгүүл

	2. ДДСА — Дорно дахины судлалын асуудал 

	3. Дисс — Диссертац

	4. МУЗ — Монголын уран зохиол

	5. МНТ — Монголын нууц товчоо

	6. МАА — Мал аж ахуй

	7. УБ — Улаанбаатар 

	8. УННС — Улсын нийтийн номын сан

	9. НШУ — Нийгмийн шинжлэх ухаан

	10. ХН сан — Хувийн номын сан

	11. СМ — Современная Монголия

	12. ҮТА — Үндэсний төв архив

	13. ҮХХ — Үндэсний хэвлэлийн хороо 

	14. ӨМСХХ — Өвөр монголын соёлын хэвлэлийн хороо

	15. ӨМАХХ — Өвөр монголын ардын хэвлэлийн хороо

	16. ӨМНШУТМХХ — Өвөр монголын нийгмийн шинжлэх ухаан техник мэргэжлийн хэвлэлийн хороо

	 

	Энэхүү бүтээл нь зохиогчийн эрхийн хуулийн дагуу хамгаалагдсан бөгөөд хувилах, хэсэглэн нийтлэх, орчуулах, дахин хэвлэх тохиолдолд зохиогчоос зөвшөөрөл авна. 

	1. Анхны хэвлэл нь “Монгол зурхайн түүх” 2000 он. 148 тал

	2. Нэмэн сайжруулсан хоёр дахь хэвлэл нь “Монгол зурхайн түүхэн товчоон” 2006 он. 324 хуудастай. 

	3. Судалгааны шинэ ололт болон бүлэг зүйл нэмэн тодотгосон гуравдах хэвлэл нь “Монголын одон орон, зурхай судлалын түүхэн хөгжилт” 2012 он. 476 хуудастай. 

	



	

ЗУРХАЙГ ЗУРХАЙЛСАН ЗУРХАЙЧ

	Зурхайн ухаан нь танигдаж дуусашгүй одот ертөнцийн нэгэн адил одоог хүртэл нууц нь тайлагдаагүй байгаа, ёстой л өнөө “Элит” цөөнхийн далд мэдлэгийн онцгой цогц юм. Зурхайн ухааны нууцыг зурхайчаас өөр хэн ч мэддэггүй явсаар олон үеийг өнгөрөөн золгожээ. 

	Зурхайч гэдэг хүн тийнхүү зурхайнхаа хамтаар битүүмжлэгдсэн мэдээллийн ертөнц байсан юм. Тийм боловч Монголчууд одон зурхайн тухай цөөнгүй ном зохиолыг бүтээсэн юм. Тэдгээрийн ихэнх нь Төвөд хэлээр байдаг нь ч бас л нууцлагдахын нэгэн нөхцөл байлаа. Дээр үеэс зурхайн ухааны олон ном судар бичихдээ голдуу зурхайн өгүүлэмж дагнаж байв. Одон зурхайн уг эх үүсэл хөгжлийг нь цогц маягаар багцлан түүхчилсэн бүтээлийг Монголчууд байтугай бусад үндэстэн ч төдийлөн нухацтай тоймлон гаргаж амжаагүй явсаар хорин зууны босгыг элээжээ. Гэвч хорин нэгдэх зууны босгонд Монголын залуу эрдэмтэд монголын зурхайн ухааныг сэргэн мандлын шинэ түвшинд дэвшүүлэн тавих буянт үйлс бүтээж эхлэв. Зурхай судлалаар докторууд төрөв. 

	“Монгол зурхайн түүхэн товчоо”-г зурхай судлаач доктор Дондогжалын Мөнх-Очирын туурвисан энэхүү номд цогцлон шингээд уншигч таны мутарт хуудсаа дэлгэж байна. Зурхай судлаачийн хувьд Д. Мөнх-Очир урьд нь хэд хэдэн ном бичсэн бөгөөд ялангуяа “Сав шим хүн ертөнц ба зурхай” (УБ хот. 1998) номоороо Д. Мөнх-Очир зурхайн ухааны суурь ойлголтуудыг анх удаа ихэд ойлгомжтойгоор орчин үеийн эрдэм шинжилгээний дурангаар ажиглан тодруулсан байна. 

	Одоо “Монгол зурхайн түүхэн товчоо” гэдэг энэ бүтээлээрээ Хүннү — Шүнүүгийн үеэс Монголчуудын эзэгнэн хөгжүүлж ирсэн зурхайн ухааны хоёр мянган жилийн түүхийг тоймлон бичив. Монголын Кидан гүрнээс урагших арав гаруй зууны эртэн цагийн зурхайн байдлыг судлан тодорхойлсноороо Д. Мөнх-Очир тэр бүрий судлаачийн хийж амжаагүй байгаа том хэрэг бүтээв. Түүхээ мэдэж байгаа бол ирээдүйгээ тод харна аа гэдэг билээ. Хүн төрөлхтөн Бумбын ордны орчилд орж цаашдын хоёр мянган жилд тэрний нөлөөн дор аж төрөх учир тэрхүү одон ертөнцийн шинэ эриний босгон дээр монгол зурхай өөрийнхөө өнгөрснийг таньж маргаашаа тод харахад тустай чухал эрдмийн холч дуранг Мөнх-Очир бүтээв. 

	Шинэ дэвшин орж буй Бумбын ордны орчил нь хүн төрөлхтөн түүний дотор монголчуудын далд ухамсрыг асар их нээгдүүлж одот ертөнцийн нууцад нэвтрэх шидийг нэмэгдүүлэх мянган тул монголчууд хүн төрөлхтний нийтлэг сэтгэлгээ, зөн совин, далд мэдрэмжээс дутахгүй нь урьдын мянган жилд дутаагүйн адил үнэн зүйл гэдгийг зурхайг зурхайлсан зурхайчийн ном нотлох буй заа. Зурхайн шинэ түүх эхэллээ. 

	 

	Хөдөлмөрийн баатар, доктор Лодоны ТҮДЭВ

	



	


УДИРТГАЛ

	1. ЗУРХАЙН МӨН ЧАНАР ТҮҮНИЙ ҮҮСЭЛ ХӨГЖИЛТӨӨС

	Зурхай гэдэг нь нар сар, од, гарагийн орчил хөдөлгөөн байршил сансар ертөнцийн давтамжит зүй тогтол болон хүн, байгаль, дэлхийн харилцан нөлөөллийн холбоог танин мэдэх шинжлэх ухаан юм. Балар эртний нийгэмд удган бөө нар тухайн цагтаа ер бусын чадвартай бөгөөд их багш эрдэмтэн мэргэд байжээ. Зурхай гэдэг бол бөө нарын байгаль ертөнцийг танин мэдэх явцад гарсан тооны ухаан юм. Зурхай нь “Тооны ухаанаар жишиж орчлон нирвааны далд учралыг хязгааргүй гайхамшигтайгаар бодон үзүүлэх оюун ухаан”1 төдийгүй сав ертөнц болон шим ертөнцийн амьтан бүгдийн оршин тогтнох, огторгуйн од гараг, тэнгэрийн хувьс ч өөрчлөгдөх, дөрвөн улирлын уур амьсгал болон хур бороо, цас шуурга, салхи жаврын хаанаас ирэх зэргийг эндүүрэлгүй тооцон үзүүлж чадах ухаан юм. 

	Манжийн Тэнгэрийг тэтгэгч хаан (1736 — 1795 он) зурхай гэдэг үгэнд хийсэн өөрийн тайлбартаа: “Монгол төлөгч мэргэдийн хэлэхээр зурхай гэдэг үг Зүүн гарт (Баруун монгол) эртнээс байжээ. Зурхай гэдэг үг бол төсөөлөн бодох гэсэн утгатай монгол үг юм. Бас заяа бодогч гэсэн утгатай”2 гэж гайхалтай нарийн тодорхойлжээ. Бодож тооцоолох гэсэн утгатай Төвөдийн “ЗИЙ”, Манжийн “ЖИЖҮН” буюу зурхай гэдэг үгийг Я. Цэвэл “Тооны ба одон орны ухааны ерөнхий нэр”3 гэж маш оновчтой тайлбарласан бол зурхай судлаач Ш. Агваандондов “Дорно дахины ард түмнүүдийн түгээмэл шинжтэй бөгөөд бас улс орны өвөрмөц онцлогийг тусгасан од зүйн ухааныг зурхай хэмээн нэрийднэ”4 гэжээ. Нийгэм улс төрийн томоохон зүтгэлтэн Ч. Дандаа “Зурхай хэмээгч тэнгэрийн утга хийгээд цаг улирал ба мэргэлэх зүйлийн нарийн нууц эрдэм мөн”5 гэв. Ер нь “Одон зурхайг мэдвээс тоонд самуурахгүй хэмээн”6 бага таван ухааны тайлбарт дурдсан байна. 

	Зурхай гэдэг үгийн язгуур болох “ЗУР” нь Иран улсад он цагийн бурхны нэр болох “ЗУРВАН” болсон байна. Үүнээс үзвэл Дундад Ази дахь цаг хугацааны төлөөлөл болох бурхны нэр болсон Зурван болоод Монголд дэлгэрэн хөгжсөн цаг хугацааг тооцон бодох одон орны ухааны ерөнхий нэр болох зурхай хоёр нь хоёул нэг язгууртай байгаа нь ихээхэн сонирхолтой юм. Тиймээс зурхайн ухаан нь нэн эртний их соёл иргэншилтэй болоод цаг хугацаагаар аж ахуйгаа хөтлөн явуулдаг нүүдэлчин Монголчуудаас үүдэлтэй болохыг харуулж байна. Зурхай хэмээн орчуулагддаг Орос хэлний “Астрология”, Англи хэлний “Astrology” нь Астро — Од, Логос — Судлал (Од судлал) гэсэн Грек үгнээс гаралтай ажээ. 

	1. Зурхай гэдэг нь одон орны юмс үзэгдлийн орчил хөдөлгөөнийг ашиглан цаг хугацааг хэмжин цаг улирлыг тогтоон ахуй амьдралаа цагтаа тохируулах нэгэн зүйлийн арга болно. 

	2. Зурхай нь од эрхсүүдийн хувиралт өөрчлөлт нь хүний эрүүл мэнд, ажил үйлс, зан төлөвт хэрхэн нөлөөлөх мөн сав шим ертөнцтэй хэрхэн зохилдон ямар нөлөөлөл авахыг тэнгэр эрхсийн хөдөлгөөнтэй уялдуулан (зур — хай) зурж үнэн мөнөөр нь тууль хайлах мэт өгүүлэх эрдэм ухаан юм. 

	3. Аливаа үндэстний соёлын хөгжилтөд одон орон судлалын ухаан нь хамгийн эрт эхлэн үүсэн хөгжсөн ажээ. Ерөөс дэлхийн олон улс оронд үүсэж хөгжсөн уламжлалт од зүйн цогц мэдлэгийг зурхай хэмээн нэрийддэг байна. Тиймээс зурхайн ухаан нь нэн эртний түүхтэй баялаг өвтэй билээ. 

	“Нар сарны хөдөлгөөн он цагийн тооллыг мод, яс, чулуунд зурж тэмдэглэж байсан нь хорь, гучаад мянган жилийн түүхтэй бол зурхай гэдэг ухаан ч мөн тийм настай байж таарна. Зурхайн зан үйлд мэлхийг эрхэмлэх ёсны улбаа одоо ч байгаа нь зурхай болон яст мэлхийн домог нэг гарвальтай нэг үеийнх болохыг гэрчилнэ”7. Далдын зөв буруугийн ишийг үзүүлэгч одон зурхай нь “Ирээдүйг ч, өнгөрснийг ч тооцоолон бодож болдгийн хувьд юуны өмнө гарагуудын хөдөлгөөн тэнгэрийн илэрхий байгаа хуулиудын нөлөөллийг тодорхойлоход одот тэнгэр нь хамгийн сайн үзүүлэнгийн макро загвар болдгоос”8 олон улс түмэнд одон зурхай хэмээн нэрийдсээр ирсэн зурхайн ухаан нь хүн төрөлхтний танин мэдэхийг оролдсоор ирсэн анхны шинжлэх ухаануудын нэг нь болох юм. Эртний хүмүүст байгаль дэлхийн элдэв сонин үзэгдэл нь ер бусын сонин санагддаг төдийгүй нар мандаж өдөр болох, шөнө болж сар гийн, одод түгж, өдөр шөнө ээлжлэн солилцох, нэг хэсэг тэсгим хүйтэн байснаа нөгөө хэсэгт аагим халуун болж өвөл, зун улиран өнгөрдөг цаг хугацааны хувиралт өөрчлөлт нь хүн болоод байгаль дэлхийн үзэгдэл юмнуудад ямар нэг байдлаар эерэг сөрөг нөлөө үзүүлдгийг мэдэх болов. Тиймээс эртний хүмүүс нь бий болсон өдрөөсөө л хүмүүст үр өгөөжөө өгч ирсэн нэгэн систем боловсруулжээ. “Одон зурхай нь хүмүүсийн боловсруулсан хамгийн анхны томоохон системүүдийн нэг болно”9 гэж гүн ухаантан Клад Леви Страус дурдсан нь огт санамсаргүй асуудал биш ажээ. 

	Хүн төрөлхтөн олон зуун мянган жилийн ажиглалтын явцдаа өөрсдөд нь болон тэдний эрхлэх аж ахуйд нь ихээхэн нөлөө тусгалаа үзүүлдэг тэрхүү цаг хугацааны хувьсал өөрчлөлт нь замбараагүй бус тодорхой цаг мөчид дахин давтагдаж байхыг ажигласан нь одон зурхайн үүсэл болов. Одоогоос 3800 жилийн өмнөх Вавилон улсын сударт “Шинэ сар мандаж гарахад тэнгэр огторгуйн өнгө гэрэл гэгээтэй болоход нь түүнийг ёслол төгөлдөр бэлгэшээн хүлээн авбал тэр жил сайн жил болно. Хэрэв шинийн сар гарахын өмнө хойд зүгээс салхилбал үр тариа сайн ургана” гэж тэр үеийн хүмүүс өөрийн аж амьдралаа од гарагийн үзэгдэлтэй холбон тайлбарлаж байснаас үзэхүл эртний Вавилончуудын шашин шүтлэг бишрэл нь одод эрхсийн улбаатай байсныг харуулж байна. 

	Зурхайн үүсэл нь тариалан, мал аж ахуйн үйл ажиллагаатай холбоотойн зэрэгцээ худалдааны хөгжилтэй ч холбогдох ажээ. Худалдаа наймаа өргөн дэлгэрч байсан эртний Вавилон, Шумерын үед зурхай нь ихээхэн хөгжилтийг олж байв. Тодорхой хараалах юмгүй элсэн манхан говьд явж байгаа арилжаа наймааны хүмүүст зүг чиг, цаг хугацааг ялгахад гагцхүү шөнийн огторгуйд гялалзагч од мичид сарны хөдөлгөөн тус болдог байв. Хур бороо маш бага ордог болохоор тэнгэр дэлхий ихэнхдээ цэлмэг тул од мичдийг шөнө бүр ажиглахад хурдтай ч биш гэсэн цаг хугацааг даган зүүнээсээ баруун тийш аажим тасралтгүйгээр шилжин тодорхой цаг мөчид анхныхаа байранд ирж нэгэн мөчлөг болж байхыг мэдсэн нь томоохон амжилт байлаа. Хүмүүс байгалийг өдөр бүр ажиглан түүний үзэгдэл юмстай байнга учрах явцдаа хүний амьдралын бүх үйл ажиллагаа болон сайн муу тал нь байгалиас бүрэн хамаарч байгааг олж мэдэх болов. Харилцан хамаарал шүтэлцээтэй хүн байгалийн уялдаа холбоог тайлбарлах байгалийг танин мэдэх гэсэн анхны оролдлого нь зурхайн ухааныг үүсгэн хөгжүүлэх үндэс болжээ. Тиймээс одон гарагийн орон байр болон эргэлт мөчлөгийг ашиглан цаг хугацааг хэмжихийн зэрэгцээ хувь хүн нийгэм улс орны хувь заяа, сайн муу байх эсэхийг магадлах ба зөгнөх аргыг гаргаснаар барахгүй “Тэд хүний зан төлөвийг боловсруулж чадсан” байна. Энэ нь одон зурхайн ухаан байлаа. 

	Зурхайн ухаан нь од гараг, нар сарны хөдөлгөөн түүний мөн чанарын тухай ойлголтгүйгээр үүсэн бий болж хөгжиж чадахгүй нь тодорхой болохоор эртний хүмүүс нь од гарагийн талаар зохих хэмжээний мэдлэг боловсролтой болсон нь илэрхий. Орчлон ертөнцийн бүхэл бүтэн сургаал бурхдын урлаг болсон зурхай нь дахин давтагдах мөн чанарыг хадгалсан хүний хувь тавилан төөрөг заяаг тодорхойлохын зэрэгцээ түүний дотоод мөн чанарыг гаргадаг нь ч гайхамшигтай. “Ийм томоохон цар хүрээ өргөн олон салбарыг хамарсан бөгөөд төдийлөн сайтар тодорхойлогдоогүй урт хугацааг угтсан нь зарим шинжлэх ухааныг танин мэдэх үндэс нь болжээ. “10. 

	Зохиолч О. Бальзак “Зурхай бол агуу их оюун ухаануудыг хаанчилсан хүчирхэг шинжлэх ухаан”11 гэсэн нь үнэхээр оносон гайхалтай дүгнэлт болно. Дорно дахины ард түмнээс өөр ямар ч орны соёл иргэншилд анхалсангүй хэмээн үзэж байсан тэр үед эртний Египет, Энэтхэгт уламжлагдсан Вавилоны зурхайн ухаан ч гэсэн анхандаа байгалийн үзэгдэл юмс цаг уурын өөрчлөлт нийгэм улс төр болон томоохон хаад ноёдын хувь заяаг тусгайлан зөгнөлт өгч түүний сайн мууг мэргэлж байсан бололтой. К. Маркс “Нил мөрний усны түвшин өгсөх буурах цаг үеийг бодож гаргах зайлшгүй шаардлага нь Египетийн одон орон судлалыг буй болгожээ” хэмээн бичжээ. Ийм байдал Монгол зурхайн түүхэнд ч олон буй. 

	ХТӨ XIV — XI зууны үед буюу Хятадын Шанийн хаанчлалын үед зурхайн ухааныг хөгжүүлэх талаар тодорхой арга хэмжээ авч байсан болохоор Шар мөрний хөвөөнд гайхамшигт соёл иргэншил сүндэрлэж дэлхийн түүхэнд нөлөөлснийг үгүйсгэхийн аргагүй. “Хятадын эртний Шиуван Жуан Хуандийн цагт тэнгэрийн зурхай лугаа нийлүүлэн тооны ухааныг гаргав. Тэр цагаас эдүгээ хүртэл дөрвөн мянга хэдэн зуун жил нөхцсөн”12 байна. “Дорно зүгт хутагт Манзушир зурхайн найман түм дөрвөн мянган үүдийг нээн”13 дэлгэрүүлжээ. Зурхайг хөгжүүлэн мандуулж байсан газар улс оронд шинэ шинэ нээлт хувьсал бий болж соёл шинжлэх ухаан өндөр хөгжилтийг олж тухайн улс гүрэн дэлхийн тавцанд товойн гарч ирж байв. Грекийн одон зурхайг системчилж хөгжүүлсэн алдарт гүн ухаантан зурхайч Птолемей “Агуу их онол” зохиолдоо өөрөөсөө өмнөх үеийн эртний зурхай одон орны ололт амжилтыг хураангуйлсан бол “Дөрвөн ном” гэх гайхамшигтай бүтээлдээ одон зурхайн арга зарчмыг тодорхойлон бичжээ. 

	Хорвоо ертөнц болон хүн хоорондын уялдаа холбоо дотоод мөн чанар, нууцыг танин мэдэхүйн арга зам болсон зурхайн ухааны хөгжилт нь шулуун дардан замаар яваагүй бөгөөд ямар нэг хяналт хавчилттай олонтоо учирч байв. Дорно дахины зарим нэг судар номд мэргэ төлгө тавих, цаг зүг үзэх буюу өдрийн сайн мууг сонгох, хүний буян заяа, насны хэмжээ зэргийг ийм тийм гэж хэмжих явдлуудыг “Буруу тахир шинжлэл” гэж нэрлээд түүнийг хатуу хориглосон байдаг. Ертөнцийг танин мэдэхүйн гол ухаан болсон зурхай, гүн ухааны ихээхэн хөгжилтийг олж байсан эртний Грек, Ромын үед ч зурхайг хориглон цаазалж байжээ. 

	Тухайлбал: Ромын хаант улсын эзэн хаан “Зурхайн ухаан”-ыг устгахаар олонтоо зарлиг гаргаж байсан бол Христос шашныхан ч гэсэн одон зурхайг хурц ширүүнээр дайрч түүнийг хувь заяанд итгэх онолыг тэтгэдэг Бурханы санааг үгүйсгэдэг “Өөр шашны мухар бишрэл” гээд зогсохгүй зарим нэг алдартай эрдэмтэн мэргэд одон орон судлаач зурхайчдыг шатааж байсныг түүхээс бид мэднэ. Гэсэн хэдий ч Грек, Ромын энэ их соёл иргэншил нь зурхайн ухаанд томоохон нээлт хийж маш нарийн үзэл онолыг гаргасан төдийгүй цаашдын хөгжилтөд чухал үүрэг гүйцэтгэсэн нь тодорхой. 

	Б. Вандер — Вардены сонгодог судалгааны гол гавьяа бол Грек, Ромын одон орны судлал нь эртний их соёл иргэншилт Вавилоноос улбаалж зээлсэн болохыг тогтоожээ. Гэхдээ эртний Грекчүүд л ертөнцийн тухай цэгцтэй онол сургаал, зураглалыг анхлан бүтээсэн бөгөөд тэр нь өнөөгийн шинжлэх ухааныг бүр тодруулбал одон орон судлал эрчимтэй хөгжих эх сурвалж болсон. “Он жил эрин зуун өнгөрсөн боловч 2500 жилийн өмнө Анаксимандарын зурсан сансар хорвоогийн зургийн нарийн ширийн зүйл нь өөрчлөгдсөн ч гэсэн мөн чанар нь орчин үеийн шинжлэх ухааны үзэлтэй тохирч”14 байна. Мөн өөрийн онол бүтээлээрээ зурхайн ухааны түүхэнд арилшгүй ул мөрөө үлдээсэн олон мэргэдийг төрүүлж чадсан юм. Тэдний нэг болох алдартай одон орон судлаач, эмнэлэг зүйн ухааны эцэг Гиппократ “Ямар ч эмч одон зурхайг мэдэхгүй бол эмнэг зүйн шинжлэх ухааныг амжилттай хэрэглэж чадахгүй” гэж өгүүлсэн байна. 

	Ромын эзэнт гүрний доройтлыг дагалдан зурхайн ухааны хөгжилт буурч эртний мэргэдийн бүтээл мартагдахад хүрч байсан хэдий ч Араб, Сирийн ухаантнууд өвлөн авч цаашид хөгжүүлж чадсан юм. Арабын эрдэмтэд анагаах ухаан, одон орон судлалд гол үйл ажиллагаагаа чиглүүлжээ. Арабын баяд ноёд болон Халифууд нь өөрсдийнхөө ирээдүй хойчийн амьдралынхаа талаар санаа тавьж байнга одон зурхайчид хандаж байсан нь зурхайн ухааныг хөгжүүлэхэд ихээхэн түлхэц болжээ. Алс ирээдүйг урьдчилан харах арга замыг маш өндөр хэмжээнд боловсруулж чадсан Халдейнчуудын зурхайн ухааныг Арабын одон орон судлаачид л мэдэгдэхүйц хөгжүүлсэн. Арабын эрдэмтэд анагаах ухаан одон орон судлалд гол анхаарлаа хандуулж эртний их одон орны өв уламжлалыг хадгалан хөгжүүлсээр иржээ. Дундад Азийн эртний шинжлэх ухаан нь Араб хэл дээр улам хөгжсөөр ирсэн юм. Арабын Халифат улсын үед Аль Хорезм, Аль Бируни зэрэг алдартай одон судлаачид төрөн гарав. Энэ үеийн алдарт зурхайч Абуль Касим, Абумашар, Бардасанес, Боэций, К. Гален, Ибнь Расель, Ибнь Сина нарын онол бүтээлээр цааш хөгжөөд зогсоогүй Арабын их мэргэдийн гавьяагаар XI — XII зууны үед Европ дахинаа уламжлагдан ирж чадсан ажээ. 

	Дундад зууны үеийн зурхайчийн амьдралын тухай Английн нэрт зохиолч В. Скотт “Гай Мэннеринг ба зурхайч” номдоо: “Чулуун шаттай өндөр цамхагтай, дотор хананд нь сэлэм, амьтдын чихмэл дүүжилсэн бүдэг гэрэлтэй, хачин жигтэй элдэв багаж зоосон өрөөний цонхоор нь зэс дуран гарсан байрандаа шөнийн гийчнийг анхааралтай ажигласан хар сахалтай өргөн бүстэй цэмбэн дээлтэй өндөр хүн байдаг байв” гэж дүрслэн бичжээ. Мөн тэрээр оддын зурхайгаар урьдчилан хэлж, тэр нь тохирч байсныг гайхан бичсэн нь бий. 

	Дундад зууны үед зурхайн ухаан нь ноёд язгууртнуудын дунд ихээхэн дэлгэрээд зогсоогүй ямар ч хааны орд харш өөрийн гэсэн зурхайчтай болж тэд өөрсдийн хувь заяа улс нийгмийнхээ хэтийн төлөвөө төлөглөн зөгнүүлэх болцгоов. “Дайнд бэлтгэж буй нэг ч жанжин, харийн гүрэнд арилжаа хийх аянд бэлтгэж буй худалдаачид одон зурхайчид хандахгүйгээр хөдөлж байсангүй. Оддын байршил тохиромжгүй байсан тохиолдолд тэд боломжийн сайн өдрийг саатан хүлээдэг”15 байжээ. 

	Тиймээс энэ үед Галилей, Кеплер, И. Ньютон, Коперник нар суут онолоо нээж, Компанелла. Тихо Браге нар гайхамшигт бүтээлээ бичиж, М. Нострадамус үнэлж баршгүй ирээдүйн зөн таамаглалаа тооцон туурвиж байв. Энэ үе зурхай одон орны хувьд гайхалтай нэгэн алтан үе болж байсныг дээрх мэргэдийн бүтээлээс харахад тодорхой юм. Ийнхүү зурхай хэмээх мэдлэг ухаан нь эхний үеэсээ аваад зурхайч, одон орон судлаач, гүн ухаантан, эмч, физикч, байгаль, нийгэм судлаачдын авьяас хөдөлмөр бүтээлээр тасралтгүй хөгжиж тэр бүр шинэ ололт амжилтыг олсоор иржээ. 

	“Ертөнцийн тогтолцоо” хэмээх номыг зохиогч их эрдэмтэн Пьер Симон де Лаплас 1796 онд бичихдээ: “Байгалийн ухаанууд дотроос одон орны ухаан нээлт сэдэлтүүдийн хамгийн урт”16 түүхэн хөгжилт ололтыг олсныг өгүүлсэн юм. Энэхүү олон мянган жилийн өв уламжлалтай одон зурхай нь ирээдүйг эргэцүүлэн бодоход ихээхэн чухал үүрэг гүйцэтгэх шинжлэх ухааны нэг мөн. Түүний хууль тогтоомжид үндэслэн од гарагийн хөдөлгөөнөөр хүн нийгмийн өнгөрсөн, одоо ирээдүйн олон зүйлийг танихаар барахгүй хүн төрөлхтний хувь заяатай холбоотой нууцуудыг олж нээсээр байгаа нь зурхай гэгч ухааны нэгэн гайхамшигт онцлог болно. 

	



	

2. МОНГОЛ НУТАГТ ОДОН ОРОН, ЗУРХАЙН УХААН ҮҮСЭН ХӨГЖСӨН НЬ

	Монгол нутагт амьдарч байсан хүмүүс нь түүхэнд арилшгүй ул мөрөө үлдээсэн Азийн эртний сурвалжит ард түмний нэг юм. Археологийн судалгаагаар илрүүлэн олсон чулуун зэвсэг багаж хэрэгсэлд үндэслэн Монгол нутагт 700 орчим мянган жилийн тэртээгээс хүн иргэншин сууж нүүдэллэн амьдарсаар ирснийг тогтоожээ. Хүн төрөлхтний хоёр соёл иргэншлийн нэг болох нүүдлийн соёл иргэншлийг сонгомол хэлбэрээр хөгжүүлсэн Монголчуудын соёл нь нийт хүн төрөлхтний соёлын салшгүй нэг хэсэг бөгөөд түүнд үнэт хувь нэмрээ оруулсан нь тодорхой билээ. Тэрхүү үнэт соёлын нэг болох зурхайн ухаан нь нүүдэлч малчдын олон зуун мянган жилийн амьдралын шаардлага, ажиглалтын үндэс туршлагаар бий болсон олон мэдлэг ухааны нэг юм. Аливаа шинжлэх ухаан нь ажиглалт туршлагаас буй болдог. Монголчуудын өвөг дээдэс нь аль эрт язгуураас нар, сар хиртэх, од харвах, өдөр шөнө болох, дөрвөн улирал ээлжлэх, салхи салхилан бороо цас орох зэрэг байгалийн элдэв үзэгдлийг гайхаж янз бүрээр төсөөлөн таамаглаж олон жилийг элээжээ. Монголчуудын аливаа соёлын дотроос зурхайн ухаан бол хамгийн урт удаан түүхтэй мэдлэг ухааны нэг билээ. Бусад үндэстэнтэй адилаар Монгол хүн тэнгэр газар, гараг одыг шинжих явдал тэдний аж амьдралтай нягт холбоотой байсан тул тэд эх байгаль дэлхийнхээ хувиралтад зохицож амьдрахын төлөө цаг ямагт орчлон ертөнцөө ажиглаж нар сарны эргэлтээс хамаарах өвөл, зуны халуун хүйтэн, ган гамшиг цас шуурга, аянга мөндөр зэрэг байгалийн үзэгдлийг анхааран аж амьдралаа зохицуулсаар иржээ. 

	Монголчууд шөнө хээр гадаа явах буюу адуу малаа манахдаа тунгалаг огторгуйн түг түмэн одны хөдөлгөөнийг ажиглаж аль од хаана хүрэхэд үүр цайдаг зэргийг хамгаас түрүүнд мэджээ. Гараг оддыг хооронд нь андууралгүй ялгахын тулд өдөр тутмын амьдралдаа үргэлж хэрэглэдэг эд зүйлс болон өөрсдийнхөө сайн мэдэх ан амьтны нэрсийг оноон өгсөөр ирсэн байна. Ингэхдээ Монгол үг хэлээрээ тэнгэрийн эрхэс нар сар, гараг, одонд тохирсон нэр өгчээ. Зарим одыг гэрлээр нь, заримыг нь хөдөлгөөнөөр нь, заримыг нь хэлбэр дүрсээр нь ч нэрлэсэн байна. 

	Нар сарны дараа орох маш тод гэрэлтэй нэгэн од намар өвлийн улиралд үүрийн гэгээ орох үед гардаг тул уг одыг “Үүрийн цолмон” гэсэн бол газарт хатгасан хөдөлгөөнгүй бөгөөд түүнийг бусад одод тойрон эргэлдэх малын аргамжааны гадас мэт болоод хурц тод өнгөтэй болохоор нь “Алтан гадас” хэмээн нэрлэсэн бол “Хэдэргэ од” гэхэд л хонь, ямааны арьсыг элддэг хөрөө мэт шүдтэй бөгтөр муруй зүйлийг нэрлэдэг тул уг одыг хэдэргэ од гэжээ. Энэхүү нэрлэлт нь яалт ч үгүй малчин ард түмний нэрлэлт болно. Энэ мэтээр тохигуур долоон од, гурван марал, мичид зургаа, хэнгэрэг, хэдэргэ гэж одныхоо онцлогт тохируулан нэрлэв. 

	“Гурван марал” одоор цаг хугацааг тогтоохдоо намрын хугас улирлын дараа зүүн өмнө Гурван марал од мандах үесээр цагийн эхлэлт болгодог бол Гурван марал од эгц өмнө ирвэл шөнө дөл, баруун зүг хэлбийвэл шөнө дунд өнгөрнө, баруун зүгт шингэхэд тэнгэр гэгээрдэг болохыг мэдэх болжээ. Монголчууд тохигуур долоон одыг чухалчлан үзэх болсон нь мал аж ахуйг эрхлэгч нүүдэлчин ард түмэнд тохигуур долоон од нь хамгийн оновчтой цаг улирлыг мэдээлэгч байсанд оршино. Үдэш болоход тохигуур долоон одны эш зүүн тийш заах юм бол хавар, өмнө зүгт заавал зун, баруун тийш заавал намар, хойд зүгт заавал өвлийн цаг болно. Тохигуур долоон одны хөдөлгөөн байршил нь дөрвөн улирлыг заадаг тухай ойлголт нь Монголын эртний улсуудад уламжлагдаж ирсэн байна. Хөдөлгөөнгүй байж үргэлжид хойд зүгийг заадаг “Алтан гадас” одоор зүг чигийг баримжаалах, Тохигуур долоон одоор улирлыг тогтоох явдал нь Монголд эртнээс уламжлан ирсэн аман мэдлэг юм. Энэ мэт одот тэнгэрийн тухай өндөр мэдлэгтэй болж байсны нэг илрэл нь Монголд уламжлагдан ирсэн Алтангадас, Тохигуур долоон од, Цолмон од, Гурван марал оддын тухай үлгэр домгоос үзэхэд хангалттай юм. 

	Олон зууны турш нүүдлийн мал аж ахуйг голлон эрхэлж байгалийн хатуу бэрх сорилтын өмнө сөхрөлгүй тэмцэж ирсэн Монголчуудын ахуй амьдрал нь тодорхой цаг хугацаанд дахин давтагдах байгалийн зүй тогтлоос шууд шалтгаалж түүний сүр хүчинд гайхан тэнгэр газрыг тахин шүтэж бишрэх үзэл дэлгэрэхийн зэрэгцээ алгуур удаан боловч байгаль ертөнцийн элдэв үзэгдлийг танин мэдсээр иржээ. Монголчуудын мэдлэгт одон орон, газар зүй, амьтны аймгийн талаарх мэдлэг тодорхой байрыг эзэлнэ. Одон орон зурхай нь Монгол угсаатны аж төрөх байдал болон нүүдлийн мал аж ахуйтны амьдралын шаардлага болоод байгаль дэлхийгээ шүтэн бишрэх үзлээс үүсэн бий болсон нь ойлгомжтой тул ажигламтгай гярхай нүүдэлчин Монголчууд нь эрс тэрс уур амьсгалтай жилийн дөрвөн улирал өөрчлөгддөг өөрийн орны өвөрмөц нөхцөлд тохирсон “Монгол зурхай”-г үүсгэн хөгжүүлжээ. 

	Нар, сар, гараг, од бол хүмүүст итгэл бишрэл төрүүлж нарт хорвоо хүн, амьтан, ургамлыг тэжээн тэтгэх утгаар бишрэл шүтлэгийн хэрэглүүр болж байсан тул нар сар од гарагийг эрхэмлэн үзэх үзэл, сарны тухай домог нь мөн чанартаа сарны зурхай билгийн улирлын ёстой хамаатай юм. Хүмүүс анх “Сарны зурхайг чулуун зэвсгийн үед зохиосон гэж эрдэмтэд үздэг байна”17 Үүний хамгийн хялбар нэгэн гэрч бол “Өдөр сарыг алдвал сар мичдийн тохиогоор ол” гэдэг цэцэн үг юм. Мичид нь сартай тохион үзэгдэх үзэгдлээс үүсэлтэй юм. Энэ мэт нүдэнд үзэгдэх зүй тогтлыг танин мэдэж нүүдэл суудал аж ахуйгаа зохицуулдаг байжээ. Ийнхүү эсгий туургатны дунд дэлгэрсэн “Мичдийн улирлын тоолол” нь Монголчуудын аж ахуйн түүхэн уламжлалыг төгс дүүрэн хадгалж үлдсэн тоолол юм. Сарны тухай ойлголт эртний Монголчуудад буй болсон гэдгийг археологийн судалгаа баталж байна. 

	Одоогийн Өвөр монголын нутаг дахь “Монь уулын хадны зурагт сар зурсан зураг олон байдаг. Ганц сарыг зурсан, нар сарыг хамт зурсан, сарыг одтой хамт зурсан зэрэг нь эртний хүмүүс сарны хөдөлгөөнийг сайн ажиглаж байсныг үзүүлж байна. Нэн сонирхолтой нь сарны доод хэсгийг малтаж сэтлэн зурсан нь сар хиртсэнийг үзүүлсэн”18-ээс үзэхэд эртний Монголчууд нар сар хиртэх талаар багагүй мэдлэгтэй болсныг гэрчилнэ. Мөн Монь уулын хадны сүг зурагт “Наранд залбирч байгаа хадны зураг, оддын харж бүжиглэж байгаа хадны зураг байдаг нь нэг талаар нарыг шүтэж нөгөө талаар нарны тухай ойлголт эхэлсний бодит дүрслэл”19-ийг үзүүлсэн олон сүг зураг байхаас гадна “Өвөр монголын Урадын хойд хошууны Алтайн хадны зурагт нар сарыг хамт зурж одот тэнгэрийг заасан байхад сарыг хүний дүрстэй хамт зурж хүн ба одот тэнгэрийн харьцааг зааж дүрсэлсэн”20 нь үнэхээр сонирхолтой юм. 

	Теофил Готь-ийн “Бүх зүйл устаж үгүй болно. Харин хөшөө дурсгал улс түмнээс урт настай” гэж бичсэнчлэн эртний Монголчуудын нар сар, од гараг балар эртний тооны дүрс тэмдэглэл бүхий одон орон, зурхайн тухай ойлголт мэдлэгээ үлдээсэн гэрч баримт болох буган чулуу хөшөө, хадны сүг зураг Монголын өргөн уудам нутагт олон бий. Монгол нутагт өнөөг болтол хадгалагдан үлдсэн буган чулуун дахь нар, сарны зураг бол тэр чигээрээ эртний Монголчуудын одон орны мэдлэгийг илтгэн харуулж байна. Тухайлбал: Эртний Монголчууд сүүлт од болон ашдын оддыг аль эртнээс танин мэдэж байсныг харуулсан хадны сүг зураг мөн Урадын хойд хошууны хадны зурагт “Хоёр хүний дүрсийг тойруулан 28 одыг зурж сийлсэн зураг нь” одон орон судлалын хувь олдошгүй бүтээл юм. 

	Онцгойлон дурдууштай нь “Монь уулаас хойш орших тал газраас тэнгэрийн зүй ба цаг улирлын мэдлэгийн тухай хадны зураг олджээ. Бадгар зуугаас зүүн хойш хад чулуун дээр сийлсэн 12 эрхтний зураг, нар сар, од гарагийн зураг олдсон байна. Зургийн хэлбэр нь хулгана, үхэр,бар, туулай, луу... нохой, гахай хүртэл 12 эрхтнийг зуйван хэлбэрээр дугуй цагариглан сийлсэн байна. Энэхүү 12 амьтны сийлбэр нь тод боловч хэлбэр дүрс нь маш бүдүүлэг байдаг. Лууны хэлбэр нь богино бөгөөд бүдүүн. Энэ нь нэлээд эртний Лууны хэлбэрийн онцлогтой байна. Бараг одоогоос 4000 — 2000 оны үеийн зураг бололтой”21 Энэ хадны зургаас үзвэл Монголчуудын өвөг дээдэс маш эрт 12 амьтнаар цаг хугацааг тоолж жил, сар, өдөр, цаг, дөрвөн улирал, арга билиг, таван махбод зэргийг эртнээс танин мэдэж хэрэглэж байсны баттай гэрч болно. 

	Төв Ази болон Монголчуудын түүхээс үзвэл од эрхсийн хөдөлгөөнийг ажиглан шинжих болсон нь гучаад мянганы тэртээ бөгөөд Шивэрийн хормойн сууринаас олдсон арслан, зааны соёонд сийлж урласан хээ нь тэр чигээрээ цаг тооллын хүрд ажээ. Эртний судлаачид түүнийг 18000 жилийн настай болохыг тогтоожээ. “Архангай аймгийн Чулуут голын хөндийн хадан дээрх тэнгэрийн эрхсүүдийн зураг 5000 жилийн өмнө дүрслэгдсэнээр”22 барахгүй “Булган аймгийн Хутаг — Өндөр сумын Тээлд малтсан эртний Монголчуудын булшнаас долоон одыг хагас дугуйруулан сийлсэн ясан олдвор олдсоноос мөшгөхөд он цагийн хувьд олон зууныг хамарч байна”23 Монгол нутагт хадгалагдаж буй одон орон зурхайн мэдлэгтэй холбоотой хадны зураг нь Монголчуудын зурхайн мэдлэг ухааны түүхийг урагш ахиулснаар барахгүй зурхайн ухааны өндөр мэдлэгтэй байсныг харуулах баримт юм. 

	Монголчуудын мэдлэг ухааны бичмэл уламжлал маш эртний түүхэн улбаатай бөгөөд эртний түүхэн тэмдэглэлд “Олон иргэнийг оруулаад орж ирсэн хүмүүний жил сар овгийг бичээд даруйд газарт нь хариулвай”24 гэсэн бол XII зууны үед монгол нутгаар аялан жуулчилж явсан П. Карпини “Тэд энэ ертөнцийн үзэгдэх ба үл үзэгдэх бүх юмсыг бүтээгч орчлонгийн жаргал зовлонг үүдэгч цорын ганц тэнгэрт сүсэглэн биширдэг”25 болохыг онцлон тэмдэглэсэн. Иймд дээд шүтээн мөнх хөх тэнгэрийг шүтэх онгон сахиус Бөө мөргөл үүсэхийн ялдамд нар, сар, од, гарагийн хөдөлгөөнийг танин мэдэх гэсэн хүний хүсэл эрмэлзэл нь одон зурхайн ухаан үүсэн хөгжих суурь болов. Монголчууд нь “Өдөр сонгож явдал үйлдэхдээ эрхбиш сарын дүгрэг ба эсэхийг үзэж дэвших ухрахаа тогтооно. Шинэдийн өмнө доорд тэргэлийн хойших өдрүүдийг цээрлэнэ. Шинэ сарыг үзмэгц мөргөдөг”26 байжээ. 

	Эртний Монгол аймгууд нь бүгд Бөө мөргөлтэй байсан бөгөөд овог аймгийн онгон сахиус тахилгийг Бөө нар эрхлэн явуулдаг байв. Тиймээс “Овог аймгийн ёс журам дадал заншлыг сайн мэддэг бөгөөд сахиулагч”27 нь Бөө нар байснаар барахгүй түүхч Доссоны дурдсанаар “Зүүд тайлах, заяа бодох, төлгө үзэх, зурхай бодох, өвчин засах”28 эмч домч, төлөгч зурхайч нарын ихэнх нь бөө удган нар байсан байна. Тэрээр цааш нь Монголын “Бөө нар өнгөрсөн одоо ба ирээдүйн нууц далд зүйлийг цөм айлдаж чаддаг. Тэрчлэн бэлгэ ёрыг мэргэлэх тул хүмүүс хувь заяагаа түүнээс асуудаг”29 болохыг өөрийн зохиолдоо олонтоо нотлон бичжээ. 

	“Бараг хүрэл зэвсгийн үед Монь уул орчим нутгаар одон орны тусгай ажлын хүмүүс нэгэнт буй болжээ. Гэхдээ эдгээр хүмүүс нь харин удган бөө нар байсан”30 болохыг Хятадын археологич Ки Шан Лин өөрийн судалгаандаа үндэслэн дурдсан. Монголчууд “Хүүхэд төрвөөс төлөгч нарыг залж хувь тавиланг асуух ба хүмүүн өвдвөөс бас бөө нарыг ирүүлж бөөлүүлж эл өвчин биеэс шалтгаалсан буюу ад шуламсаас болсон эсэхийг ялгуулдаг”31 байжээ. Тэдний дунд бөө нар ихээхэн нөлөөтэй байсан гэж Оросын Монголч эрдэмтэн Бартольд, Б. Я. Владимирцов нар үзэж байв. Бөө нар цуглаж ид шидээ үзүүлж “Бэхи” цол хүртээх бөгөөд үнэхээр Чингис хааны үед Ойрд ба Мэргидийн тэргүүнүүд ийм цолтой байсан гэж Владимирцов бичсэн байна. 

	П. Карпины аяллын тэмдэглэлдээ “Ер нь тэд маш их мэргэлнэ. Мөн шувууны нисэлт, амьтны гэдэс дотор бас илбэ шидээр мэргэлдэг”32 байсныг тодорхой тэмдэглэн үлдээсэн байсан. “Монголчууд нь байгальтай өөрсдийнхөө харьцах харьцааг зохицуулах талаар Европчуудаас олон зуун жилээр түрүүлж”33 чадсаны учир нь гэвэл эрс тэрс хатуу ширүүн уур амьсгалтай газар нутагт зохицон амьдрах гэж тэмцэж явахдаа хүний амьдрал байгалийн хоорондын уялдаа холбоог нарийн ухаарч түүнийг танин мэдэх түлхүүр болсон одон зурхайн ухааныг аль эртнээс нааш хөгжүүлсээр ирсэнд оршино. 

	Харин Хятадын түүхчид “Зүрчид он тооллын ёсыг мэдэхгүй асуувал би хэдий чинээ удаа ногоорохыг үзэв гэнэ. Өвсний нэг удаа ногоорсноор нэг нас болдог”34 тэд “Бичиг үгүй тул жил сар хуучин шинэ насны урт охрыг үл мэднэ”35 гэж гутаан бичжээ. Гэтэл Монголчууд нь эртнээс нааш “Аливаа эрэгтэй эмэгтэй эрхэм доордыг ялгахгүй бүрэн багийн цагт эрхгүй язгуурын суртахууны сургуульд орж суртахууны ёс ухсаны хойно сая төр засгийн сургаал соёл ба цэрэг дайны ёсон ба зурхай эмч хийгээд... өөрийн авьяас дурыг дагаж нэжгээд эрдмийг сураад биеэ байгуулах үндэс болох тул тийнхүү тэдгээрийн улсын баян чийрэг болсон нь үнэхээр бусдад үгүй”36 гэжээ. 

	Ийнхүү олон жил хөгжин уламжлагдан ирсэн одон орон зурхайн тухай бичиг номын уламжлалын анхны ул мөр нь Хүннү — Сүннүгийн үеэс эхтэй гэж эрдэмтэн мэргэд үздэг байна. Монголчуудын түүхээс үзвэл Монгол нутагт амьдарч байсан эртний улсууд нь од зүйн зурхайн ухааны талаар зохих хэмжээний мэдлэгтэй байснаар барахгүй Хүннүгийн үед нар сар, од мичдийн орчил хөдөлгөөн байрлалыг олж мэдэх үүрэг бүхий хүмүүс зурхайчдыг ажиллуулж байсан баримт хүртэл бий. Мөн Тоба нар 300 орчим од, тэнгэрийн заадсын тэмдэглэлээ бүхий зургийг, Хиргис, Уйгар нар 12 сар, өдөр өдрөөр хуваасан цаг тооны бичиг хэрэглэж байжээ. 

	Монголчуудын одон зурхайн мэдлэг ухаан нь Хүннүгээс эхлээд улам дэлгэрэн хөгжсөөр Юань улсын үед бүрэн цогц зурхайн шинжлэх ухаан ухаан болж бүрэлдсэн байна. Агуу их эрдэмтэн Пьер Симон де Лаплас “XIII зуунд Хүлэгү хаан Мерагуд төгс төгөлдөр сайхан одон орны оргил барихыг тушааж байсан хийгээд... Хүлэгү астрономийг цэцэглүүлж байсны адил түүний ах Хубилай Хятадад одон орны ухааныг ивээж байв. Энэ үндэстний дотроос Үлэг Бэхи одон орныг гойд сонирхож хамгийн агуу судлаачдын тоонд орсон” гэж маш тодорхой тэмдэглэжээ. 

	Монгол үндэстний түүхэн явцад бичигдэн үлдсэн зурхайн ухааны судлалын түүхэн тэмдэглэлээс үзвэл Монгол үндэстэн Ази Европын өргөн уудам нутагт байгуулсан Монгол үндэстний Их Юань улс, Цагаадайн хаант улс, Эл хаант улс, Алтан ордны улсад зурхайн ухааны олон судар ном зохиогдож одон орон судлалын багаж хэрэгслийг үүдэн бүтээж тусгай зурхайч нарыг сурган гаргаж байснаар барахгүй эдгээр улс үндэстний хооронд зурхайн ухааны эрдэм судалгааг харилцан солилцож дэлгэрүүлэн хөгжүүлж байв. 

	Мөнх, Хубилай, Хүлэгү хаан болон Үлүг Бэхи зэргийн эрдэмтэн хаад одон орон судлалын хүрээлэн байгуулж одон орон судлалын үйл ажиллагааг шинжлэх ухааны түвшинд хөгжүүлж байсны нэг илрэл нь одон орны оргил байгуулсан явдал юм. Эдгээрийг байгалийн шинжлэх ухаан, одон орны судлалын гайхамшиг болсон гэж дэлхий дахины одон зурхайн эрдэмтэн нар өнөөг хүртэл үзсээр ирсэн байна. Мөнх, Хубилай, Хүлэгү хаан төрсөн ах дүү гурав бол Монгол орны одон зурхайн үйлсийг дэлхийн хэмжээнд хүртэл хөгжүүлж чадсан хаад болно. Одон орны ажиглалтыг гол төлөв цаг хугацааг тооцон бодож цаг тооллын бичиг хийх зорилгоор тэнгэрийн эрхсийн хөдөлгөөнийг ажиглан судалдаг ухаан юм. 

	



	

3. МОНГОЛ ЗУРХАЙН УХААНЫ ТӨРӨЛ ЗҮЙЛ

	Одон зурхай нь хүн байгаль сансрын харилцан үйлчлэлийн нэгдсэн систем өөрөөр хэлбэл дэлхийд болж байгаа физиологи геологи, нийгмийн үйл явцад огторгуйн эрхэс хэрхэн нөлөөлдөг тухай мэдээлэл37 өгдөг болохоор түүхийн үйл явцыг үечлэн тодруулах, хүний генетик, оюун ухаан, сэтгэл санааны мөн чанар хүмүүжлийн төлөвшилт болон эрүүл мэнд зэргийг тогтоодог билээ. Тиймээс зурхайн ухаан нь хүн судлал, анагаах ухаан, сэтгэл судлал болон нийгмийн шинжлэх ухааны олон салбартай гүнзгий холбоотой юм. Зурхай нь гараг ертөнцийн түгээмэл ерөнхий хуулиудын үндэс болсон од эрхсийн орчил хөдөлгөөнийг тооцон тайлбарладаг тул байгалийн шинжлэлийн бүх ухаан тэр дундаа газар зүй, физик, биологийн ухаануудтай салшгүй холбооотой болно. “Эртний Энэтхэгийн оронд дотоод ёсны зурхай хийгээд гадаад ёсны зурхай хэмээх хоёр зүйл болоод гадаад ёсны зурхай нь Шагимуни бурхан ертөнцөд өөд болохын урьдаас дэлгэрсэн ажээ. Дотоод ёсны зурхайг “Цагийн хүрд”-ээс номлосон нь Бурхан ертөнцөд өөд болж “Цагийн хүрд”-ний үндсийг номлосон хойно дэлгэрчээ”38 

	Хятадад одоогоос гурван мянга орчим жилийн өмнө зурхай дэлгэрч нар сар, гараг, одны явдлын мөн чанар мөч зэргийг таних арга ёсыг бодож чаддаг байсан гэнэ. “Хятад оронд 22 үеийн түүх дэх хаадын үеийн урьдаас зурхай дэлгэрсэн бөгөөд тэдгээрийн үед дараа 72 гэр одон зурхайч нараар нар сар, гараг одны явдлаас мөч тэргүүтнийг бутлан таних ёсыг ариутган үйлдэвч эндүүрэлгүй нягтлан мэдэх нь тодорхой эс болжээ”39. Судар тэмдэглэлээс үзвэл “Найман хүлэлийн зураг”, “Тэнгэр газрын хэлхээ”, “Арга билгийн шинж тэмдэг”, “Цагийг баримтлан амуу тариа тарих”40 зэрэг нь цөм Хуандийн үед гарчээ. Мөн Жуу хааны үед “Нар сар одон орныг зурхайлан бодуулж ард иргэдэд цаг улирлын бичгийг чанга нийтлэв”41 гэж бичсэн байна. Эдгээр нь хар зурхайн хамгийн эртний үеийн тэмдэглэл болно. “Төвөд оронд гадаад ерөнхий зурхай хэмээх үйлийн зурхай хийгээд дотоод ер бусын зурхай хэмээх шиддийн зурхай хоёр нь бүр эртнээс дэлгэрч наран, саран түйдэхийн цаг мөч тэргүүтнийг газар орны өндөр богино хийгээд нар сарны эрт орой ургах хэмжээнд онож таних”42 тухай зурхай дэлгэрчээ. 

	Монголчууд эртнээс нааш байгалийн улирч хувирахыг олон жилийн турш ажиглан мэдэх явцдаа Монгол зурхайн мэдлэг ухааныг буй болгосон боловч биеэ даасан шинжлэх ухаан болж хараахан хөгжиж чадаагүй ажээ. Монголчуудын өвөг дээдэс суурин ард түмнүүдтэй нэг хэсэг дайн хийж, нэг хэсэгт арилжаа наймаа хийж, ах дүү ураг садан бололцсоор иржээ. Нэн ялангуяа хар зурхайн ухааныг эсгий туургатнууд хамгийн түрүүнд хүлээн авч өөрийн зурхайгаа улам хөгжүүлсэн нь ойлгомжтой. 

	XIII зууны үеэс эхлэн “Гурван Хуан таван Ди-ийн үед буй болсон хар зурхайн ухаан, Энэтхэг ба Төвөдөөс уламжилж ирсэн цагаан зурхайн ухаан, Хотонгийн Жидди гэдэг зурхай, Өрнө дахины нараар төв болгосон онол зэргийг хүлээн авч шингээснээс шинжлэх ухааны үндэстэй одон орны цогц мэдлэг болсон Монгол зурхайн ухаан сая бүрэлдэн тогтсон байна”43 Зурхайн олон төрөл болон зарим нэг ухагдахуунаас хар зурхайн ухаанаас бусад нь XIII зууны үеэс эхлэн Монгол оронд уламжлагдан орж ирж хөгжсөн байна. 

	Монголчуудын эртнээс нааш хөгжүүлсээр ирсэн өнгөрсөн, одоо, ирээдүйг эргэцүүлэн бодох, хүн төрөлхтний амьдралд ихээхэн үүрэг гүйцэтгэх учиртай одон зурхайн ухааныг дотор нь ерөнхийд нь “Одон буюу Цагаан зурхай”, “Хар буюу Махбодын зурхай”, “Шар зурхай” гэж ялган тодотгож нэрлэсээр иржээ. Үүнээс гадна дорно зүгийн Энэтхэг, Төвөд, Хятад, Монголд үүсэн хөгжсөн зурхайг утга агуулга болон хэрэглэж ирсэн зарчмаар нь бас хэд хэд ч хувааж болох мэт. 

	Цагаан буюу хар зурхай гэдэг нэр нь тухайн уламжлагдан орж ирсэн улсынхаа нэрнээс шалтгаалан нэрлэгдсэн бололтой. Эртний түүхийн ном сударт Энэтхэгийг цагаан Хятад харин Хятадыг хар Хятад гэдэг. Энэ нь ард иргэдийнх нь өдөр тутамд өмсдөг хувцасны өнгөөр ялган нэрлэсэн юм. Үүнтэй адилаар Энэтхэгээс орж ирсэн “Цагийн хүрд”-ний ёсны зурхайг цагаан зурхай гээд Хятадаас уламжлан орж ирсэн зурхайн аргачлалыг хар зурхай хэмээн нэрлэсэн ажээ. Үнэндээ хар зурхай гэхийн оронд махбодын зурхай гэж нэрлэвэл зохиолтой. 

	 

	А. ОДОН БУЮУ ЦАГААН ЗУРХАЙ 

	Цагаан зурхай одон зурхай хоёр бол адил юм. Үүнийг Калачакра Тантарын ёс гэдэг. Калачакра Тантра гэдэг нь Энэтхэг үг юм. Монголоор “Цагийн хүрдний үндэсний ёс” гэдэг байна. “Төвөд Хятад одон зурхайн нэрийн толь” гэдэг номд “Цагаан зурхай бол одон зурхайн өөр нэр болох төдийгүй Энэтхэгээс дамжиж нэвтэрсэн одон зурхай болно” гэж тайлбарласан байна. Энэхүү зурхай нь нар сар, гараг одны хөдөлгөөний зүй тогтол, нарны 12 орд, 28 одны байршил болон таван гарагийн шилжилт хөдөлгөөнд тулгуурлан тооцох мөн нар, сар хиртэх ёс хугацааг тооцон гаргадаг зурхай болно. 

	Гарагуудын үзэгдэх байдал, хөдөлгөөн нь алив үйл явдал зүй тогтлыг урьдчилан мэдэхийн эх сурвалж нь болдог. Одон зурхай нь үүсээд гурван мянга орчим жил болж байна. “Энэ ертөнц газар дэлхий маань ямар нэг зайлшгүй байдлаар дээд ертөнцийн хөдөлгөөнтэй холбогддог. Манай гараг нь тэрхүү хөдөлгөөнөөр зохицуулагддаг”44 хэмээн Аристотелийн хэлсэн нь ердөө л одон зурхайн гол судлагдахуун буюу судлах зүйл нь одлот тэнгэр болохыг хэлжээ. Зурхайгаар нар сар, од, гарагийн орчил хөдөлгөөн байршил сав, шим ертөнцийн харилцан үйлчлэл, учрал тохиол болон Шар замын дагуух 12 гэр, 28 од нь зурхайн судлан тооцоолох хамгийн гол тулгуур зүйл болдог. Тиймээс одот тэнгэрийн орчил хөдөлгөөнийг тооцон бодох зурхайн аргыг “Одон зурхай” гэнэ. 

	Од гарагийн хөдөлгөөнийг ямар зарчмаар авсан болоод тэрхүү арга барил нь хаанаас уламжлалтайгаас хамаараад одон зурхайг дотор нь “Бүтээлийн зурхай”, “Үйлийн зурхай” хэмээн ялгасаар ирсэн байна. Өнөө бидний хэрэглэж байгаа цаг улирлын тооны бичигт “Дүвзий”, “Жижий” одны тоолол гэсэн хоёр янзын одны тоолол байдаг. Энэ нь Төвөд нэрийг шууд хэрэглэсэн болохоос бус “Бүтээлийн зурхай”-н одны тоолол, “Үйлийн зурхай”-н одны тоолол гэсэн утгатай үг болох юм. Төвөдөөр “Дүвзий” нь “Бүтээлийн”, “Жидди” гэдэг нь “Үйлийн” гэсэн үг болох юм. “Тэнгэрийн утга” номд “Дүвзийг Шиддийн зурхай гэж” тэмдэглэсэн байна. 

	— Бүтээлийн зурхай гэдэг нь цагийн хүрдний зурхай юм. Цагийн хүрдний ёсонд гараг одны хөдөлгөөнийг бүтээлийн зурхайн тоолол гэнэ. Энэ эцсийн дүндээ Шар замын 28-н одны хөдөлгөөнийг сарны замын хөдөлгөөнтэй харьцуулсан тооцооллын аргачлал юм. 

	— Үйлийн зурхай нь шар замын дагуух 28-н одыг нарны хөдөлгөөнтэй харьцуулан тооцоолсон тооллын аргачлал юм. Энэхүү “Үйлийн зурхай” нь эртнээс нааш Монголчуудын бүтээлчээр авч ашиглаж байсан төдийгүй Монгол зурхайн ухаан хөгжихөд ихээхэн нөлөө үзүүлсэн “Хотон зурхай” буюу “Арабын зурхай”-н ухааны ерөнхийлөн нэрлэсэн нэр томьёо юм. Энэ тухай түүхч Жамбалдорж “Болор толь” гэх түүхэн бүтээлдээ “X Ригдэн хааныг Шамбалын ширээнд суух жилд Лалын найман их багш гараад VII нь Мухаммед гэх багш бол Үйлийн зурхай хэмээн эдлэлд гэм оруулан зохиов. Үйлийн зурхай бол орон нь цөөхөн бөгөөд зурхайд хялбар нар сар хиртэхийг эндэхгүй тул бус зурхайч нар бүгд Шиддийн зурхайгаа огоорч орхиход хүрсэн. XI Ригдэн хаан өөрийн Шиддийн зурхайдаа гэм оруулж Үйлийн зурхай хэмээн дэлгэрүүлэв”45 хэмээсэн байна. 

	 

	 

	Б. ХАР ЗУРХАЙ БУЮУ МАХБОДЫН ЗУРХАЙ

	Хар зурхай буюу махбодын зурхай гэдэг нь хүний амьдралын гол гол үйл явдалтай холбоотой бөгөөд гэр бүл бололцох, хүн оршуулах, мөр зүг гаргах, өдөр судар үзэх зэрэгт хэрэглэнэ. Хар зурхайн тухай “Төвөд Хятад одон зурхайн нэрсийн толь” номд “Хар зурхай бол Хятад оронд ихэд дэлгэрсэн махбодын зурхай болно. Тэр нь цагаан хар чулуу тавьж таван махбодыг тоолох аргаар хүний хувь заяаг шинжих ёс” гэж тайлбарлажээ. Энэ нь “Гал, шороо, төмөр, ус, мод” гэсэн таван махбодын эх хүү, нөхөр дайсан болох харьцаагаар нь тооцон бодох зурхайн арга юм. Жил, сар өдөр, цаг болон 12 жил амьтныг амь, бие, эрхтэн, хийморь, сүлд гэх язгуур таван махбодод хураангуйлан хооорондын харьцаагаар учруулан шинждэг байна. Шар замын дагуух 12 гэр, 28 од нь нар сар, гараг эрхэстэй харилцан үйлчлэхэд шим ертөнцөд хэрхэн нөлөөлөх мөн нар сар, од гарагийн хөдөлгөөнөөр улиран өнгөрөх цаг хугацаа нь шим ертөнцийн хүмүүнд хэрхэн нөлөө тусгалаа үзүүлэхийг тооцон бодох зурхайн аргыг “Хар зурхай буюу Махбодын зурхай” гэнэ. 

	Хар зурхай нь од гарагийн орчил хөдөлгөөнийг тооцдог одон зурхайн үндсэнд тулгуурладаг тул эдгээр нь харилцан бие биеэс нь салгаж үл болох салбар ухагдахуун юм. Гараг эрхсийн нөлөөнд захирагдагч таван махбодот хүний хувь заяаг тодорхойлогч “Хар зурхай”-г дотор нь бас “Амьдын, Бэрийн, Үхэгсдийн” зурхай гэж ангилна. Хүний насан туршийн үйлийн үр, төөрөг заяаг “Насны бурхан”, “Үйлийн бурхан” гэгчээр тооцон зурж үзүүлэхийг “Амьдын зурхай” гэдэг. Гэр бүл бололцох хийгээд тэдний зүй зохисын тохирол бэр, хүргэн сонгох, хурим найр хийх, сар өдөр, цагийг тогтоох зурхайн аргыг “Бэрийн зурхай” гэнэ. 

	Бэрийн зурхайг тооцохдоо “Заяаны бурхан” гэгчээр тооцон гаргасаар иржээ. Заяа тавилангаар учирсан эр эм хоёрын тохироогоос цаашдын хувь тавилан ихээхэн хамаардаг болохыг маш эртнээс сонирхон судалж байсан тул Монголчууд эртнээс нааш заяаны бурхан гэгчийг тахин шүтсээр иржээ. Тухайлбал “Олон янзын эзэн тэнгэрүүдийн дотроос эртний Татар Монголчууд хүний хувь төөрөг, заяа тавиланг мэдэж байдаг Заяаны бурхныг онцгойлон шүтэж байжээ”46. 

	 

	В. ШАР ЗУРХАЙ 

	Шар зурхай гэдэг бол Хятадын хуанли гэсэн үг юм. “Төвөдийн зурхайн ухааны онол хийгээд гарын авлага” гэдэг номд “Хуанли гэдгийн Хуан үсэг бол Хаан болон шар өнгө хоёрыг зааж байгаа хос утгатай үг юм. Хааны зарлигийг шар цаасан дээр бичдэг. Зурхайн ухааны төв дунд оршин байхыг шар гэдэг. Иймийн тул хуанли гэдэг билээ” гэж бичжээ. “Хятадад эрх атгаж байсан төр нь ардууд зурхайг сурч, цаг улирлын бичгийг нийтэлж болохгүй” бөгөөд хаан төрөөс бусад ямар нэгэн хүн цаг улирлын тооны бичгийг зохиохыг хориглож байсан”47 болохыг “Тэнгэрийн утга” номд тэмдэглэсэн байна. Иймээс ард түмэн тухайн үеийн цаг улирлын тооны бичгийг хуанли буюу хааны тоолол гэж нэрлэсэн байна. Хааны ордноос зарлигаар зохиож бүх улс даяар нийтэлсэн Цаг улирлын тооны бичгийг хуанли гэдэг. Монголчууд ч гэсэн “Цагийн мэдээний зурхай” гэсэн нэрээр бус харин хуанли гэсэн Хятад үгээр түүнийг орлуулан нэрлэсээр ирсэн тул олон жилийн турш хуанли гэж нэрлэн заншжээ. Ер нь шар зурхай гэж тусдаа зүйл бус харин цаг тооны бичигт хааныг төлөөлсөн шар өнгийг тодотгон хэрэглэсэн төдий зүйл бололтой. 

	 

	Г. ЭМНЭЛГИЙН ЗУРХАЙ

	Эмнэлгийн зурхай гэдэг бол Монгол анагаах ухаан нь одон зурхайн дөрвөн махбод болон хар зурхайн таван махбодын онолыг хэрэглэж арга билгийн хувиралт өөрчлөлтөөр хүний өвчнийг шинжин мэдэх арга ухааныг эмнэлгийн зурхай гэдэг байна. Зарим нэгэн сударт эмийн зурхай гэж тэмдэглэсэн ч буй. Монгол анагаах ухааны ёсонд жилийн дөрвөн улирлаар таван махбодын судлыг шинждэг. Үүнд элэг нь модон махбод, зүрх нь гал махбод, дэлүү нь шороон махбод, уушиг нь төмөр махбод, бөөр нь усан махбод болдог. Энэхүү таван махбодын эх хүү, нөхөр дайсны харьцааны ёс хийгээд гайхамшигт долоон судлын бэлгэдэлийн ёс, эмийн үнэр амт чанар чадал, өвчин хийгээд аливаа хүний төрсөн махбодын мөн чанар өвчний дан давхар хурсан гэх мэтээр шинжихэд зурхайн ухааны ёсыг хэрэглэнэ. Ингэхлээр зурхайн ухаан, анагаах ухаан хоёр салшгүй холбоотой юм. 

	



	

4. ОН ЦАГ ТООЛЛЫН ТУХАЙ ОЙЛГОЛТ

	Хүн төрөлхтөн эртнээс нааш байгаль дэлхийн элдэв үзэгдэл болон нар, сар, од, гараг дэлхийн хөдөлгөөнийг ашиглан цаг хугацааг тооцон хэмжисээр ирсэн байна. Эртний Ромчууд хавирган сар гарч эхлэхэд шинэ сар эхэлж байна гэж нийтэд зарлах гэсэн агуулгын доор сар бүрийн эхний тоог “КАЛЕНД” гэдэг байв. Тиймээс Календ гэж зарлах гэсэн утгатай Латин үгнээс “Календарь” буюу “Цаг тоолол” гэдэг үг үүссэн байна. 

	Эртний Египет, Мисир, Вавилон улсын одон орончид жил, сар, улирал тогтмол давтагдах зүй тогтолыг мэддэг байснаар барахгүй 3000 жилийн тэртээ хүмүүс оддын дундаас Буд, Ангараг, Сугар, Бархасбадь, Санчир гарагийг хараад зүг чиг, цаг хугацааг баримжаалдаг байжээ. Чухам тэр үеэс эхлэн цаг хугацааг нар, сарны хөдөлгөөнтэй уялдуулан тоолох болов. Нангиадын эрдэмтэн мэргэд 2500 жилийн өмнө цаг тооллын бичгийг анх зохион хэрэглэж байсан гэж үздэг. Дорно дахины улс түмэн цаг хугацааг жаран жилээр багцаалан тоолдог бөгөөд уг тооллын эх нь МЭӨ 2937 он гэж үздэг. Энэ тухай Хятадын эртний домогт Төвөдийн хааны эхнэр Хятадын гүнж уг тооллыг анх нээж хэрэглэсэн хэмээн өгүүлжээ. 

	Зурхай болон цаг тооны бичгийг зохиох гол үндэслэл нь өдөр, сар, жилийн үргэлжлэх уртын хэмжээг тогтоох явдал юм. Цаг тооны бичгийг зохиохын тулд нар, сарыг оролцуулан долоон гараг болон 28 одны ордны байршил тэдгээрийн хөдөлгөөнийг тооцон бодож хийдэг. Тодорхой цаг мөчид дахин давтагдах өдөр, сар, жил гэсэн цаг хугацааны хэмжигдэхүүн нь гараг ертөнцийн аль нэг эрхсийн хөдөлгөөнтэй шууд холбоотой болохыг мэджээ. Тухайлбал: Манай дэлхий өөрийн тэнхлэгээ бүтэн нэг эргэж өдөр шөнө солигдох хугацааг хоног гэх ба сар дэлхийг бүхэл нэг тойролт хийх хугацааг сар гэдэг. Сарны арвитал хомсдолын үргэлжлэх хугацаа нь нийгмийн харилцаа хөгжихийн дагуу үйл явдлын эрэмбэ дарааг тогтооход ямар нэг байдлаар багадах болов. Үүнийг өөрчлөхийн тулд янз бүрийн арга хэлбэр хэмжигдэхүүн гарч ирсэн байна. Түүний нэг нь манай дэлхий нарыг тойрон эргэх хугацаа юм. Нарыг манай дэлхий тойрон эргэх хугацаа нь түрүүчийн хоёроосоо хэдэн хувь илүү урт хугацаатай байсан тул олон улс орны цаг тооллын гол үндэслэл болж байв. 

	Түүхийн урт хугацааны явцад сар жилийн эхлэх дуусах хэмжээг янз бүрээр авч байснаас дэлхийн түүхэнд олон зүйлийн адил бус зурхайн аргачлал, цаг тоолол гарч байсан төдийгүй олон удаа зурхайгаа шинэчилж байсан нь ч үүнтэй холбоотой юм. Гэхдээ үүгээр дамжин зурхайн судлал улам хөгжиж жил сарын үргэлжлэх хугацааг тооцон гаргасан хэмжигдэхүүн нь бодит байдалд улам ойртон зурхайн магадлал таамаглал ч дээшилсээр ирсэн байна. Ерөнхийдөө “Европ ёсны цаг улирлын тоо болвоос нарны явдлыг дагаж тогтоосон. Үүнийг аргын улирал гэнэ. Нэгэн жил нь 365 хоногтой. Христосын мэндэлсэн жилээс үүсгэн тоолсон. Шар зурхай ба Төвөд зурхайн ёс гэвэл сарны явдлыг дагаж тогтоосон. Үүнийг билгийн улирал”48 гэсэн цаг тооллын хоёр гол тоолол байдгийг Судар бичгийн хүрээлэнгийн анхны эрдэмтдийн нэг О. Жамьян гуай маш товч болоод тодорхой дүгнэн бичжээ. 

	Өнөөдөр дэлхий дээр нарны хөдөлгөөнд тулгуурласан “Аргын тоолол”, сарны хөдөлгөөнд дулдуйдсан “Билгийн тоолол”, мөн арга билиг хосолсон “Шар зурхайн тоолол” хэмээх гурван тоооллын системийг даган мөрдөж байна. Дээрх гурван их тооллын зэрэгцээ уг тооллуудад тулгуурлан тооцдог “Хижрийн ёс”, “Төгс буянт зурхайн ёс” зэрэг тооллын аргыг зарим улс түмэн хэрэглэдэг. Энэхүү хоёр ёс нь арга билгийн тоололд тулгуурлан тооцдог тул арга билгийн үргэлжлэх хугацаатай тохирдог боловч жилийн эхлэлээ өөр өдрөөр авдаг болохоор тоолол хэмээн нэрлэдэггүй харин “цаг зурхайн ёс” хэмээн нэрлэдэг байна. Аргын тооллын жилийн үргэлжлэх хугацаатай нэг хоногоор ч зөрдөггүй боловч жилийн эхлэлээ өдөр шөнийн тэнцэл буюу 3-р сарын 22-ны өдрөөр авдаг “Хижрийн ёс”-ны тооллыг Лалын шашинт улсуудад даган мөрддөг байна. Харин хэзээ ч зогсдоггүй нэгэн жигд хөдөл — гөөн хурдтай сарны хөдөлгөөнд тулгуурладаг боловч зарим өдөр нь давхарч эсвэл тасарч тооцогддог “Төгс буянтын зурхай ёс”-ыг өнөөдөр зөвхөн Төвөд, Монгол хоёр улсад л даган мөрдөж байна. 

	Арга болон Хижрийн ёс нь нарыг дэлхий ертөнцийн төв болгон тооцдог бол Шар зурхайн тоолол нь эх дэлхийгээ гараг ертөнцийн төв болгон тооцсоноороо зарчмын ялгаатай боловч энэхүү гурван тооллын арга нь эх дэлхийгээ бөөрөнхий болоод тэнхлэгээ тойрон эргэдэг хэмээн үздэгээрээ нийтлэг юм. Гэтэл сарны хөдөлгөөнд тулгуурласан “Төгс буянтын зурхайн ёс” нь эх дэлхийгээ хөдөлгөөнгүй хавтгай мэт үзсэнээрээ дээрх гурваасаа эрс ялгаатай юм. Тиймээс “Төгс буянтын зурхай ёс”-нд зарим өдөр нь тасарч зарим өдөр нь давхцан таардаг учиртай юм. 

	Лал, Христос, Буддын шашны зурхайчид нар, сар, од, гарагийн хөдөлгөөнийг өөр өөрсдийн ойлголт арга барилаар цаг хугацааг хэмжиж хоорондоо зөрөөтэй боловч тухайн үедээ ихээхэн дэвшилттэй таамаглал, цаг тоолол гаргаж байсан жишээ баримт түүхийн хуудаснаа олон байна. Эртний уламжлалт он тооллын түүхэнд он удаан жил хэрэглэгдсээр ирсэн Буддын тоолол нь одоогоос 2671 жилийн, Христосын тоолол нь 2011 жилийн өмнө, Лалын Хижр тооллын ёс нь Христийн тооллын 622 онд үүссэн байна. Эдгээрээс үзэхэд энэхүү тооллууд нь тэнгэр дэлхий гараг эрхсийн хөдөлгөөнийг бус харин Буддын шашныг үндэслэсэн Бурхан багшийн төрсөн Христосын тооллын өмнөх 660 оныг, Лалын шашныг үндэслэсэн Мухаммедын төрсөн Христийн тооллын 622 оныг эх болгон авсан байна. Харин өнөөдөр дэлхий нийтээрээ даган мөрдөж байгаа аргын тооллын үндсийг ХТӨ 46 онд тавьсан боловч Христосын мэндэлсэн жилээр он тооллынхоо эхийг авсан тул өнөөдөр Христийн тооллын 2011 он болно. Дээрх лугаа нэгэн адил зарим улс гүрэн гараг эрхсийн хөдөлгөөнд тулгуурласан цаг тооллын зэрэгцээ шинэ эзэн хаан сууринд суусан оныг тухайн хааныхаа нэрээр нэрлэн тоолж түүхэн хэрэг явдлыг бүртгэж байсан уламжлал Дорно дахины улс түмэнд өргөн дэлгэр байжээ. 

	1. АРГА БА БИЛГИЙН ТООЛОЛ

	1. АРГЫН ТООЛОЛ: 

	шинжлэх ухааны үндэслэл тооцоотой “Юлийн тоолол” гарахаас өмнө буюу ХТӨ III зуунд Грекийн гүн ухаантан Аристарх, Саоский нар дэлхий нарыг тойрон эргэдэг болохыг дэвшүүлж байсан тул аргын тооллын тухай ойлголт энэ үеэс тавигджээ. “Самосын Аристарх нь Христоын эринээс бүр өмнө 270 жилийн өмнө дэлхий нар хоёрын тухай Коперникийн онолыг дэвшүүлсэн юм”49 гэж Ф. Энгельс тэмдэглэжээ. ХТӨ III зуунд дэлхий нарыг тойрон эргэдэг таамаглал үүссэнээс хойш дэлхий нарыг тойрон эргэх хугацааг янз бүрээр авч үзэж байсан тул олон тооны цаг тооллын арга гарахад хүргэсэн бололтой. Эдгээрийн дотроос ХТӨ 46 онд Ромын цэргийн жанжин Юлий Цезарийн хүсэлтээр Егепитийн одон орон судлаач Созигены зохиосон тоолол нь дэлхий нарыг тойрох бодит хугацаатай нэлээд ойртсон тоолол болж чадсанаараа ихээхэн амжилтыг олов. Энэ тооллоор манай дэлхий нарыг 365 хоног 5 цаг 48 минут 46 секунтэд бүтэн нэг удаа тойрдог хэмээн үзжээ. Тооллын энэ хугацаа нь гурван жил дараалан 365 хоногтой энгийн жил дөрөв дэх жилийг нь 366 хоногтой өндөр жилээр тооцож байв. Одон оронч Созигены зохиосон цаг тооллын аргачлалыг Ромын хаан Юлий Цезарь зарлиг буулган баталгаажуулсан тул энэхүү тооллыг “Юлийн тоолол” гэж нэрлэдэг. “Юлийн тоолол”-ыг Европын ихэнх улс түмэн 1500 жил хэрэглэжээ. 

	1500-аад оны дунд үед Польшийн алдарт одон оронч Н. Коперник буд, ангараг, дэлхий, сугар, бархасбадь, санчир зэрэг гараг эрхэс нарыг тойрон эргэдэг болохыг баталсан “Тэнгэрийн эрхсийн хөдөлгөөний тухай” бүтээл туурвисан юм. Коперникийн гаргасан онолоос хойш “Юлийн тоолол”-ийн алдаа нь мэдэгдэх болсон бололтой. Тиймээс 1515 онд “Юлийн цаг тоолол — “ыг шинэтгэх ажилд оролцох урилгыг Коперник Ром хотоос хүлээн авав. Католик шашныхан энэ ажилд ихээхэн ач холбогдол өгч Европын нэр хүндтэй эрдэмтдийг татан оролцуулжээ. Өдөр шөнийн тэнцэл болон сарны аривдах хомсдох мөчлөг жилийн үргэлжлэх хугацаа зэрэг одон орны бусад зарим үзэгдлүүдийг нарийн тодорхойлохоос бүрэн дүүрэн хамаарах байсанд хэргийн учир оршино. Юлийн цаг тооллын бичгээр бол жил нь жинхэнэ хэмжээнээсээ урт байжээ”50 Тиймээс Юлийн тоололд тулгуурлан түүнийг улам боловсронгуй болгож сайжруулсан цаг тооллыг Италийн тоо, од зүйн эрдэмтэн Лилиё Луйджи боловсруулжээ. Уг цаг тооллыг Ромын хамба лам XIII Григорий баталгаажуулж 1582 оны 10-р сарын 15-ны өдрөөс эхлэн хэрэглэсэн байна. Тиймээс энэ тооллыг “Шинэ тоолол буюу Григорийн тоолол” гэж үздэг бөгөөд одоо дэлхийн бүх улс оронд даган мөрдөж байна. Энэхүү шинэ тоолол буюу Григорийн тооллыг Монголчуудаас хамгийн анх Европ соёлын хүрээлэл дунд байсан баруун Монголчууд буюу Халимагууд авч хэрэглэсэн байна. 

	 

	2. БИЛГИЙН ТООЛОЛ 

	Эртний хүмүүс ялангуяа Дорно дахины болон Монголчуудын танин мэдэж хөгжүүлсээр ирсэн билгийн тооллын үндсэн тулгуур нь сарны хөдөлгөөн юм. Хүний нүдэнд хамгийн ил тод харагддаг сар нь тодорхой хугацаанд хэлбэр дүрсээ өөрчлөн хувиргаж байхыг ажиглаж мэдсэн мэдлэг нь цаг хугацааг хэмжих гол хэрэглүүр болгожээ. Энэхүү өөрчлөгдөн хувирч байгаа хэлбэр дүрс нь тодорхой хугацааны дараа дахин давтагдаж байгаа байдал нь цаг тооллын үндэс болов. 

	Эрт цагт сар бол хүмүүсийн анхаарлыг ихэд татсаар ирсэн бөгөөд өдрөөс урт хэмжилтийн нэгж хэрэгтэй болсон нь сарыг ажиглах явцад түүний дүрс нь маш нарийн жам хуультайгаар хувирах удаа бүрийн аривдах хомсдох хоорондох хугацаа нь тогтмол байсан нь сарны хэмжилтийг бий болгов. 51 Иймээс сарны дүгрэглэх хавираглах хоорондох хугацааг өдрөөс урт хэмжилтийн нэгж болгон авсан нь билгийн тооллын суурь болов. Өөрөөр хэлбэл бидний одоо хэрэглэж буй билгийн тоолол юм. Өдөр сарын энэ цаг хугацааг эртний мэргэд энгийн ухаарлаараа “Өвчингүй ардын 360 амьсгалыг нэгэн мөч, тэр жарыг нэгэн хоног, тэр гучийг нэгэн сар”52 болгон бичсэнийг одоогийн нарийн хэмжилтээр гарсан сарын гуч хоног буюу 29. 5306 дундаж наран өдрөөс хэдхэн минутын зөрөөтэй байгаа нь үнэхээр гайхалтай. Энэхүү сараа 12 үргэлжлүүлж жил болгосон нь билгийн тооллын нэгэн жил юм. 

	Монголын түүхээс үзвэл од эрхсийн хөдөлгөөнийг танин мэдэх болсон нь гучаад мянганы тэртээ болохыг эрдэмтэд тогтоосон байдаг. Нар, сарны хөдөлгөөн он цагийн тооллыг мод, яс, чулуун дээр зурж тэмдэглэж байсан нь гучаад мянган жилийн түүхтэй бол зурхай болон цаг тоолол, цаглаврын ухаан ч мөн тийм настай байж таараа. “Хүн сарны зурхайг чулуун зэвсгийн үед зохиосон гэж үздэг”53 бол энэ цаг үетэй холбоотой зурхай цаг тоололд хамааралтай эд өлгийн зүйл Монгол нутгаас олдосноор барахгүй арслан зааны соёонд сийлж урласан од эрхсийн дүрстэй үнэт олдвор нь агуйд амьдрагчдын үетэй холбоотой билээ. 

	Сарны буюу билгийн тооллын уг үндэс болсон сар манай дэлхийг тойрон эргэдэг хэмээх “Дэлхий төвтэй сургаал”-ыг анхлан дэвшүлж байсан хэмээн үздэг ХТӨ VI зуунд амьдарч байсан Грекийн философич Пифагорын “Дэлхий бөөрөнхий” гэх үзэл, ХТӨ IV зууны үеийн Грекийн гүн ухаантан Аристотелийн “Манай дэлхий ертөнцийн төв бөгөөд тэнгэрийн эрхэс дэлхийг тойрон эргэдэг” гэх онол болон ХТӨ II зуунд амьдарч байсан Миссирийн тоочин Птолемейн “Одот ертөнц дэлхий төвтэй” гэх гүн ухааны үзэл онол таамаглал гарахаас аль эрт өмнө Монголчуудын дээд өвөг “Дэлхий төвтэй” үзэл онолын үндэс болсон сар манай дэлхийг тойрон эргэх зүй тогтол сарны хөдөлгөөнд тулгуурласан билгийн тооллыг хэрэглэсээр олон зуун жил болсон байна. Нүүдэлчид сар манай дэлхийг тойрон эргэдэг гэх “Дэлхийн төвтэй сургаал” гаргаснаа мэдээгүй ч манай дэлхий гараг эрхэс ертөнцийн төв буюу “Дэлхий төвтэй онол”-д үндэслэсэн цаг тооллыг үүдэн бүтээжээ. Монгол нутагт амьдарч байсан эртний хүмүүсийн танин мэдэж Монголчуудын хөгжүүлэн хэрэглэсээр ирсэн сарны буюу билгийн тоолол нь сар манай дэлхийг тойрон эргэдэг хэмээх “Дэлхий төвтэй ертөнцийн онол сургаал”-ыг өөртөө агуулсан том шинжлэх ухаан болно. 

	2. ХААДЫН БА БУДДЫН ОН ТООЛОЛ

	1. ХААДЫН ОН ТООЛОЛ 

	Зарим нэг улс гүрэн он жилийг тоолохдоо шинэ хаан суух мөн шашин шүтлэг эхэлсэн үеэс тоолдог байжээ. Эртний түүхэн зохиолуудад тэр хааны тэддүгээр он мөн тийм улсын тэр хааны тэдэн он гэх мэт зүйл багагүй тааралддаг. 

	Энэ тухай нэгэн жишээг цухас дурдвал: XIX зууны Монголын их бичгийн хүн Инжинаш “Хөх судар” хэмээх түүхэн романдаа: “Гоодом Шагимуни бурхан гэгээн эртний Жөү улсын V хаан Жөү Жао ваны 32-р оны цагаан бичин жилийн дөрвөн сарын шинийн долооноо ертөнцөд мэндлээд… Жөү улсын Гүн ваны VI оны цагаан луу жилийн дөрвөн сарын 16-наа бурхан нирваан болов”54 хэмээн бичжээ. Үүнийг одоогийн бүрэн тогтоосон түүхэн он тоололтой тулгаж үзвэл Жөү ваны хаан ширээнд суусан жил нь ХТӨ 1052 он юм. Тэгвэл Жөү Жао ваны 32-р он гэдэг нь ХТӨ 1020 он болох жишээтэй. Энэ мэтээр оныг тэмдэглэж түүхэн хэрэг явдлыг бүртгэх байдал Ази дорно дахины улс түмэнд нэлээд түгээмэл байснаар барахгүй зарим улс орон, ард түмэнд хоёр гурван янзаар тэмдэглэх тохиолдол байжээ. Эртний их соёл иргэншилт Энэтхэг улсад л гэхэд 2011 оны байдлаар Салива хааны 1931 он, Кикрама Дитийн үеийн 2066 он, Джайны үеийн 2536 он гэх мэтээр тэмдэглэдэг байна. 

	Өөрсдийн өвөрмөц онцлог түүхээс шалтгаалан хэрэглэж ирсэн шашны болон хаадын он тоолол нь гараг эрхсийн хөдөлгөөн зүй тогтолд таарсан цаг тоолол буюу он жилээ дэс дугаарт оруулан тоолж байснаас бус тэнгэр эрхэс нар, сарны хөдөлгөөнөөр тооцсон жил хугацаатай зөрдөггүй байсан ажээ. Гагцхүү тухайн улсын түүхэн өвөрмөц онцлог, сүсэг бишрэлээс шалтгаалан жилийнхээ эхлэх дуусах хугацааг өөрөөр авч байснаас бус жилийн үргэлжлэх хугацаа нь нэгэн ижил байв. Хятадын хойд Сүн улс аргын тооллын 999 онд оршин тогтнож анхны хаан Сянь Пи хаан ширээнд суусан энэхүү 999 оныг Сянь Пигийн анхдугаар он гэж манай тооллын 1000 оныг Сянь Пигийн II он гэх мэтээр тоолж дараагийн хаан Жин Дэ нь 1004 онд хаан сууринд суусан тул энэхүү 1004 оныг Жи Дэгийн анхдугаар он хэмээн тоолж байв. Энэчилэн дараа дараагийн хаад ч он жилээ өөрийн нэр эсвэл хаадынхаа цолоор нэрлэн тэмдэглэсээр иржээ. 

	Үүний ялдамд өгүүлэхэд хожмын түүх судлаачид эрт дээр үеийн түүхэн хэрэг явдлыг он цагийн дагуу нэгэн мөр болгон тэмдэглэж журамлахдаа он цагийн нэрийтэлд хааны нэр цолыг нь өгч тэмдэглэж байсан тохиолдолч байв. Уг тэмдэглэлийг нь зарим нэг судлаачид үзээд тухайн овог угсаатан он жилээ хааныхаа нэрээр нэрлэн тоолдог байсан мэтээр андуурах явдал байв. Эртний их соёл иргэншилт Энэтхэгчүүд хаадынхаа нэрээр он жилийг тэмдэглэх ёс болон Бурхан багшийн төрсөн оноос эхлэн тоолсон Буддын тооллын аргачлалыг Хятадын Сүн улс, Монголын их Юань улс, Хятадын Мин улс болон Манж улсууд цаг улирлын тооны бичгийнхээ зэрэгцээ оныхоо нэрийтэлд хааныхаа нэр цолыг хэрэглэсээр ирэв. Энэхүү хаадын он тоолол нь зөвхөн тухайн хаан эзний засаг төр барьж байсан жил хугацаа болохоос бус гараг эрхсийн хөдөлгөөнтэй холбогдсон их бага мөчлөгтэй холбоогүй юм. Харин нар, сар, гараг, дэлхийн хөдөлгөөнтэй холбоотой цаг тооллын олон зуун жилийн урт хугацаа болоод түүхэн хэрэг явдлыг тэмдэглэхэд самуурч будилахгүй ялган таниж болох онцгой ач холбогдолтой юм. 

	Монголын түүхээс үзвэл Ази дорно дахины олон улс түмнийг өөрийн эрхшээлдээ оруулан захирч байсан Монголын их Юань улсын үед жил бүрийн цаг улирлын тооны бичгийг тооцон гаргах Шар зурхайн 12 жилийн эргэлттэй цаг тоолол хэрэглэхийн зэрэгцээ жил бүрийн оны нэрийтлийг хааны нэрээр нэрлэх зарлиг гаргажээ. Хубилай хаан “5-р сард хаан сууринг залгамжилсан Жуу бичиг буулгаж биеэ хаан өргөмжилснийг тунхаглаж Их Монгол улсын үеэс хэрэглэж ирсэн 12 жилээр он тооллыг тэмдэглэх зуршлыг эвдэж Жүн Түнгийн он хэмээн нэрлэн жил хугацаандаа хааны нэрийг хайрлан өгөх”55 болжээ. Энэхүү хаадын он тоолол нь Монголчуудын хувьд Юань гүрний үеэс л эхэлсэн бололтой. Энэ тухай Их Юань улсын эзэн хаан Хубилайн буулгасан зарлигт “Мөхөс хүмүүн миний бие харьяа нутаг юугаа өргөтгөж Богд мэргэдийн их ёслолыг хянаж урьдах үесийн тогтоосон ёсыг хичээн сахив. Тийнхүү оныг халж жилийг илтгэж үүгээр хүний эздийн түмэн үеийн уламжлалыг илтгэжээ. Шашинт номын төв үүслийг дүрэмлэж зурхайт номын анх эхлэлтийг илтгэв. Хааны бодлого нар мэт гийгүүлж эрх товчооноор ёсыг засах буй. Ийнхүү цагаан бичин жилийн (1260) 5-р сарын 19-ний өдөр оны цолыг Жүн Түнгийн тэргүүн он хэмээсүгэй”56 гэж дурдсан байна. Энэ үеэс эхлэн Юань гүрэн мөхтөл Хубилай хааны зарлигаар Юань улсын тэр хааны тэддүгээр он хэмээн он жилийг цаг улирлын тооны бичигтээ хамтатган бичиж нэрлэх болов. Тиймээс Юань улсын оршин тогтнож байсан зуу гаруй жилийн хугацаанд хаан ширээнд заларсан хаадын нэрээр дэс дараалагдан нэрлэгдсээр ирсэн төдийгүй зарим хаад нь хаан ширээнд сууж байх үедээ оныхоо цолыг хоёр ч удаа өөрчилсөн тохиолдол байна. 

	Хятад улсыг эзлэн захирч байсан төр гүрний хаадын он цолоор тэмдэглэснийг үзүүлвэл доорх мэт: 

	1. Хятадын хойд Сүн улс

	 

	
		
				№

				Оны цол

				Он

				№

				Оны цол

				Он

		

		
				1. 

				Сянь Пи

				999 — 1003

				15. 

				Жи Пин

				1064 — 1067

		

		
				2. 

				Жин Дэ

				1004 — 1007

				16. 

				Си Нин

				1068 — 1077

		

		
				3. 

				Дажу Сан

				1008 — 1016

				17. 

				Юань Фэн

				1078 — 1085

		

		
				4. 

				Тянь Си

				1017 — 1021

				18. 

				Юань Ю

				1086 — 1093

		

		
				5. 

				Цянь Син

				1022

				19. 

				Шао Шэн

				1094 — 1097

		

		
				6. 

				Тянь Шэ

				1023 — 1031

				20. 

				Юань Фу

				1098 — 1100

		

		
				7. 

				Мин Дао

				1032 — 1033

				21. 

				Жин Жу

				1101

		

		
				8. 

				Жин Ю

				1034 — 1037

				22. 

				Цун Нин

				1102 — 1106

		

		
				9. 

				Бао Юань

				1038 — 1039

				23. 

				Да Гуань

				1107 — 1110

		

		
				10. 

				Кан Ди

				1040

				24. 

				Жэн Хэ

				1111 — 1117

		

		
				11. 

				Цин Ли

				1041 — 1048

				25. 

				Цун Хэ

				1118

		

		
				12. 

				Хуан Ю

				1049 — 1053

				26. 

				Сюань Хэ

				1119 — 1125

		

		
				13. 

				Жи Хэ

				1054 — 1055

				27. 

				Чин Кан

				1126

		

		
				14. 

				Жя Ю

				1056 — 1063

				 

				 

				 

		

	

	 

	2. Хятадын өмнөд Сүн улс

	 

	
		
				№

				Оны цол

				Он

				№

				Оны цол

				Он

		

		
				1. 

				Жэнь Эй

				1127 — 1130

				10. 

				Бао Цин

				1225 — 1227

		

		
				2. 

				Шао Син

				1131 — 1162

				11. 

				Шао Дин

				1228 — 1233

		

		
				3. 

				Лун Син

				1163 — 1164

				12. 

				Дуань Пин

				1234 — 1236

		

		
				4. 

				Цянь Лао

				1165 — 1173

				13. 

				Жя Си

				1237 — 1240

		

		
				5. 

				Жунь Си

				1174 — 1189

				14. 

				Цун Ю

				1241 — 1252

		

		
				6. 

				Шао Си

				1190 — 1200

				15. 

				Бао Ю

				1253 — 1258

		

		
				7. 

				Жя Тай

				1201 — 1207

				16. 

				Кай Цин

				1259

		

		
				8. 

				Кай Си

				1205 — 1207

				17. 

				Жун Ту

				1260

		

		
				9. 

				Жян Дин

				1208 — 1224

				 

				 

				 

		

	

	 

	3. Монголын их Юань улс

	 

	
		
				№

				Хааны нэр

				Оны цол

				Он

				№

				Хааны нэр

				Оны цол

				Он

		

		
				1. 

				Хубилай 

				Жи Юань

				1260 — 1294

				8. 

				Есөнтөмөр 

				Тай Дин

				1324 — 1327

		

		
				2. 

				Өлзийт хаан

				Юань Жэ

				1295 — 1296

				9. 

				Есөнтөмөр

				Тянь Ли

				1328 — 1329

		

		
				3. 

				Өлзийт хаан

				Да Дэ

				1297 — 1307

				10

				Төгстөмөр

				Жи Шунь

				1330 — 1332

		

		
				4. 

				Хайсан хүлэг 

				Жи Да

				1308 — 1311

				11

				Тогоонтөмөр

				Юань Ту

				1333 — 1334

		

		
				5. 

				Буянт хаан

				Хуан Цин

				1312 — 1313

				12

				Тогоонтөмөр

				Жин Юань

				1335 — 1340

		

		
				6. 

				Буянт хаан

				Янь Ю

				1314 — 1320

				13

				Тогоонтөмөр

				Жи Жэнь

				1341 — 1354

		

		
				7. 

				Гэгээн хаан

				Жи Жи

				1321 — 1323

				14

				Тогоонтөмөр

				Лю Фу Тун

				1355 — 1368

		

	

	 

	4. Хятадын Мин улс

	 

	
		
				№

				Оны цол

				Он

				№

				Оны цол

				Он

		

		
				1. 

				Хун У

				1368 — 1398

				10. 

				Хун Жи

				1488 — 1505

		

		
				2. 

				Тянь Вэнь

				1399 — 1402

				11. 

				Жэн Дэ

				1506 — 1521

		

		
				3. 

				Юн Лэ

				1403 — 1424

				12. 

				Жя Жин

				1522 — 1566

		

		
				4. 

				Хун Ши

				1425

				13. 

				Лун Чин

				1567 — 1572

		

		
				5. 

				Сюнь Дэ

				1426 — 1435

				14. 

				Вань Ли

				1573 — 1619

		

		
				6. 

				Жэн Ту

				1436 — 1449

				15. 

				Тай Чан

				1620

		

		
				7. 

				Жин Тай

				1450 — 1456

				16. 

				Тянь Ци

				1621

		

		
				8. 

				Тянь Шунь

				1457 — 1464

				17. 

				Чэн Жэнь

				1628 — 1643

		

	

	 

	5. Манж Чин улс

	 

	
		
				№

				Оны цол

				Он

				№

				Оны цол

				Он

		

		
				1. 

				Эеэбэр засагч

				1644 — 1661

				6. 

				Төр гэрэлт

				1821 — 1850

		

		
				2. 

				Энх-Амгалан

				1662 — 1722

				7. 

				Түгээмэл элбэгт

				1851 — 1861

		

		
				3. 

				Найралт төв

				1723 — 1735

				8. 

				Бүрэнт засагч

				1862 — 1874

		

		
				4. 

				Тэнгэр тэтгэсэн

				1736 — 1795

				9. 

				Бадаргуулт төр

				1875 — 1908

		

		
				5. 

				Сайшаалт ерөөлт

				1796 — 1820

				10

				Хэвт ёсны 

				1909 — 1911

		

	

	 

	Энэ мэтчилэн улс гүрэн тус тусдаа өөрийн хаан эздийн хаан ширээнд суусан он цаг хугацаагаар нь оноо нэрлэж цаг хугацаа, түүхэн хэрэг явдлаа тэмдэглэж байсны зэрэгцээ нэгэн шашинт улс түмнүүд тухайн шашныг үүсгэсэн хүний төрсөн оныг анхдугаар он болгоод түүнээс хойш тухайн шашны зүтгэлтний нэрээр эсвэл уг шашинтай нь холбоотой нэрээр оныхоо нэрийтлийг өгч нэрлэсээр ирсэн байна. Тухайлбал: Дэлхийн гурван их шашныг үндэслэсэн Будда, Мухаммед, Христ гуравтай холбоотой он тоолол байдгаар барахгүй зарим нь өнөөг хүртэл хэрэглэгдсээр байна. Энэхүү шашин шүтлэгтэй холбоотой он тоолол нь нэг улс орноор бус харин тухайн шашныг шүтдэг нийт үндэстэн угсаатны хэмжээнд даган мөрдөж баримталдаг тоолол болсон. Тухайлбал Лалын шашинт нийт улс түмэнд өнөөг хүртэл баримталсаар буй “Хижрийн тооллын ёс” нь Лалын шашныг үндэслэсэн Мухаммедтай холбоотой юм. 

	2. БУДДЫН ОН ТООЛОЛ 

	Бурхан шашны түүхийн сударт Шагжимунийн мэндэлсэн он цаг буюу нас барсан он цагаар нь он тооллын эх болгох ёс буй. Гэвч Бурхан багшийн мэндэлсэн буюу нас барсан он цагийн тухай адил бус санал олон байна. Дорно дахины Буддын соёлт ард түмний дунд Буддын тооллыг баримтлан түүх шашны түүхэн хэрэг явдлыг тэмдэглэдэг боловч Бурхан багш яг хэзээ төрсөн талаар адил бус зөрүүтэй он жил өнөөг хүртэл оршсоор ирсэн тул түүхэн бодит он цаг хугацаатай зөрөх тохиолдол гарах юм. Тиймээс энэхүү нэгэн сэдэт зохиолыг бичихийн ялдамд Бурхан багшийн төрсөн он жилийн талаар өөрийн саналыг өгүүлсү. 

	“Шинжлэх ухааны үндэслэлтэй шашин гэж байдаг бол Буддын шашин байхсан” гэж А. Эйштейний бахархан үнэлсэн Буддын шашин Буддын гүн ухаан хэмээн хэлэгддэг бурхны шашныг үүсгэн дэлгэрүүлсэн Будда буюу Сиддихарта бол Энэтхэгийн Сахьяа (Шаги) удмыхны хаан язгуурт Шагж овгийн тэргүүн Шуддагодана буюу Монголчилбол Ариун идээт хааны гэрт мэндэлжээ. Бурхан багшийн намтар түүхийг дэлхийн олон орны эрдэмтэд эртнээс нааш судалсаар ирсэн боловч түүний хэдий үед амьдарч байсан болон төрсөн, нирваан дүр үзүүлсэн он цаг нь тодорхой бус төдийгүй хоорондоо зөрөөтэй хорь гаруй санал дүгнэлт тэмдэглэгджээ. Үүнээс үзвэл Бурхан Буддагийн төрсөн он цагийг нэгэн мөр болгож тогтоогүй нь ойлгомжтой байна. “Төвөдөөр уламжлагдсан алдартай дөрвөн зүйлийн адил бус судалгаанд: 

	1. Сахья сургалтынхан Бурханы нөхцсөн оныг Нийтийн он тооллын өмнөх 2134 оны улаагчин гахай жил гэх. 

	2. “Зандан зуугийн эх үндэс” хэмээх номд Бурханы мэндэлсэн он цагийг Нийтийн он тооллоос өмнөх 1027 он. 

	3. Цагийн хүрдний тооллын Пүг сургалтанд Бурханы мэндэлсэн он цагийг МЭӨ — х 961 оны цагаан бичин жил гэх Бурханы нөхцсөн он цагийг МЭӨ — х 881 оны цагаан луу жил гэх. 

	4. Банчины өгүүлэлд Бурханы нөхцсөн он цаг нь Нийтийн он тооллын өмнөх 544 оны улаагчин гахай жил”57 гэх мэтээр дурджээ. 

	Үүний зэрэгцээ Бурхан багшийн төрсөн жилийн талаар нийгэм болон түүх гүн ухаан судлаачид бас судлан сонирхсоор ирсэн билээ. Энэтхэгийн гүн ухаантан Сарвапали Радхакришнан “Энэтхэгийн гүн ухаан”58 номдоо Буддын мэндэлсэн оныг “МЭӨ 567 он” хэмээн үзсэн бол түүхч, доктор Б. Лүния “Энэтхэгийн соёлын хөгжил” зохиолдоо “Будда МЭӨ 563 оны үед төрсөн” гэв. “Олон зуун жилийн он дарааллын бичигтэй гэж гайхагддаг Цейлоны Ланкийн сүмийнхэн Буддын нас эцэлсэн оныг МЭӨ 544 он”59 хэмээн тооцдог. Мөн Жавхарлал Неру “Энэтхэгийг нээсэн нь”60-дээ “Будда 80 насандаа МЭӨ 544 онд нөгчсөн” гээд энэ оныг уламжлалт он болгож үздэг хэмээн тэмдэглэжээ. Тиймээс Бурхан багшийн нирваан дүр үзүүлсний 2500 жилийн ойг 1956 онд Буддын шашинт улс орнууд өргөн дэлгэр тэмдэглэн өнгөрүүлж байжээ. Хуучин ЗХУ-д 1960 онд хэвлэгдсэн “Философийн нэвтэрхий толь бичиг”-т “МЭӨ 563 — 483 онд Будда амьдарч байсан гэж үздэг билээ” хэмээн бичжээ. 

	Монголын эрдэмтэд Бурхан багшийн амьдрал түүх, сургаал номлолыг нь сонирхон судалж, сурталчилсаар ирсний зэрэгцээ төрсөн цаг хугацааных нь талаар өөр өөр үзэл бодлыг илэрхийлсээр иржээ. XIX зууны Монголын их бичгийн хүн В. Инжинаш “Хөх судар” романдаа “Гоодом Шагимуни бурхан гэгээн эртний Жөү улсын V хаан Жөү Жао ваны 32-р оны цагаан бичин жилийн 4-р сарын 7 — ноо ертөнцөд мэндлээд... Жөү улсын Гүн ваны VI оны цагаан луу жилийн 4-р сарын 16-наа бурхан нирваан болов. Бурхан 81 сүүдэртэй ажгуу”61 хэмээн бичсэнийг Хятадын он тоололтой тулган үзвэл Жао ваны хаан ширээнд суусан жил нь ХТӨ 1052 он. Тэгвэл Жао ваны 32-р он гэдэг нь 1020 он болно. Жөү улсын Гүн ван МЭӨ 946 онд хаан ширээнд суусан нь тодорхой тул түүний VI он ХТӨ 940 он байх болно. Их бичгийн хүн Инжинашийнхаар бол Бурхан багш ХТӨ 1020 онд төрөөд ХТӨ 940 онд нирваан дүрийг үзүүлжээ. 

	Монголын сүүлийн үеийн судлаачдын санал ч хоорондоо эрс ялгаатай байна. Гүн ухаан судлаач доктор Д. Дагвадорж “Монголын шашин суртахууны тайлбар толь”-доо “Бурхан Будда бол Энэтхэгийн Сахьяа удмын хаан язгуурт Шуддогодана хааны хүү бөгөөд МЭӨ 624 оны орчим төржээ”62 гэсэн бол Буддын гүн ухаан судлаач З. Арилдизэмбэ “Дээд бясалгал”63 номдоо Шагж хэмээх язгуурын Ариун идээт хааны хүү Дондов нь МЭӨ 624 оны зуны эхэн сарын 15-нд мэндэлсэн гэв. Эд нар Ж. Неругийн саналыг гол болгожээ. Буддын судлалын тэргүүн, зохиолч асан О. Дашбалбар “Бурхны мэлмий”64 зохиолдоо “МЭӨ 544 онд ертөнцөд ирж, 80 нас сүүдэртэйдээ нирваан дүрийг үзүүлсэн” гэв. “Товчлон хураасан шашны зурхай” сударт “Бурхан багш Шагимуни энэ замбуутивд Энэтхэг орноо анх төмөр мичин жилд Содетоны хааны хүү болон мэндлэв. 81-р төмөр луу жилийн могой сарын 15-наа нирваан дүрийг үзүүлэв. “65 гэжээ. Инжинаш цагаан мичин жилийн 4-р сарын шинийн 7 — ноо ертөнцөд мэндлээд... цагаан луу жилийн 4-р сарын шинийн 6-наа нирваан дүрийг үзүүлсэн” гэжээ. Доктор Ж. Неругийн эш үндэс болгон авч үзсэн Бурхан багшийн төрсөн МЭӨ 624 он нь бич, таалал төгссөн 504 он нь луу жил болно. Мөн Төвөдөд дэлгэрсэн Цагийн хүрдний тооллын Пүгийн ёсныхон Бурханы мэндэлсэн он цагийг цагаан бичин жил, нөхцсөн он цагийг цагаан луу жил гэх. Үүнээс үзвэл Бурхан багш “Бич жилд төрөөд луу жилд таалал төгссөн” нь тодорхой аж. Түүгээр ч үл барам цагаан буюу төмөр мичин жилд төрөөд төмөр луу жилд нас барсан нь олонтоо давтагдаж байна. 

	Зурхайн ухааны гол ухагдахуун болсон найман өдөр сар жилийн давтамжтай билгийн шинжит найман хүлэлд есөн өдөр, сар жилийн давтамжит аргын шинжит есөн мэнгийг байрлуулахад есөн янзын хувилбартай байдаг. Энэхүү есөн хувилбараас таван шар мэнгэ голлосон тохиолдлыг нь анхны эш үндэс зурхайн бэлэг тэмдэг болгон авч үздэг. Бурхан багшийн амьд сэрүүн үед номлосон Буддын их хөлгөнд хамаарах цагийн хүрдний язгуурын Дандарын номлол болон Зурхай ухааны гол гол судар ном домог ярианд чухам яагаад заавал “Таван шар мэнгийг тухайн жилд нь оноон голд нь байрлуулсан тохиолдолыг анхны суурь үндэс бэлэг тэмдэг болгон авч үздэг тухай тайлбарлахдаа Бурхан багш таван шар мэнгэтэй жил төрсөн” хэмээн үзсэнтэй холбоотой ажээ. 

	Тиймээс Бурхан багш “Таван шар мэнгэтэй төмөр бичин жил төрөөд наян нас сүүдэр дээрээ төмөр луу жилд нирваан дүрийг үзүүлсэн” нь маш тодорхой байна. Дээрх эрдэмтэн мэргэдийн дурдсан он тооллоос Инжинаш авгайн тодорхойлсон Бурхан багшийн төрсөн хэмээн үзэж буй ХТӨ 1020 он нь таван шар мэнгэтэй төмөр бичин жил, нирваан дүрийг үзүүлсэн 940 он нь төмөр луу жил боловч одоогийн Балба улсын нутаг болох Гималай уул орчмын төв хэсэгт буй Люмбин гэх нутагт Буддын өвөг дээдэс болох Шаги удмынхны тэргүүлсэн жижиг улс нь ХТӨ VII — VI зууны үед оршин тогтнож байсан нь тодорхой тул дээрх он тоолол нь үнэн бодитой он жил биш бололтой. Ланкийн сүм болон Неру нарын Бурхан багшийн төрсөн хэмээн үзэж буй ХТӨ 624 он нь таван шар мэнгэтэй бичин жил насан хутгийг олсон 544 он нь луу жил боловч тухайн жилийн хамгийн гол утга шинж зүй тогтолыг илэрхийлдэг махбод нь төмөр бус модон махбод таарч буй нь эргэлзээ төрүүлж байна. ХТӨ VII — VI зууны үед оршин тогтнож байсан Шаги удмынхны жижиг улсыг Шуддагодана хааныг тэргүүлэн захирч байх үед 180 жилийн давтамжит зүй тогтлоор үргэлжилдэг “Таван шар мэнгэтэй төмөр бичин жил нь ХТӨ 660 он”-той таарч байна. Тиймээс Бурхан багш Будда ХТӨ 660 оны таван шар мэнгэтэй цагаан бичин жилийн зуны эхэн сарын шинийн долооноо Шуддагодана хааны гэрт эх Майяагаас мэндэлж 80 нас сүүдэр дээрээ буюу ХТӨ 580 оны төмөр луу жилийн зуны эхэн сарын 15-наа нирваан дүрийг үзүүлжээ. Бурхан багш хорвоод мэндэлснээс хойш өнөөг хүртэл буюу 2011 он хүртэл 2678 жил өнгөрч байна. 

	



	


НЭГДҮГЭЭР БҮЛЭГ - МОНГОЛЫН ЭРТНИЙ УЛСУУДЫН ОДОН ОРОН ЗУРХАЙ СУДЛАЛЫН МЭДЛЭГ УХААН

	1. 1. ХҮННҮ УЛСЫН ОДОН ОРОН, ЗУРХАЙ СУДЛАЛЫН МЭДЛЭГ УХААН (МЭӨ III — МЭ I)

	МЭӨ 209 онд байгуулагдсан Хүннү гүрэн нь МЭ-ий 92 онд өмнөд, умард Хүннү болж задрах хүртлээ Төв Азийн газар нутгийг 300 гаруй жил ноёрхсон байна. Энэ хугацаанд тэдний эрхшээлд зүүн зүг буюу Шар мөрнөөс баруун тийш Ил тарвагатай хүрч, хойноос урагш Байгаль нуураас Цагаан хэрэм хүрсэн өргөн уудам газар нутаг орж байжээ. Ийм өргөн уудам нутагт Хүннүчүүд тал нутгийн соёлыг үүсгэн бий болгосноор барахгүй хөрш зэргэлдээ орнуудтай эдийн болон оюуны соёлыг өргөнөөр солилцож байв. Ялангуяа Тан улсын үед Хүннү, Хятадын одон орон зурхайн мэдлэг ухааны ололтууд харилцан бие биедээ эрчимтэй нөлөөлж байсан үе юм. Үүний нэг тод жишээ бол одон орон зурхайн ухааны гол үндэс суурь болсон арга билиг, таван махбодын сургаал юм. 

	Монголын одон зурхай судлалын ухааны үүсэл хөгжилт нь аль эрт үед холбогдох нь ойлгомжтой боловч түүх сударт тэмдэглэж үлдсэн нь Хүннүгийн үетэй холбоотой аж. Сурвалж бичигт Хүннү нарын тухай бичихдээ тэд сар тэргэллэх үеэр аян замдаа гараад сар таллах үеэр гэртээ буцаж ирдэг байсан нь эртний уламжлалтай байжээ. “Одон гараг сарны байдлыг харж байж аливаа үйлдлээ эхэлдэг”66 болохыг Хан улсын сударч түшмэл “Хүннү нар дайн байлдаан хийхдээ хэзээд сарны тэргэлийг хүлээнэ” гэж бичсэн байна. Үүгээр үзэхэд Хүннүчүүдийн “Сарны тэргэл”-ийг үзэж дайтах байлдах болон баяр цэнгэлийн өдрөө сонгодог байсан нь Чингис хааны үед “Улаан тэргэл” өдрийг сонгож дайнд мордон, нүүж сууж байсан заншлын уг сурвалж болох юм. Хүннүчүүд одот тэнгэрийг шинжиж байлдах эсэхээ тогтоосны дараа дайн байлдаанд орохоос өмнө тэнгэр одыг тахин сүсэглэж“ байлдахдаа Ху Жин одыг тахидаг байсан байна. “Түүх тэмдэглэл-тэнгэрийн ноёны бичиг”-т “Тэнгэрийн хоёр од гиртиг, ровагини хооронд улсын гол хил тэнгэрийн оёдол байна. Тэнгэрийн оёдолын өмнө Хува Ши Жин улс, тэнгэрийн оёдлын хойно харь Ди Жин улс” гэснээс үзвэл гиртиг од бол Хүннүгийн од, ровагини од бол Хан улсын од болохыг өгүүлжээ. 

	Хүннүчүүдийн байлдахдаа тахидаг “Ху Жин од” бол Хүннүгийн од гэсэн үг буюу “Гиртиг од” болохыг одон орон судлалын бүтээлд дурдсан нь бий. Түүх сурвалжид Хүннүгийн дайсан Хан улс ч Хүннүгийн гиртиг одыг ажиглан шинжиж, Хүннүгийн талаар мэргэ төлгө тавьж зурхайлдаг байв. Хамгийн сонирхолтой нь Хүннү улсыг төлөөлсөн хэмээн үздэг Хүннүчүүдийн шүтдэг гиртиг долоон одыг багцлан зурсан зураг Монь уулны хадны сүг зурагт дүрслэгдсэн байгаа юм. Энэхүү гиртиг од нь шар замын дагуух 28 одны доторх өрнө зүгийн “цагаан барсын орд”-д багтдаг тул Хүннү нар тэнгэрийн эрхсийн хөдөлгөөний мөн чанарыг танин мэдэж байсны зэрэгцээ одон орон судлалын гол ухагдахуун болох 28 одон орны тухай шинжлэх ухааны өндөр мэдлэгтэй байсныг илтгэнэ. 28 одон орны тухай ойлголт нь Хятадын түүхэнд Байлдаант улсын үе хэмээн тэмдэглэсэн МЭӨ 476 — 209 онуудад дэлхийг бөмбөрцөг биет гэж сэтгэх болсон цагаас одон орон судлалд орж ирсэн байна. 

	Доктор Б. Ринчен “Хүннү улсын үед аян дайнд мордохдоо заавал сарын эхний дэлгэрч байгаа цагт тохиолдуулан 15-ны өдөр морддог байжээ гэж хоёр мянга гаруй жилийн өмнө байсан Хятад сударч Сыма Цзяны “Ши Жи” гэх түүхийн тэмдэглэлд буйг”67 эш татсан бол “Хүннү нар сар тэргэллэх үеэр аян замдаа гараад сар таллах үеэр гэртээ ирдэг гэснээс үзэхэд энэ нь эртний уламжлалтай бололтой. Ийнхүү сарыг эрхэмлэх үзэл сарны тухай домог зүй нь мөн чанартаа сарны зурхай билгийн үүсэлтэй хамаатай”68 болохоор Хүннү гүрний үед сарны тооллыг хэрэглэж байснаар барахгүй энэхүү сарны тоололдоо 12 амьтны нэрийг авч хэрэглэсэн байна. 

	Түүхч эрдэмтэн доктор Г. Сүхбаатар “Монголын эртний өвөг” зохиолдоо: “Хүннү нар амьтны мөчлөгийн 12 жилийн он тоолол хэрэглэж байсан гэх үндэс байна”69 гээд мөн Сяньби нар энэ талаар зохих хэмжээний мэдлэгтэй байсныг дурдсан төдийгүй олон эрдэмтэн мэргэд 12 жил амьтны мөчлөг тооллын үүслийг Хүннүтэй холбон үздэг нь бас ч түүхэн үнэнтэй болно. 

	Арван хоёр жилийн тооллыг тусгайлан судалсан эрдэмтэн И. В. Захарова, П. А. Будерг нар “Түрэг Монголчуудын дунд цаг тооллын эргэлтэд амьтныг хэрэглэж байсан тухай” судалгааны өгүүлэлдээ: “12 жилийн амьтны үе бол балар эртний хүй нэгдлийн байгуулалтын харьцаа үүсч байсан аймаг ястны дунд болон Төв Азийн нутаг дэвсгэрт ХТӨ болон ХТ-ын эхний зууны үед үүсчээ”70 гэснийг Хятад судлаач Францын эрдэмтэн Э. Шванн Хятадын түүхэн сурвалжийг ашиглан 1905 онд хэвлүүлсэн “Түрэгүүдийн 12 амьтнаар цаг тооллын эргэлтийг тоолж байсан нь” гэх өгүүлэлдээ Хүннүчүүд нь 12 жилийн амьтны үе тооллыг үүсгэсэн гэдэг таамаглалыг бүрэн дэмжсэн юм. Энэхүү таамаглалыг Хятадын эрдэмтэд зөвшөөрсөн төдийгүй Хятадын түүхч Чжао И (1727 — 1844 он) аванхоёр жилийн тооллыг Хан үндэстэн Баруун Хан улсын үед (ХТӨ 206 — ХТ 25 он) Хүннү аймгаас авсан гэж давхар батлав. Хүннүгийн хаан “Шаньюй өглөө ордноосоо гарч ургах наранд, орой саранд мөргөн могой нохой өдөр эрхэмлэдэг”71 байсан мөн “Хан улсын бичиг Хүннүгийн шастир”-т: “Шаньюй өглөө эрт хүрээнээс гарч мандах нарыг тахиж, шөнө болбоос сарыг тахина. Тэдний суудал нь ахмад нь зүүн талд умарш хандан сууж, нар мандах зүгийг эрхэмлэнэ... Хэрэг учирт ямагт сарыг дагаж, сар дүгрэг болвол идэр чийрэг нь байлдаанд орж, сар хэлтгий болвол цэрэг ухарна”72 гэж тэмдэглэсэн зэргээс үзвэл тэд сарны хөдөлгөөн болон цаг хугацааны мөчлөг дахь жил, сар, өдөр гэсэн үечлэлийг 12 амьтнаар илэрхийлэхдээ сайн муу өдрийг сонгож тодорхой хэдэн өдрийг эрхэмлэдэг байсан тухай энэ мэтчилэн түүхэнд олонтоо тэмдэглэн үлдээжээ. 

	“Эсгий туургатны түүх”-нд “Хойд Хан улсын бичиг өмнөд Хүннүгийн шастир”-аас эш татсаныг үзвэл “Хүннүгийн заншил нь жил бүр гурван удаагийн Лууны тахилга хийнэ. Ямагт цагаан сар, таван сар, есөн сарын шар өдрийг сонгон тэнгэр сахиулсныг тахидаг”73 гэж тэмдэглэсэн байна. “Луу тахина” гэгч луу од тахихыг хэлж байна. 28 одны доторх “Хөх Лууны одны орд”-ыг зааж байна. “Билгийн улирлаар тооцвол тэр үеийн жилийн эхэн сарын үдшээр луу од мандана. Зуны туйлын урьд хойно тохиолдох таван сард луу од яг огторгуйн дагини дотор, есөн сар болоход мөн газарт шингэнэ. Энэ гурван цагт тэнгэр тахих нь яг зүйд нийцнэ”74 гэснээс үзвэл Хүннүчүүдийн Лууны тахилга од эрхсийн орчил хөдөлгөөнтэй холбоотой байгаль цаг уурын хувиралтанд зохицуулсан одон орон судлалд тулгуурласан шинжлэх ухааны үндэслэлтэй тахилгууд ажээ. Тухайлбал: жилийн эхний сард луу од мандахад түмэн бодис амилан сэргэж юм бүхэн эхлэх энэ үед Хүннүчүүдийн жилийн эхний бага хуралдай “Шаньюй ордонд” болж шинэ жилийн баяр хийдэг нь сүүлийн үеийн Монголчуудын “Хувь сар буюу цагаан сар” юм. Зуны туйлын өмнө буюу хойно болох үдшийн бүрийгээр огторгуйд луу од мандах таван сард тэнгэр дулааран, уул ус ногоорч, мал сүрэг тавтай бэлчин, сүү сааль элбэгших тул Лууны хотод их хуралдай болж овоо тахилга хийж тэнгэр газрын сахулсанг тахидаг тахилга нь өнөөг хүртэл уламжилсан билээ. Луу од шингэж гиртиг од дорно зүгээс мандан гарах намрын дунд сард агт морьд таргалан баян тансаг болох үед адуу малаа тоолон, хүн ардаа бүртгэж авах их хуралдай Дайлинд болдог байна. 

	“Хүннү нарын цагаан сар, тав, есөн сарын гурван тахилга бөөгийн шашны зан үйлээр гүйцэтгэдэг байсан нь тодорхой. Хүннүчүүд 5-р сард цугларан тэнгэр тахидаг байжээ. Эдгээр тахилга нь Монголчуудынхтай шууд залгамж холбоотой гэж хэлэхээр байна”75 гэж доктор Г. Сүхбаатар бичсэн байна. Тэрээр цааш нь Чжао Хун, В. Рубрук, М. Поло, Инжинаш нарын мэдээгээр Монголчууд цагаан сараас гадна 5, 9-р сард цагаан гүү барин тэнгэр тахин сацал өргөдөг байсан нь ээлтэй, өлзийтэй өдөртэй холбоотой болох талаар дурдсан байна. Эрдэмтэн Х. Сэрройс эдгээр сар өдрийг “Зулга тахилга” гэдэг болохыг олж тогтоосон бол “Хан улсын шастир”-т Хүннү нар “Жилийн цагаан сард олон ноёд Шаньюйн ордонд бага хурал болж тахил үйлдэнэ. Тавдугаар сард Лууны хотод их хурал болж дээдэс тэнгэр газар, чөтгөр сахиулснаа тахина. Намар агт таргалсан хойно Дайминд их хурим хийж хүн малын дансыг тооцно” гэж Ван Хүний хэлснийг товч тодорхой тэмдэглэсэн байна. Цааш нь уг шастирт “Энд он сар өдөр шар (шороо махбодтой буюу шар, шарагчин) байна” гэж тэмдэглэсэн бол бас өөр нэгэн тэмдэглэлд “Хүннүчүүд шар, шарагчин өдрийг эрхэмлэнэ... тэнгэр тахихдаа шар, шарагчин өдрийг сонгож”76 тэнгэр сахиулсан тахидаг өдөр нь шар өнгөтэй буюу шороо махбодтой байхыг ихэд чухалдаг байснаас үзэхэд Хүннүгийн үед таван махбодын онолын талаар тодорхой хэмжээний мэдлэгтэй байсны шинж юм. Эдгээрээс үзэхэд Хан улсын цагаан сар нь бар сар болох бөгөөд Хүннүгийн цагаан сар ч мөн адил бар сар болох ажээ. Тиймээс Хан улс болон Хүннүгийн он тоолол нь адил байсан байна. 

	Одон орны судлал нь нэгэн зүйлийн мэдлэгийн хувьд Хүннүчүүд хүндэтгэлтэй ханддаг байсан ч түүхэн бичгээс үзэхэд Хүннүчүүд эхний үедээ “Хан улсын цагаан сарын шинийн нэгнийг хэрэглэхгүй” гэдэг нь хэдийгээр улс төрийн шалтгаантай боловч түүнийг улам дэлгэрүүлжээ. Өөрөөр хэлбэл Хүннүчүүд өөрийн цаг улирлын тооны бичигтэй болж чадсантай холбоотой юм. Хүннүчүүд чухам ямар зурхай хэрэглэж байсан тухай тодорхой тэмдэглэл үгүй боловч түүхэн баримтаас үзэхэд “байгалийг ажиглан цаг улирал тогтоох” билгийн улирлын зурхайн ёсыг ашиглан хэрэглэж байсан гэж үзэлтэй. Ямар зурхайг хэрэглэсэн ч тэр Хүннүчүүд цаг улирлаан тогтоох одон орны цаг тоолол лав байжээ. Энэ тухай “Эсгий туургатны түүх” номд “Тэд нарын нэгэн жил хавар, зун, намар, өвөл буй. Нэг жил нь мөн л арван хоёр сартай. Эдгээрээс үзвэл Хүннүгийн цаг улирал нь Хуашияантай ялгаагүй” гэсэн байна. 

	“Хан улсын бичиг цаг улирлын тэмдэглэл” — д: Хятад улс нь Сияа, Шан, Жоу гурвын сүүлч Ляо, Тан, Жин, Хан, Жоу таван төрийн эцэст сударч түшмэл тэмдэглэлээ алдаж Хүннү нар Хуашияантай харилцан нийцэх цаг улирлыг хэрэглэсэн нь яг Монголын нутагт тархан орсон Хуаншияаны цаг улирлын ухаантны нөлөөнөөс болсон байна. Үнэхээр ийм байсан юм бол Хүннүгийн иймэрхүү зурхай нь хэрэглэхэд өн удаан боллоо”77 гэжээ. Нэн ялангуяа Хүннүгийн үед таван махбодын зурхайг хэрэглэж байжээ гэдэг нь тодорхой юм. Тэд цагаан сар, 5, 9-р сарыг сонгож байсан үндэслэл нь юу байв гэхүл таван махбодын зурхайн ёсонд цагаан сар болох бар сар, 5-р сар болох морь сар, 9-р сар болох нохой сарууд нь ивээл сар юм. Үндсэндээ 12 жил амьтныг “Амь, бие, эрхтэн хийморь, сүлд” гэсэн таван махбодтой хэмээн үздэг бөгөөд харин хийморь махбод нь нэг адил жилүүдийг ивээл жил гэдэг. 

	Бар, морь, нохой гурвын ивээл болдог нь хийморь махбод нь ижилхэн төмөр махбодтой тул ивээл жил болох юм. Хүннүгийн үед таван махбодын онол байхын зэрэгцээ жил амьтныг ивээл харшаар нь ялгаж аливаа зүйлийг сонгох хэмжээнд хүртэл зурхайн ухааныг хөгжүүлж чаджээ. Хүннүгийн төр засгийн ноёд нь цэрэг дайны жагсаал хурим найр чуулган хуралдаагаа зурхайн ёсоор явуулдаг байсан бололтой. “Эсгий туургатны түүх”-нд Хан улсын үеийн судраас эш татсанаас үзвэл Хүннүгийн хаадын зохион байгуулсан засаг төрийн байгууламж нь “Дөрвөн тулгуур”, “12 их захиргаа” гэж хуваахаас гадна “24 бага захиргаа” болгон хэсэглэн хуваасан байна. Эдгээрийн үндэслэл нь одон зурхайн ухаан болно. 

	Одон зурхайн ухаанаар шинжвэл “Дөрвөн тулгуур” гэдэг нь жилийн дөрвөн улирал, “Арван хоёр их захиргаа” гэдэг нь хулгана, үхэр, бар, туулай, луу... гахай зэрэг 12 эш эрхтэн болон 12 сарын тоог илэрхийлж байгаа бол “Хорин дөрвөн бага захиргаа” нь жилийн 24 улирлын тоо болох юм. Үүгээр үзвэл Хүннүгийн хаад ноёд нь нэгэн жилд тохиох дөрвөн улирал, 12 сар, 24 улирлын хэмнэлд тулгуурлан засаг захиргааны нэгж болон цэрэг армиа зохион байгуулж байв. Хүннүчүүд тэнгэр эрхсийн зүй тогтол болон Шар замын дагуух 28 оддын ордын мэдлэг өндөр байсан болоод цэрэг армиа хүртэл тэнгэрийн таалалд нийцүүлэн зохион байгуулж ялалт олсон тухай баримт түүхэнд олон тэмдэглэн үлджээ. “Түүх тэмдэглэл — Хүннүгийн намтар”-т “Модун шаньюй дөчин түмэн морьт цэргээр Хан улсын хаан Лю Банг бүслэхэд баруун талаас цагаан морьт цэрэг арван түм, зүүн талаас нь борь морьт цэрэг арван түм, хойд талаас нь хар морьт цэрэг арван түм, өмнөд талаас нь зээрд морьт цэрэг арван түмээр даран орсон” тэмдэглэл буй. Цааш нь уг намтарт “Хүннүчүүд Хан улсын Лю Бантай байлдахдаа 28 одон ордоор цэргийн жагсаал бүрэлдүүлж дорно “Хөх Лууны орд” хэмээн бор морьт цэрэг арван түм, “улаан боширгийн орд” тул зээрд морьт цэрэг арван түм, өрнө зүг “цагаан барсын орд” хэмээн цагаан морьт цэрэг арван түм, умар зүг “яст мэлхийн орд” тул хар морьт цэрэг арван түмээр хотыг нь бүслэсэн байна. Тийнхүү одот тэнгэрийг судалж, шар замын дагуу байрласан 28 одны ордыг дайнд ашиглаж дайны нэгэн хэрэглүүр болгож байсан нь үнэхээр гайхалтай. 

	“Хорин найман одон ордыг зүүн зүгийн хөх Лууны долоон одон орд, өмнө зүгийн улаан богширгын долоон одон орд, өрнө зүгийн цагаан барсын долоон одон орд ба умард зүгийн яст мэлхийн долоон одон орд гэж дөрвөн одон ордод хуваадаг. Хэрэв хаврын эхэн сар бүрээр өмнөш хандан тэнгэрийг харвал олон одод харагдах бөгөөд тэр нь богширго шувуу дэвэх мэт тул “Улаан богширгийн орд” гэжээ. Зүүнш харахад тэр одод савраа арзайлган нисэж буй луу мэт харагдахаар нь “Хөх Лууны орд” гэв. Баруунш харахад барс тоглох мэт хэмээн “Цагаан барсын орд” гэжээ. Гэвч энэ үед умарш харвал яст мэлхий могой гэмээр нэгэнт шингэсэн тул эс олж үзнэ”78 гэжээ. Эндээс үзэхэд Монгол одон орон, зурхай судлалд өндөр хөгжилтийг олсон 28 одны ордын тухай ухагдахуун нь эртний Хүннүгийн үеэс гаралтай болохыг илтгэнэ. 

	“Нийтийн он тооллоос өмнөх 201 онд Хүннүгийн морьт цэрэг Лю Бан-ыг Бай Дуанд бүслэн байлдахдаа түүний баруун этгээд нь цөм цагаан, зүүн этгээд нь цөм хөх, умард этгээд нь цөм хар, өмнөд этгээд нь цөм улаан морьтой байжээ”79 гэсэн тэмдэглэлээс дүгнэхэд Зурхайн ухаанаар өмнө зүг нь улаан, хойд зүг нь хар, зүүн зүг нь хөх, баруун зүг нь цагааныг илтгэдэг бол энэхүү Хан улсын хаан Лю Баны дөрвөн талаас нь бүслэсэн байрлалт дөрвөн өнгийн морьт цэрэг болон засаг захиргааны нэгж, цэрэг армиа зохион байгуулж байснаас харахад Хүннүгийн үед зурхайн ухаантан цэргийн эрдэмтэн нар байсныг бүрнээ илтгэж байна. Хүннүчүүд дайснаа найман хүлил, таван махбод, 28 одны ордын зөв зүй зохистой зурхайн аргачлалын жагсаалаар бүслэн авч ялалт байгуулсан байна. Хүннүчүүд цэрэг армиа өнгөний бэлгэдэл ёсоор жагсаан байрлуулж хар зурхайн таван махбодын онол арга зүйг цэрэг дайны үйл ажиллагаанд амжилттай хэрэглэж байсны баттай гэрч юм. Хүннүчүүдийн одон орон зурхайн ухаан дахь хар зурхайн таван махбодын онол арга зүй, таван өнгөний сургаал тэдний гүн ухаан, ертөнцийг үзэх үзэл санааных нь гол цөм болж байв. Хүннүгийн үеэс нааш монголчууд цагаан өнгийг бэлэгдэх болж хаад ноёд баяр ёслолд цагаан дээл өмсөж, цагаан морь унах болжээ. 

	Түүний зэрэгцээ Хүннүчүүд байгаль цаг уурын байдлыг урьдчилан тооцон үзэж ган зуд зэрэг байгалийн хүнд хэцүү цаг хугацааг байлдааны нэг хэрэгсэл болгож байсныг одон орон зурхайн ном болон түүхэн сурвалжид “Хүннүчүүд морины жолоог өмнөш залсан үеийг шинжвэл ямагт одон орны шинж тэмдэгтэй аж. Хан улсын төрийн таван махбодын ухаантан (зурхайч) нар үүнийг төлгө үздэг байсны гэрч гэдэг. Хүннүчүүд ийм үзэл онолыг хэрэглэдэг байсан бол тэд нарын цэрэг давших нь зарим нэг одон орны ухааны үзэлтэй байсан бөгөөд наад зах нь тэдгээр ган гамшиг нь тэд нарын цэрэг дайчлан байлдаан хийх шалтгааны нэг болгон”80 ашиглаж байсныг бичжээ. Хүннүгийн одон зурхайчид од гарагуудын хөдөлгөөн хэмнэлээр хоёр, гурван жилийн цаг уурын байдлыг тооцон гаргаж чаддаг байжээ. Эндээс дүгнэн үзэхэд Хүннүгийн одон зурхайчид байгаль цаг уурын төлөв байдлыг урьдчилан мэдэхэд гол тулгуур болдог таван гараг хийгээд 28 од төдийгүй 24 уур улирлын талаар өргөн мэдлэгтэй байсныг харуулах юм. Хүннүчүүд нь нарны хэмнүүр ашиглан сүүдрээр цаг мөчийг тогтоож байсны зэрэгцээ гоожуур цагийг ашиглаж байсны баримт болох олдворыг 1977 онд Хүннүгийг уугуул нутаг болох Өвөр монголын Их зуу аймгаас илрүүлжээ. Энэ гоожуур цагийг МЭӨ — х 27 онд баруун Хан улсын үед үйлдсэн болохыг археологчид тогтоосон байна. “Нарны хэмнүүр ба гоожуур цаг нь тэр үеийн одон орон судлалын чухал багаж бөгөөд цаг хугацааг хэмжих гол хэрэгсэл болж байсан юм. 

	Хүннүчүүд үүнийг хэрэглэж байсан явдал бол Хятадын одон орон, зурхай судлалын тоног төхөөрөмжийг хүлээн авч өөрийн хэрэгцээнд ашиглаж байсныг баталж байна. Хүннүчүүд өндөр хөгжилтэй бусад орнуудтай харьцах явцдаа одон орон судлалын шинэ мэдлэг мэдээлэл болон сүүлийн үеийн багаж хэрэгслэлийг хүлээн авч өөрийн хэрэгцээнд авч хэрэглэж байсан тул Хүннүгийн одон орон судлал ч маш түргэн хөгжсөн байна. Тэнгэрийг ажиглан одот тэнгэрийг шинжихэд одон орон судлалын тоног төхөөрөмж хэрэгтэй байхаар барахгүй одон орон судлалын оргилыг байгуулах нь зүйн хэрэг юм. Хүннүчүүдийн Их хуралдай болж байсан газар буюу одоогийн Архангай аймгийн Тамирын голд тэр үеийн тэнгэр тахиж, оддыг шүтэх тавцан буюу одон орны оргил байсан байна. 

	Мөн үүний зэрэгцээ Хүннүгийн эрдэмтэн мэргэд ч өөрсдөө одон орон зурхай судлалын багаж төхөөрөмжийг санаачлан хийж одон орон судлалдаа ашигласнаар ирсний зэрэгцээ “Лю Жуу сууринд суусны дараа “Үүрд баясгалант ордны зүүнд ноёдын хүүхдийн сургууль байгуулж төв ордны баруунд бага сургууль байгуулж” зуун овогт залуучуудаас охийг шилэн мэргэн 500-н сурагчийг суралцуулсан бөгөөд нэрт эрдэмтэн сургагч багш залан эрхэлсэн”81 энэ үед одон орон зурхай судлалын эрдэмтэн мэргэд олноор төрөн гарч одон орон зурхай судлалч өндөр түвшинд хүрснийг түүхэн сурвалжид тэмдэглэн үлдсэн байна. 

	“Шүй Жин бичиг — Хууль түүхийн ойллого”-т “Лю Жуун Гуаваны IV онд бөөрөнцөг загвар цутгажээ. VIII онд хараа шугам цутгав” гэсэн бол “Шүйн бичиг одон орны цадиг”-т “Лю Жууны тэрхүү бөөрөнцөг загварыг нарийн дүрсэлсэн болохыг дурдсан бол Хятадын одон орон зурхай судлаач Шу Шүн Лин “Хүннүгийн шинжлэх ухаан техник” бүтээлдээ “Лю Жууны үйлдсэн бөөрөнцөг загвар бүтэцийн хувьд маш нарийлаг оновчтой хөдлөх нь ялгам, үйлдсэн дүрс нь гоё мөртөө тэгш хэмтэй хүний сэтгэлийг хөдөлгөн нүдийг хужирлана. Үүнийг Жан Хен үйлдсэн болов уу хэмээн эндүүрнэм. Харин түүний дээр бичигдсэн үсгийг хянавал Гуаваны VI онд (НОТ 323 он) Лю Жуу зурхайч түшмэлд зарлиг болгосон байна. Түүнээс сая үүнийг Лю Жуу үйлдсэн болохыг мэдэв”82 гэж бичсэнээр барахгүй энэ төхөөрөмж нь умард нүүдэлчин үндэстний бүтээсэн одон орон судлалын багаж хэрэгслэлийн анхны суурийг тавьсан болохыг дурдсан байна. Лю Жууны өвөл зуны туйлыг тогтоож, 24 улирлыг бодон гаргахад чухал тулгуур болдог одон орон судалгааны төхөөрөмж болох сүүдэр хэмжих хараа шугамыг 325 онд зохиож цутгаж чадсан явдлыг нь одон орон судлаачид бахдан бичжээ. 

	Ер нь хараа шугамын хэмжүүр бол одон орон судлалд маш чухал төхөөрөмж болох бөгөөд дэлхийн одон орон судлалын багаж төхөөрөмжийн түүхэн дээрх хамгийн эртний хэрэгслийн нэг гэж үздэг. Хүннүгийн одон орон судлалын багаж төхөөрөмжийн түүхэнд томоохон нээлт болж чадсан Лю Жуугийн зохиож 331 онд бүтээсэн “Бөөрөнцөг тэнгэрийн загвар” нь од эрхсийн хөдөлгөөн байршлыг хэмжин тогтоодог төхөөрөмж тул Хүннүгийн одон орон судлал нь шинжлэх ухааны өндөр түвшинд хүрснийг харуулна. Хожим нь Хан улсын цэрэг довтлохдоо Лю Жуугийн ордонг шатаан устгаад дээрх төхөөрөмжүүдийг авч явсан байна. Тиймээс умард Вэй улсын тавгач Хүй Жин 398 — 403 онуудад Хүннү буюу нүүдэлчин үндэстний одон орон судлалын ууган бүтээл болох Лю Жуугийн бөөрөгцөг тэнгэрийн загвар төхөөрөмжүүдийг ашиглан одон орон судлал хийж байсны ялдамд 412 оны үед энэ төхөөрөмжийг дуурайн шинэ хэмжүүр бүтээсэн боловч “Лю Жуугийн хэмжүүрээс онц ялгаагүй”83 болохыг “Сүн улсын бичиг”-т тэмдэглэснийг үзвэл Лю Жуугийн хэмжүүр нь тухайн үедээ өндөр түвшинд хүрснийг харуулна. 

	Хүннүчүүд 12 жил амьтны тооллын суурийг тавьж зурхайн хувьд өндөр мэдлэгтэй байсан нь тэр үеийн “Торгоны зам”-ын зэрэгцээ тухайн үед өөрсөдтэй нь эн зэрэгцэн гарч ирсэн Энэтхэг, Хятадын Хан улстай өргөн харилцаатай байж харилцан бие биеэсээ суралцан хөгжүүлж байсантай холбоотой. “Хүннү нар Хятадтай байнгын орон нутгийн харилцаатай байсны эрхээр Цинь улсын (ХТӨ 221 — 207 он) эзэн хаан Цинь Шихуандын нарны гэрийн 12 ордыг бэлэгдэн хийсэн 12 төмөр хүн хөргийг”84 хүлээн авч хэрэглэж байв. Ийнхүү өнөөдөр өрнө дахинд өндөр хөгжилтийг олоод байгаа ордны зурлага зурхай буюу манайхны Европын зурлага хэмээн ойлгодог 12 ордны зурхайн тухай ойлголт нь аль эрт Монгол нутагт оршин тогтнож байсан Хүннүгийн үед хэрэглэгдэж байсан ажээ. Тэр үед өнөөгийн “бумба, загас, матар... “ гэхчлэн адилхан нэрлэж байсан бол харин эртний ном зохиолоос үзэж байхад тухайн үед “12 орд” гэдэггүй харин “12 гэр” хэмээн нэрлэдэг байжээ. Сүүлийн үеийн орчуулагчид Орос хэлэн дэх утгаар нь “Орд” хэмээн орчуулснаас хойш 12 орд хэмээн нэрлэж хэвшсэн байна. Энэхүү орд буюу гэрийн зурхайн зурлагыг Хүннүгийн үеэс эхлэн XVII зууны үе хүртэл Монголчууд хэрэглэж байгаад Монголд шарын шашин нэвтрэн орж Төвөдийн зурхай дэлгэрэх болсон үеэс мартагдаж эхэлсэн бололтой. 

	Цинь Улсын хаан Цинь Шихуан “Улсаа мөнхжүүлэхийг мөрөөдөж түүндээ дайсагнах аливаа аюулыг урьдчилан харах оролдлого хийхдээ мэдээж төлгөч зурхайч нарт найддаг асанж. Нэгэн удаа зурхайч их хаандаа: “Цинь улсыг Ху мөхөөнө” гэсэн төлгө буулаа хэмээн айлтгажээ”85 Ингээд Цинь улс Хүннү улсыг дайлаар мордоход нь “Энэ дайныг эхлүүлэхгүй гэж Цинь Шихуаны зарим түшмэд оролдож байжээ. Тухайлбал чинсан Ли Сэ “Битгий Дундад улсыг бүрэлгэж, Хүннүг баясгаач” хэмээн эзэн хаанаа ятгасан боловч “Цинь улсын төрийг мөхөөх нь Ху мөн гэсэн нэгэн бэлгэдэл үгээс өдөгдөн Хүннү улсыг хойд хязгаарт хөөж урт цагаан хэрэм цогцлогдон”86 бүтжээ. Ийнхүү “Цин-ийг мөхөөгч нь Ху болой” гэсэн төлгөний дөрвөн үсгээр халхавч болгон дайтсан Цинь Шихуан хаан ХТӨ 210 онд нас барахдаа “Урт цагаан хэрэм”-ийг бариулсан тул Цинь улсыг Ху лав мөхөөхгүй боллоо” гэв. Гэвч төлгөний нарийн учрыг төлөгч өөрөө мэдээгүйн адил хаан бүр ч хол эндүүрчээ. Хамаг учир түүнийг нас барсны дараа эхэллээ. Цинь Шихуан хаан ширээгээ ууган хүүдээ гэрээслэсэн. Гэтэл хатан нь өөрийн хайртай дунд хүүдээ хааны тамгыг өгөхийн тулд гэрээсийг засав. Дунд хүү нь Цинь Эрши хэмээгдэн хаан ширээнд суув. Түүний нэрийг Ху Хай Цинь гэдэг ажээ. Ху Хайгийн засаглал нь догшин ширүүн дэндүү увайгүй байсан тул дөнгөж гурван жил тэсээд Лю Баньд төрөө алдав. Ийнхүү Цинь төр Шихуаны ойлгож байснаас тэс өөрөөр мөхөж Хятадын Ханлигуудын дотор хамгийн богино настай нь боллоо. Хятадын их түүхч Сы Мацянь энэ төлгийг гайхан бишрэхийн зэрэгцээ “Цинь Шихуан гадны Хуг сэрдээд өвөр дэх Хугаа эс анзаарав. “87 гэж харуусан тэмдэглэжээ. 

	



	


1. 2. СЯНЬБИ УЛСЫН ОДОН ОРОН, ЗУРХАЙ СУДЛАЛЫН МЭДЛЭГ УХААН (97 — 313 он)

	Нийтийн он тооллын 220 онд Их хянган давааны арын Эргүнэ голын өмнөд эрэг дахь Сяньби уул орчим амьдарч байсан нүүдэлчид говийн өмнөх хойнох Хүннүгийн нутгийг эзлэн авчээ. Тэр цагаас эхлэн төв Азийн нутагт эртний Хүннүгийн хойчис болон шинээр мандан боссон олон овог аймгууд нэгдэн шинэ улс байгуулсан нь Сяньбичууд юм. Төв Азид хүчирхэгжин гарч ирсэн Сяньбичууд нь эрдэмтэн бичигтнийг хураан, олон судар бичгийг цуглуулж, Сяньби үсэг зохион ном судар зохиож байсан соёлт үндэстэн болж чаджээ. Улс гүрнээ байгуулмагц “Тэнгэрт сүсэглэх яам” байгуулж эзэн хаан өөрийн биеэр одон орон, зурхай мэдэх хүмүүсийг урин авч ирж тэнгэрийн загвар, нарны хэмнүүр, гоожуур цаг мэтийн одон орон судлалын тоног төхөөрөмж үйлдэж одот тэнгэрийг шинжин, зурхай зохиож эзэн хааны хүчирхэг болохыг харуулахыг зорьж байсан явдал нь одон орон зурхай судлалыг хөгжүүлэх маш таатай нөхцөлийг бүрэлдүүлэн өгсөн байна. 

	Тиймээс Сяньбичуудын эзэн ноёд одон орон судлалын багаж төхөөрөмжийг цуглуулан, одот тэнгэрийг шинжиж төлгө зурхай бодуулж улирлын зурхай зохиолгож байсан тухай мэдээлэл түүхэн сурвалжид олонтоо дурдагджээ. Тэд өмнөд Чи улсад элч илгээн гоожуур цаг өгөхийг хүсэж байв. “Сяньбийн одон оронч Ху Ланы зохион төмрөөр үйлдсэн бөөрөнцөг тэнгэрийн загвар бол түүхэнд анх удаа төмрөөр үйлдсэн одон орны загвар юм. Энэхүү загварын сууринд усны түвшин тохируулсан нь тухайн үедээ дэвшилттэй зүйл болов. Энэ загварыг бүтээхэд умард Ляо улсад зурхайч түшмэл явсан Цуу Шүн гэгч эрдэмтэн умард Сяньби улсад ирж зурхайч түшмэл болж тэнгэрийн загвар үйлдэж байсан тул хоёул хамтран үйлдсэн хэмээн үздэг”88 Энэхүү төхөөрөмж нь тухайн үед маш боловсронгуй байсан тул сүүлийн үеийн Сүн, Тан улсын одон орон судлалын оргилд хэрэглэгдсээр иржээ. 

	Сяньбийн одон оронч Иүй Вэй Хи хааны зарлигаар холын аянд хэрэглэж болох усан цагийг зохиож байсан тухай сонин баримт байна. “Тавагач дуу-ийн үед тооч эрдэмтэн Жин Шу хэмээгч олон газар явж зурхайг сурталчилж байсан” бөгөөд хааны зүүн ордонд залагдан одон зурхайн ухаан зааж байсан үеэс хойш Сяньбийн хаан угсаанд эрдэмтэн олон цугларсан тухай тэмдэглэл бий. Сяньбийн хаад өөрийн биеэр одон зурхай судлалыг дэмжиж, одон орон зурхайчдыг өргөн тэтгэж байсан тул “Сяньбийн ноёдын олонх нь одон орон судлал зурхайн ухааныг маш чухалчлан үздэг. Өөрөө сурч эзэмшээгүй ноёд нь өөрийн хүүхэд дүү нарыг шаардан сургаж байсан”89 тул энэ үед олон зурхайчид төрөн гарч одон орон зурхайн судлалын бүтээл цөөнгүй туурвигдсан байна. Энэ тухай шинжлэх ухааны түүх судлаач Өвөр монголын эрдэмтэн Б. Ваанчиг “Одон орон зурхайн ухаан” бүтээлдээ “Тэд нүүдэлчин малчин байсан ч сургууль байгуулан хичээл хүмүүжил нээн эрдэмтэн бичигтнийг сонгож хөвгүүдийг сургаваас зохино гэх түшмэлийн сануулгыг авч Дияан Шиуван Цүн болон Жуу Дан хоёрыг тэргүүн зэргийн сургагч ноёноор өргөмжлөн язгууртны үр хүүхдийг сургаж байжээ”90 гэжээ. 

	Одон орон судлалд урьдах хүмүүсийн бүтээл маш чухал болох тул Сяньбийн төрийн бодлогын дагуу Юань Ян Мин эртний судар бичгийг их хэмжээгээр цуглуулан авч ирж судлан эмхэтгэж сурч судлахад ашиглаж байсны зэрэгцээ нэн олон хүмүүсийг цуглуулан одон зурхай судлуулж байжээ. Юань Ян Мингийн удирдлага, сануулга доор Шин Ду Пан нар “Таван судар тоо бодлого” найруулан зохиож байснаар барахгүй хожим нь бас “Билигт зурхай” зохиож тэргэл сарыг бодох аргыг анх гаргасан. Мөн тэд бөөрөнцөг тэнгэрийн загвар, гоожуур зэрэг одон орны багаж төхөөрөмж цуглуулан судалж байжээ. Шин Ду Пан бас Ли Жи Шён гэгчийн зохиосон “Хөх хулгана жилийн анхны зурхай”-г ч хянан өгч сануулга гарган хамжиж байсан түүхтэй юм. Үүний зэрэгцээ Сяньби улс харь орны эрдэмтэн мэргэдийг элсүүлж байсан түүхэн баримт цөөнгүй байна. Хойд Жан улсын түшмэл нэрт одон оронч Чүн зурхайч хожим нь хойд Жан улс мөхсөний дараа Сяньби улсын төрд ажиллаж байсан бол одон орон зурхайд шалгарсан Цүй Ху гэгч хүн Сяньби гүрэнд ирж Тавагач хааны үед (409 — 423 он) “Таван барсын анхны зурхай”-г зохиосон гэдэг. Мөн Хятадын нэрт тоочин Цзу Цүн Хи-ийн хүү Цзу Хен умард оронд баригдан очсонд Юань Ян Мин тэтгэн авч өөрийн гэртээ суулгаж Шин Ду Пан мэтийн эрдэмтэдтэй уулзуулж тоо, одон орон зурхайг ярилцаж, одон орон шинжиж байсан зэрэг нь Сяньби улсад одон орон зурхай судлал шинжлэх ухааны үндэслэлтэй хөгжихөд ихээхэн нөлөөлсөн байна. 

	Тиймээс “Нийтийн он тооллын 532 — 534 онд Шижу Эү Ди хааны зарлиг бичгээр зурхайч түшмэл Ху Ши Рүн нарын олон зурхайчид цугларан Хятад Сяньбийн улирч ирсэн 23 зүйлийн зурхайн судар таван боть сүүлийн үеийн олон эрдэмтдийн дуртгал, олон зүйлийн зурхайг эмхлэн нар сар, таван гараг, 28 одны орд, дотор гадар ордны зураг 75 ботийг тунгаан эмхэлжээ. Энэ бол Хятадын түүхэнд боловч анхны их судлал байв”91 Сяньбичууд тэнгэр тахих зан үйлийн дагуу одот тэнгэрийг шинжиж, одон орны оргил байгуулж байсан нэгэн жишээ бол “Умард Вэй улсын нийслэл Пан Цван хотын орд (одоогийн Датун хот) харшуудын дотор байгуулсан одот тэнгэрийг шинжих танхим болно92. Тэнгэр дэлхийг бөөрөнцөг дүрстэй хэмээн үздэг эртний нүүдэлчдийн ойлголтын дагуу энэхүү одон орон судлалын барилгын оройг монгол гэрийн бөмбөгөн хэлбэртэй барьсан байдлаас үзэхэд Сяньбичуудын тэнгэрийн тухай ойлголт нь тэр үеийн орд харшид илэрч байсныг давхар нотолсон байна. 

	Мөн энэхүү бөмбөгөн дээвэрт улаан замын өмнө, хойнох одон гэрийг зурж, тохигуур долоон одыг дээврийн оройн хажуугаар эргэлдэхээр зохиосон ба шар замын 12 одон ордыг 12 танхимд оноон зохицуулсан байдлаас үзэхэд Сяньби нар одон орон судлалыг ихэд хүндэтгэн үзэж Хятад, Энэтхэг, Грекийн ном судрыг орчуулан шар замын 12 одон гэрийн системийг ч хүлээн авч байсан төдийгүй Сяньбичууд өөрсдөө шар замын 12 одон ордны тухай өндөр мэдлэгтэй байсныг энэхүү барилгын бүтэц зохион байгуулалтаас мэдэж болох юм. Ер нь “Эртний Вавилоноос гаралтай шар замын 12 одон гэрийн зураг нь эдүгээ Византийн сүмд чулуунд сийлэн үлдээсэн нь хамгийн бүрэн бүтэн юм. Түүнийг МЭӨ — х 120 оноос нийтийн он тооллын 34 оны үеийн бүтээл гэж үздэг”93 гэтэл түүнээс дутахгүй дурсгалыг Монголчуудын эртний угсаа болох Сяньби нар төв Азийн нутагт төр гүрнийг байгуулахдаа үлдээжээ. 

	Сяньбичууд нь өнгөний бэлгэдлийг эрхэмлэдэг байсан нь угсаа гарвал нэгтэй Хүннүчүүдээс таван махбодын онол сургаалыг өвлөн авсан нь тодорхой юм. Зарим судлаачид Сяньби нар бөөгийн шашны таван өнгийн үзэлд тулгуурлан хар зурхайн таван махбодын сургаалыг үүсгэсэн хэмээн тэмдэглэсэн нь бий. “Сяньби нар 12 жилийн үетэй зүг заасан өнгө хэрэглэж байсан”94 гэдэг чухал мэдээ нь Хүннүгийн адил зурхай мэддэг байсныг гэрчлэхээр барахгүй тэд 12 сар, өдрөөр хуваасан цаг тооны бичигтэй байсан нь зурхай ихээхэн өндөр хэмжээнд хүртэл хөгжсөнийг харуулна. Тугухань 285 оны үед Муюхуйн элч очиход “Талийгаач эцэг маань төлөгчийн үгээр хэлэхдээ хоёр хүүтэй болж дэлгэр баян заяатай явна гэсэн”95 нь зурхайн ухаан нь улам нарийсан зурхайч, төлөгчид нь хүний хувь заяа, төөрөг, ирээдүйг зурж тооцон үнэн зөв хэлэх хэмжээнд хүрч байсныг илтгэнэ. Сяньбичууд од зүй зурхайн талаар ийм их өндөр мэдлэгтэй байсныг гэрчлэх өөр нэгэн баримт болох бөмбөгөн онгоны дээвэрт зурагдсан одот тэнгэрийн зураг бол тухайн оддын орны одны зургийг бүдүүвчлэн зурсан одот тэнгэрийн зураг юм. Энэ нь хэдийгээр одон орны судлалын нарийн нягт хэмжилтийг тогтоосон биш боловч “Гурван зуу гаруй одыг тэмдэглэхийн зэрэгцээ тэнгэрийн заадсыг (оёдол) тод сайхан гарган зурсан”96 зураг юм. “Сяньбичуудын оддын зураг хэмээн үзэж байгаа Луйванжин хотын Юань Эй-ийн онгоны бөмбөгөн хэлбэртэй булшинд зурагдсан 300 илүү оддын зураг нь Хятадын эртний оддын зураг хэмээн үзэж байгаа Дүнхуаван агуйн одны зургаас адагтаа 400 жилийн урьд байсан юм”97 Энэхүү одон зургийг онгон тахилгад зориулсан төдий боловч одоогоор олдсон эртний нүүдэлчин ард түмний одон орон судлалыг үзүүлсэн хамгийн анхны оддын зураг мөн гэлтэй. 

	“Турфаны агуйд Санскрит, Төвөд, Хятад, Монгол хэлний гурван түм илүү судар бичиг хадгалагдаж байсан нь хамгийн эртний умард Вэй улсын Сяньбичуудаас нааших бичиг соёлын дурсгал юм. Тэр судар бичгийн дотор одот тэнгэрийн тухай шинжилгээ, зурхай мөн олон буй. Түүнтэй холбогдуулан зурсан Мувэй Гуугийн 61-р агуйн өмнө хойнох хоёр ханан дахь шар замын 12 одон гэрийн зургаас олдсон хэдийг”98 нь эртний Грекийн домог дахь 12 одон ордны зурагтай харьцуулан одон орон судлаач Б. Ваанчиг “Одон орон зурхайн ухаан” номынхоо 106 — 107-р талд бичсэнийг нь эш татвал ихээхэн сонирхолтой мэт: Тус хананы дээрх 

	1. Хамтатгах бичин гэрийн зурагт эртний Грекийн хүний зураг биш харин молцог толгойтой хоёр хуушаан гараа дугтуйлан зогссон нь шашны үйлд орсон эртний Сяньбичуудын дүр юм. 

	2. Охин, могой гэрийн зураг нь эртний Грекийн ганц эмэгтэйн дүр биш харин урт дээл өмсөж гэзгээ хоёр тийш сүлжсэн хоёр Сяньби охин гэмээр. 

	3. Хумх, хулгана гэрийн зураг дахь хумх нь тэр цагийн шашны үйлэнд хэрэглэдэг эрдэнийн хумх болон хувираад эртний Грекийн ус цутган байгаа хүний дүр алга болжээ. 

	4. Нум, барсын гэрийн зургууд нь эртний Грекийн хүний толгойтой морин биетэй сонин амьтны домгоор дүрслэгдэн нум сум харваж байгаагаар гардаг нь энд харин эмээлтэй морио хөтлөн гүйж байгаа гутал өмсөж арьсан бүс чанга бүсэлсэн урт дээлтэй Сяньби хүний дүртэй зуржээ. 

	5. Загас, гахайн гэрийн зураг нь эртний Грекийн хэлхсэн хоёр загасны дүр биш харин амаа ангайн байгаа урт хоёр загас болов. 

	6. Үхэр тахиан гэрийн зурагт хумбагар эвэртэй монгол үхрийн дүрээр гарч сэтэрхий эвэртэй үхрийн уг дүр алга болжээ. 

	7. Матар, үхрийн гэрийн зурагт эртний Грекийн хонин толгойт загасан сүүлт амьтны дүр биш дорнын Лууны дүрээр орлуулав. 

	Арван хоёр одон ордны түүхэн зургуудаас ажиглахад эртний нүүдэлчин Монголчууд нь гадаадын соёл, шинжлэх ухааныг өөрийн соёл урлагтай холбон өөрийн болгон авч хэрэглэж байсны гэрч болох юм. Турфаны агуйн одон гэрийн зурагт одон орон судлаачид болон түүхчид өөр өөрийн адил бус саналыг дурджээ. Зарим нь Сүн, Юань улсын бүтээл гэсэн бол харин одон орон судлаач Б. Ваанчиг өөрийн судалгааныхаа бүтээлд судар ном дахь орчуулгаас үзвэл Энэтхэгээс эрэлтэй 12 орд гэр тухай ойлголт нь аль эрт умард Сяньбийн үед нэгэнт нэвтрэн ирсэн гэдэг нь үндэстэй гэж нэлээд бодитой саналыг дэвшүүлсэн байна. 

	Сяньбигийн түүхэнд гэнэтийн өөрчлөлт гарч “490 онд Фэн гэгч хятад эхээс төрсөн Тоба Хун ширээнд залрав. Фэн гэгч нь 476 онд нөхөртөө хор өгч хөнөөгөөд хаан ширээ залгамжлагчийн эх болсны хувьд төрийн хэрэг барихдаа Хятад хүнийг Сяньбигаас дээрд тавьж байсан бол хүү нь хаан болмогцоо эхийнхээ үйл хэргийг гүйцэлдүүлж 495 онд Сянби хэлээр ярих, Сяньби хувцас өмсөх, тэр ч бүү хэл нас барсан хүнийг төрсөн нутагт нь оршуулах явдлыг хориглосон зарлиг гаргасан”99 нь Сяньби улсад соёл шинжлэх ухаан хөгжих нь бүү хэл Сяньби улс мөхөх аюулд хүргэсэн байна. 

	



	


1. 3. ЖУЖАН УЛСЫН ОДОН ОРОН, ЗУРХАЙ СУДЛАЛЫН МЭДЛЭГ УХААН (НИРУН улс 330 — 555 он)

	Жужан буюу Нирунчууд нь өөрийн гэх өвөрмөц соёл боловсролтой одон орон зурхай судлалыг хүндэтгэн үзэж байснаас одон зурхай тоо бодлогод мэргэшсэн олон тооны эрдэмтэн мэргэдтэй байсан төдийгүй “Жужаны хаан Шелунь Хятад хэл сайн мэддэг огторгуйн зурхай, тооны ухаан оролддог боловсролтой хүн байв”100. Мөн “Нирун улсын Цваншияан түшмэлийг “тоо зурхайд нэвтэрсэн Сяньби хэл ба Хятад хэлэнд нэвтэрсэн хүн” гэж тэмдэглэсэн нь түүний зурхай сайн мэддэгийг хэлсэн бөгөөд тэр үеийн язгууртан ноёдод тэнгэрийн зүйг мэдэж зурхайд оролдлоготой хүмүүс их олон байсныг харуулж байна. Тэд бас Хятад орны төрийн үйлийг мөрдөж оны цол авч “Жүн Ган”, “Тай Ань”, “Ши Пин”, “Жияан Цан” гэх мэтийн Хятад оны цол хэрэглэж байсан явдал нь он жил, зурхайг чухалчилсныг өгүүлж байна”101 Жужан нар нь соёл хөгжлөөрөө өмнөх нүүдэлчдээс ихээхэн ахиж чадсан байна. Тэд бичиг үсэгтэй, зурхай зурж тооцоолон бодож чаддаг, мэргэ төлгө тавьдаг байжээ. Тэд нар бусад нүүдэлчин аймгуудын адил тэнгэр газрыг тахин шүтэх бөөгийн шүтлэгтэй байжээ. Яваандаа тэдний дунд бурхны шашин дэлгэрч бүр төрийн шашны хэмжээнд хүрсэн байна. Жужанд бурхны шашин дэлгэрэхэд тухайн үеийн нийгмийн хөгжил дэвшил болон хөрш зэргэлдээ орнуудад бурхан шашин дэлгэрч байсан зэрэг олон хүчин зүйлүүд нөлөөлжээ. Сурвалж бичиг, судалгааны материалаас үзэхэд Жужаны хаан буддын шашны судар их бага ухааныг тайлж эзэмшсэн лам Дармаприяг төрийн багшаар 3000 өрх соёрхон олгож байжээ. 

	Ингэж Жужанд бурхны шашин дэлгэрч их, бага таван ухааны ном судрууд орж ирснийг дагалдан одон орон зурхай судлалын ухааны бүтээлүүд олноор орж ирэх болсон байна. Эдгээр бүтээлүүдийг Жужаны эрдэмтэн мэргэд судлан шинжилж одон орон зурхайн ухааныг дэлгэрэн хөгжүүлэхэд үнэтэй хувь нэмэр оруулсан байна. Үүнээс гадна Жужаны эрх баригчид хөрш зэргэлдээ орны ялангуяа Хятадын эрдэмтэн мэргэдийг урин залж өөрийн орны одон орон зурхайн ухааны хөгжлийг дээшлүүлэхэд ихээхэн анхаарч байсан байна. Мөн Жужаны эрдэмтэн мэргэд ч өөрсдөө харийн гүрэнд аялан жуулчилж эрдэм мэдлэгээ сорьж байсан байна. 

	Г. Сүхбаатар “Монгол Нирун улс” номдоо: “Энэтхэгийн лам Ратьманьти Энэтхэгийн таван ухаан урлахуй онолд сайн хүн бөгөөд Тавгачийн Вэй улсын Лоян хотын Ашид амгалан сүмд сууж байжээ. Тэр үед Вэй улсын Синь Чжоу мужийн захирагч Циму Хуайвань тэр Энэтхэг ламтай уулзаж үг хэлэлцэхийг их хичээдэг байсан боловч лам түүнийг эс тоох мөртөө дундад Азид байхын танил, тэр үед Лоян хотын нэгэн буудалд байсан морь унасан, нэхий дээлтэй нэгэн Нирун хүнтэй сүмд уулзан инээлдэн алга хавсран өдөржин ярилцдаг байжээ. Тэр Хятад түшмэл: Та одоо болтол надтай үг ярихгүй мөртөө умар зүгийн араатан зүрхтэй, хүн нүүртэнтэй яагаад ингэж байна гэж ламаас асуухад, лам: Та үүнийг бүү басамжлагтун. Түмэн хуйлаас ном уншсан ч түүнийг давамгүй гэхэд, түшмэл: Түүний мэддэг юм гэвэл бөх барилдах, морь харах л юм гэжээ. Лам: Түшмэл та өөрөө юу мэдэх вэ? гэхэд: Түшмэл би уулсын өндөр усны гүнг хэмжихгүй тодорхойлж чадна гэжээ. Лам: Энэ бол хүүхдийн тоглоом гэв. Тэр үед долоодугаар сар байсан болохоор асар том чавганы модны үр боловсорсон байв. Энэ модны чавганы үрийн тоог бодож олж чадах уу? гэж лам, түшмэлээс асуухад, чадахгүй гэж хариулжээ. Энэ Нирун хүн бодож чадна гэж лам хэлэхэд, түшмэл мориороо мурий тавьжээ. Нирун хүн үзүүрт нь цагаан сувд хэлхсэн таван өнгийн утастай дэнсний нуруу шиг юмыг бүсэн дэх ширэн хавтганаасаа гаргаж ирээд, модыг дээрээс нь доош нь хажуу тийш нь хэмжин удтал тойрон харж байгаад чавганы үрийн тоог хэлсэн нь яг таарчээ. Ингээд тэр түшмэлийн морийг хожин авч буцсан”102 байна. 

	Мөн номд “Нирун улсын төрийн сайд Силинь нь зурхайн тоо мэддэг мэргэ төлгө тайлж чаддаг”103 байсан зэргээс үзэхэд жирийн иргэнээс аваад төрийн сайд нь ч хүртэл зурхайн ухааныг мэддэг байсан нь тэр үеийн Хятад сурвалжийн “Нирун улсад эрдэмтэй хүн олон буй”104 гэсэн мэдээг шууд нотолж байна. Таван ухаанд гаршсан Энэтхэг лам Ратьманьтид үнэлэгдэн түүнд эрдэм ухаанаа хайрлаж байсан эрдэмтэн Нирун хүн бол “Бурханы шашныг сайн мэддэг бөө зайран байснаас гадна чавганы модны үрийн тоог зурхайн аргаар бодож чаддаг”105 нэлээд сайн зурхайч хүн байсан бололтой. “483 оны үед Жужаны эзэд өмнөд Ци улсаас эмч... зүг чиг заадаг хүрд цаг мөчийн хэмжүүр гэх мэт зүйл авахыг хүссэн”106 хэмээн эртний түүх судлаач Ц. Хандсүрэн Хятадын “Нанцинү” гэдэг зохиолоос эш татан дурдсан байна. Нирун улс өмнөд Ци улсаас одон орны багаж хэрэгсэл, усан цаг зүглүүр зэргийг оруулахыг хүсэж байсан явдал бол Жужан улсад одон орон судлал хийж байсан одон орон судлаачид олон байсан бөгөөд иймэрхүү багаж хэрэгсэл хэрэгтэй байсныг шууд нотлон харуулж байна. 

	Энэ мэт зүйлээс ажиглавал Нируны эзэн ноёд болон эрдэмтэй хүмүүс нь соёлт орны эд зүйлийг ашиглан зурхайгаа хөгжүүлэх мөн өөрсдөө бусад улс оронд аялан жуулчилж эрдэм ном сурахын зэрэгцээ харь оронд дэлгэрүүлэн хөгжүүлэхэд ихээхэн үүрэг гүйцэтгэж байсныг нотолж байна. Нирунчууд нь “Долоо хоног бацаг барин тэнгэрт мөргөж”107 байснаас харахад долоон гарагийн талаар зохих хэмжээний мэдэгдэхүүнтэй ч байсан бололтой. 

	



	


1. 4. УЙГУР УЛСЫН ОДОН ОРОН, ЗУРХАЙ СУДЛАЛЫН МЭДЛЭГ УХААН (745 — 923 он)

	Хүннүгээс улбаатай зурхайн мэдлэг ухаан улам нарийсан хөгжиж Түрэг, Уйгур улсад өвлөгдсөн нь тодорхой юм. Түрэгийн хаант улсын үед газар нутаг нь Солонгосоос баруун тэнгис хүртэл арван мянган ли газар, элсэн цөлөөс Умард тэнгис (Байгаль нуур) хүртэл 5000 — 6000 ли хүрэх болжээ. Тэд Ганьсу, Турфанаар нутаглаж явахдаа тэр хавийн нутаг орноор амьдарч байсан Иран хэлт Энэтхэг, европ угсаатантай нэлээд холбоотой байж тодорхой хэмжээгээр соёл, угсаатны хувьд харилцан нөлөөллийг авчээ. Түрэгүүдийн соёлын “Орхон — Енисейн бичиг” хэмээн алдаршсан 38 үсэг бүхий авианы бичгийг зохион хэрэглэж төр улсынхаа түүхийг тодорхой хэмжээгээр тэмдэглэн бичиж үлдээжээ. Түрэгүүдийн дунд төлгө үзэж сайн муу бэлэг ёрыг тогтоох явдал байсан тухай түүх сударт тэмдэглэснээс үзвэл “Тан улсын Эү Дуа-ийн III онд (ХТ — 620) Цолу хаан Пинжиуг байлдан эзэлж Ян Жуан Ду-г тохируулахаар төлөгдөж үзсэнд сайн бус болсон тул Зүүн, Баруун жигүүрийн түшмэл нь ятган хориглов. Цолу миний дээдэс улсаан алдаж Шүй улсыг түшиглэн оршив. Өнөөдөр мартаж орхисон нь бэлэггүй болой. Төлгөний сайн бус нь сахиулсан нь мэдрэл үгүйтийг зайлуулах буюу би өөрөө тогтъё”108 гэжээ. 

	Түрэгчүүдийн дотор олон хүн төлөгдөхөд итгэхээр барахгүй дээд давхаргын ноёрхогчдын дотор ч бас төлөгдөх эрдмийг мэдэх хүн байдаг байна. Тухайлбал “Ашнин Шимува бол тэдний доторх нэг нь болно. Иймээс түүх сударт Шимува төлөгдөхдөө сайн”109 гэж тэмдэглэсэн байна. “Сүн улсын бичиг-түрэгийн намтар”-т Сүй Вэй Ди хаан Түрэгийг “Гоожуур цаг”-ийг хулгайлсан хэмээн нэр гаргаж Түрэгийг эсэргүүцэж байсныг тэмдэглэсэн байдаг. Энэ нь үнэндээ Түрэгчүүд тэнгэрийн зүйд хичээж одон орны зурхай судлалыг оролдож байсныг харуулж буй баримт юм. 

	“Уйгур гэдэг нь нэгдэх хамтрах гэсэн утгатай үг гэгдэх”110 бөгөөд тэд 744 онд Монголд дорнод Түрэгийг орлон гарч ирсэн байна. Уйгурууд 745 онд Түрэг улсыг цохиж хаант улсаа байгуулав. Нутаг дэвсгэр нь Цагаан хэрэмнээс Байгаль нуур, Хянганы нуруунаас Тэнгэр уул хүрнэ. Монгол нутагт Түрэгийн ноёрхол унасан VIII зууны дунд үеэс Монгол аймгууд эх нутагтаа уван цуван нүүж ирэх боломж нээгдсэн байна. Дуан Хуаны агуйгаас олдсон зүйлсийн дотор IX — X зууны үеийн Хятад үсгээр бичсэн номд “Наран мандах, наран шингэхийн нэгэн нууц бий” гэж дурдсан байна. Энэ талаар Б. Батжаргал “Эртний Монгол математик” номдоо: “Хятадад харийн нүүдэлчин аймгаас авч хэрэглэсэн гэж өөрсдөө хэлдэг болохоор Хятад зурхайд байдаггүй Уйгур зурхайд байдаг зүйл болох нь илэрхий”111 гэж Уйгурын зурхайн мэдлэг ухааны талаар тодорхой баримттайгаар өгүүлжээ. 

	Түрэгчүүд одон орон судлалын багаж төхөөрөмжийг хэрэглэдэг болсноос одон орон судлалд их амжилт олж байсны зэрэгцээ эртний Хүннү, Нируны үеэс уламжлан ирсэн 12 жилийн тооллыг уламжлан авч хэрэглэсэн нь тодорхой байна. Энэ тухай “Бэлгэ хааны хөшөө”-ний өмнө талын аравдугаар мөрөнд “Миний эцэг хаан нохой жилийн 10-р сарын 26-д нас барж, гахай жилийн 5-р сарын 27-д оршуулах ёслол хийв” гэж буй. Мөн “Мүяан цорын хөшөө”-ний IX мөрөнд “Хонин жил би дайнд мордов” гэсэн бол XI мөрөнд “гахай жилд би дайлав” гэхчлэн тэмдэглэсэн байна. Мөн Түрэгчүүд сарыг нэг, хоёр, гурав, дөрвөн сар гэж тоолдог болох нь уг хөшөөний бичээснээс тодорхой харагдаж байна. 

	“Эртний Түрэг Араб орныг эзлэхээс өмнө Персийн Хувэй Уу зурхайг хувирган ашиглаж байжээ. Тэд нэг жилийг 365 хоног, 12 сар хэмээн ангилж сар бүрийг 30 хоног, үлдсэн 5 хоногийг илүү өдөр гэнэ. Тэрчлэн нэг жил нь бас зургаан цаг зөрөх тул энэ нь дөрвөн жил болбол яг нэг хоног нэмэгдэнэ. Үүнийг бас “Согд цаг улирлын бичиг” гэнэ. Үүнд дөрвөн жил бүрийн эхэнд заавал нэмэх нэгэн өдрийг жилийн эхэн болгодог байна”112 Энэхүү “Согд цаг улирлын бичигт нэг жилийг 12 сар хэмээн хувааж сар болгон нэртэй байдаг. Найман сарыг Усан сахиус, есөн сарыг Галын шүтээн, 12 сарыг Газрын шүтээн гэх зэргээр цөм шүтээний нэрээр нэрлэжээ. Нэг сарыг 30 хоног гэж өдөр бүр тусгай сахиусны нэртэй байжээ. Үүнд 8, 15, 23 адилхан Эд бүтээгч нэртэй байдаг нь нэг сарыг долоон хоногт хувааж эхэлсний баримт гэлтэй”113 Эндээс үзэхэд “Согдоос Түрэгт уламжлагдсан долоон гараг нь хожмын Монголчуудад өвлөгдөн хэрэглэгдэж байсан бөгөөд Энэтхэг, Төвөдөөс дамжин ирсэн долоон хоногийн ухагдахуунтай гүнзгий холбогдон төгөлдөржиж дэлгэрсэн болохыг харуулж байна. Согдоос гаралтай цаг улирлын тооны бичгийг мөрдөж байсан Түрэгчүүд “Зургаан сарын шинийн нэгнээр оны тэргүүн болгож, ван ноёд шинэ хувцас өмсөн, үс сахлаа хусан Нийслэлийн зүүн шугуйд долоон өдөр морь уралдан, нум харваж” байсан зэргээс үзэхэд эртний Түрэгчүүд шинэ он буюу цагаан сарыг зун хийдэг байжээ. 

	“Маанийн шашин Хятадад нэтэрсэн нь” гэдэг лавлах бичигт: “IX — X зууны үед Уйгур хүмүүс нь зурхай хэрэглэж байв. Тэрхүү Уйгуруудын хэрэглэж байсан зурхай нь Хятадын хэрэглэж байсан зурхайтай ижил байжээ. Уйгурууд зурхайдаа нэгэн жилийг 12 сар болгон хуваан, тэр 12 сараа 12 жилийн нэрээр нэрлэдэг байсан ба тэдний зурхайн аргын заримыг Хятадууд ч авч хэрэглэсэн зүйл бий” гэж тэмдэглэжээ. Мөн энэ үед ямарваа ажил үйл үйлдэхдээ өдрийн сайн мууг сонгон хэрэглэж байсан түүхэн баримт байна. Энэ талаар “Мүцүн хааны Цан Чингийн тэргүүн (ХТ — 821) онд Уйгарын Цүнди хааны Тайхэй гүнжийг буулган авсан ёслолыг тэмдэглэхдээ гүнж хааны хүрээнд орсны дараа хаан сайн өдрийг сонгож гүнжийг хатан болгон өргөмжлөв. Хаан урьдаар цацрын зүүн талд сууж цацрын доор эсгий зам босгон гүнжийг суулгаж хүн томилон гүнжид Уйгарын ёс учрыг заалгав. Үүний дараа гүнж Тан улсын хувцсаа тайлан Уйгар хувцас өмссөн”114 тухай дурдсан байна. 

	Уйгарын Бэлгэ хааны (ХТ 759 — 780 он) үед “Мэргэн хэмээгдэж долоон эрдэмд нэвтэрсэн Маанийн шашны номч лам нар Уйгар оронд орж ирээд Уйгарын ноёрхогчдод шашны номлолыг ухуулж эхэлсэн байна. Эдгээр номч нар мэдлэг өндөр байсан учраас Уйгарын дотоод гадаад түшмэд гэгээн шашныг дуртайяа хүлээж авсан байна”115 Уйгурууд Маанийн шашныг өөрийн болгосон энэ үед “Маанийн шашныхан хааны ордонд ихээхэн нөлөөтэй байсан бөгөөд хаан тэдгээр номлогчдын зөвлөгөөнгүйгээр ямар ч шийдвэр гаргадаггүй байв”116 гэж Хятадын сурвалжид тэмдэглэснийг Английн эрдэмтэн Ж. Саундерс тодорхой баримттайгаар дурдсан байна. Мөн “Чингис хааны үеийг хүртэл Уйгурын хүчний төв болж байсан Турфаны орчны эвдэрхий балгаснуудаас олон гайхамшигтай зураг, гар бичмэл олдсон бөгөөд тэдний олонх нь Будда, Неосторион болон Маанийн шашин тэнд байсныг илтгэх IX — X зууны үеийн дурсгалт зүйлс”117 олон байжээ. 

	Уйгурчууд өрнө дахинтай соёлын харьцаатай байсны нэг илрэл нь Маанийн шашин Уйгар улсад дэлгэрсэн явдал юм. Маанийн шашин гэдэг нь III зууны үед Персийн Мани гэгч хүний үүсгэсэн шашны сургаал болох бөгөөд тэр үеийн Перс дэх төрийн шашин байсан Зорастын сургаал дээр Христосын шашин ба Буддын шашны номлолыг авч хэрэглээд нийлүүлэн бүтээсэн шашин болно. Маанийн шашин Персэд хориглогдмогц түүний шавь нар нь Согд нутаг оронд зугтаан очсон байна. Тэнд Самаркандаар гол болгон Иран язгуурын Согд хүмүүс оршин сууж байсан бөгөөд тэдний хэл болох Согд хэл нь Турк, Уйгарын цаг үед Төв Азийн улсуудын хоорондох гол хэл болон дэлгэрч байжээ. Сэргэн мандаж байх үедээ “Уйгурчууд нь алдарт “Торгоны зам”-ын нэлээд хэсгийг хяналтдаа барьж байсан тул худалдаа наймааны ашгаар баяжиж байсны дээр соёл нь цэцэглэн хөгжиж байв”118 мөн Уйгурууд нь “Байбалык хотыг байгуулан соёлын төв болгож Богдын лам нарыг авч ирж шашны ном судар орчуулж”119 байсан зэрэг нь зурхайн хөгжилтөд маш гайхалтай түлхэц болсон нь тодорхой юм. Уйгарын Бүгү хаан 762 онд Хятадаар аялж хэсэг лам хуврагуудтай уулзан тэдний шашинд орж буцаж ирэхдээ тэдний дөрвийг дагуулан Хар балгасанд буцаж иржээ. Энэ үеэс Уйгарын одон орон зурхайн ухаан хүчтэй хөгжиж зарим зурхай судлаачид Энэтхэг, Хятад болон бусад орон руу явж одон орон зурхайн ухааны ололтыг олж ирсээр байв. 

	”Түрэгчүүд эртний Сяньби, Нируны одон орон зурхайг уламжлан авч хэрэглэж 28 одны ордын хэлбэр дүрсээр хот сууриныхаа хэрмийг барьсан тохиолдол байна. Түүний нэг нь 28 одны ордын доторх Ривади одны ордын дүрсээр хотын хэрмийг барьжээ. “Ривади одны ордоор төсөөлөн барьсан явдал нь эртний Хүннүгийн үеийн их барилгачин Иүй Вэй Хи-ээс эхэлж Сяньби нараар дамжин Түрэгт уламжлагдсан гэлтэй. “XIX зуунд Хар балгасны (Байбалык хот) эвдэрхий бууринаас Уйгар хэл, Согд хэл, Хятад хэл зэрэг гурван улсын хэлээр бичсэн хөшөө олджээ. Энэ нь VIII зууны үеийн Бу Эй хааны (ХТ 808 — 821 он) гавьяаг тэмдэглэжээ. Тэр үеийн Уйгар хэлийг Турк үсгээр тэмдэглэсэн байна”120 Уйгурчууд өрнө дахины соёл, шинжлэх ухааныг өргөн дэлгэрээр хүлээн авч нэвтрүүлснээр барахгүй дорно дахины соёлт улсуудаас одон зурхайн ухааны олон ном судрыг орчуулан судлан хэрэглэж байсан түүхэн баримт ч бас байна. Тухайлбал IX — X зууны үед Уйгурууд Энэтхэг хэлнээс янз бүрийн ном судар орчуулж байжээ. 

	Уйгурчууд нь Монгол нутагт оршиж байсан олон аймаг угсаатан улсын дотроос нэлээд дээгүүр орох соёл боловсрол, шинжлэх ухаантай байжээ. Тэдний соёлын хамгийн том ололт бол бичиг үсэгтэй болж албан бичиг хөтлөн ном зохиол бичиж, гадаад хэлнээс судар шастирын зүйл өргөн хэмжээгээр орчуулан туурвих болсон явдал юм. Хожим Исламын шашин хүчтэй дэлгэрснээр Уйгурчууд араб үсгийг хэрэглэж эхэлжээ. Гэвч араб үсгийг нийтээр хэрэглэх болсон нь XIX зуунаас эхтэй ажээ” 

	



	


1. 5. КИДАН УЛСЫН ОДОН ОРОН, ЗУРХАЙ СУДЛАЛЫН МЭДЛЭГ УХААН (901 — 1125 он)

	Киданы соёл нь өмнөх үеийнхтэй харьцуулбал өндөр хөгжилтэй байжээ. Киданд IX зуунаас эхлэн түүх, гүн ухаан, одон орон, зурхай их хөгжиж улмаар биеэ даасан шинжлэл судлалын газартай болж эрдэмтэн мэргэд нь их таван ухаанаар сорилт шалгалт өгдөг байсан тухай баримт түүхэнд олонтоо тэмдэглэн үлджээ. Киданд одон орон зурхай судлалыг хамаарах тусгай байгууламж буй болж төрийн чухал ажлын нэг болсны зэрэгцээ тэнгэр тахилгын тусгай орднуудтай байсан бөгөөд түүнийгээ 50 метр өргөн, нэг метрийн хир өндөр тавцан дээр барьсан байна. Тавцан нь одот тэнгэрийг ажиглаж нарны хэмнүүр, усан цагаар өдөр шөнийн цагийг хэмжин өвлийн туйлын нарны сүүдрийг хэмждэг одон орны оргил мэт байжээ. “Ляо улсын түүх — Зурхайн ойллого”-д нарны сүүдрийн хэмжилт ба шөнийн усан цагийн заалт одны байрыг хүснэгтлэн бичсэн явдал бол одот тэнгэрийг нарийн ажиглаж тогтсоны дүн болох ёстой. 

	Киданчууд нь одон орон зурхайн ухааны талаар өндөр мэдлэгтэй байсны зэрэгцээ “Мал эмнэлэг, анагаах ухаан, одон орон, агрономи зэрэг салбар Киданы хүн амын дунд их хөгжсөн”121 байна. Зурхай одон орны мэдлэг нь ард түмэн эрдэмтэн мэргэдийн дунд дэлгэрээд зогсоогүй Киданы төр засагт хүртэл “Тэнгэрийн улирлыг үзэгч түшмэл”122-ийн тушаалтан ажиллаж байжээ. Энэ албанаас 916 онд “Ли Чжэн Хуанли” гэдэг цаг тооны бичиг зохион гаргаж байсан гэнэ. Х. Пэрлээ Хятадын “Түн ли (цаг улирлын нэвтэрхий бичиг)-ийг орчуулсан үзэгдэнэ”123 гэж “Дайляо гүрү-и сүдүри” хэмээх Манж судар болон Б. Баганы зохиосон “Хятан нарын асуудал” зэрэг зохиолоос эш татан өгүүлсэн байна. Киданчуудын одон орон зурхайн талаар нэлээд системтэй мэдлэгтэй байсны тодорхой баримт бол Жанчхүүгээс урагш холгүй орших урьд нь Баян сумын нутаг гэж байсан газраас Киданы нэг том ноёныг хатан Юулюй овогтны хамт оршуулсан булшинд байсан олдвор юм. Энэхүү 1116 оны 1-р сарын 4-нд нас барсан гэж маш тодорхой тэмдэглэсэн ноёны булш бунхны дээвэрт зурсан “Тэнгэрийн одны 12 ордны өнгөт зураг” юм. Газраас 4,40 метр өндөрт бүтээсэн энэхүү зургийн оддын ордын радиусын тойрог нь 2,17 метр байх уг зурагт жилийг өвөл, хавар, зун, намар гэж дөрвөн улирлыг гурав гурван сараар 12 болгон хуваасан байна. Мөн билиг шинжтэй шороо, төмөр, усан махбодтой гараг болон сарыг хөхөөр зурсан бол мод, гал махбодтой гарагийг арга хэмээж улаанаар зурснаас үзвэл энэ үед арга билиг, таван махбодын тухай ойлголт өндөр байсныг илтгэнэ. Хөх цэнхэр өнгөөр огторгуйг бэлгэдэн хийсэн бөмбөлөг дээврийн дотор голд нь дундаа нарыг төлөөлсөн 25 см-ийн радиустай зэс толийг тойруулан 18 дэлбээ бүхий замбага цэцгийг зурж энэхүү замбага цэцгийн гадуур нь тохигуур долоон од болон 28 одыг тойруулан зуржээ. Замбага цэцэг болон 28 одыг тойруулан өнөөгийн өрнө дахинд өргөн хэрэглэж буй шар замын дагуух одны 12 ордыг хэд хэдэн өнгөөр гоёмсог зурсан байна. Тойрог зургийн чанх зүүн талд нь үхрийн ордыг 28 одны II од болох гиртиг одтой оноон тааруулж бусад 12 орд, 28 одыг нар зөв эргэх эргэлтийн дагуу онолдуулан нэгэн тойрог болгон маш нарийн зурсан байдлаас харахад Киданчууд тэр үед Вавилоноос гаралтай шар замын 12 гэр, 28 одны ордыг сайн мэддэг болохыг илтгэхээс гадна үүнийг одон орон зурхайн өндөр мэдлэгтэй хүн бүтээсэн нь тодорхой байна. 

	Дээрх бунхны одот тэнгэрийн зураг нь Киданы одон орон зурхай судлаачдын дотор мэргэн зурхайч хэмээн алдаршсан Елюй Дуны зохиосон “Одон заяан ерөнхий хураангуй” хэмээх гурван боть зохиолд одон орон зурхайн гол ухагдахуун болсон 28 одон орд ба шар замын 12 одон гэрийг ашиглаж градусын тоогоор оддын байршлыг бодсон загвартай бүрэн нийцэж байхаас үзэхэд тэрээр уг бүтээлийг үйлдэхэд оролцсон байхыг үгүйсгэхийн аргагүй юм. Хятадын одон орон болон шинжлэх ухааны түүхийг судлаач эрдэмтэд “Энэ онгоны одон зурагт шар замын 12 оддын ордыг энэ мэт зурсан нь одоохондоо Хятад улсын нутагт илэрсэн хамгийн эртний бүтээл”124 болох тухай олонтоо өгүүлснээс дүгнэхэд өөрсдийгөө соёлт улс хэмээн үзэж байсан Хятадуудаас аль эрт Монголын өвөг дээдэс болох Киданчууд одон орон судлалын хувьд өндөр байснаар барахгүй 12 орд, 28 одны хувьд орчин үеийн шинжлэх ухааны түвшинд хүртэл мэддэг байсныг харуулж байна. 

	Хятаны судар тэмдэглэлд: “Тянь Цзаны гуравдугаар (923 он) оны 6-р сард хаан биеэр Зүнь — Бү зэргийн аймгуудыг дайлахыг тогтоов... найман сарын... хөх морин өдөр эртний Шань — Ди улсын газар хүрээд Алтан индэр ууланд гарч есөн сарын шинийн нэгний улаан бичин өдөр эртний Хуйхуу (Хар балгас) хот чулууг босгож гавьяагаа сийлж тэмдэглэв. Улаан морин өдөр морьт цэргээр Зүнь — Бү аймгийг дайлуулав”125 гэсэн бол Кидан улсын тухай өөр нэгэн сурвалжид: “Газрын зураг хийгээд хүн амын тэмдэглэл, цаг улирлыг шинжих бичиг... өвгөдийн сүмийн ёслол, хөгжмийн эх бичгийг дээд нийслэлд хүргүүлэв”126 гэж зурхайн хэрэгсэл болон сар өдрийн сонголтын тухай өгүүлжээ. Тиймээс “Хятан улсын үед эртний дорно дахинд түгээмэл байсан Зурхайт ном, Шүлэглэлт ном, Засагт ном, Шашинт ном, Ёслолт номыг орчуулан уншиж”127 байснаар барахгүй мөн “Энэтхэг, Солонгосын утга зохиол байдаг байсан ба номын зарим нөөц арван мянга хүрч байжээ.”128 Киданд “Линьяа (Линь — Я) гэх эрдмийн хэрэг эрхэлсэн мэдлэг боловсролтой олон түшмэл байсны зэрэгцээ Кидан ба Хятад судар бичгийн хоёр хүрээлэнтэй байжээ. Киданы судар бичгийн хүрээлэнгээс “Түүх цаг тооны бичгүүд орчуулахаас гадна Буддын шашны гүн ухааны ном129 Хятадын хууль цаазын зохиолоос”130 орчуулах ажил хийж байв. 

	Түүхэн тэмдэглэлийг үндэслэвэл судар бичгийн хүрээлэнгийн судалгаагаар “Киданы төрд “Анхны зохиол зурхай”-г хэрэглэж байснаа хожим нь бас засан ашиглаж”131 байсан бол мөн Чингис хааны эхний онуудад даган мөрдөж байсан “Их гэгээн зурхай”-г нийтийн он тооллын 994 онд Киданд туурвин зохиосон байна. Энэ бүгдээс харахад Киданчууд Хятадын таван номын зэрэгцээ газрын зураг, хөгжим, түүх, хууль цаазын зохиол, цаг улирлын бичгийг бичиж хэрэглэж байснаас үзэхэд Киданд олон төрлийн ном судар бичдэг эрдэмтэн хүмүүстэй ихээхэн соёл боловсролтой улс байсан нь тодорхой байна. Түүгээр ч барахгүй тэр цагтаа Солонгос, Хятад, Төвөд, Энэтхэг улстай соёлын харилцаатай болоод одон орон зурхайн чухал бүтээлүүдээ харилцан орчуулан ашигладаг байжээ. “Киданы түүхэнд маш олон одон орончид тодрон гарч зурхайн бичиг ба одон орны ажиглалтыг маш хүчтэй хийж байжээ. Үүнд Елюй Эү Хи (нийтийн он тооллын 915 — 973 он) гэгч тооч бөгөөд одон оронч”132 Шиюү Да Лин (— 1004 он), Елюй Лиүй (— 1192 он), Елюй Дун зэрэг одон орончид ихэд алдаршиж байжээ. Үүн дотор “Елюй Лиүйн найруулсан “Хөхөгчин хонин жилийн зурхай”-г хэдийгээр тараагаагүй боловч судалгааны хувьд мөн үнэ цэнтэй бүтээл юм. Тэр нь Елюй Цуцайн сүүлийн үеийн зурхай судлалд чухал суурь болсон юм.” 

	Дээр өгүүлсэн хүрээлэнд ажиллаж байсан одон орон, зурхайн ухаанд нэвтэрхий Елюй Цуцай нь хожмын Монголын их эзэнт улсын хааны зөвлөх болж байсан юм. Кидан улсын Абууч хааны удам Юлюй буюу Ила овогт Люйн гурав дахь эхнэрээс 1190 оны 7-р сарын 24-нд нэгэн хүү мэндэлжээ. “Байгалийн ааш аягаар мэргэ төлгө тавьдаг, ялангуяа агуу нууцуудыг (Өөрчлөлтийн судар) онцгой мэддэг эрхэм дээдэс Вэнь — Сянь садан төрлийнхөндөө: “Миний энэ хүү намайг жаран настайд төрлөө. Манай гэр бүлийн ганц найдвар нь лавтай. Алсдаа тэрээр асар их авьяас бэлэгтэй хүн болж өөр төр улсад хүчээ өгөх юм байна. Тийм болохоор би ноён Цзо-ийн хэлсэн: “Чу авьяас билигтэн, Цай олон Цин улсын завшаан болно” гэсэн үгнээс авч хүүдээ Чуцай нэр өгье хэмээн итгэл төгс хэлсэн гэдэг.”133 Одон зурхайн ухаанд бага наснаасаа гүнзгий мэргэжсэн түшмэл эцгийнх нь зурсан зурлага талаар болсонгүй. “Елюй Цуцай хоёр настайдаа эцгээс өнчирсөн бөгөөд Ян нутгийн уугуул эхийн заавраар Хятадын сонгодог боловсролтой болжээ. Намтраас нь үзэхэд тэрээр хосгүй авьяас бэлэгтэй басан ба 16 нас хүрэх үедээ янз бүрийн шинжлэх ухаан түүний дотор Күнзийн сургаал, математик тэрчлэн тэр үеийн Хятад болон бусад улс оронд зурхайн ухаантай нягт холбоотой хөгжиж байсан одон орны судлалыг нэлээд гүнзгийрүүлэн үзчихсэн байв”134 Елюй Цуцай идэр залуудаа бурхны сургаал, их бага Кидан бичиг, Хятад бичиг дээрх эртний түүх, одон орон, зурхай, тооны ухаан, газар зүй, эмнэлэг болон элдэв мэргэ төлгөний ном олныг олж үзсэн аугаа их эрдэмтэн болжээ. Үүнээс үзвэл Монголчуудад Киданы соёл боловсрол шууд нөлөөлсөн нь тодорхой. “Эртний Хүннү, Уйгур, Кидан аймгууд нь тоо зурхайг ихээхэн хөгжүүлж байсан мэдээ”135 түүхэн сурвалжид маш олонтоо дурдагдсан байна. Эцсийн дүндээ “Кидан улс нь Монгол угсаатан байсан тул Киданы соёл ч Монгол соёл болох нь”136 ойлгомжтой биз ээ.

	 


ХОЁРДУГААР БҮЛЭГ - ИХ МОНГОЛ УЛСЫН ОДОН ОРОН, ЗУРХАЙ СУДЛАЛ

	2. 1. ЧИНГИС ХААНЫ ҮЕИЙН ОДОН ОРОН, ЗУРХАЙ СУДЛАЛ
(1206 — 1227 он)

	Эртний Хүннүчүүдээс нааш Сяньби, Нирун, Киданчууд хожим нь Монгол хүртэл цөм тэнгэр шүтдэг бөгөөд түүний дагуу шинжлэх ухааны ойлголт ч буй болжээ. Нарны эргэх жам ёс, нарны хувиралтын зүй тогтлоос орон зай, цаг хугацааг ч таньж эхлэв. Энэ бол эртний Монголчуудын одон орон судлалын анхны үүсвэр болно. XII — XIII зууны үеийн Монголчууд нь Монгол нутагт амьдарч байсан эртний улсууд тэр дундаа Хүннүгээс улбаалан Киданд өндөр хөгжилтийг олсон зурхайн мэдлэг ухаан, одон орны судлалыг ихэд сонирхон анхаарал тавьж элдвээр тэтгэн дэмжиж цаашид дэлгэрүүлэн хөгжүүлж байсан нь түүхийн сурвалж бичгүүдэд арвин байна. Хүннү улсын үед дайн байлдаан хийх, баяр наадмын өдрийг сонгохдоо сарны тэргэлийг саатан хүлээдэг байсан нь уламжлагдсаар Чингис хааны үед “Аливаа ажил үйлс эхлэхдээ заавал сарын шинийн нэгэнд юм уу, эсвэл тэргэл сартай үед эхэлдэг”137 болсон нь нийтлэг болов. Ялангуяа ихээхэн чухал ажил үйлсийг үйлдэхдээ голчлон сар тэргэлтэх буюу улаан тэргэл өдрийг сонгон авдаг байв. Улаан тэргэл өдөр гэдгийн “улаан” нь зурхайн ухааны чухал нэгэн баримт юм. Зурхайн ёсонд сар бүрийн гуч хоногийг дотор нь улаан, цагаан гэж ялгадаг. Сарын шинийн 1 — 15 хүртэлх өдрийг цагаан зүг гэдэг бол 16 — 30 хүртэлх өдрийг улаан зүг гэдэг. 16-нд сар тэргэл байх тул үүнийг “Улаан зүгийн тэргэл өдөр” гэнэ. Тиймээс 16-ны өдрийг “Улаан тэргэл” гэдэг байна. 

	Энэхүү “Арван зургааны улаан тэргэл өдөр” гэсэн тэмдэглэл Чингисийн үеийн түүхэн хэрэг явдлыг бичиж үлдээсэн “Монголын нууц товчоо” (Цаашид МНТ гэнэ) зохиолд маш олон байдаг. Жишээ нь “МНТ”-ны 81-р зүйлд Таргудай Хирилтуг Тэмүжинийг арваад настай байхад нь барьж аваад “Зуны тэргүүн сарын 16-ны улаан тэргэл өдөр Онон мөрний эх дээр хуримлав” гэх мөн 118-р зүйлд “Тэмүжин Жамуха хоёр нэг жил хагас хамт сууж зуны тэргүүн сарын 16-ны улаан тэргэл өдөр нүүв” гэх мэтээр бичжээ. “МНТ”-ны 193-р зүйлд “Хулгана жил Чингис хаан Хэлтгий хад хэмээх газар зуны тэргүүн сарын 16-ны улаан тэргэл өдөр тугаа тахиад Найман улстай байлдахаар мордов” гэж уг өдрийг он жилтэй нь хамтатган тэмдэглэсэн байна. Зурхайн ухаан Хүннүгийн үеэс аваад мянга гаруй жилийн турш уламжлагдан Чингис хааны үе болоход улам дэлгэрэнгүй маш нарийн системтэй хөгжин ахуй амьдралд өргөн хэмжээгээр хэрэглэгдэх болов. 

	Чингис хаан өөрийн биеэрээ тэргүүлэн Монголын олон овог аймгууд улс төр, аж ахуй, цэрэг дайны явдалдаа одон зурхай хийгээд махбодын зурхайн ёс журмыг хэрэглэж байсан байна. Чингис хааны үед зурхайн анхны болоод гол ухагдахуун болох жил, сар, өдрийн тухай нэгдсэн ойлголт болоод тоололтой байсан ажээ. Тэд цаг улирлын тооны бичиг зохион хэрэглэж байсан тухай баримт байдгаар барахгүй 12 жил амьтны нэрээр он, сар, өдрийг тэмдэглэж байсан жишээ баримт нотолгоо тухайн үеийн сурвалж бичгүүдэд өргөн тэмдэглэгджээ. “МНТ” зохиолын 141-р зүйлд тахиа жил, 153-р зүйлд нохой жил, 193-р зүйлд хулгана жил, 207-р зүйлд бар жил гэх мэтээр он дараалсан үйл явдлаа 12 жил амьтнаар тэмдэглэж байсан байна. Өнөө үед сарны тооллыг хэрэглэдэг нийт ард түмэн ч даган мөрдөж буй жилийн 12 сарыг эхэн, дунд, адаг хэмээн ялган тодотгон тоолдог зарчим нь түүхэн сурвалжаас үзвэл XIII зууны үеэс үндэстэй байсан байна. 

	Чингисийн эзэнт гүрний үед эртний улсуудын зурхайн асар их өв уламжлалаас гадна зэргэлдээ оршин буй орны эрдэмтэн мэргэдийг ашиглан бөө мөргөл, төлөгч, зурхайчдын биеэ даасан сүм дуган ажиллуулах хэмжээнд хүртэл хөгжүүлж чадсан байна. “МНТ”-ны 133-р зүйлд: “Улзын Хусату шитүэн… Нарату шитүэн гэдэг газар” гэснээс үзвэл “Шитүэн” гэдэг нь шүтлэг мөргөлийн төвлөрсөн газар болохын ялдамд тухайн үеийн соёл шинжлэх ухааны төв болж байв. “Улзын Хусату, Нарату шитүэн” гэсэн нь Улз голын Хуст, Нарст модны шүтээн гэсэн үг болох юм. Тиймээс тэр үеийн шүтлэг мөргөлийн газар болон хааны ордонд заарин бөө төлөгч хэмээн алдаршсан хамгийн мэргэн зурхайч мэргэд үйлчилж байсан баримт олон байдаг. В. Рубрук “Дорно этгээдэд зорчсон тэмдэглэл”-дээ: “Тэргүүн зайран одон орны зүйл гадарладаг бөгөөд нар сар хиртэхийг зөгнөн хэлнэ. Тэд нар сар хиртэх тохиолдолд гэрээсээ гарах ёсгүй тул тэдэнд хүмүүс хоол унд зэхэж өгдөг ажээ. Нар сар хиртэх үед тэд хэнгэрэг болон бас бус зэмсэг дэлдэж их чимээ шуугиан дэгдээх бөгөөд хиртэж өнгөрсөн хойно баяр хөөр болцгоон найр цэнгээн хийдэг бөлгөө”138 гэж тодорхой дурдсан. Мөн энэ талаар XIII зууны үед монгол нутгаар жуулчилж явсан Лу Шиүн бас өөрийн тэмдэглэлдээ “Өчигдөр шөнө сар хиртэв. Тэрхүү пажигнан үймэлдэж байсан нь сүр үзүүлэн сарыг тэнгэрийн хар нохойн амнаас аварч гаргах гэсэн хэрэг байжээ”139 гэж сар хиртэхэд болсон үйл явдлыг нүдээр харснаа тодорхой бичиглэн үлдээжээ. Эртний Монголчуудын түүхэн уламжлал олон мэдлэг ухааны өв болсон түүх, уран зохиол, нийгмийн сэтгэлгээний хөгжилтийн талаарх олон баримтыг агуулсан их нэвтэрхий толь болсон “МНТ”-оос тэр үеийн зурхайч мэргэдийн нэрийг тодруулж болох юм. “МНТ”-ны II зүйлд “Батцагаан хааны хөвүүн Тамача, Тамача хааны хөвүүн Хоричар мэргэн” гэж гардаг. Төвөдийн олон судар цадигт энэхүү “Хоричар мэргэнийг Ловон Бадамжунайн хувилгаан дүр гэж тэмдэглэсээр ирсэн”140 нь ихээхэн сонирхолтой юм. 

	Хоричар мэргэний урьд дүр болох тэрхүү “Ловон Бадмажунай” нь нийтийн он тооллын VIII зууны сүүлчээр Төвөдийн хааны урилгаар хүрэлцэн ирж Самьяа хийдийг байгуулж Энэтхэгийн маш олон ном судрыг Төвөд хэлэнд орчуулж “Буддын шашны тарнисын дандрыг Төвөдөд уламжилсан их эрдэмтэн улааны шашны их багш юм. Түүний “Бадамхатан”, “Их суварга жаран хашрагын намтар” зэрэг зохиол нь Төвөд, Хятад, Монгол хэлээр орчуулагдан хэвлэгдэж байжээ. “Төвөд Монгол бурхан шашны түүх”, Дамчаажамцын “Цагаан лянхуан эрхис” зэрэг ном сударт “Хоричар мэргэнийг Ловон Бадамжунайн хувилгаан гэж үзэж байсан тэр үе бол Төвөдөд Ландарам хаан төрийг эзлэн шашин шүтлэг буурч байсан 836 — 842 оны үед Цан-равсал, Ёогбу Хижүн, Мар сахьяа гэдэг гурван гэлэн Төвөдөөс ном бясалгаж яваад Монгол орны Тамача хаантай учирсанд хаан тэр гурвыг хүндлэн авч өөрийн хөвгүүн Хоричар мэргэнийг тэр гурван эрдэмтэн ламаас авшиг авхуулж шавь болгосонд тэр хөвгүүн эрдэм сурч ёсчлон бясалгаад нэг насны бүтээлийг олсноор Ловон Бадамжунайн хувилгаан хэмээн алдаршсан141 гэнэ. Төвөдөд цагийн хүрдний зурхай орчуулагдахын өмнө Монголын Хоричар мэргэн Энэтхэгийн эрдэмтэн Бадамжунайгаас сурч эзэмшсэн хэмээн үзсэн явдал болно. Энэ бүхнээс үзвэл тэр үед Монгол оронд Энэтхэгийн “цагийн хүрдний зурхай” нэвтэрсэн гэж үзэх үндэслэлтэй болно. 

	Мөн “МНТ”-д гардаг 400-аад түүхт хүмүүсийн дотроос Хоричар мэргэний зэрэгцээ “Хорчи Үсүн, Хунан, Хөхөчос, Дэгэй дөрвийг тэр үеийн зурхайч болов уу? гэж таамаглах үндэс байна.”142 Үүнд Баарин аймгийн Хорчи Үсүн өвгөн Жамухаас хагацаж Чингист ирэхдээ “Жамухатай хэвэл нэгтэй хэлхээ бэхтэй хүмүүс билээ. Иймийн тул Жамухаас хагацаж болохгүй. Гэвч Заарин Тэнгэр ирж нүдэнд минь зааж үзүүлсэн... Тэмүжин улсын эзэн болбол намайг хэрхэн жаргуулах вэ? гэж асуувал Тэмүжин өгүүлрүүн: Үнэхээр би улсын эзэн болбол чамайг Түмний ноён болгоё гэв. Хорчи өгүүлрүүн: Өдий их төрийн үйлийг урьдаас заасан намайг түмний ноён болгох нь ямар жаргалан вэ?”143 гэсэн бол “МНТ”-ны 207 дугаар зүйлд: “Чингис өгүүлрүүн: 

	 

	Хол урьдын цагт 

	Хорчи чи мэргэлээд 

	Зөгнөж хэлсэн үгээ 

	Зөв болгон тохирч” 

	 

	гэж Үсүн өвгөний зөнч мэргэнийг магтан түүний хүсэлтийг ёсоор болгоод зогсоогүй “МНТ”-ны 210 дугаар зүйлд: “Боорчи, Мухулай ноёдоо, Додой, Доголху тэргүүтэн Чэрби нараа Хунан, Хөхөчос хоёртой зөвлөж хамаг үйлийг үйлдэгтүн гэж зарлиг болгов. Хунан, Хөхөчос, Дэгэй, Дайр Үсүн өвгөн энэ дөрвүүл үзсэнээ нуухгүй үнэн үгээ хэлж, мэдсэнээ мэлзэхгүй сонссон үгээ сонсгодог билээ” гэж тэднийг ноёд сайдуудынхаа мэргэн зөвлөх болгон томилж баатар жанждаа тэдэнтэй зөвлөж аливааг үйлдэж байхыг тушааж байсан юм. Хунан, Хөхөчос, Дэгэй, Дайр Үсүн дөрвөн зөвлөх зөнч мэргэн зурхайчид нь зөв бурууг мэдэхгүй үзэж харснаа зөөж ховлон ярьдаг байсан бол үнэнч шударгыг эрхэмлэн дээдэлдэг эзэн Чингисийн ихэс ноёдын зэрэгт хүрээ ч үү, үгүй ч үү. Үзсэн гэдэг нь од мичид нар сарны байрлалыг үзэж мэдсэнээ хэлэх, урьд үеэс өвгөн болтлоо сурч сонссон эрдэм сургаалаа айлддаг байсан биз ээ. 

	Тиймээс Чингис хаан “Ахмад үеийн хүнийг Бэхи болгодог заншилтай тул Баарин ахын ураг Үсүн өвгөнийг бэхи болгоё. Бэхи өргөмжлөөд цагаан дээл өмсгөөд, цагаан морь унуулж, дээд сууринд залруулан хүндэлж он сарыг олж сонгож байтугай”144 гэж зарлигдан өргөмжилж байв. “Үсүний албан тушаал нь тахил шүтлэгийн шинжтэй төдийгүй цаг тоолол, хуанлийн асуудлыг байгаль ертөнц түүний элдэв үзэгдэлтэй холбон авч үздэг ордны зурхайч маягийн үүрэгтэй үүрэгтэй байжээ”145 “МНТ”-д буй Үсүн өвгөнийг Бэхи болгоё. Бэхи өргөмжлөөд... он сарыг олж сонгож байтугай гэж байгаа нь даруй Монгол нэгдсэн улсын хамгийн анхны үсэг бичгээр тэмдэглэгдсэн зурхайч юм. Үзсэн сонссоноо үлдээлгүй хэлдэг төрийн нууцыг хадгалан өдрийн сайныг сонгон үздэг түшмэлийг “БЭХИ” гэдэг байна. Хааны зарлигаар дээд сууринд томилогдохыг Бэхи өргөмжлөгдөх гэдэг ажээ. 

	Монголчуудын түүхэн сурвалжаас ажиглавал Бэхи нь шашин шүтлэгтэй шууд холбоотой ажээ. Алдарт монголч эрдэмтэн Б. Я. Владимирцов “Их тахилгачин мөргөлтний ахлагч” гэж үзсэн нь бөө мөргөлийн шашны ёсонд тэнгэр газрыг тахих, гал болон уул ус тахих, ахмад дээдсээ тахих тахилгыг эрхлэн явуулах түрүү ахлагчийг заажээ. Сүүлд нь энэхүү тайлга тахилгын ажиллагааг эрхлэн явуулдаг хүмүүсийг бэхи гэж нэрлэх болов. Ийм хүмүүс нь итгэл хүндтэй овог аймгийн ахлагч буюу ахмад нь болно. Монголын төр ёсонд Бэхийг баатар хүчтэн, нэр хүндтэй хүмүүстээ олгож хүчирхэг ахлагчаа болгодог ажээ. Баарин овогтон бол Бодончараас гаралтай тул олон овгийн дотроос хамгийн ахмад салбар нь юм. Иймд Чингис хаан Баарины ураг болсон Үсүн өвгөнийг “Бэхи” болгож шашин шүтлэгийг тусгайлан хамааруулж баруун талын дээд сууринд хүндэтгэн суулгасан нь нэг талаар Монголчуудын өвөг дээдсээс уламжилж ирсэн ахлагчийн ёсыг баримталж нөгөө талаар зурхайн ухаан болон өдөр сар сонгох нь Чингис хааны үед Монголын төр засгаас ихэд чухалчилж байсныг харуулах баримт юм. 

	Энэ үед дээд сууринд залан хүндэлсэн өвгөн буурал зурхайч мэргэдийнхээ “Жил сарын билэг барцдыг үзэж сонгосон”146 зуны тэргүүн сарын улаан тэргэл өдөр хуримлах, тугаа тахих мөн “Зуны тэргүүн сарын 16-ны улаан тэргэл өдөр их цэргийг Халх голоос хөдөлгөх”147 зэрэг ажил үйлийг гүйцэтгэж байв. Үүнээс үзвэл зурхай нь урьд өмнөхөөс улам нарийсан өдөр сарын сайн мууг ялган мэдэх хэмжээнд хүртэл хөгжиж чаджээ. Энэхүү билиг барцдыг ялган өгүүлэгч эрдэмтэн мэргэдээ ах дүү ураг садандаа тушаан өгч (эх, Отчигин хоёрт Хүчү, Хөхчү, Жунсу, Аргасунг; Зүчид Хунан, Мүнхүэр, Хэтэг; Өгөдэйд Илунгэй, Дэгэйг; Тулуйд Жидай, Балайг өгөв) сургаал номоор нь үр хүүхдээ хүмүүжүүлж байв. “Монголын нууц товчоо”-ны 243-р зүйлд Чингис хаан “Цагаадай хэцүү авиртай тул Хөхөчос өглөө үдэш дэргэд нь байж санаснаа хэлж зөвлөж байтугай” гэж үр хүүхдийнхээ зөвлөх багшаар томилж байв. Тиймээс Монголчууд эртнээс нааш зурхай ухааныг дээдлэн үлгэр домог болсон өвгөн буурал зөнч мэргэн зурхайч нараа ихэд хүндэтгэн тэдний үг сургаалыг ёсчлон биелүүлдэг байжээ. 

	Зурхайч нар “Аливаа хэрэг ажил үйлдэхэд бэлэг дэмбэрэлтэй өдөр, эс бүтэх муу өдрийг зөгнөн тогтооно. Үүнээс болж тэд шийд өгөөгүй бол Татаарууд хэзээ ч цэргээ хуралдуулж дайн үүсгэж байсангүй. Тэд аль эрт Мажарт буцаж очих цаг болсон авч бөө нар үүнийг хориглон саатуулсаар байгаа юм”148 гэжээ. Ил далдыг мэдэгч гэж Монголчуудын итгэл бишрэлийг олж Эзэн Чингист үйлчилж байсан Зайран Хөхөчү бөө “Би тэнгэр дээр аялан явж сахиулсантай ярилцдаг сахиулсан чамд даян дэлхийн хаан бологтун гэж зарлав” гэж Тэмүжинд “Гүр хаан буюу их хаан гэгч цолтой хэдэн хаан одоогоор мөхөж сөнөсөн тул ийм бузар нэрийг дахин хэрэглэж болохгүй. Эдүгээ хурмаст тэнгэрийн бошгоор чамайг “Чингис хаан гэж өргөмжилж чамд эрхбиш ийм нэр өгөх хэрэгтэй гэж сахиулсан зарлав гэж айлтгасныг нь олон аймгийн ахлагч нар санал нэгтэй зөвшөөрч”149 “1206 онд хуралдсан их хуралдаан дээр Хөхөчүгийн саналаар Тэмүжинд Чингис хаан гэдэг цол өргөмжилсөн”150 ажээ. 

	Чингис хаан цолыг өргөмжилж Тэмүжинийг хаан болоход ихээхэн үүрэг гүйцэтгэсэн Чингис хааны анхны дээд зөвлөгч, гүн ухаантан, зайран зурхайч Хөхөчү нь алдар хүнд ашиг олзондоо үл ханан ордны сайд ноёдоор тогтохгүй өргөн олон Монголчууд бишрэн шүтэх болсон зурхайг ашиглан олон түмнийг өөртөө татах болов. Энэ тухай “МНТ” зохиолд “Түүний хойно есөн хэлтэн (хамаг) улс Тэв тэнгэрт очиж захирагдав”151 гэж маш тодорхой тэмдэглэсэн байна. “Хөхөчү хүч нөлөөгөө ухаалаг бусаар ашиглаж Чингисийг ч эрхэндээ авч ах дүүсийнх нь эсрэг түүнийг хандуулж Монголын шинэ төрийг эрх нөлөөндөө авахыг санаархаж”152 байсан тул тэрээр Чингис хаанд “Мөнх тэнгэрийн сахиулсан нэгэн удаа Тэмүжин улсын эрхийг барина. Нэгэн удаа Хасар улсын эрхийг барина гэж зөн мэдэгдэв”153 Тиймээс Хасараас болгоомжлохгүй бол болохгүй гэж тэр хоёрыг муудалцуулах гэсэн хуурамч үгэнд нь Чингис хаан үнэмшин Хасарыг баривчлан байцааж өмч хөрөнгөнөөс нь хураан авч байсан байна. Ийнхүү хуучин үгийг хууль болгож, өвгөдийн үгийг өв болгож ирсэн Чингис хаан заримдаа ах дүүгээсээ илүү бөө төлөгчдийн өдөөн хатгасан худал үгэнд хүртэл итгэж байв. Энэ мэтээс үзвэл Монголын нэгдсэн улсын үед төлөг зурхайн ухааныг эрхэмлэн хүндэтгэж түүнд хатуу итгэдэг байсны нэгэн баримт мөн. Сүүлээр Хөхөчү бөөгийн санаа бодлыг мэдсэн Бөртэ үжин Чингис хаанд сануулан ойлгуулснаар Хөхөчү бөө өөрийн биеэ тэнгэрийн хувилгаан тэнгэрт аялж чаддаг гэх мэт мухар бишрэлээр Монголчуудыг мэхэлж дээрээс нь засаг төр, ураг төрлийн эв нэгдлийн эсрэг чиглэсэн аюултай санааг нь нэгэнт ухаарсан тул Чингис хаан түүнийг шийтгэсэн юм. 

	Эзэн Чингис хаан дайлаар мордохдоо эвдлэн сүйтгэгч бус эзлэгдсэн орныхоо соёл боловсролыг ихэд хүндэтгэдэг байснаар барахгүй аян дайнд явахдаа өөрсдийн мэргэн зөвлөх зурхайчдаа байнгад дагуулан явж цаг хугацааг нягтлуулан өдөр сараа сонгуулахын зэрэгцээ тухайн орны соёл шинжлэх ухааны ололтыг нь судлан сурвалжлуулж байв. Мөн үүний зэрэгцээ одон орон зурхайч болон “Шашны багш, номч ядуу ард эмч жич эрдэмтэн нарыг алба гувчуураас хэлтрүүлж байсан”154 болохоор Чингис хааны дэргэд энэ үед энд тэндээс хүрэлцэн ирсэн эрдэмтэн мэргэд тоогүй олон болсон байна. Түүний зэрэгцээ хааны шадар хүмүүс Чингис хааны зарлигаар “Бээжин хотоос... улсад ашиг тустай хүмүүсийг овог нэр мэргэжил дадлыг нь бас л нарийн бүртгэж жагсаан бичээд дагуулан явуулав. Тэдний дотор гар урчууд, зурхайчид, гүн ухааны бясалгагчид, инженерүүд, дархан инжаанууд явж байжээ”155 

	Мөн Чингис хаан аль нэгэн шашныг гадуурхах буюу эсвэл аль нэгэн шашныг дотночлон үзэх хэрэггүй гэж цэрэг иргэддээ зарлан тунхаглаж байснаар барахгүй “Шашны хүмүүсийн доторх эрдэм чадалтай, мэдлэг ухамсартай хүмүүсийг бол аль шашин шүтдэгийг нь хамааралгүйгээр улсын албан ажилд хэрэглэсэн байна”156 “Чингис хаан соёлын нөлөө туршлагад сохор дүлий мэт хөндий хөшүүн хандаж байсангүй тэрээр Тататунга шиг Уйгар, Мухаммед Ялавач шиг лал мөргөлтөн, Елюй Цуцай шиг Кидан зөвлөгчтэй ойр дотно байдгаараа бахархдаг байсан”157 төдийгүй “Хятад, Кидан, Зүрчид, Уйгар, Тангад, баруун хязгаар Дундад Азиас ирсэн нэг бүлэг хүн буй. Чингис хаан тэднийг ялгалгүй үзэж дотночилж өндөр зэрэг хэргэм хүртээгээд тэдний талархлыг олж, үнэн сэтгэл, өөрийн хүслээр нь үйлчлүүлж”158 мэргэд, түшмэд дагагсдаа ёсчлон хүндэтгэж томилсон эрдэмтдээ чадамгай хэрэглэж чадсан явдал нь дэлхийн хагасыг эзэлж, түмэн улсыг гайхуулж агуу их үйлсийг бүтээсний нэг чухал шалтгаан болох юм. 

	Түүний нэг бол Чингис хааны хүсэлт урилга заллагаар “Хувь барилдлага болой төлгө үзэж өлзийт өдөр мордсугай”159 гэж өтөл насандаа эзэн Чингис хаантай уулзахаар Бээжин хотоос Дундад Азийг зорьсон Бумбын шашны их номлогч Чан Чун бумба юм. Мөн нөгөө нь “Морин дээрээс эзэнт улсыг байгуулж болно. Харин морин дээрээс түүнийг төвхнүүлж үл болмуй” гэсэн гайхамшигт үгийг эрх баригчдад хэлж байсан “Ляогийн хан удмынхнаас гаралтай гэгдэх Елюй Цуцай юм. “Ямар ч гэсэн эхэн үедээ тэрээр сүсэг бишрэлтэй Монгол хааны зурхайч байсан бололтой. Хэд хэдэн удаа ихэд оновчтой үнэн зөв мэргэлж мэдсэн учир Чингис хааны шадар хүмүүсийн эгнээнд багтаж суут Монгол жанжны зөвлөх болсон байна”160 Төр ёсны ухаан, тоо бодлогыг нэвтэрхий мэдэх, күнзийн сургаалыг бишрэн дагагч урлаг уран сайхныг шүтэгч тэр бээр аян дайны бүхий л үед зөвхөн хуучны судар ном, хөгжмийн зэвсэг ховор эм тан хурааж цуглуулж явах агаад соёл, боловсрол, эрдэм ухааныг хадгалж хамгаалахын төлөө л сэтгэл чилээж явах бөлгөө. Гэсэн хэдий ч тэр монголчуудыг ялагдаасай гэж яахин хүсэх аж. Их хааны дэргэд эхлээд зурхайч үзмэрч дараа нь зөвлөх сүүлдээ түүний хамгийн дотнын анд нь болж өнгөрүүлсэн 12 жил өөрийнх нь хувьд ул мөргүй өнгөрөөгүй юм. Чингис хааны бие хүний эгэлгүй чанар, түүний энгүй их байлдан дагуулал, дэлхийн эзэнт гүрэн байгуулах аугаа төлөвлөгөө нь энэ хүнийг ч бас эзэмдэн авчээ. 

	Тэрээр ердийн зөвлөхөөс дээгүүр эрхтэй байсан бөгөөд 1215 онд Монголчууд Бээжинг авах үед 25 настай байж, гоц авьяас билиг нь байлдан дагуулагчдад таалагдаж арга буюу түүнийг өөртөө авч ажиллуулахад хүрчээ”161 Тиймээс Чингис хаан Хятад дорно дахины Цаг тооны бичиг”-ийг харьцуулан засамжилж байсан яруу найрагч, эмч, одон орон судлаач, зурхайч, гүн ухаантан Елюй Цуцайг өөрийнхөө буюу хааны ордны зөвлөхөөр томилон ажиллуулсан явдал юм. Чингис хаан Алтан улсыг эзлээд Елюй Цуцайг дуудан авч ирж анх удаа уулзахдаа “Кидан Алтан улс хоёр эртнээс өшөөтөн бөлгөө. Эдүгээ хаан би таны хилсийг цагаатгав гэж хэлсэнд Түшмэлийн өвөг эцэг дээдэс цөм Алтан улсын төрд үйлчилж байв. Нэгэн түшмэл бологсод хэрхэн аймшиггүй хаан эзнээ хорсох буй гэж хариулсанд Чингис хаан түүний үгийг эрхэмлэн сайшааж... энэ хүнийг төлгө зурхайд нэвтэрхий гэдгийг нь мэдэн дэргэдээ үлдээж ямар нэгэн дайн байлдааны хэрэг тохиолдвол цөм түүгээр төлгө бариулдаг байв. Монголчууд хонины далаар төлгө барьж бэлгэ ёрыг заах заншилтай билээ. Чингис хаан ч өөрөө бас дал шатааж төлгө бариад сая хэрэг учраа хийдэг байна”162 Хаан томоохон дайн бүрийн өмнө тэр нь хэрхэн яаж дуусах талаар мэргэлэхийг Елюй Цуцайд зарлиг буулгадаг байлаа. Хаан өөрөө ч хонины дал шатааж мэргэний нь үр дүнг харьцуулан үздэг байв. Энэ тухай XIII зуунд Монголоор жуулчилж явсан Жу Хүн өөрийн аяллын тэмдэглэлдээ ийн дурджээ. Чингис хаан “Дайн гарах бүр эрх биш гүн (Елюй Цуцай)-ээр урьд нь сайн муу ёр болохыг төлөгдүүлж үзээд эзэнт хонины далыг шатааж нийлүүлэн үзэж”163 дайн байлдаанд ордог байжээ. 

	“Юань улсын судар”-т “Тайцу Чингис хаан аливаа газар дайлахдаа Елюй Цуцайд саар үгүй үзүүлээд хаан (Чингис) мөнхүү өөрөө хонины далыг түлж үзээд хоёул нэгэн адил эндүүрэлгүй мэдэх бөлгөө”164 гэж тэмдэглэжээ. Үүнээс үзвэл Чингис хаан ч бас далны төлгөөр гаргууд сайн төлөгдөн үздэг байсан нь илт аж. Тиймээс Монгол тайлга тахилгын талаар олон жил судалсан Өвөр монголын эрдэмтэн Сайнжаргал “Шившилгэн хонин төлгөн судар нь Чингисийг тахисан эхний үеэр бүтээсэн ном болов уу хэмээн санах юм”165 гэж үзсэн байна. 1219 оны зун эзэн хаан өрнө зүгт Лалын шашинт улс орныг гэсгээн цээрлүүлэх аян дайнд мордсон агаад байлдааны туг сүлдээ тахих ёслол үйлдэх үед нь гурван чи (хэмжээний нэгж) зузаан нойтон цас орсон байна. Эзэн хаан үүнийг муу ёр хэмээн сэжиглэвэл Елюй Цуцай “Ид зуны үед (өвлийн бурхан) Сюань — Мин амьсгаа авч байгаа явдал бол дайснаа ялан дийлэхийн бэлгэ тэмдэг даруй мөн” гэжээ. Мөн 1220 оны дүн өвлийн цагаар тэнгэрийн дуу маш хүчтэй цуурайтсанд эзэн хаан түүнээс дахин энэ үзэгдлийн талаар лавлажээ. “Лалын ертөнцийн эзэн зэрлэг буйд газар насаа дуусгана” гэж тэрээр хариулсан аж. Хожим энэ нь яг таг батлагдсан байна. 1222 оны наймдугаар сард өрнө зүгт урт гэгчийн сүүлтэй сүүлт од харагдахад Елюй Цуцай “Зүрчид нарын эзэн хаан халаагаа өгөх нь”166 хэмээн их хаанд хэлжээ. Үнэхээр хойтон жил нь Цин улсын эзэн хаан Сюань — Цзэн нас барсан аж. Чингис хааныг Дундад Ази руу аян дайн хийхэд нь (1219 — 1224 он) Елюй Цуцай түүнийг дагалдан явжээ. Энэ үеийн тухай мэдээ баримт тун бага байдаг боловч одон орон, зурхай судлалтай холбоотой зүйл мэр сэр байна. 

	Чингис хаан өөрийн гараараа 12 настайгаас нь хүмүүжүүлсэн Хятад үндэстэн Лю Мин багаасаа сэргэлэн цовоо болоод эрдэм номд чадамгай нэгэн болж хүмүүжсэн байна. Лю Мин дундад Ази руу хийсэн аян дайнд оролцсон бөгөөд буддын болон, даосын лам хуврагуудын хэрэг явдал, одон орон зурхайн судлалын асуудлыг эрхлэн дааж байжээ. Лю Мин Елюй Цуцай хоёрын зохион байгуулалт хамтын ажиллагааны үндсэн дээр Чингис хааны баруунш хийсэн аян дайны явцад монгол одон орон зурхайн ухааны судлалд маш том үсрэлт гарсан байна. Түүний нэг нь “1220 онд Чингис хааны Монгол цэрэг Самарканд хотыг эзэлсний дараа эндэх одон орны оргилыг тэр хэвээр нь хамгаалсан бөгөөд гадаад дотоодын эрдэмтдийг ихээр урин цуглуулж (Тэдэнтэй Д. М) одон орон судлалын ажлаа үргэлжлүүлэн хийтүгэй гэж Елюй Цуцайд үүрэг болгожээ”167. Чингис хааныг дагаж баруунш явсан Елюй Цуцай Дундад Азид зургаан жил байх хугацаандаа тэр үед гайхагдаж байсан Арабын одон орон зурхайн ухааныг маш нарийн хянамгай суралцаж онцгойлон Исламын зурхайн ухааныг системтэй эзэмшиж нутагтаа буцаж иржээ. Тэрээр алс хол орших зүүн, баруун хоёр нь түмэн газрын зайтай боловч одон орны ажиглалтын хувьд адилавтар болохыг ажигласан байна. “Олон бичгийг мохоож тэнгэрийн зурхай газрын ёс арга эгшиг, улирлын тоо, гүн ухаан, эмч, төлгө билгийн онолыг”168 гаргууд сайн мэдэх Елюй Цуцай цагийн зөрөөг зөв оновчтой гарган газар зүйн уртрагийн ухагдахууныг анх удаа танин мэдэж гаргаснаар барахгүй “Сартуулын эрдэмтэд 1220 — оны 5-р сарын 15-нд сар хиртэнэ гэж мэдүүлснийг Елюй Цуцай зөвшөөрөөгүйд сар үнэхээр хиртсэнгүй, 1221 оны 10-р сард хиртэнэ гэж мэдүүлэхэд Самаркандын эрдэмтэд өөрийн шинжин хэмжсэн цагаа баримталж байтал 10-р сард үнэхээр найман хувь хиртэж”169 байжээ. 

	“Сартуулын одон орон судлалын бичгийг сурч судалснаар таван гарагийн сургаал нь Хятадын одон зурхайгаас хол илүү гүн байхыг ойлгож”170 мэдсэн Елюй Цуцай нутагтаа буцаж ирсэн даруйдаа “Монголын эл аймгийг нэгтгэсэн даруйд Зүрчид зурхайч Жу Хи Вай гэгч Чингис хааны зарлигаар “Их гэгээн зурхай”-г найруулж Монголын хаант улсын анхны зурхай болгосон”171 уг тоолол нь нь зөв оновчтой бус болоод амьдрал ахуйд тохирохгүй болохыг анхаарч түүнээс хойш тун удалгүй Елюй Цуцай Исламын тоо, одон зурхайн ухааныг ашиглаж “Цагаан морин жилийн зурхайн язгуур” гэдэг цаг тооллын бичгээ гаргаж Чингис хаанд өргөн барьсан байна. Энэ талаар өөр саналтай болохоо Елюй Цуцайн намтар түүхийг тусгайлан судалсан эрдэмтэн Н. Ц. Мункуев “Монголын анхны хаадын тухай хятад эх сурвалж” номдоо “Нарны хиртэлтийн үеүд оддын хөдөлгөөний зам зэргийг Лалынхны хуанлид тусгасан байдал нь хятадынхаас ялгаатай Дайминли хуанли нь аажмаар алдаатай болдог учир Елюй Цуцай өөрөө эрхэм Вэнь — Сэний зохиосон И — Вэй Юань ли-ийн хуанлийг засварлан түгээжээ”172 гэж Елюй Цуцай шинэ цаг тооны бичиг гаргаагүй харин өөрийн эцгийн зохиосон “И — Вэй Юань ли” цаг тоололд засвар хийсэн тухай бичжээ. Чингис хааныг баруунш дайлахаар явахад нь хамт явсан эрдэмтэн зурхайч Елюй Цуцай Сартуул зурхайн одон орны судлалын аргыг Монгол зурхайдаа шингээж авсан нь тодорхой байна. 

	Өвөр монголын эрдэмтэн Нямын зохиосон “Юань улсын астрономийн түүхийн навтарга” гэдэг номд Елюй Цуцай “Сартуулын одон орон судлалын бичгийг сурч судалснаар таван гарагийн сургаал нь Хятадын астрономиос хол гүн байхыг ойлгож Матив зурхайг зохиосон юм. Энэ бол Хор зурхайн бичгийн өөр нэр юм”173 гэж тэмдэглэсэн байна. Хор гэдэг бол Монгол гэсэн үг юм. Матив зурхай гэдэг нь Мухаммедын зурхай гэсэн үг ажээ. Энэ нь 1220 — оод оны үед Елюй Цуцай “Үйлийн зурхайн” сайн зүйлийг өөрийн Монгол зурхайдаа шингээн авсан гэдэг түүхийн баримтыг баталж байна. Энэ мэтээс үзэхэд Чингис хааны үед тухайн цагтаа ихээхэн өндөр хөгжилтийг олж байсан Арабын зурхайг өөртөө шингээн авч байсан болохоор Дорно зүгийн бусад улсууд Сартуулын одон зурхайн ололтыг Монгол зурхайчдаар дамжуулан сурч судалж танин мэдэж байсан болохоор Матив буюу Сартуулын одон зурхайг (Хор) Монгол зурхайн өөр нэр төдийгүй Монгол зурхай хэмээн үзсэн байна. Тиймээс Чингис хааны баруунш довтолсон цагаас эхлэн гадаад дотоодын одон орон зурхайн ухааны харилцан солилцоо нь маш идэвхтэй эхэлж цааш амжилттай явагдсан байна. 

	Энэ мэт олон шалтгаанаас хамааран Чингис хааны үед Монгол зурхай ухаан системчлэгдэх замдаа орсон цаг болно. Энэ үеэс эсгий туургатан Монголчууд зөвхөн бөө мөргөлийн тэнгэрийн санааг дамжуулах гэдэг заарин нарын төлгө мэрэг үзэж зурхайлахыг итгэдэг байдлаасаа салж од гарагийн хөдөлгөөнийг тооцон боддог зурхайн ухаан болж хөгжжээ. Энэ үед зурхай нь шинжлэх ухааны өндөр түвшинд хүрч байсныг түүхэн сурвалжаас олж болох юм. Лувсанданзаны “Алтан товч”-д “Суут Богд Чингис хаан Цагаадай хөвгүүнээсээ хуримын дээд хурим аль вэ? хэмээн асууваас Цагаадай өгүүлсэн нь: 

	 

	Хуучин он биднээс 

	Хангирсаж одох хэмээн 

	Шинэ он бидэнд 

	Шилжирч ирэв 

	 

	гэж Өлзий хутагт хэмээн хуримлалдах нь хуримын дээд тэр буй заа гэж өгүүлбээс: Богд Чингис хаан зарлиг болсон нь. Тэр биш ээ! Нярайгаас хагацсанд нэр эс өгвөөс, хэвлийгээс унаад гэгээ эс үзвээс хэний шинийг шинэлэх та. Хэний нэрийг нэрлэх та. Үүнээс хойш эцгээс үүдэж эхээс төрсөн өдрөө олж хүндлэлдэн найрлаваас хуримын дээд хурим чинь энэ буй”174 гэж маш тодорхой бичжээ. Энд Монгол зурхайн гол зарчим болох “Хүний хий нас” гэх ухагдахууныг аль эрт XIII зууны үед сайн мэддэг байснаар барахгүй өнөөгийн бид ч үл мэдэх “Эцгээс үүдэж эхэд олдсон” тэр өдрөө мэддэг байсан, мэдэхийг чухалчилдаг байсан нь үнэхээр гайхалтай. Зурхайн ухаанаар хүний хувь заяаг “Төрсөн өдрийн төөрөг, гарсан өдрийн гараг”-ийн учралаар тооцон бодвоос үнэн магадлалтай мэдээлэл өгдөг бол хүн болохын анхны мөч болсон “Эцгээс үүдэн эхэд олдсон” тэр өдрийн од эрхсийн тохиол нь чухал болох нь ойлгомжтой. Ер нь аливаа юмс үзэгдлийн анхны бүрдэл учралын үе дэх од гаргуудын тохиолын хүч нь тухайн зүйлийнхээ мөн чанарыг хадгалдгийг өнөөгийн шинжлэх ухаан тэр дундаа одон зурхайчид олонтоо баталсан билээ. Энэ бүхнээс үзэхэд XIII зууны үед зурхайн ухаан нь аль хэр амжилтад хүрч байсныг харж болох юм. “Дай Юань улсын бичиг”-ийг үндэслэвэл улаагчин гахай (1227) жилд Тангад улсад байхдаа “Чингис хаан олон түшмэддээ зарлиг болруун урьд жилийн өвөл таван одон цугласан учир би хүн үл алах, үл дээрэмдэх хэмээн өгүүлсэн билээ. Мартаж Зуу бичиг эс буулгав. Одоо гадна дотнод тунхаглан хамгаар ухтугай хэмээн зарлиг болов”175 гэж тэмдэглэжээ. Энэ нь одон гарагийн хөдөлгөөн нь хүн амьтан байгаль дэлхийд сайн муу ёр бэлэг үзүүлдэг гэж үзсэнтэй холбоотой юм. Мөн энэ үед хүний заяа төөргийг бодох явдал байв. 

	“МНТ”-ны 201-р зүйлд Чингис хаан Жамухыг барьж аваад яаж шийтгэх тухай ярилцахдаа “Үзэх төлгөөр мэргэлбэл үхэх цаг нь болоогүй мэт” гэснээс үзвэл тодорхой юм. Энэхүү баримтад тулгуурлан үзэхэд Чингис хаан далны төлгөөр бус харин түүний ойр дотнын зурхайчид нь хүний насны хэмжээ, заяа төөргийг гаргадаг “Насан үйлийн зурхайн ёс”-оор Жамухын заяа төөргийг бодож үзээд “Насны хэмжээ, үхэх цаг нь” болоогүй болохыг тодорхойлсон нь илт байна. Энэхүү зурхайн аргаар хүний насны хэмжээг тогтооход тухайн хүний төрсөн жил, сар, өдөр нь гол тулгуур болдог болохоор XIII зууны үед Монголчууд нь төрсөн сар өдрөө мэддэг байсан нь илт байна. “Тангадын Шидурга хаан эзэн хаан Чингист үг өгүүлрүүн: Намайг бүү ал. Цолмонг барьж дайсангүй болгосуу. Мичдийг барьж зуд турхангүй болгосуу. Намайг албал аминд чинь муу. Эс албаас үрд чинь муу гэсэн үг айлтгаж”176 байснаас үзэхэд тухайн үед од эрхсийн байршил болон харьцаагаар нь байгаль дэлхийд болох хувьсал өөрчлөлтийг танин мэдэж чаддаг байсныг илтгэнэ. Эртний нүүдэлчдийн цаг тоолол болох “Мичдийн улирлын тоолол”-оор бол өвлийн эхэн сарын 15-ны сар мичдийн тохиолоор ирэх өвлийн улирлаа шинжин таньдаг байв. “Сар мичид тохиод мичид нь сарны дээгүүр гарвал тэнгэр дэлхий аягүйтдэг тэр жилдээ зуд болдог”177 нь тэнгэр дэлхийн тогтсон жам ёс ажээ. Тиймээс “Мичдийг барьж зуд турхангүй болгосуу” гэдэг нь сар мичдийн тохиолыг харж цаг уурыг урьдчилан мэдэж зуд турханд эртнээс бэлтгэж зуд турхангүй мэт өнгөрүүлж болохыг өгүүлжээ. Монголчууд Хүннүгийн үеэс барс сарыг жилийн эх болгосоор иржээ. Чингис хаан Их Монгол улсыг байгуулаад хуучин уламжлалыг дагаж бар сарыг жилийн эх болгож байснаар барахгүй өөрийн эзлэн авсан улс гүрнээ ч бар сарыг жилийн эхэн шинэ жил болгох хэрэгтэй гэж зарлиг буулгаж байв. 

	Тэр баруунш дайлж Тангадыг оруулж авмагцаа Төвөдийн он тооллыг нь өөрчилж Монголын он тооллын ёсоор Тангад улсын он тооллын нэрийг ч нь бас сольсон байна. Улаан нохой жил (1227 он) Чингис хаан Тангад улсад шинэлж дараа жил нь тэдний он тооллыг өөрчилсөн. Энэ тухай “Төвөд эмнэлгийн дунд сургуулийн хичээлийн бичиг”-ийн 24-р дэвтэрт буй “Тэнгэрийн утга одон зурхай” гэх зүйлд: “Дөрөвдүгээр сайтар гарсан улаагчин гахай жил хаан Минагийн төрийг эзэлсэн баярын өлзийт хурим тавьж Мэг сарыг шинэ жил хэмээн Монгол нэрээр нэрлэв” гэж тэмдэглэжээ. Мөн Гансүнгийн найруулсан “Төвөдийн цаг улирлын тооны бичгийн тухай үзэлт” гэдэг товхимолд “Чингис Минагийг эзэлж аваад өлзий бэлгэт баярын хурим тавив. Үүнээс эхлэн Төвөдүүд Мэг сарыг Монгол улирлын нэгдүгээр сар гэж алдаршуулан хэрэглэсэн байна”178 

	Мэг гэдэг нь 28 одны нэгнийх нь нэр юм. Энэхүү Мэг од нь Монголын хаврын тэргүүн бар сар буюу цагаан сартай цаг хугацааны хувьд таардаг. Төвөдийн эртний ба одоогийн зурхайн ном сударт Төвөдүүд тэр үед 12 сараа одны нэрээр нэрлэдэг байжээ. Учир нь сар бүрийн 15-ны сар мандах үед нэгэн од хамт гарч хамт шингэдэг тул тэрхүү одны нэрээр сарыг нэрлэдэг ажээ. “Төвөд зурхайн бүхний хураангуй” гэх судрын II ботид Төвөдүүд Монголын сарыг хэрэглэх болсон учрыг тэмдэглэхдээ “Өвлийн туйл нар эргэсний дараах 2-р сарыг Монголын нэгдүгээр сар шинэ жил гэдэг бол Чингис хаан Мэг сарыг шинэ жилээр тогтоосон тул ингэж нэрлэв. Энэ бол V Далай ламын зохиосон хар зурхай, цагаан зурхайн тухай асуулт хариулт гэдэг номд айлдсан юм. Монголоос үндэслэн Төвөдүүд Монгол сар гэж хэрэглэдэг болсон билээ”179 гэж тэмдэглэсэн байна. Төвөдүүд тэр үеэс аваад өнөөг хүртэл Монгол тооллыг хэрэглэсэн ба ном бүтээлдээ заавал Монголын сар гэх болсон байна. Энэ тухай Төвөдийн их эрдэмтэн Лондон лам Агваанлувсан (1719 — 1795) “Монголын 3-р сар өөрөөр хэлбэл Наг сарын шинийн нэгнээс жилийн эх гэж баримталж байгаа нь “Цагийн хүрд”-ний язгуурын үндсэн дэх одон зурхайн ёс юм. Монголын 1-р сарын шинийн нэгнээс жилийн эх баримтлах нь “Алтангэрэл” гэх хөлгөн судрын ёс ба “Анагаах ухааны дөрвөн үндэс”-ийн тоололтой нийцнэ. Мөн Хятад Монголын хаадын ёс хийгээд Төвөдийн хар зурхайн ёсыг эрхэмлэдэг зарим ёстой ч нийцнэ.”180 хэмээв. Чингис хаан “Миний хойч үеийн үр ач нар хэрвээ зөвхөн тансаг амттаныг идэж, таж магнаг эдлэн сайн морь, сайхан бүсгүйг эрхэмлэхэд л хүрвэл үйлс бүтээсэн зовуурийг минь умартах болмуу гэж сэтгэл зовнин сэрэмжлүүлж байв. Түүний энэхүү сургаал нь эртний “Зурхайт ном”-д өгүүлсэн: “Үйлс бүтээсэн зовуурь зүдүүрийг минь иргэд олноор үүрд цээжлүүл гэсэн үгийн уг санаатай нийцэж”181 байхаас үзэхэд XIII зууны Монголчууд тэр дундаа Чингис хаан Хятадын таван их номын нэг болох “Зурхайт ном”-ыг судалж байсныг илтгэнэ. Зөвхөн үүгээр зогсохгүй Чингис хааны үг сургаалд таван их номоос эш татсан нь цөөнгүй байдаг.

	



	


2. 2. ӨГЭДЭЙ ХААНЫ ҮЕИЙН ОДОН ОРОН, ЗУРХАЙ СУДЛАЛ
(1229 — 1241 он) 

	“Шарагчин үхэр жилийн намрын дунд сард төрөл төрөгсөд ба олон бүгдээр цуглаж хаан суулгахын тулд зөвшилдөн бүхийд Елюй Цуцай нэрт түшмэл Тулуйд өгүүлрүүн: Энэ өвгөдийн үүсгэсэн их төр буюу хаан суулгахыг өдөрлөн тогтвоос зохимуй хэмээхэд Тулуй өгүүлрүүн: Зөвшилдөж тогтоо. Өдий сайн өдрийг шалгаж суулгасугай хэмээхэд Елюй Цуцай өгүүлрүүн: Энэ өдрөөс өөр сайн өдөр үгүй хэмээн”182 “Шарагчин үхэр жилийн 8 — сарын 24-ний өдөр (1229. VIII. 16) олон ван ноён, хүргэн тавнан, сайд түшмэд нар Хэрлэн мөрний Хөдөө аралд их хуралдаан болж Өгэдэйг хаан өргөмжилж их орыг залгамжлуулахад”183 “Өгэдэй хааны баруун гараас Цагаадай, зүүн гараас нь Тулуй хан, бүсэлхийнээс нь түүний авга ах Отчигин түшиж Өгэдэйг хаан ширээнээ залав. Тулуй хан аягатай сүү өргөн барихад хаан асрын дотор гадна байсан бүх хүмүүс есөнтөө өвдөг нугалан сөгдөж улс гүрэн ба түүний хаан ширээнд заларсныг тохиолдуулан Энх-Амгалан хаан хэмээн хүндэт цолыг өргөмжлөв”184 Өгэдэйг хаан ширээнд суулгаснаас хойш тун удалгүй Тулуй ван “Шарагчин үхэр жилийн (1229) найман сарын шарагчин хонин өдөр олон ван, зуун түшмэдийг Хэрлэн голын Хөдөө арал хэмээх газарт чуулуулж Чингисийн гэрээсэлсэн зарлигийг даган Өгэдэйг хаан сууринд суулгаад хаанд бараалхах дүрмийг тогтоосон”185 байна. “Бөө нарын заасан ээлтэй өдөр хаан ширээнд суусан Өгэдэй хаан”186-ы үед одон орны судлалын орд харш байгуулж, од гараг хэмжих одон орны багаж төхөөрөмжийг олноор хийж, одон орон зурхайн ном бичиг болон цаг улирлын тооны бичгийг хэвлэн тарааж эхэлжээ. Мөн одон орон зурхайн сургууль соёл байгуулж байснаар барахгүй Өгэдэй хаан зарлиг буулган одон орон зурхайн ухааныг тусгайлан хамаарах яамыг хүртэл байгуулж одон орон зурхайн судлалын ухааныг төр засгаас бодитойгоор хөхүүлэн дэмжих болсон нь энэ мэт олон билээ. Чингис хаан амьдралынхаа сүүлийн жилүүдэд “Мөнх тэнгэр өөрөө энэ хүнийг манай гэрт ирүүлсэн биз. Чи хожим хойно төр улсынхаа бүх хэрэг явдлыг энэ хүнд даатгаж болно шүү”187 хэмээн үе залгамжлагчдаа дахин дахин хэлж байсныг санан Өгэдэй хаан 1230 оны “Намрын найман сарын 24-ний өдөр Өгэдэй хаан Шижин хэмээх баруун нийслэлд хүрч хэрэг эрхлэгч хүмүүст зэрэг тушаалыг тус тус соёрхов. Урт сахалтыг эрхэлсэн сайд”188-аар өргөмжилжээ. “1231 оны намар Елюй Цуцай умард Хятадаас хураан авах татварыг үнэхээр өөрийн тооцоолж гаргасан хэмжээнд хүргэж чадсан байна. Өгэдэй хаан эл амжилтыг тэмдэглэн найр хийж Елюй Цуцайг “Их эзэн хааны бичиг хэргийн албаны даамал” болгон зэрэг зиндааг нь ахиулан томилжээ”189 тун удалгүй “Елюй Цуцайг 1234 онд тэргүүн сайдаар томилохдоо”190 “Миний мэргэн түшмэл тэнгэрийн доорх хумхи хийгээд түмэн бодисын тоо ширхгийг бодож чадна”191 хэмээн хүндэтгэн дээдэлж хамаг үйлээ түүнтэй зөвлөн хийж гүйцэтгэдэг байсан ажээ. Өгэдэй хаан “Хятад ёсны хууль цаазыг нарийн нягт хэмээн таалаад Кидан угсаанаас гаралтай их түшмэл Елюй Цуцай хэмээх дотоод ухаан, томьёоллын ухаан, тогтсон таалал, дуун ухаан олноо мэргэн, Зүрчидийн хаан сургуультнуудыг сорилго (шалгалт) хийх цагт мэргэдийн дээд болсон тул Зүрчидийн Чу мэргэн хэмээн алдаршсан түүгээр Хятад ёсны зурхай тэргүүтэн шастир олныг заалган мэдэж авсан хийгээд бусад олныг ч суралцсан байна.”192

	Өгэдэй хааны хаанчлалын үед буюу 1235 онд Орхон голын зүүн хөвөөний дэлгэр уудам үржил шимтэй газарт Хар Хорум хотыг байгуулж эхэлсэн байна. Хагас зуун жил Монголын соёл шинжлэх ухааны төв, дэлхий дахины нийслэл болж байсан “Хар Хорумд бурхан шашны сүм арван хоёр, бумбын шашны сүм хоёр, нейстроны шашны сүм нэг байжээ”193 Энэхүү соёл шинжлэх ухааны гол төв болсон Хар Хорин хот нь тухайн үедээ Монгол төдийгүй дэлхий дахины одон орон зурхай судлалын томоохон төв болж чадсан юм. Монголын эртний нийслэл Хар Хорин хотод барьж байгуулсан хааны орд өргөө, сүм хийдийн барилга байгууламж, сургууль соёлын тэнхим, одон орон судлалын оргил болон “Өгэдэй хааны VIII оны (1236) хаврын сүүл сард Күнзийн сүмийг дахин засаж хийлгэхдээ”194 Франц, Англи, Орос, Перс, Төвөд, Хятад зэрэг олон улс үндэстний уран барилгын мэргэжилтнийг урьж залж ажиллуулж байсан байна. Өгэдэй хаан Хар Хорин хотыг албан ёсоор байгуулахаас өмнө буюу “V оны харагчин могой (1233) жилийн өвөл Күнзийн сүм ба Бүхэл тэнгэрийн дүрэмт савыг засуулах, одон орон судлалын багаж хэмжүүрийг шинээр үйлдэгтүн”195 гэсэн зарлиг гаргажээ. Уг зарлигаас үзэхэд од гарагийг хэмжих одон орон судлалын багаж төхөөрөмжийг шинээр үйлдэж, эвдэрч муудсаныг нь засан сайжруулах зорилготой нь илт байх тул Хар Хорин хот байгуулахаас өмнө уг нутагт од гарагийг хэмжих одон орон судлалын оргил, одон орон зурхайн судалгаа шинжилгээ хийх одон орон судлалын төв ажиллаж байсныг бүрэн илтгэнэ. 

	Хар Хорин хотыг байгуулж эхэлсний өвөл буюу “Тайцун хааны VII оны (1235) 12-р сард Түмэн — Амгалант харшийн барилгыг эхэлмэгц Төв мужийн сайд нар Их гэгээн зурхайг засан найруулж цагаан сараас өмнө Да Шин Пү-д барлуулан дармаллаж”196 тараасан байна. Энэхүү засаг захиргааны гол нэгж болох Төв мужийн сайд нарын захирал нь одон орон зурхай судлаач Елюй Цуцай байсан тул Монголын хаант улсын соёл шинжлэх ухаан, одон орон зурхай судлал, цаг тооллын асуудалд илүүтэй анхаарсаар иржээ. Монголын эзэнт гүрний II их хаан Өгэдэй хааны “VIII оны (1236 он) Цагаан сард эл орны ван ноёд Хар Хорумд хүрэлцэн ирж Түмэн — Амгалант харшийг барьж дууссаны найр хийж анх удаа цаасан мөнгө дармаллан тарааж одон орны судлалын оргилыг засан байгуулах”197 ажлыг эхэлсэн байна. Өгэдэй хаан шинээр байгуулсан нийслэл хот Хар Хориндоо “Уйгар бичгийн зэрэгцээгээр Хятад, Тангад, Перс хэлээр ажил хэргээ явуулдаг Монгол алба байгуулсны дотор Уйгар бичгийн алба нь удтал гол байрыг эзэлж байсан”198 ба мөн “Хаадын бичиг хэргийн нууц архивын газар, номын сан байгуулан”199 одон орон зурхай судлалын үйл ажиллагааг төр засгийн нэгдсэн зохион байгуулалтад оруулжээ. Тухайлбал: Өгэдэй хаан зарлиг буулган “VIII онд (1236) Ши Дияан (Тэнгэрийн зүйлийг нягтлах яам) яамыг байгуулсан”200 бол “XIII оны зуны сүүл сард Тайцун хаан (Өгэдэй) нар сар хийгээд дөрвөн цагийн яамыг байгуулж урьд мэргэдийн сайн явдлыг тэмдэглэн”201 бичих ажлыг хийлгэсэн байна. 

	“Үүнээс өмнө Бяньцзинийг унахын урьдхан талд Елюй Цуцай их хаанд айлтган зөвшөөрүүлж хотын хэрмийн чанад руу элч нар илгээн мэргэн Күнзийн 51 дэх үеийн удам түүний “Янь — Шэн — Гун” цолыг залгамжлан авсан Юань — Цо гэгчийг өөр дээрээ авчруулсан байна. Күнзийн сургаалын нэрт эрдэмтэн Лян Шэ болон өөр хэд хэдэн хүнийг олж авав”202 Мөн Елюй Цуцай гар урчууд, дархнууд, күнзийн, буддын шашны номлогчид, даосын бумба нар, эмч отчууд, мэргэ төлөгчид зэрэг хүмүүсийг тусгайлан ялгаж Хэбэйд өөр өөр газар суурьшуулан сангаас хооллож ундалж байх саналыг их хаанд айлтган тэр ёсоор болгожээ. Елюй Цуцайн санаачилга Өгэдэй хааны зарлигаар “VIII оны (1236) улаан бичин жилийн зуны зургаан сард Елюй Цуцай гуйж Яньжин хотод “Найруулан засах хүрээлэн” ба Пиньяанд “Судар бичгийн хүрээлэн” байгуулж ном судрыг хурааж, бичгийн хүнийг элсүүлж Лянь Шэ-г дарга түшмэл болгож Юань — Цо, Жао Жу нарыг элсүүлэн авч”203 байсныг дорно дахиныг судлаач Оросын эрдэмтэн Н. Ц. Мункуев “Энэ бүхний дүнд гэгээрсэн төр засаглалын эх тавигдав” хэмээн тодорхойлов. “Энэ бол Монголын хаант улсын үед Хятад багш залж Хятадын ёсоор байгуулсан анхны бичгийн хүрээлэн болно. Тус бичгийн хүрээлэнг Монголын хаант улсаас байгуулсан болохоор Монголын ноёдын хүүхдүүд суралцаж байв. 

	Тус бичгийн хүрээлэнгийн сургууль нь шавь нартаа Хятадын ёс зүйн ухаан болон хөгжим, харвах намнах, тоо, одон зурхайн ухаан зэргийг зааж байв”204 Дээрх хүрээлэнгүүдийг Монголын хаант төрөөс ном бичиг, багшлах боловсон хүчин болоод мөнгө санхүүгийн талаар ямагт ивээн тэтгэж дэмжсээр ирсэн тул “Янжин хотод байгуулсан найруулан засах газар, Пиньяан хотод байгуулсан судар бичгийн хүрээлэнгээс түүх судар ба зурхайн ухааны номыг олонтоо эмхэтгэсэн байна”205 мөн “Өгэдэй хааны XII онд (1240) Сүн улсыг дайлж олзолсон олон ном бичгээ Яньжинд хүргэж”206 тус хотын судар бичгийн хүрээлэнгийн номын санд бүгдийг нь хүлээлгэн өгөв. Өгэдэй хаан бас “Яньжин хотод Газрын дүрэмт байдал гэх одон орон шинжих багажийг зохиолгон”207 одон орон судлалын ажиллагаанд ашигласан байна. Нарны явах замыг тооцон гаргадаг “Газрын дүрэмт байдлын сав”-ыг гуулиар хийж дээр нь тэнгэрийн хоногийн 12 цагийг зурж сийлсэн байна. “Өгэдэй хаан Елюй Цуцайн дэлхий дахиныг морин дээр тогтоож болох авч морин дээрээс засаж болохгүй юм гэж айлтгаж хэлснийг хүлээн авснаас хойш бичгийн түшмэдийг улам дэвшүүлж хэрэглэх”208 эрдэмтэн мэргэдийг өргөн тэтгэж хүмүүжүүлэх чухалтайг гүнзгий ойлгож мэдсэн тул Өгэдэй хаан бас “Залуу монгол язгууртанд Күнзийн сургаал судлах сургуулийг Бээжин, Пиньян хотуудад нээж Хятадын өдий төдий хүнийг Монгол захиргаанд татан ажиллуулжээ”209 Түүний 1238 онд Яньжин болон Пиньян хотуудад байгуулсан хоёр сургууль нь Монгол улсын түүхэн дэх харь гүрэнд байгуулсан Монгол үндэстний хамгийн анхны улсаас эмхлэн байгуулсан монгол ноёдын хөвгүүдийг суралцуулдаг сургууль байжээ. 

	“Юань улсын судар”-т Лян Шэ, Ван Вань Ши, Чжоу Чжу нар болон күнзийн сургаалын эрдэмтдийг Елюй Цуцай дуудан ирүүлж күнзийн сургаалыг монголын хун тайж нарт заах сургалтыг зохион байгуулсан тухай тэмдэглэжээ. Үүнээс хэдэн жилийн өмнө “Өгэдэй хаан Монгол сургууль байгуулах ажлыг нэн чухалчилж Хар Хорумд Монгол сургууль нэгийг шинээр байгуулж 1237 онд бичгийн мэргэд шалгаруулах ажил зохион байгуулжээ”210 Энэ тухай түүхэн сурвалж бичигт тэмдэглэснийг үзвэл 1237 оны найман сард бичгийн эрдэмтэн болон ардын хүүхдийг харц боол гэж ялгалгүй “Монголын хаант улсын үед улаагчин тахиа жил Өгэдэй хаан Елюй Цуцайн сануулгаар Монголын түүхэнд анх удаа шалгалтын дүрмийг хэрэгжүүлж бичигтнийг сонгон авч”211 ийш тийш томилон заргач түшмэл буюу албан тушаалтан болгож бас нэг хэсгийг нь тусгайлан сонгон авч одон орны оргилыг засан байгуулах одон орон судлалын багаж хэмжүүр хийх ажилд татан оролцуулсан баримт байна. Өгэдэй хааны дэмжлэгтэйгээр явуулсан Елюй Цуцайн энэ ажиллагаа нь эрдэмтэн мэргэдийг тэтгэн дэмжихийн ялдамд Монголд одон орон зурхай, тооны шинжлэх ухаан өндөр хэмжээнд хүртэл хөгжих хөгжилтөд бодитой нөлөө үзүүлж чадсан юм. 

	Мөн үүний зэрэгцээ “Монголчууд Хятад улсыг довтолж олзлоод боол болгосон тун олон бичгийн хүмүүсийг боолоос нь чөлөөлж гаргасан байна. Елюй Цуцай Өгэдэй хаанд улсыг хэрхэн засан сайжруулах тухай ятгаж айлтгасны дагуу умар дахины үндэстэнд эвдэгдсэн Хятад улсын сургуулиуд сэргээн байгуулагдаж эхэлсэн байна”212 Тиймээс Өгэдэй хаан нэн олон эрдэмтдийг сонгон хэрэглэхийн тулд Хятад оронд шалгалтын дүрмийг дахин сэргээн хэрэгжүүлэв. “Юань улсын судар”-т бичсэнээр бол “1237 онд Елюй Цуцайн санаачлан уламжилснаар умард Хятадын нийт мужууд даяар Күнзийн сургаалыг номлогч эрдэмтдийн дунд монголчуудад олзлогдсон боол болсон күнзийнхнийг оролцуулсан шалгаруулалтыг хятад уламжлалын дагуу явуулж 4030 хүнийг түшмэлийн албанд шигшиж авснаас дөрөвний нэг нь боолоос чөлөөлөгдсөн хүмүүс байжээ”213 Эрдэм номтой хүн олзлогдож боол болсон аваас шалгаруулалтад орох ёстой. Хэрэв эзэн ноён нь тэднийг нуун дарж шалгаруулалтад оруулахгүй өнгөрөөсөн бол гэмтэнд алах ял онооно хэмээн зарлиг гаргасны зэрэгцээ Елюй Цуцай энэхүү шалгаруулалтаар дамжуулан лам хуврагийн нэрийн доор нуугдан татвараас зайлсхийж байгаа хуурамч хүмүүсийг олж илрүүлэхийн тулд буддын шашны лам нар, даосчууд, күнзчүүд зэргийг цөмийг нь шалгаруулалтад хамруулсан тухай тэмдэглэл ч байна. 

	Сурвалж бичгээс үзэхэд Билгүүн эрдэмтэн одон орон зурхайч Елюй Цуцай энэ үеийн одон зурхайд шүүмжлэлтэй хандан цоо шинэ цаг тооны бичиг зохиох санаа өвөрлөж байжээ. Тиймээс тэр үеийн Хятадын “Даймин ли” цаг тооны бичигт засвар хийж шинээр цаг тооны бичиг зохиосон байна. Елюй Цуцайн шинээр зохиосон цаг тооны бичиг буюу “Баруунш зорчсон цагаан морин жилийн цаг тооны бичгийг Өгэдэй хааны зарлигаар 1236 оноос эхлэн Монголын их гүрэн даяар даган мөрдөх болжээ. “Үүний хамт одон оронч Елюй Цуцай нийтийн он тооллын 1235 онд Алтан улсын үед хэрэглэж байсан “Их гэгээн зурхай”-н алдаа дутагдлыг засан найруулж Хятад оронд хэрэглэхэд бэлтгэсэн байна. Энэ нь одон орон, зурхай ба үндэстний зан заншлыг нь хүндэтгэн үзэж тус улс үндэстнийг өөрийнх нь соёлоор захирах төр засах арга бодлогын бодит биелэл болсон юм. “Өгэдэй хаан нийтийн он тооллын 1234 онд Алтан улсыг мөхөөсөн тул Хятад орны ард түмэнд хэрэгтэй шашны сүмийг Хар Хоринд барихын зэрэгцээ одон орны оргил байгуулж Хятад оронд таарсан “Их гэгээн зурхай”-г Елюй Цуцайгаар засуулсан явдал бол Хятад орныг эрхшээн барьж байхыг чухалчлан үзсэн явдал юм. “Хожим нь Өгэдэй хаан өвчинд нэрвэгдсэний хойно төлөгчийг ирж үзүүлсэн тухай “МНТ”-ны 292-р бүлэгт “Бөө төлгөчин нараар мэргэлүүлбэл Хятад улсын газар усны эзэд, хүн хөрөнгөө сүйтгүүлж хот балгасаа эвдүүлсний учир хилэгнэн хаанд хорыг хүргэж байна” гэжээ. “Төлгөдвөл өвчин арилшгүй улам хүнд болов”, “төлгөдвөл хаан гэнэт нүдээ нээж ус гуйж уугаад” гэхчлэн мэргэлж төлгөдөж байсныг өгүүлсэн байдаг. Өгэдэйн хүү Гүюг хаан түүний хүү Гүдэн тайж Шар талын Лин Жоу хотод Төвөдийн их эрдэмтэн Саж бандид Гунгаажалцанг залж ирсэн ба түүгээр өвчнөө засуулан түүний эрдэм чадварыг ихэд бишрэн сүм суварга байгуулан өгч шүтээнийхээ лам болгосноос Гунгаажалцан Монгол төрд тустай маш олон ажил хийж байсны зэрэгцээ Энэтхэг, Төвөдийн одон зурхайн мэдлэг ухаан Монголд нэвтрэн орох суурь үндэс болсон байна. 

	“Тан Ёо хааны анхан ширээнээ суусан модон луу жилд өмнө зүгийн нэгэн барлаг хүн нурууны зурагт нь цаг улирлын ялгал илэрхий гарсан нэгэн яст мэлхий олж хаанаа өргөснөөр түүнээ шүтэж зурхайн аймгийг сайтар мэдээд тодруулан зохиосны тул их Алтан яст мэлхийн номлол”214 хэмээх зурхайн бэлгэдэл үүссэн байна. Тэгвэл Хар Хорумд Өгэдэй хааны үед цаг улирлын тоо хэмжээ, арга билиг, таван махбод, найман суудал, есөн мэнгэ, 12 жил гээд зурхайн ухааны бүхий л зүйлийг шингээсэн “Алтан мэлхий” буюу “Бунд хорол” хэмээн нэрлэгддэг зурхайн бэлэг тэмдэг болсон яст мэлхийг бүтээн босгосон байна. Яст мэлхийг эрхэмлэх болсон нь бараг Монголд бурхны шашин дэлгэрсэн үеэс эхэлсэн нь ойлгомжтой юм. Тиймээс энэ нь XIII зууны үед Монголд бурхны шашин хүчтэй дэлгэрч байсны илэрхийлэл юм.

	



	


2. 3. МӨНХ ХААНЫ ҮЕИЙН ОДОН ОРОН, ЗУРХАЙ СУДЛАЛ
(1251 — 1260 он)

	“Монголчууд хүүхэд төрвөөс төлөгч нарыг залж хувь тавиланг нь асуудаг байсан”215 тул “Нэгэн өдөр эзэн Чингис хаанаас үүрэг хүлээсэн Тэв тэнгэр заарин Тулуйн гэрт очиж бүтэн өдөр бөөлжээ... Тэв Тэнгэр заарин өндөр дуугаар “Танай хүүд эзэн тэнгэрээс нэр хайрлаж байна. Хожмын нэгэн өдөр энэ хөвгүүн Мөнх тэнгэр шиг эрхэм хүндтэй хүн болно. Мөнх хэмээн нэрлэвэл зохилтой”216 хэмээн хэлж түүнд Мөнх гэдэг нэрийг хайрлажээ. 

	Их Монгол улсын IV их хаан Мөнх нь “Шар луу жил (1208)-ийн 12 сарын шинийн гурванд төржээ”217 Тулуй ханы хатан Мөнх хааны эх Хэрэйдийн Ван хааны хүү Жаха хамбын II охин болох Сорхагтани хатан нь заарин удган нараар үргэлж мэргэ төлгө үзүүлэн тэднийг гэртээ байнга аваачин бөөлүүлдэг сүсэг бишрэлтэй, боловсролтой эмэгтэй байсан бөгөөд энэ байдал нь Монголын түүхэнд нэрээ үлдээсэн Мөнх, Хубилай, Хүлэгү, Аригбөх хөвгүүдэд нь гүнзгий нөлөөлсөн байна. Мөнх хааны эх Сорхагтани хатан бол “Сод мэргэн авьяас бэлэг, элбэг баялаг эрдэм чадвараараа бүр дэлхийн эмэгтэйчүүдээс оройлсон”218 хүн байсан тул түүний хүмүүжил дор дэлхийн түүхэнд нэр алдраа дуурьсгасан төдийгүй зурхайн ухаанд өөрийн гэх ул мөрийг үлдээсэн Мөнх, Хүлэгү, Хубилай цэцэн хаан зэрэг хүүхдүүд нь багаасаа эрдэм соёлыг хүндэтгэн дээдэлж, дэлхий дахины соёл шинжлэх ухааныг хүлээн авах төр гүрнийг засах арга ухааныг эзэмшиж, эрдэмтэн мэргэдийг хэрэглэх шинжлэх ухааныг хөгжүүлэх талаараа дэлхийд алдартай хүмүүс болсон байна. “Сорхагтани бэхи хөвгүүдээ ийм сайн суртал хүмүүжилтэй эрдэм чадвартай хүн болгон хүмүүжүүлж чадсан явдлыг чин, ван бүхэн бахархан биширч”219 байжээ. 

	Персийн алдарт түүхч Жувейни “Үр хүүхдээ хүмүүжүүлэх засаг төрийн хэргийг шийдвэрлэх, нэр хүндээ хамгаалах, учир явдлыг бүтээх талаар энэ хатан туйлын сод мэргэн бөгөөд эрс тасархай эрэгтэйчүүд боловч түүнээс давахгүй. Хэрвээ эмэгтэйчүүд цөм түүнтэй адил бол эрчүүдийг давж гарах нь тодорхой юм”220 гэж бишрэн тэмдэглэсэн байна. Монголын түүхэнд олон гарамгай хатад тодорсон билээ. Эр нөхрийгөө нас барсны дараа саруул ухаан, эв дүйгээрээ овог аймгаа задарч сүйрэхээс сэргийлж чадсан эхнэрүүд бий. Эр нөхрөө дайн байлдааны туршид дагалдан явж мөр зэрэгцэн тулалдаж явсан хатад ч бий. Бас улсын жолоог түр барьж байсан цэцэн ухаант хатад, хутган үймүүлэгч эмс болоод мэргэн зөвлөх хатад ч бас байлаа. 

	“Сорхагтани хатан бол тэдний дотроос хамгийн гаргуун нэгэн нь байсан ажээ. Үнэхээр ч түүний харьяаны улс болох Монголын эзэнт гүрний төв уугуул эх нутагт нь бусдад үлгэр жишээ болохоор дэг журам ноёрхож байв. Овог аймаг бүр нүүдэл суудал бэлчээр нутаг орноо ягштал мэдэж алба татвараа хугацаанд нь төлж харьяат ноёд тайж нар нь хоорондоо маргаан тэмцэл, атаа жөтөөгүй эв найртай байх бөлгөө. Хатны хэлсэн ярьсан үг захиас хууль бөгөөд тэр бээр шударга бус үйл хэзээ ч үл хийх амуй. Овог аймгийн тэргүүлэгчид хатны үгийг дагаж хэзээ л бол хэзээ цэрэг дайчдаа авч Чингис хааны үеийнх шигээ заасан зүгт нь одоход бэлэн байх ажгуу. Хатан өөрөө несторын христ мөргөлтэй хүн байсан хэдий ч Чингис хааны “Их засаг хууль”-ийг ёсчлон дагаж бүх шашин мөргөлийг адил тэгш хүндэтгэх ажээ. Тэрээр хөвгүүн Хүлэгүд несторын христ хүнийг, хөвгүүн Хубилайд хятад эрдэмтнийг багш болгон өгчээ. Өөрөө мохамедын шашны сүм, сургууль байгуулжээ”221. 

	“Мөнх багаасаа сэцэн сэргэлэн ухаалаг нэгэн байсан тул Өгэйдэй хаан түүнийг ордондоо аваачиж Найхи хатнаараа тусгайлан асруулж байв”222 Мөнхийг хүүхэд ахуйгаас нь бичиг ном зааж одон орон, тооны ухаанд сурган боловсруулж байснаар барахгүй “Энэтхэгийн алдарт үлгэр Панчатантарын нэг хэсэг Калила Димна хоёрыг XIII зууны үед Перс хэлнээс Монгол хэл дээр Ираны зохиолч Ифтихар Эддин Мухаммед орчуулсан байна. Тэр эрдэмтнийг Өгэйдэй хаан Хар Хорумд дуудан ирүүлээд Мөнхийг хүмүүжүүлэх багшаар томилжээ”223 Тэрээр бурхны шашны гүн ухаан, одон орон тооны ухааны олон номоос орчуулж Мөнхөд бичүүлж цээжлүүлдэг байв. Мөнх багаасаа тооны ухаанд дур сонирхолтой, геометрийн их сонирхон судалдаг байжээ”224. Мөнх бас Өгэдэй хааны зөвлөх тэргүүн сайд Елюй Цуцайгаас дорно дахины соёл хүмүүжлийг гүнзгий сурч боловсорсон нь тодорхой биз ээ. Хар багаасаа хэдэн улсын эрдэмтэн мэргэдийн сургаал номлолыг хүртсэн Мөнх хаан бол Монгол улсын эзэн хаадын дотроос байгалийн шинжлэх ухааныг анх сурч судалсан эзэн хаан болж хүмүүжсэн байна. 

	Мөнх “Хаан ширээнд суухаасаа өмнө Сүнша дахь Шуу Лүн Шу сүмийн хувраг Иүй-г урьж ирүүлээд хэдэн сараар ном сонсож байв. Бас Алтан улсад үйлчилж байсан Ван Эйг ахин дахин Хар Хориндоо дуудан авч ирээд Хятадын эрдэм мэргэжил хийгээд хэрэг явдлыг сонсож байсан нь үнэн хэрэг юм”225 

	Гүюг хааныг нас барсны дараа хааны хатдын дотроос байр сууриараа хамгийн их эрхэм байсан Огул Хаймиши хатан төрийг түр захирч байв. Улс оронд хямрал тэмцэл ихээхэн дэлгэрсэн тул хаан орыг залгамжлуулах хуралдааныг удаа дараа хуралдуулав. “Сүбэдэйн ахмад хүү их жанжин Урианхадай энэ удаагийн хуралд Батын талд зогсож өгүүлрүүн: Ийм их улсыг засахад эрхбиш эрдэм чадвартай бөгөөд хэрэг явдалд хичээнгүй болгоомжтой хүн байвал зохино. Төрлийн ван ноёдын дотор нас ахмад болоод нэр хүндтэй нь ганц Бат болох тул түүнийг өргөмжлөн их хааны сууриныг залгамжлуулбал зүйтэй гэсэнд Бат цааргалан үл болно. Миний эрдэм чадвар Мөнхөд үл хүрнэ. Урьд Өгэдэй хаан Мөнхийг үрчлэн тэжээснийг олноороо мэднэ. Эдүгээ Мөнхөөс өөр хэн ч энэ орд эс тэнцэнэ хэмээв. Мөнхийн дүү Мүгэ, Сүйхэт, Аригбөх, Тэмүгэ отчигин, омбол Тачар, их жанжин Урианхадай, их бичээч Алнудар, Булаг нар зэрэг босож алга ташин зөвшөөрч байгаагаа мэдэгдэв. Зарагч ноён Мөнхсаран: “Мөнх багаас цэцэн сэргэлэн хэрэг явдалд болгоомжтой. Өгэдэй хаан болон Тулуй ноёныг дагаж Алтан улсыг мөхөөх дайнд мордож гавьяа байгуулсан ба Бат ноёныг дагаж өрнөш дайлаад нэр сүр ихэд мандсан бөлгөө. Чингис хаан, Өгэдэй хааны байгуулсан ийм их өргөн уудам улс орныг захирахад Мөнхийн эрдэм сэжиглэшгүй гэв. Их хуралдайгаас ирэх жилийн хавар Онон, Хэрлэн мөрний эхэн дэх Чингис хааны уураг оронд угсааны ноён, гавьяатан сайд, түшмэдийг урьж хуралдан Мөнхийг жинхэнээр Их хааны орд суулгахаар тогтон тарав”226 

	Удалгүй “Бат Алтаг ууланд Их хуралдайг хуралдуулахаар зарласанд Өгэдэйн удмын ван нар сонгуулийн Их хуралдайг эрхбиш Монголын уугуул нутагт хуралдуулах ёстой гэдгээр шалтаглан цөмөөрөө хуралд очсонгүй. Зөвхөн Хар Хорумын дарга Төмөрийг хуралд оролцох төлөөлөгчөөр томилоод түүнийг Бат хийгээд бусад олон ван нарын санал шийдвэрийг дагатугай гэв. Тухайн үед их хуралдайд Зүчи, Тулуй удмын хойч ван нар голлон оролцсон юм”227 “Хуралдай дээр Мангусар хамгийн түрүүнд хан хөвгүүний дотроос Мөнхийг хаан өргөмжлөх хэрэгтэй. Учир нь Мөнх ухаан билиг олноос хэтийдсэн бөгөөд эцгээ дагаж Дундад оронд гавьяа байгуулж бас Батыг дагаж баруун хязгаарт гавьяа байгуулсан”228 болохыг олонд зарлан тунхаглаж мэдүүлэхэд Тулуй, Зүчийн удмын олон вангууд санал нэгтэй дэмжиж “Төлөгч нараар хаан ширээнд суух цаг өдрийг тогтоолгон”229 товлуулахаар болж их хуралдай өндөрлөсөн байна. Мөнх эзэн хааны сууринд суух өдөр цагийг өөрийн биеэр давхар шалган тодотгож хаан сууринд суусан гэнэ. Түүний ажил үйлс нь дэлгэрч алдар суу нь дэлхий дахинаа мандаж байгааг нь хаан ширээнд суусан азтай од тохиосон өдөртэй холбон бичсэн нь цөөнгүй байна. Энэ тухай Рашид-ад-Дин “Оддыг шинжигчид азын од тохиохыг шинжилжээ. Мөнх хааны буян заяа нь өдөр бүр дэлгэрсээр байгаагийн нэг баталгаа нь гэвэл дараах зүйлд байна. Хэдэн өдрийн туршид тэнгэр үүлэн хучлагаар хаагдаж завсаргүй бороо орсоор байсан учир хэн ч нарны царай хараагүй ажээ. Одон шинжээчдийн огторгуйг ажиглан сонгосон яг тэр цагт хорвоог гийгүүлэгч наран үүлэн хөшигний чанадаас гэнэт мэлтийн гарч нарны чинээ уудам зайд тэнгэр нээгдэн цэлмэсэнд од шинжээчид гараг тэнгэрийн хаяанаас хир зэрэг өндөрт байгааг тодхон тодорхойлжээ. Тэнд хурж байсан бүхэн хан хөвгүүд, ахмад ноёд, овгуудын толгойлогчид ба тэр орчимд байсан тоо томшгүй их цэрэг цөм малгайгаа авч бүсээ мөрөндөө тохов. Чингис хааны нийслэл байсан Хар Хорумд засаглалын дээд сэнтий хаан ширээнээ залж”230 “Цагаагчин гахай (1251) жилийн зуны сүүл сарын шинийн зургааны өдөр”231 “Хуралд оролцсон олон ван нар Мөнхийг хаан ширээнд дэвшүүлэн суулгав”232 Хаант Монгол улсын түүхэн хэрэг явдлыг тэмдэглэн үлдээсэн “Юань улсын судар”-т Мөнхийг Онон мөрний хөвөөнд хаан ширээнд суулгасан гэж тэмдэглэсэн байна. 

	“Юань улсын судар”-т “Мөнх гэгээн ухаантай бөгөөд мэргэн чадалтай буй гэж Бат төдий олонд ухуулан өгүүлэхэд олон бүгд зөвшөөрч тогтоод цагаагчин гахай (1251) жилийн зуны сүүл сард баруун гарын олон ван, зүүн гарын олон ван болон Бэлгүдэй, баруун гарын Балч нэрт бүгд зөвшилцөж тогтоод Онон мөрний захад Мөнхийг хаан сууринд суулгасан”233 тухай тэмдэглэсэн байна. Хаан сууринд суулгасан газар орон нь зөрөөтэй тэмдэглэгдсэн боловч “Цагаагчин гахай жилийн зуны сүүл сарын шинийн зургааны өдөр” буюу аргын тооллын 1251 оны 6-р сарын 28-ны өдөр хаан сэнтийд залсан тухай адилхан тэмдэглэгдсэн байдлаас үзэхэд сар өдрийн сайныг саатан хүлээж аливаа үйлийг үйлддэг байжээ. 

	Монголын хаант улс Турхина хатан, Гүюг хаан болон Хаймиши хатан эрх барьж байсан хэдэн жилд улсын хууль дүрэм сулран муудаж зальхай түшмэл эрх мэдэлтэй болж шударга түшмэд гадуурхагдаж хаант улсын эдийн засаг туйлын ихээр муудаж доройтсон байна. Мөнх хаан ширээнд суумагц энэ байдалд чиглүүлсэн дүрэм тогтоов. Булганыг их бичээч болгон хаант улсын зар бичиг явуулах харьяат улсаас албан татвар авах хэрэг явдлыг хамааруулав. Үнгирээр нийслэл хот ба Хар Хорумын орд харш ба сан хөмрөгийн их ноёны үүргийг хариуцуулав. Дараа нь Мөнх хаан хаант улсын дотоодод олон зүйлийн шашин суртахууныг чөлөөтэй болгож хаант улсад үйлчлэх хэрэгтэй гэсэн төрийн бодлого ёсоор эл шашны урсгал бүлгүүдийн тэргүүлэгчдийг нэрлэн дэвшүүлсэн байна. Мөн Нейстор, Ислам зэрэг шашин суртахууны урсгал бүлэгт Монгол нутагт өөрийн шашнаа дураар уламжлан дэлгэрүүлэх эрх мэдлийг олгосон байна. Ингэхдээ шашны шавь нарын гааль гувчуурыг албан ёсоор хэлтрүүлсэн боловч Жүдийн шашны гааль гувчуурыг чөлөөлөөгүй байна. Энэ бүхэнтэй зэрэгцүүлэн Мөнх хаан сууринд суусныхаа хойтон жил буюу “Хоёрдугаар оны (1252 он) хар бар жилийн 12-р сард Булин, Хар — Ус, Агүч нарыг тайх таваглах ба эмч ба төлөг үзэх хэргийг захируулжээ”234 

	Мөнх хаан зурхайг өөрийн улс орон болон хааны ордондоо шинжлэх ухааны үндэслэлтэй хөгжүүлэхийг эрхэмлэн зүтгэж байсан тул Чингис хаан болон Өгэдэй хааны суурь тавьсан одон зурхайн ухааны их ажлыг Мөнх хаан залгамжлан авч дэлхий дахиныг тохинуулах их ажлынхаа зэрэгцээ өөрийн эрдэм номыг чухалчлан үзэх явдлаа орхисонгүй ажээ. Тухайн үеийнхээ гарамгай эрдэмтэн багш, алдар хүндтэй Монгол судлаачдын гараар хүмүүжиж олон эрдэм ухааныг сурч судалсан Мөнх хааныг тэр үеийн нэрт Монголч эрдэмтэн түүхч Рашид-ад-Дин тэмдэглэлдээ “Монголын бусад эзэнтнүүдээс төгс төгөлдөр оюун билэг хэтийг нэвт болгоох, амархан ухаарах ухамж авхаалаг чадвараараа гойд тодордог”235 гэж дурдсан бол Доссон “Чингис хааны хойч үеийн олон ван нарын дотор Мөнх хаан хамгаас өргөн мэдлэгтэй”236 болохыг онцлон дурдсан байна. “Мөнх хаан нь дэргэдээ эрдэмтэд цуглуулж Хар Хориндоо нутаг орны одон орны шинжилгээний газар байгуулах санаатай байсан”237 тул “Их гүрний үед байгууламж бариулах нь зайлшгүй чухал гэж үзээд Бухарын Жамал-ад-Дин Мухаммед, Тахир Ибн Мухаммед аз — Зейдид энэ чухал хэргийг үүсгэж эхэл гэж айлдсан”238 байна. Мөнх Хаан Хар Хоринд одон орон судлалын оргил байгуулж эхэлсэн боловч бүрэн бүтнээр цогцлон бүтээж амжаагүй ажээ. Энэ тухай Монгол судлаач эрдэмтэн М. Парвдин өөрийнхөө бүтээлд “Мөнх хаан Хар Хорумд одон орны оргил байгуулж байв”239 гэж дурдсанаас үзэхэд тодорхой юм. 

	Гарамгай хурц ухаантай Мөнх хаан аль эрт өөрийн чадалтай үедээ одон орны шинжилгээний газар байгуулахыг зорьж байсан тул Жамал-ад-Дин — Мухаммедад үүрэг болгож энэ чухал явдлыг даалгав. Гэвч Жамал-ад-Дин Мөнх хааны зарлигийг ганцаар гүйцэлдүүлэх боломжгүй байсан тул 1254 онд Хүлэгү хааныг баруунш дайлаар мордох үед Арабын алдартай одон орон судлаач зурхайчдаас олж явуулах хэрэгтэй гэдгийг Мөнх хаанд уламжилжээ. Тэр үед Арабын алдарт одон орон судлаач “Насир-ад-Дин-Тусийн давуу сайн чанарын тухай сураг нь дэлхий дахинд салхи мэт түгэн тархаж”240 байсан учраас Мөнх хаан өөрийн дүү Хүлэгүг Дундад Азийг дайлуулахаар явуулахдаа “Буруу номтны бэхлэлтийг (Багдад) байлдан эзлээд тэнд байгаа лалын шашинт улс түмний нэрд гарсан тэнгэрийн зурхайч Насир-ад-Дин-Тусийг (1201 — 1274 он) түүний хамт ажиллаж буй дөрвөн эрдэмтний хамт яаралтай нааш хүргүүлж ирүүл. Монголд Хар Хорины орчим одон орны оргил байгуулна”241 хэмээн дахин давтан захиж байв. 

	Арабын одон орон зурхайн ухааныг сурахын тулд Монголын хаант улсад нэг хэсэг одон оронч, зэвсгийн эрдэмтэн дархан хүмүүсийг мянга шахмыг шилэн илгээсэн явдал нь Арабын зурхай Монголд дэлгэрэхэд их чухал нөлөө үзүүлсэн нь дамжиггүй юм. Тэрээр өөрийн нутаг орондоо одон орон судлалын төвийг байгуулахаар зорьж байсан тул одон орон зурхайд алдартай Насир-ад-Дины нэрийг хэдийн сонсож мэджээ. Мөнх бага залуугаасаа Бат хааныг дагаж баруун зүгийн орнуудад дайлаар явахдаа Араб, Персийн соёл шинжлэх ухааныг гадарлаж эхэлсэн нь тодорхой юм. Тиймээс Мөнх хаан “Хүлэгүг баруунш Персийг дайлахаар очиход Мурейг төвшитгөсний дараа энэ одон орны эрдэмтнийг дорнод оронд яаралтай явуулаарай гэж зарлиг буулгав. Гэтэл тэр үед Мөнх Хятадад байсан тул Хүлэгү өөртөө авч Перст одон орны оргил байгуулсан”242 болохоос бус Монгол нутагт явуулаагүй байна. 

	Мөнх хаан яагаад Насир-ад-Дин-Туси гэдэг эрдэмтэн тэнд байхыг мэдэж байсан гэвэл түүний найруулан хэвлүүлсэн Евклидийн “Геометрийн уг зохиол” гэдэг номыг өөрөө судалж тайлбарлан орчуулж байсан тул Насир-ад-Дин-Тусийн тухай ихээхэн мэдээлэлтэй байсан бололтой. Энэ бүгдээс үзэхэд Мөнх хаан бол Өрнө дахины соёл шинжлэх ухааныг маш идэвхтэй хүлээн авсан хаан болох бөгөөд Насир-ад-Дин-Тусийн эрдэм чадлыг ихэд бишрэн бахархаж байв. Мөнх хаан аль эрт Жамал-ад-Дин зэрэг Исламын шашинтнаар дамжуулан тухайн үед дэлхийд тэргүүлж байсан Арабын шинжлэх ухааныг сурч судалж байсан гэнэ. 

	Хожим нь Хубилай хааны зарлигаар Шанду хотод одон орны оргил байгуулсан Жамал-ад-Дин нь Шандунгийн одон орон судлалын төвийн номын санд Араб хэл дээр байгаа маш олон тооны одон орон зурхай, тооны номыг цуглуулж өгсөн байна. Юань улсын сударч Ван Ши Дияаны “Юань улсын бичгийн яамны тэмдэглэл”-д бичсэнээр: “Хи Юанийн X оны (1273) X сард Умард од шинжих газар нь тус газрын нийт хэрэглэх эвхмэл бичиг ном судар 242 боть номын 195 нь цөм Араб хэлний ном аж. Эдгээр Араб хэл дээр буй ном дотор “Евклидийн бодлогын 15 бүлэг” гэх нэг ном байжээ. Эдгээр номыг цуглуулсан Жамал-ад-Дины нэрийг үзвэл Бухар хотын хүн болох тул Мөнх хааны ордонд ажиллаж байсан Жамал-ад-Дин мөн болно. Түүний хэзээ Монголд ирсэн нь тодорхойгүй боловч Мөнх хааны үед ирсэн нь нэгэнт илэрхий ажээ. Юутай ч гэсэн 1229 — 1252 оны хооронд Монголд ирэгсдийн дотор Айсай, Жамал-ад-Дин хоёрын нэр олонтоо дурдагдаж буйгаас үзвэл Жамал-ад-Дин энэ үед Монголд ирсэн бололтой. Арабын одон оронч Жамал-ад-Дин одон орны нэрт эрдэмтэн Насир-ад-Дин-Тусийн Араб хэлэнд орчуулсан “Геометрийн уг эх” номыг Монголд авч ирж Мөнх хаанд зааж байсан бололтой. Тэр ном хожим Шандунгийн одон орны оргилын номын санд хүрч хадгалагджээ. Хятадын эрдэмтэн Ши Юн “Мөнх хаан бол их эрдэмтэй хүн байв. Өрнө дахины эртний тооны ухааны сонгодог зохиол болох Евклидийн “Геометрийн уг зохиол”-ыг хамгийн анхандаа Монгол хэл дээр орчуулагдаж дараа нь манай Хятад улсад уламжлагдсан юм”243 гэж дурдсан байна. 

	Юу ч гэсэн XIII зуунд Евклидийн ном Араб хэлээр Монголд байсан нь нэгэнт тодорхой бөгөөд Мөнх хаан түүнийг сурч нэлээд хэдэн бодлогыг бодож чаддаг тухай тэр үеийн түүхэн тэмдэглэлд цөөнгүй бичигдэн үлджээ. “Өрнө дахины эртний тооны ухааны сонгодог зохиол болох Евклидийн “Геометрийн уг зохиол”-ыг хамгийн анх Монгол хэлэнд орчуулан”244 судалсан Мөнх хааны тухай Ираны түүхч Рашид-ад-Дин “Судрын чуулган”-даа “Евклидийн зарим зураглалын шийдийг бодож чаддаг”245 гэсэн бол Доссон “Монголын түүх” хэмээх гайхалтай бүтээлдээ “Чингис хааны удмын олон вангийн дотор Мөнх бол нэлээд эрдэмтэй юм. Тэр Евклидийн өдий төдий зургийг тайлбарлаж чадах бөгөөд Мөнх хаан Евклидийн геометрийн нэлээд олон зураглалыг гарамгай сайн бодож чаддаг”246 болохыг нэн тодорхой тэмдэглэн үлдээсэн байна. Шинжлэх ухааны түүхэн хөгжилтийг судалдаг Английн нэрт түүхч Жозеф Нидхэм “Хятадад шинжлэх ухаан сэргэсэн нь” номынхоо III ботид “Тухайн үед тригонометрийг Хятадуудаас Монголчууд илүү мэдэж байлаа” гэж дүгнэсэн томоохон дүгнэлт нь “Евклидийн “Геометрийн уг зохиол” номыг манай улсад хамгийн тэргүүнд судалсан”247 Мөнх хаантай холбоотой юм. Монголчууд болоод ялангуяа Мөнх хаан Өрнөдийн шинжлэх ухаанд төрийн онцгой бодлого хэрэгжүүлээгүй бол Монгол ба Өрнөдийн соёл шинжлэх ухааны харилцаа холбоо олон арван жилээр хойшлогдох байсан нь гарцаагүй. 

	Мөнх хаан бол соёл шинжлэх ухааныг биеэрээ суралцдаг шинжлэх ухааны хөгжилтөд сэтгэлээ зориулсан “Даруу хичээнгүй үг цөөтэй бөгөөд жаргаж цэнгэхийг ер хөөцөлддөггүй, хаан төрийн бичгээ заавал өөрөө бичдэг бөгөөд дахин давтан хянаж тогтоодог. Ингэснээс ч засаг төрийн түшмэд нь төрийн явдалд назгайрч чаддаггүй”248 бөгөөд “Перс, Уйгур, Хятад, Тангад түшмэддээ зарлиг буулгаж тус тусынх нь хэлээр толь бичиг зохиолгож”249 байсан эрдэмтэй үлгэр жишээч шинжлэх ухааны томоохон зүтгэлтэн сод мэргэн эзэн хаан байсан ажээ. “Тэрээр соёл шинжлэх ухааныг хамарсан эзэнт гүрний хэрэг эрхлэх газрыг бий болгож перс, уйгур, хятад, тангад, Төвөд түшмэд ажиллуулж байв. Түүний ордонд дэлхийн өнцөг булан бүрээс элч төлөөлөгч цувж Энэтхэг, Ойрх дорнод, Оросын ноёд, Хятадын лам хувраг байнга ирэх бөгөөд гэгээн Людовикийн элч В. Рубрук эзэндээ илгээсэн айлтгалдаа тэр цаг үед Мөнх хааны хүрээлэлд ноёрхож байсан оюун ухааны их хүч чадал, улс төрийн их мэдлэг туршлагын талаар өөрөө монголчуудыг үзэж чаддаггүй байсан хэр нь өөрийн эрхгүй магтан мэдээлсэн байдаг” тухай М. Правдин “Чингис хаан түүний өв” зохиолынхоо “Дэлхийг байлдан дагуулагчийн ач нар” бүлэгт дурдсан нь бий. 

	Энэ тухай Ираны алдарт түүхч Рашид-ад-Дин “Судрын чуулган” хэмээх алдарт бүтээлдээ “Мөнх хааны дэргэд Перс, Уйгар, Хятад, Төвөд, Тангад бичиг мэддэг хүмүүс алба хашиж байсан бөгөөд учир нь ямар нэгэн газар орны хүмүүст холбогдох зарлиг гаргах тохиолдолд тэр түмний хэл ба бичгээр илэрхийлэгдэх ёстой байв. Эртний хаад урьдах цагийн Султануудын үед ч ийм журам заншил хэзээ л байлаа. Хэрэв тэд амьд сэрүүн байсан бол энэ маягийн үйл ажиллагааг дуурайх нь эргэлзээгүй юм”250 гэж магтан дурджээ. Мөнх хааны дэргэд олон эрдэмтэн мэргэд цугларч байсны дотор Перс хэлний “Геометрийн уг бичиг”-ийг тайлан өгч чадах эрдэмтэн мэргэд бас байсан юм. Энэ хүн бол даруй Гүюг хааны үед Монголын Ил хаант улсыг байгуулах ёслолд ирсэн Сири улсын Нейсторнон шашны номлогч Сийлвэ Рейбан Ата-ийн хөвгүүн Есүс (1227 — 1308 он) юм. Тэрээр олон улсын үг хэл үсэг бичигт нэвтэрч Арабын одон орон, анагаах ухаан зэргийг сайн мэддэг. 

	Тухайн үед Есүс Мөнх хааны эх Сорхагтани бэхи хатны төрлийн охин Хэрэйд аймгийн Хүснашийг эхнэр болгон авч гэрлээд Мөнх хааны засагт үйлчилж байжээ. Чингисийн сануулж байснаар Өгэдэй хааны үеэс эхлэн хөрш зэргэлдээ гадаад орон, ард түмнүүдийн оюун ухааны шилдэг бүтээлээс орчуулж эхэлсэн нь Мөнх хааны үед өндөр түвшинд хүрчээ. Мөнх хаан олон зүйлийг өөрийн биеэр удирдан ихээхэн амжилт хөгжилтөд хүргэсэн төдийгүй “Бурхан бидэнд үзмэрчдийг хайрласан тэдний хэлсэн бүхнийг бид даган биелүүлж энэ хорвоод сэтгэл амар явж байна хэмээн айлдаж”251 зурхайн ухаанд илүүтэй анхаардаг байснаар барахгүй “Мөнх хаан хонины далны ясаар алс хойтоо мэргэлж төлгөлөх эртний үйлдлийг байнгад хийдэг”252 төдийгүй Мөнх хаан ямагт ямар нэг их явдлыг шийдвэрлэхдээ хонины далны ясыг шатааж төлгө үзэн шийдэх гэж байгаа үйл хэргийнхээ сайн мууг тодруулж байж хийж гүйцэтгэдэг байсан тул судлаачид “Зөвхөн зурхайд итгэх нь түүний гол дутагдал болой” гэж тодорхойлсон байна. Мөнх хааны ордонд зочилж явсан В. Рубрук өөрийн тэмдэглэлдээ: “Биднийг орж явахад хар нүүрс болтол шатсан хонины далны яс барьж нэгэн зарц ордноос гарав. Энэ ямар учиртай юм бол гэж би ихэд гайхаж билээ. Хожим энэ тухай асууж лавлавал хаан энэ ясаар урьдчилан үзэхгүйгээр ертөнцөд нэгээхэн ч үйлдэл үл хийх ажээ... хаан ямар нэгэн үйл үйлдэхийг хүсвэл дурдсан яс гурвыг шатаалгүй өгөхийг тушаадаг. Тэгээд тэдгээрийг гартаа барьж хийх эсэхээ шийдэхэд зөвлөгөө авмаар байгаа үйлийнхээ тухай бодлогошрон баахан байснаа зарцдаа мөнөөх ясыг шатаалгахаар өгнө. Түүний суугаа ордны ойролцоо энэ ясыг шатаадаг хоёр бяцхан байшин байдаг”253 болохыг хожим мэдсэн байна. 

	Мөнх хааныг сууринд байх үед В. Рубрук Хар Хорумд зурхайч нарыг нүдээрээ олж үзжээ. Тэдний доторх зарим хүмүүс ялангуяа тэдний ахлагчид нь нар сар хиртэх цагийг зөгнөн мэддэг болохыг үзсэн байна. Дэлхийн одон орны түүхэнд гайхагдсан дөрвөн их одон орны оргилыг Монголчууд байгуулж байсан боловч уугуул Монгол газар нутаг болоод эх орныхоо нийслэл Хар Хорумд хараахан байгуулж амжаагүй байна. Хятадын эрдэмтэн Монгол судлаач Лю Жин Сүвэй “Монгол үндэстний нэвтэрхий түүх”-дээ “Мөнх хаан зарлиг буулган одон орны шинжилгээний ордныг байгуулав”254 гэж тэмдэглэсэн боловч эрдэм ухааныг эрхэмлэн дээдэлдэг одон зурхайн ухааныг шүтэн биширдэг Мөнх хаан нас барсан мөн түүнээс хойш тун удалгүй Монголын нийслэл Бээжинд шилжсэн зэрэг шалтгаанаас болж Хар Хорумд одон орон судлалын оргил байгуулах ажил орхигджээ. Гэвч Хүлэгү хаан Мерагуд 1272 онд одон орны оргил байгуулсан нь гэнэтийн асуудал биш юм. Хүлэгү хаанаас нэг жилийн өмнө буюу 1271 онд Хувилай хаан Шанду хотод Хотонгийн (Араб) одон орны оргил байгуулав. Энэ хоёр од шинжих газар нь үнэндээ цөм Мөнх хааны үүсгэсэн ажил үйлс дээр суурилсан юм. Мөнх хаан Мерагу, Шанду хотод байгуулагдсан шиг маш том гайхамшигтай одон орны оргил байгуулж амжаагүй ч “Мөнх хааны бие хонины цагаан ордон хэмээх одон орны нүүдэл”255-ийн төвийг байгуулж одон орны судалгаа шинжилгээний ажил хийлгэж байв. 

	Харин Мөнх хааны үед цогцлон байгуулагдаж байсан Монголын эртний нийслэл Хар Хорум хотын суурин дээр том хөх чулуугаар сийлсэн яст мэлхий байдаг юм. Одон орон судлалын оргилын төвийг байгуулж хараахан амжаагүй ч одон зурхайн бэлэг тэмдэг болсон “Яст мэлхий”-г урлан бүтээсэн байна. Ийм чулуун яст мэлхий найман ширхэг байснаас одоо дөрөв нь л үлджээ. Энэхүү “Алтан яст мэлхий”-г урлан бүтээснээс үзэхэд Мөнх хааны үед буюу XIII зууны эхний хагаст Монголд хар зурхай болон таван махбодын онол ухаан өндөр хэмжээнд хөгжиж байсныг илтгэнэ. “Архидаж цэнгэх буюу бүрэлгэж шалиглахад сонирхолгүй гагцхүү бөө мөргөлийг итгэж баатарлаг бөгөөд асвар цагаан зан чанартай Мөнх хааныг ёстой л Монголчуудын уг шинжийг хадгалсан хүн гэж хэлж болох юм”256 гэж өрнө, дорно дахины олон монгол судлаачид Мөнх хааныг дүгнэсэн байдаг. 

	



	

2. 4. ЭЗЭНТ ГҮРНИЙ ҮЕИЙН ОДОН ОРОН, ЗУРХАЙ СУДЛАЛЫН УХААНЫ ТҮҮХЭН ТОЙМ

	Монголын эзэнт гүрний үед бөө нарын зарим нь ялангуяа ахмад бөө нар бичиг үсэг мэддэг зурхай сонирхдог нар, сар хиртэхийг бодон гаргаж хаанд урьдчилан мэдэгддэг байжээ. Гэтэл харин олонх бөө боловсролгүй мөртөө овжин зальхай зангаар амьдарч байсан тухай тэр үеийн сурвалжид олонтоо тэмдэглэн үлджээ. Тэр үед ид шидэд итгэх, мэргэ төлгө үйлдэх явдал их дэлгэрсэн байна. “Их Монгол улсын үед мэргэ төлгө их дэлгэрээд байсан нь гайхалтай биш юм. Хаад ноёдоосоо эхлээд харц боолоо хүртэл цөм мэргэ төлгөнд итгэх бөлгөө. Хамгийн их дэлгэрсэн мэргэ нь аль Хүннүгийн үе буюу түүнээс өмнө үүссэн дал тавих явдал байсан байна”257 Ер нь далны ясанд гарсан зураас хээг уншиж чадвал ховч шар зурхай шиг маш тодорхой хэлдэг гэж үздэг тул “Тэд мэргэ төлгө үзэхдээ хонины далны ясыг шатааж гарсан зурхайн сөргүү ба эевэргүүг үзэж сайн муу ёрыг ялгадаг. Тэнгэрийн ивээх ба эсэхийг үүгээр тогтмуй. Үүнийг хэцүү итгэж дал шатаана. Хүнд хөнгөн явдал гэж ялгалгүйгээр эрхбиш төлөгдөх бөгөөд бас дахин давтан төлөгдөж үздэг”258 байсан тухай “Хар Татарын тухай хэргийн товч”-доо тодорхой өгүүлсэн байна. Эртнээс нааш далны ясанд гарсан таамаг нь амьдралаар батлагдаж байсан учраас Монголчууд далны төлгөнд хатуу итгэж байсан тул хаад ч төрийн хэрэг явдлын сайн мууг далны ясаар төлөгдөн үзэж байж ажил үйлсээ гүйцэтгэдэг тухай гадаад дотоодын олон эрдэмтэн мэргэдийн бүтээлд олонтоо өгүүлсэн байна. 

	XIII — XIV зууны үеийн хятад эх сурвалжууд нь монголчуудын байлдан дагууллын үеийн монгол гүрэн болон бусад улс орнуудын түүхийн судалгаанд асар их үнэ цэнэ бүхий эх хэрэглэгдэхүүн болох юм. Энэ талаар олон жил судалгаа хийж “Монголын анхны хаадын тухай хятад эх сурвалж” хэмээх судалгааны үнэ цэнтэй бүтээл туурвисан Н. Ц. Мункуев уг зохиолынхоо тайлбарт “Монголын их хаадын дэргэд бөө нар болон хятад зурхайчид ямагт байдаг байсан ч тэд өөрсдөө бас мэргэлдэг” байсан болохыг бичжээ. Том жижиг ямар ч үйл явдалд далаар мэргэлэх явдал өргөн дэлгэрчээ. Чингис ч тэр, Өгэдэй, Мөнх хаан, Тэв тэнгэр ч дал шатааж мэргэлж байжээ. Энэчлэн Монголын хаад хийх үйлийнхээ бэлэгтэй эсэхийг төлөгдөн үзэж түүнийгээ хатуу мөрдөхийн зэрэгцээ далны ясыг шатаах тусгай орд байшин барьж байгуулж байсан зэргээс харахад түүнийг нэлээд өндөр хэмжээнд үзэж хатуу итгэж байжээ”259 Нэгэн тэмдэглэлд: “Татарын эзэн хэдэнтээ дал шатаалгаж элчийг хариулах ба хоцруулахыг төлөгдөв. Бодвол буцаавал зохих төлөг бууснаас бид сая буцаагдав”260 гэжээ. 

	Ер нь өрнө дахинд “Библи судар”-аа дээдлэн итгэдгээс илүүтэйгээр Монголчууд далны төлгөндөө дээд зэргээр итгэн түүнд гарсан бэлэг ёроор явдаг байна. Далны төлгийг дотор нь цагаан буюу хар далны төлгө гэж хуваана. Тухайн ясаа шатаалгүйгээр эхлэн сорьж үзэж урьдчилан таамаглал гаргахыг цагаан далны төлгө гэдэг бол уг зүйлээ улам нарийсган бататган үзэхийн тулд зөөлөн галд шатааж үзэхийг нь хар далны төлгө гэнэ. Хар далны төлгийг үйлдэхдээ галд шатаах буюу эсвэл улайсгасан шор төмрөөр цоргин хайрдаг байна. “Монгол Татарын тухай бүрэн тэмдэглэл”-д “Аливаа сайн муу дэвших ухрах алах дайлахад төлгө авахдаа ер улайсгасан шор төмрөөр хонины далыг шорлож ёрын байдлыг ивээлтэй эсэхийг шинжээд их хэргийг тасална”261 гэжээ. Зурхай болон мэргэ төлгөний номд Хятадаас өөр орны соёл иргэншилд мэргэ төлгө буулгах урлаг анхалсангүй бөгөөд Хятадын Шанийн хаанчлалын үед яст мэлхийн хуягаар мэргэлж байсныг тодорхой дурдсан байдаг. Гэтэл Хятадын эрдэмтэн Жу Хүн Сян болон Пэн Да Яа нар өөр өөрийнхөө бүтээлдээ “Далыг шатааж төлгө үзэх нь манай яст мэлхийн хуягаар үзэх ёстой адил”262 төдийгүй түүнээс дутахгүй болохыг дурдсан байна. Бүх амьдралаа эрэл судалгаанд зориулсан Данийн нэрт жуулчин Хөннинг Хаслунд “Далд Монгол” номдоо “Олон Монголчууд халаасан далны ясанд гарсан ан цав цуурхайгаар янз бүрийн зүйлдээ амархан хариу олдогт итгэлтэй байсан”263 тухай бичжээ. Францын зурхай судлаач Андре Барбаулт “Монголчууд олон зууны өмнө далны ясаар мэргэлж түүний арван мянга орчим зураасыг төвөггүй уншдаг”264 байв гэж уулга алдан биширсэн нь түүхэн үнэнтэй ажээ. Далны ясны төлгө одоогоос 5300 жилийн өмнө Улаанхадын соёлын тухай судалсан археологийн судлалд илэрсэн юм. Улаанхадын соёл бол Өвөр — монголын зүүн хэсэг дахь шинэ чулуун зэвсгийн үеийн соёл юм. Эндээс илрүүлсэн ясан багаж зэвсгийн дотор ясан эштэй чулуун хутга, ясан зүү, ясан зэв, ясан шивэг, загасан гох зэрэг олдсоноос гадна төлгөний далны яснууд олдсон байна. Энэ бол одоохондоо илэрсэн далны ясны төлгөний хамгийн эртний олдвор болно. 

	Өндөр уулын орой дахь овооны дээр шатаасан олон дал тавьж шинждэг байжээ. Ийм овоог зурхайчийн овоо гэнэ. Зарим нэгээс дурдвал доорх мэт: “Алшаагийн Яварай уулын дунд хэсэгт байх Хар зурхайн овоо, Тайбусын баруун гар сүргийн Далч овоо, Хэнтийн нурууны Алаг баавгайн сарьдгийн баруун хамар дахь Одон зурхайн овоо, Сөнөд зүүн хошууны зурхайчийн овоо”265 зэрэг болно. Монголчууд эртнээс нааш зөвхөн далаар мэргэлэхээс гадна малын гэдэс дотроор мэргэлж байсан тохиолдол хүртэл байна. “Амьтны гэдэс дотрыг үзэж мэргэлдэг266 аргаар Гүюг хаан зурхайлж байсныг түүхэнд тэмдэглэн үлджээ. Энэхүү хонь гаргаж шившиж төлөгддөг арга нь Чингисийн тахилга дахь зан үйлийн нэг болон өнөөг хүртэл уламжлагдан иржээ. Монголын эзэнт гүрний үед Монголчууд бар, морь, нохой өдөр болон тэргэл сарыг эрхэмлэдэг бөгөөд харин “Өдөр сонгож явдал үйлдэхдээ эрхбиш сарын дүгрэг ба эсэхийг үзэж дэвших ухрахаа тогтооно. Шинэдийн өмнө доорд тэргэлийн хойших өдрүүдийг цээрлэдэг”267 байсан нь монголын зарим нэг овог аймгийн дунд өнөөг хүртэл уламжлагдсан байна. Монголын эзэнт гүрний үеийн их хаад тэр дундаа “Чингис, Өгэйдэй, Мөнх хаан хэн ч эзлэгдсэн орнуудын эрдэмтэн мэргэд, урчууд дархнуудыг айлган цочоохгүйг хичээн ном судар багаж хэрэгсэлд нь огт халдалгүй сайтар хамгаалан Монголдоо авч ирдэг”268 байсан байжээ. 

	Тиймээс Монголын хаад “Монголын сэргэн мандалтын үед Энэтхэгийн санваартан, Албани, Итали, Хятад зэрэг улсын урлахуйн ухаантан нар, Дорнод Ази хийгээд Армений худалдаачид түүний зэрэгцээгээр Арабын занги, Перс, Энэтхэгийн тэнгэрийн зурхай тооны ухаантан нарыг тэр үеийн зурхайн тооны асуудлыг авч хэлэлцүүлэхээр хааны ордондоо үе үе хуран чуулуулж”269 “Эрдэмтдийн шинжлэх ухааны маргааныг хөхүүлэн сайшаадаг тэдэнд тодорхой хэмжээний цалин ба тэтгэмж өгч тогтоосон ба ордонгоо эрдэмтэд сэцэд мэргэдийн оролцоотойгоор чимэглэдэг”270 Шинжлэх ухааны талаар эрдэмтдийг маргалдуулахыг их дэмждэг өөрийн орд өргөөгөө эрдэмтэн мэргэдийн чуулгаар чимдэг байсан нь зурхайн ухааны өргөн дэлгэр хөгжилтөд асар их нөлөөлсөн нь ойлгомжтой юм. Мөн эзэнт гүрний үеийн төр засгаас “Эмч болон эрдэмтэн нарыг ерийн хүмүүст оногддог гааль татвараас хэлтрүүлдэг”271 болсон нь шинжлэх ухааныг хөгжүүлэхэд онцгой гавьяа үзүүлж чадсан арга хэмжээ болсон байна. 

	XIII зууны үеэс Монгол оронд Бурханы шашин өргөнөөр дэлгэрч олон сүм хийд байгуулагдсан байна. Тэдгээр сүм хийдийн ихэнхэд нь “Дуйнхор дацан” гэх “Цагийн хүрдний номлол”-ын хүрээлэнтэй байдаг. Их бага сүм хийд гэж ялгалгүй бүгдэд нь “Цагийн хүрдний ном”-ыг сургадаг байжээ. “Их хийд буюу Дуйнхор дацангийн сүмд лам нар жил бүр зурхайн ухааны ном хаялцах их хурал хийж шалгарч гарсан хүнд нь зурхайн эрдэмтэн цол олгодог”272 байв. Тэрхүү “Дуйнхор дацан” гэдэг цагийн хүрдний хүрээлэнгийн гол эрхлэх ажил нь “Цагийн хүрдний онол”-оор орчлон ертөнцийн улирах хувьсах ёс нар сар, гараг одны хөдөлгөөн болоод тэдгээрийн хөдөлгөөний нөлөөнөөс болж түмэн бодис хийгээд аливаа хүн амьтны амьдралын мандан буурахыг шинжих арга билиг, таван махбодын харилцан уялдах харилцан эсэргүүцэлдэх буюу эх хүү нөхөр дайсан бололцох зэргийг шинжих ухаан болно. “Цагийн хүрд”-ний номлол нь Монголын уламжлалт зурхайн ухааныг улам онолжуулан баяжуулахад их үүрэг гүйцэтгэсэн юм. 

	Монголын эзэнт гүрний үед байгуулагдсан “Хар Хорин бол говийн нэгэн өчүүхэн бага хот боловч дэлхийн их хаант улсын улс төрийн хүйс болж, дэлхийн олон газрын эд баялаг болон эрдэм мэдлэгийн төв мөн байлаа. Европоос, Иранаас тэрчлэн Хятадаас элчин сайд буюу албан тушаалтнууд, худалдаачид, мэргэжилтнүүд болон шашин сурталчлагчид үргэлж явж сууж байсан”273 энэхүү хот нь тухайн үеийнхээ одон орон зурхай судлалын дэлхийн төв нь болж байсныг өмнөх бүлэгт анхаарсан биз ээ. Монголын хаад од зүй, зурхайчдыг хүндлэн дээдлэхийн зэрэгцээ өөрсдөө өрнө дорнын зурхайн ухаан, байгалийн шинжлэлийг нэлээд сайн мэддэг болохоор “Хам гэдэг нь төлөгч гэсэн утгатай үг юм. Тэд мэргэ төлгө үзэж байж засаг төрийг барьдаг тул хаад язгууртнаа “ХАМ” гэдэг”274 Ер нь “Хэд хэдэн улсын хэл бичиг мэддэг шинжлэх ухааны олон салбарыг тухайн үеийнхээ дээд түвшинд хүртэл эзэмшсэн Мөнх, Хубилай, Лигдэн нар шиг их эрдэмт хаад дэлхийн түүхэнд ч олонгүй биз ээ275. 

	



	

ГУРАВДУГААР БҮЛЭГ - ЮАНЬ ГҮРНИЙ ОДОН ОРОН, ЗУРХАЙ СУДЛАЛЫН ХӨГЖИЛТ

	3. 1. ХУБИЛАЙ ХААНЫ ҮЕИЙН ОДОН ОРОН, ЗУРХАЙ СУДЛАЛ 
(1260 — 1295 он)

	Хубилай хаан Тулуй вангийн гэрт гахай жилийн найман сарын хөхөгчин туулай өдөр (1215. 08. 23) мэндэлж 80 наслаад хөх морин жилийн цагаан сарын 22-ны харагчин тахиа өдөр (1294. 01. 19) тэнгэрт хальсан байна. “Хэрэв та нар ямар нэг юм хийх гээд чадмааргүй бол Хубилай хүүгээс асууж лавлаж байж болно шүү”276 гэж хүмүүнийг таних суу их билигтэй өвөг эцэг Чингис хааных нь хэлсэнчлэн Хубилай нь асар өргөн уудам нутгийг хамарсан хүчирхэг их гүрнийг байгуулж чадсан бөгөөд Чингис хааны удмынхнаас хамгийн олон жил буюу хаан сууринд 35 жил сууж чадсан хаан тул түүхэнд түүнийг “Хубилай цэцэн хаан” хэмээдэг билээ. 

	Багаасаа эрдэм ухаанд хичээл зүтгэлтэй өссөн идэр залуухан Хубилай их сууринд суухаасаа өмнө “Хөх луу жил хаан эзний сул ордонд сууж байхдаа их үйлс бүтээхийг эрмэлзэж харьяат яамны хуучин түшмэд болон олон газрын бичигтэн мэргэдийг цуглуулж төр гүрнийг хэрхэн засах ёс учрыг асууж лавлаж байжээ” Тухайлбал: Хубилай өөрийнхөө дэргэд байнга байлгадаг Монгол хэлийг маш сайн мэддэг “Жу Би-г илгээж Алтан улсын нэрт эрдэмтэн Ван Эйг урьж 1244 онд авч ирээд “Тахимдуу бичиг, Засагт ном, Зурхайт ном”-ыг хүртэл тайлбарлуулж”277 бас улсыг засах ёсыг заалгаж шөнө дөл болтол сурдаг байжээ. Гүюг хааны 2-р (1247) онд улс төр, одон зурхайн өндөр боловсролтой өмнөд Сүн улсын түшмэл Жан Дэ Хуйг урьж авч ирээд нэгэн удаа ярилцахдаа “Гурван сургаалын дотор аль нь эрхэм буй хэмээвэл Жан Дэ Хуй Бурханы сургаал алт мэт, бумбын сургаал хас мэт, бичгийн сургаал таван тариа адил болой гэв. Хубилай баахан бодолхийлж байгаад тийм бол бичгийн сургаал нь хамгийн доор буй гэхэд Жан Дэ Хуй шижир алт, хас эрдэнэ хэдийгээр ховор үнэтэй боловч байсан ч, эс байсан ч болно. Харин таван тариа нэг өдөр ч дутаж үл болно”278 гэж хариулсан байна. Жан Дэ Хуй тооны ухаантан Ван Эй болон Ли Жи-г Хубилайд өргөн танилцуулжээ. Ингэхэд Ли Жи байгаль ертөнцийн учрыг нийгэм улс төрийн ёстой уялдуулан ярьсан нь Хубилайн сэтгэлд их нийцсэн байна. Хожим Хубилай их сууринд суусны дараа түүнийг дахин залж зэрэг хэргэм өгч ажиллуулсан байна. 

	Зарим нэгэн эрдэмтэн мэргэд ч өөрийн дураар хүрэлцэн ирж байв. “Дуа Муа Хубилайн дэргэд ирэхэд Хубилай төр засахыг асуусанд Дуа Муа гурван хэлхээ, таван мөнхийг айлтгасанд: Хубилай хүний явдалд үүнээс эрхэм хаана буй. Үүнээс алжааваас цагийг яахин эзэлмүй хэмээжээ.”279 Энэхүү хүний хэргийн гурван хэлхээ гэгч нь “Гэрт аж төрөхөд эр дотоодыг засахын тулд эхнэрийн хэлхээ. Эцэг түрүүлээд хүү тахимдуугаар дагахын тулд хүүгийн хэлхээ. Эзэн ёслолоор жолоодож сайд журмаар дагахын тулд сайдын хэлхээ. Гурван хэлхээ төв болсны хойно улс бүрнээ тогтох”280-ыг хэлдэг байна. Хүн байгалийн хоорондын зүй зохист байдлыг үзүүлсэн гурван хэлхээ, таван мөнхийн хуулийг Хубилай хаан засаг төрдөө хэрэгжүүлж Их Юань улсыг захиран жолоодож томоохон амжилтыг үзүүлж чадсан юм. 

	Энэ мэт бичгийн эрдэмтэн мэргэдтэй байнга уулзан учирч тэд нарын сургаал номлолыг олонтоо сонссон “Хубилай 1260 оны 3-р сарын 24-нд их Монгол улсын хаан сууринд суухдаа зарласан бичигт: “Миний бие бодохул өвөг дээдэс минь энэ дэлхийг үүрд байгуулж дөрвөн зүг, найман зовхисыг түгээмэл харьяалжухуй. Цэргийн гавьяа ахин дахин мандсан авч бичгийн эрдэм дутагдсаар эдүгээ болтол тавь гаруй жил болов”281 хэмээн анх дүгнэсэн явдал нь төрийг засахад ганц цэргийн эрхээр биш бичгийн эрдэм хэрэгтэйг дурджээ. Хубилай хаан сууринд заларсан цагаасаа бичиг номын мэргэдийн үг зөвлөгөөг анхаарч тэднийг ямагт тэтгэн дэмжсээр ирсэн тул Юань гүрний үед шинжлэх ухаан тэр дотроо одон орон зурхайн ухаан урьд байгаагүй ихээр хөгжсөн түүхтэй билээ. 

	Чингис хаанаас эхлэн түүний залгамжлагч Монголын хаадын аль нь ч гэсэн эрдэмтэн мэргэдийг хэрэглэхдээ гадаад дотоод, үндэстэн ястан гэж ялгалгүйгээр олон газрын эрдэмтэн мэргэдийг урин цуглуулж чухал ажил үйлсээ тэдэнд найдан хийлгэдэг байв. Хубилай хаан ч гэсэн улс орноо хөгжүүлж шинжлэх ухааны ололт бүтээлийг нэвтрүүлэхийн төлөө олон үндэстний эрдэмтэн мэргэдийг их хэмжээгээр цуглуулж тэднийг дэвшүүлж чадварыг нь хөгжүүлж Юань улсынхаа шинжлэх ухааны үйлсэд ашигласан юм. Үүнд Монгол, Хятад, Зүрчид, Хотон, Төвөд, Уйгар, Кидан зэрэг үндэстэн ястны эрдэмтэн мэргэд байхаас гадна харь хол гүрний эрдэмтэн мэргэд ч байв. Ганц одон орон судлалын эрдэмтдээс жишээлэхэд Арабаас хүрэлцэн ирсэн одон оронч Жамал-ад-Дин, Персийн одон оронч Жамас-Ад-Дин, Сирийн одон оронч Есүс, Балбын эрдэмтэн Анингоо, Төвөдийн эрдэмтэн Пагва лам нар бол цөм нэр алдаршсан хүмүүс билээ. Эрдэмтдийг хүндэтгэн хэрэглэх төрийн бодлогын ивээл доор Европоос ирж соёл бичиг хүртэл заадаг шашны номлогч ч олон байв. Италийн Ёохан, Менти Гувину гэгч хүн 150 хүүхдийг цуглуулан Грек, Латин үсэг зааж байсан тэмдэглэл буй. Хубилай хааны илбэн дагуулах бодлого ялалт олж нүүдэлчин үндэстний захирсан том гүрэнд дэлхийд үгүй олон эрдэмтэд хуран цугларснаар Юань улсын одон орон судлал маш түргэн хөгжихөд нөхцөл бүрдсэн байлаа. 

	Дээрх эрдэмтдийн нэг болох Сирийн одон оронч Есүс нь 1249 — 1252 оны хооронд Монголд ирж Мөнх хаанд үйлчилж байсан бол Хубилай хааны зарлигаар “Есүс нь Сартуулын зурхайн товчоог хүртэл байгуулж”282 байсан ажээ. Тэрээр 1263 онд Юань улсын байгуулсан Сартуулын одон орон, анагаах ухааны хоёр журганыг хамтад нь захирах болсон юм. Хожим нь тэр Юань улсын одон орон судлалын оргилыг үүсгэн байгуулахад өөрийн гар биеэр оролцож байсан чухал хүний нэг төдийгүй Эл хаант улсын одон орны оргил, Юань гүрний байгуулсан одон орны оргилын судлалын хамтын ажиллагааг холбож байсан гол одон оронч эрдэмтний нэг болж байжээ. Хи Юанийн XIII онд (1276 он) Хубилай цэцэн хаан зарлиг буулган Есүсийг Эл хаант улсад элчээр томилон Мерагугийн одон орны оргилыг сурвалжлан байцаалгав. Тэрээр тухайн үед Есүс бол “Дэлгэрэнгүй тэтгэх жургаан”-ы түшмэл байсан бөгөөд Араб хэлэнд нэвтэрсэн одон оронч, анагаах ухааны эрдэмтэн хүн тул Юань улсаас томилох хамгийн тохиромжтой хүн байжээ. Есүс Эл хаант улсад томилогдон яваад Юань улсад буцан ирсний дараа Юань улсын бодит байдалд зохицсон одон орны тоног төхөөрөмж үйлдэх, шинэ зурхай найруулах хэрэгтэйг эзэн хаанд сануулснаас үзэхэд Есүсийн хийсэн айлчлал амжилттай болсныг харуулж байна. 

	Хубилайг хаан сууринд суухад их гавьяа зүтгэл гаргасан хувраг Лю Бин Жун (1216 — 1274) одон орон, газар зүй, зурхай хийгээд тооны ухаанд нэвтэрсэн алдартай эрдэмтэн байв. Тэр Хубилай хааны итгэлийг олж Зүүн гарынх нь туслагч болж шинжлэх ухааны талаар ихээхэн гавьяа зүтгэлийг гаргажээ. Лю Бин Жун хааны ордонд ажиллаж байхдаа Хубилай хааны дэмжлэгтэйгээр өөрийн хамт суралцаж байсан номын анд Жан Вэй Чияантай хамтран сургууль байгуулж “13 насандаа тооны ухаанд боловсорч туйлд тулсан”283 зурхайч Гөү Шү Жин, Ван Шүн зэрэг одон орон, тооны ухаантан олныг сурган гаргажээ. Тэрээр хамтран ажиллагч Жан Вэй Чияан болон хамгаас нэртэй шавь Гөү Шү Жин, Ван Шүн нарыг Хубилай хаанд танилцуулж хааны ордонд ажиллуулжээ. Түүн дотроос Хубилай хаанд хүч ухаанаа зориулсан Хятадын алдарт одон орон судлаач Гөү Шү Жин, Ван Шүн нарын хөдөлмөрийн үр дүнд Монголын одон орон зурхайн судлал тодорхой хэмжээгээр хөгжсөнөөр барахгүй Юань улсын тоо, одон зурхайн түүхэнд ул мөрөө үлдээсэн гайхалтай бүтээл олныг гаргажээ. Түүний нэг нь өнөөг хүртэл дорно дахинд мөрдөгдөж байгаа “Цагийн мэдээний зурхайн” цаг тоолол юм. Лю Бин Жун Хубилай хаанд “Урьдын засаг хуулийг шинэтгэн бүрдүүлж эрдэмтэн чадвартныг шилж сонгон мэргэдийг чадамгайгаар таньж чухал тушаалд дэвшүүлэн хэрэглэж сүр хүчийг тэгшээр явуулбал засаг төр үүрд мандана”284 хэмээн сануулахад Хубилай хаан тэр даруйд нь эрдэмтэн мэргэдийг урин цуглуулж тэднийг салбар бүрээрээ хамтран ажиллах судалгааны төвүүдийг олноор нь байгуулсан баримт байна. 

	Хубилай соёл, шинжлэх ухаан, сурган хүмүүжлийн асуудлыг маш их чухалчилдаг бөгөөд “Бас оточ буюу төлөгч нарын мэргэлэхийг хэцүү итгэж”285 газар зүй, одон орон, зурхайн ухааныг туйлын их биширдэг байсан тул хаан ширээнд суусан анхны жилдээ буюу өөрөөр хэлбэл “Жүн Түнгийн тэргүүн (1260) онд одон орон судлалын байгууллагыг байгуулсан бол хаант төрөөс тоо, одон орон зурхайн ухаантай холбогдох гадаад дотоодын одон орон зурхайн судлалын ажлыг хариуцах засаг төрийн байгууллагыг “Хи Юанийн VIII оноос эхлэн одон орны газрыг байгуулж”286 эхэлсэн байна. Түүндээ жинхэнэ дарга, дэд дарга, тусгай албан тушаалтан, хэрэг эрхлэгч, засгийн явдал хамаарагч, багш эрдэмтэн гэх мэт олон хүнийг тусгайлан тохируулсан бөгөөд одон орон судлалын салаа, цаг хэмжүүрийн салаа, хайн хэмжихийг хамаарагч, зурхайн үзлэгийг хамаарагч, шөнийн тойролтын тоо, өглөө үдшийн цагийг мэдээлэгч зэргээс гадна зөвхөн жижүүрлэх ажилтныг хүртэл 75 хүнийг томилсон байна”287. Энэхүү одон орон судлалын ажилтан зурхайчид нь одны байршил, гараг одны хувиралт өөрчлөлтийг эзэн хаанд тогтмол айлтган мэдүүлдэг үүрэгтэй байжээ. 

	“Хубилай цэцэн хаан зурхайг засах тухай Лю Бин Жунгийн сануулгыг авч Хи Юанийн XIII (1276) онд Тай Ши288 үед анх бий болсон “Их номлогч”, “Их багш”, “Их санч” гэсэн дээд зиндааны гурван түшмэлийн нэг буюу “Их номлогч” болно. Заримдаа “Гурван номлогч” ч гэдэг. ) Юань хүрээлэнг байгуулж Гөү Шү Жин, Шиуй Хуван, Ван Шүн, Ян Гун И нараар шинэ зурхайг засаж найруулах ажлыг эрхлүүлж”289 “Одон орны түшмэдийг томилон Жамал-ад-Динг ноён болгожээ”290 Ер нь “Тай Ши Юань”-ы ажил албыг тухайн үедээ одон орон, тоо, зурхайн ухааны эрдэм мэдлэгээрээ гайхагдан оройлж байсан гадаад дотоодын олон алдартай эрдэмтэн Ван Шүн, Гөү Шү Жин, Шиүй Хун, Жамал-ад-Дин нар хариуцан “Юань улсын одон орон судлалын даргаар ажиллуулж байсан нь Монголын одон зурхайн хөгжилд маш их хувь нэмэр үзүүлж чадсан байна”291 Энэхүү одон орон зурхайн ухаантай холбогдох явдлыг хамаарсан “Тай Ши Юань” гэгч Юань гүрний одон орон судлалын дээрх байгууллага нь засаг захиргаа сургалт болон шинжлэх ухаан судлалын ажлыг нэгтгэсэн төр засгийн хамгийн том удирдах дээд байгууллага болох бөгөөд дотроо нэлээд олон салбар хэлтэс, олон мэргэжилтэнтэй, ажил төрлийн нарийн хуваарьтай судалгааны төв ажээ. 

	Олон салбар нэгжийнх нь нэг болох “Цаг улирлын захиргаа”-г Хи Юанийн XIII онд байгуулсан бол тун удалгүй “Хи Юанийн XV оны (1278) 2-р сард Хубилай хаан “Цаг улирлын захиргаа”-г өргөтгөн “Цаг улирлын хүрээлэн” болгон судлагч мэргэжилтнийг олшруулан дараа жилд нь Бээжинд тухайн үеийн дэлхийн нэгдүгээр дэсийн хир хэмжээтэй одон гарагийг шинжих томоохон байгууламжийг байгуулав”292 Хубилай хаан одон орон ба зурхайн бичиг номыг засан найруулах, од гараг цаг тооллын бүрэн цогц судалгаа хийх, цаг тооллын бичгийг найруулан бичих, түгээн тараах үүрэг бүхий энэ хүрээлэнгээ тал бүрийн ухаанд нэвтэрсэн Зүүн гарынхаа туслагч Жан Вей Чияанаар захируулж бас Гөү Шү Жинг шилжүүлэн зурхайн судалгааны ажил хийлгэж “Тоо бодлогод дэлхий дахинаа алдаршиж нэгэн үе манлайлсан тооны эрдэмтэн Ван Шүнээр шалган бодох ажлыг эрхлүүлж”293 “Зурхайд нэвтэрсэн эрдэмтэн Шиуй Хуванд тэнгэрийн эрхсийн зам шинжлэх ажлыг хариуцуулав”294 

	Ер нь Юань гүрний одон орон зурхай, од судлалын төвүүдийг тусгай мэргэжлийн эрдэмтэн судлаачдаар хариуцуулж одон орон зурхайн сургалт болон судалгааны ажлыг шинжлэх ухаанчаар удирдан чиглүүлж байсан явдал нь Юань гүрний одон орон зурхай судлалын ажилд маш их амжилт гарахын үндэс болсон юм. “Юань улсын судар”-ын “Ноёд түшмэдийн хэсэг”-т: “Одон орон зурхай, тооны ухаан гэх мэтийн явдлыг Тай Ши Юаниас хамаарна” гээд “Сургуулийг хамаарч нуун суусан эрдэмтдийг сурвалжлах, чадвартайг цуглуулах, Улсын хөвгүүдийн сургууль, шашны номлол, бумбын сургаал, одон зурхайтын тахилга, төлгө үзэх гэх мэт явдлыг нь бүгд одон орон судлалын Төвөд хамаарна” гэжээ. Мөн үүнтэй эн зэрэгцэх “Шу Дияан Жияаныг байгуулж ажил төрлийг нь нарийн хувааж холбогдол бүхий ноёд түшмэдийг тохируулан одон зурхайн явдал, одон зурхайн ном хэвлэх ажил болон “Арга билгийн сургууль”-ийн явдлыг хамааруулав” гэж тодорхой тэмдэглэн үлдээсэн байна. Энд ажиллаж байгаа ноёд түшмэд ба ажилтан багш нар нь нэг талаар засаг захиргааны ажлыг хариуцаж нөгөө талаар шинжлэх ухаан судлалын ажлыг өрнүүлж бас хичээл сургалтын ажил хийж нэлээд олон одон орон зурхай, тооны ухааны мэргэжилтнийг сурган гаргажээ. 

	Хубилай хаан өмнөд Сүн улсыг төвшитгөж бүх Хятадыг нэгтгэсний дараа эртнээс нааш яригдсаар ирсэн “Монгол нутагт чадвартныг өргөн дэвшүүлэх нь гавьяатай, чадвартныг дарах нь ялтай” хэмээх хүмүүжлээр хүмүүжсэн тул “Дөрвөн зүгийн эрдэмтэн мэргэдийг цуглуулж”295 төрийн бодлогоороо эрдэмтэн мэргэдийг тэтгэн дэмжих бодлого явуулах болжээ. Юань гүрний үеийн нэг онцгой гавьяа бол олон үндэстний одон зурхайн судлалын төв болоод одон зурхайтай холбоотой байгуулагдсан төрийн яамны зэрэгцээ Хубилай хаан “Анхны шинжлэх ухааны академийг 1275 онд нээсэнтэй”296 холбогдуулан энд ажиллах эрдэмтэн мэргэдийг сурвалжлуулан цуглуулж эхэлсэн байна. Хубилай хаан тэр даруй “Тэнгэрийн зурхай ба цаг улирлын тоонд шалгарсныг эрэгтэнтүн”297 гэж өмнөд Сүн улсын эрдэмтэн мэргэдийн үр хүүхэд, бичигтэн, эмч, хувраг, бумба, төлөгч болон одон орон, зурхай тооны ухаанд нэвтэрсэн эрдэмтэн ба буйд бөглүү газар нуугдаж байгаа мэргэдийг тус ноёны яамнаас дээшээ мэдүүлэх хэрэгтэй гэж зарлиг буулгаж байсан бол Хи Юанийн XII оны (1275) 7-р сард “Энд тэнд элч томилон бичигтэн, эмч, хувраг, бумба, одон зурхайчдыг эрэн сурвалжлуулж”298 эхэлсэн байна. Энэ ажиллагаа нь одон зурхайн судлалд их тус болов. Тэгээд Хи Юанийн XII онд (1275) Хубилай онцгойлон хүн зарж Жияанд очуулан Монголын алдарт зурхайч “Бичигтэн, эмч Хуушаан, Буваа зурхайч нарыг ирж сураглуулж”299 авч ирсний зэрэгцээ түүнээс хойш жилийн дараа буюу Хи Юанийн XIII оны (1277) 2-р сард Хубилай хаан “Эртний үеийн мэргэдийн үр мэргэн шуцай, эмч тойд ба төлөгч, тэнгэрийн ёр бэлэг хийгээд цагийн сайн мууг хагархай мэдэгчид уул ойд нуун суусан сайд буй бөгөөс нэрсийг нь бичиж надад сонсго”300 хэмээн зарлиг буулгасан бол мөн онд “Урьдах Богд эрдэмтдийн залгамжлагч эрхэм бичигтэн эмч хувраг, бумба, төлөгч, одон зурхай тооны ухаанд нэвтэрсэн уул шугуйд нуугдан суусан эрдэмтдийг албан яамнаас өргөн тэтгэх хэрэгтэйг301 тунхаглан зарлажээ. Тиймээс газар газрын ноёд түшмэд Өмнөд Сүн улсын “Гурван ухаан”-ы эрдэмтэн мэргэдийг их хэмжээгээр ордонд хүргүүлж эхэлсэн байна. 

	Хубилай хаан Хи Юанийн XVI оны (1279) хавар Гөү Шү Жинг гадагш томилж “Одон гарагийн зүй, улирлын ухаанд шалгарсныг эрэн сурвалжлуулж”302 одон орон зурхайд алдартай Хятадын эрдэмтэн мэргэдийг одон орон судлалын Төвөд ажиллуулжээ. Тиймээс Хубилай хааны үед одон орон зурхай тооны ухаанд нэвтэрсэн Хятад үндэстний эрдэмтдийг өргөнөөр татан оролцуулж Юань гүрний одон орон судлалын ажлыг маш эрчимтэй хөгжүүлж чадсан юм. Хубилай цэцэн хаан одон орон зурхайн тухай санаачилж байсан тэр цагт алсын Арабд явсан дүү Хүлэгү нь “Зурхайн мэдээний зураг”, “Баруун улсын зурхайн бичиг” зэрэг өдий төдий ном зохиосон одон оронч Жамал-ад-Диныг Монголд илгээн явуулжээ. Энэ нь Юань улсад одон орон судлалыг хөгжүүлж зурхай зохиох сайхан тохиолыг авч ирсэн байна. Эрдэм чадал авьяасаараа хаанд ихэд бишрэгдсэн Жамал-ад-Диныг Хубилай цэцэн хаан Кайпинд (одоогийн Шанду балгас) хүлээн авч уулзсанаас хойш түүнийг одон орон, тооны ухаанд нэвтэрсэн эрдэмтэн хүн хэмээн таашааж 1271 онд “Шандунгийн одон орон судлалын оргил”-ын дарга, 1273 онд хааны ордны “Бичгийн яам”-ны түшмэлийн тушаал хариуцуулж бүх улсын одон орон судлалын ажлыг удирдуулав. 

	Хубилай хаан Самаркандад сууж буй өөрийн төрсөн дүү Хүлэгү хаанд Хорезмыг эзлээд Хотонгийн алдарт зурхайч Жамал-ад-Динийг дахин явуулахыг хүссэнд нутагтаа буцаад удаагүй байсан Хорезмын одон орны алдарт зурхайч эрдэмтэн Жамал-ад-Дин Шанду хотод 1267 онд хүрэлцэн ирж эзэн хаанд бараалхахдаа өөрийн найруулсан “Түмэн оны зурхай” гэдэг цаг улирлын тооллоо өргөн барьсанд “Хубилай хаан Жамал-ад-Дины “Түмэн оны зурхай”-г баяртай хүлээн авч тэр даруйд нь тарааж түүний одон орон судлалын ажлыг ихээр дэмжжээ”303 Жамал-ад-Дины зохиосон “Түмэн оны зурхай”-н агуулга нь ч Арабын зурхай байсан бөгөөд хаан эзнийг “түм насалтугай” хэмээн бэлгэдэж “Түмэн оны зурхай” гэсэн төдий юм. Энэ зурхайг Хубилай хаан улсын дотор тарааж хэрэглэсэн боловч 1281 онд “Цагийн мэдээний зурхай” буй болсноор бүх улсын хэмжээнд тараахаа больсон ажээ. Гэвч “Түмэн оны зурхай” нь Юань улсын төрийн анхны зурхай болсон юм. 

	Энэ зурхай нь хэдий удаан жил хэрэглээгүй ч Юань улсын төрийн шинэ зурхай болох “Цагийн мэдээний зурхай”-г зохиоход суурь үндэс нь болсон түүхт ач холбогдолтой билээ. Мөн “Түмэн оны зурхай нь 400 жил хэрэглэгдсэн Хотонгийн зурхайн хөгжилтөд онолын суурь болж”304 Ер нь Хятадын төрд хаан эзэн суухдаа уламжлал ёсоор төрийн зурхай тогтоох явдал бол хаан хүний эн тэргүүнд зарлах том хэрэг байсан тул Шанду дахь Хотон зурхайгаас гадна бүх улсад хэрэглэх зурхай зохиох явдал нь хамгийн тэргүүний ажил байсан тул Хубилай хаан шинэ зурхай зохиохоор зорьжээ. 

	Хубилайг хаан суухын өмнөх онуудад Хятад оронд хуучин Алтан улсын “Их гэгээн зурхай”-г (1182 онд тогтоосон) хэрэглэж байсан бол Юань гүрний эхний жилүүдэд Жамал-ад-Дины “Түмэн оны зурхай”-г ашиглаж байжээ. Тухайн үед мөрдөж байсан “Дайминли улирлын бичиг” буюу “Их гэгээн зурхай”-г хэрэглэхэд цаг улирал, нар сар хиртэхийг тооцоход зөрөө их гарсан тул Хубилай хаан цаг тооны бичгийг өөрчлөхөөр тогтож “Цаг улирлын хүрээлэн”-ийн эрдэмтэн Гөү Шү Жинд үүрэг болгожээ. Энэ тухай “Юань улсын судар”-т “Хи Юанийн XIII онд мөрний зүүн дэхийг төвшитгөснөөр хаан зарлиг буулгаж Гөү Шү Жин болон Ван Шүнээр өмнө умарх зурхайн ноёдыг хуваан хамааруулж одон орны хэмжилт ба түлхэн бодохыг Жан Вэй Чияан болон Жан Эйгээр гол болгон удирдуулж зүүн гарын Шиү Хен-ийг бас зурхай зохиох ажилд томилов”305 гэжээ. 

	Эрдэмтэн зурхайчид “Урьдын олон үеийн цаг тооллыг улам нэг алхам нягтлан лавлаж шинэ цаг тооллын бичгийг найруулан эхэлж”306 алдарт “Цагийн мэдээний зурхай”-г туурвихдаа тухайн үед гайхагдаж байсан “Тэнгэрийн байдлыг шинжлэх, амьсгалын тоо, цаг мөчийг үзэх хол ойр, өндөр богиныг хянахад хэрэглэх зэвсэг”307 болсон “Гурван хүрдийг хоёр давхар холбож гадаад голт хүрдний хөвч зургаан тохой улаан замын туйлаас үүсгэсэн хоног шинжих. Дотоод тойрон улирах хоёр хүрдэд цаг мөч улаан замын хөндлөн хоног сийлж дундад хөндлөн иш шинжлэх хэмжээ тавих”308 дүрэмт сав мөн нар сар, одны улаан замд байх хоног хугацаа болоод одны өндөр намыг шинжих улаан замын хөндлөн голтын дүрэмт сав зэргийг чадамгай ашиглажээ. Хубилай хааны зарлигаар “Одон орон цаг тооны ухаанд нэвтэрхий Гөү Шү Жин зурхайч Хи Юанийн XVI оны (1279) 3-р сарын цагаагчин нохой өдөр од шинжигч 14 түшмэлийг дагуулан Шандугаас мордож дорно зүгт Гууль (Солонгос), өрнө тийш Тэнгэр нуур, өмнө зүгт Жу Яа, хойд зүгт Толь нуур хүртэл зүүнээс баруун тийш 6000 гаруй газар, өмнөөс хойш 11000 гаруй газрын зайд 27 суурь шинжилгээний өртөө байгуулан өргөн хэмжээний бодит хэмжилт хийж зурхайн бичигт чухал хэрэгцээтэй шинжлэх ухааны тоо баримтыг бүрэн олсон байна. Одон орны эрдэмтдийн шаргуу чармайлт ажиглалт судлалын үрээр Хи Юанийн XVII оны (1280) оны өвөл шинэ цаг улирлын бичиг мэндлэв. Хубилай хаан энэхүү цаг улирлын бичгийг “Цагийг мэдээлэх зурхай” хэмээн нэр соёрхож өндрөөр үнэлсэн бөгөөд дараа жилд нь бүх улсын хэмжээнд тараан хэрэгжүүлэв”309 

	Юань гүрний засаг төрийн тусламж дэмжлэгтэйгээр Гөү Шү Жин тэргүүтэй хэсэг эрдэмтдийн боловсруулсан өнөөг хүртэл Ази Дорно дахины ихэнх улсад хэрэглэж байгаа маш гайхамшигтай “Цагийн мэдээний зурхай” (Шар зурхай) хэмээх сод бүтээлээс харахад Хубилай хааны үе бол одон орон зурхайн гайхамшигтай нэгэн алтан үе байжээ. Хубилай хааны гүйцэтгэсэн нэг ажил бол Жүюань орны хаадын оны цолыг тогтоох дүрэм ёсыг үндэслэн оны цолыг тогтоох Жуу бичиг буулгажээ”310 Түүний буулгасан зарлигт “Мөхөс хүмүүн миний бие харьяа нутаг юугаа өргөтгөж Богд мэргэдийн их ёслолыг хянаж урьдах үесийн тогтоосон ёсыг хичээн сахив. Тийнхүү оныг халж жилийг илтгэж үүгээр хүний эздийн түмэн үеийн уламжлалыг илтгэжээ. Шашинт номын төв үүслийг дүрэмлэж зурхайт номын анх эхлэлтийг илтгэв. Хааны бодлого нар мэт гийгүүлж эрх товчооноор ёсыг засах буй. Ийнхүү цагаан бичин жилийн 5-р сарын 19-ний өдөр оны цолыг Жүн Түнгийн тэргүүн он хэмээсүгэй”311 гэж тодорхой дурдсан байна. “Хубилай хаан Жүн Түн хэмээх оны цолыг таван жил хэрэглэж хөх хулгана жил (1264 он) оны цолоо Хи Юань хэмээн халаад дэлхий дахинд Жуу бичиг тараасан”312 байна. Ийнхүү “Жүн Түнгийн тавдугаар оны нэрийг улирааж Хи Юанийн тэргүүн он хэмээн нэрийдэв”313 Хубилай хааны үеэс эхлэн Юань гүрнийг мөхтөл “Цагийн мэдээний зурхайн” цаг тооллын бичигтээ оны цолыг хамтатган хэрэглэх болсон юм. 

	Хубилай хаан 1271 онд Шанду хотод Шандунгийн одон орныг шинжих газар байгуулах ажлыг өөрийн биеэр захирч Жамал-ад-Динд хийж гүйцэтгэх ажлыг нь хариуцуулжээ. Жамал-ад-Динд Эл хаант улсад Хүлэгү хааны байгуулсан одон орон судлалын оргилтой адил “Хавар намрын хугасыг хэмжих тэнхим, өвөл зуны туйлыг хэмжих тэнхим болон бөөрөнцөг тэнгэрийн загвар, өргөрөг уртрагийн хэмжүүр, бөмбөрцгийн загвар, тэнгэрийн хэмжих зэрэг долоон зүйлийн багажийг зохиож Шанду хотод Хотон зурхайн одон орон судлалын оргил байгуулсанд Хубилай хаан ихэд сайшааж энэхүү Хотон үндэстний од судлах төвийн захирлаар томилсон байна. 

	Ийнхүү Арабын зурхайн мэдлэг ухаан нь Жамал-ад-Дины гавьяа зүтгэлээр Монголд нэвтрэн орж уламжлагдсан бөгөөд Монголын хаад болон эрдэмтэн мэргэд ч Хотон ба Арабын одон зурхайн ухааныг нэлээд сайн ойлгодог байв. Католик шашны төв Италиас ирсэн Николей, Матвей хоёрыг Хубилай хаан удаан хугацаагаар хүлээн авч Европ дахины байдлыг сонирхон асууж Хаан балгасанд хүндэтгэн дайлж хэсэг зуур амраасны дараа хааны алтан пайз олгож Коготона гэх монгол ноёны хамтаар монголын элчээр эргүүлэн заржээ. Хубилай хаан Ромын папад тэд нараар явуулсан захидалдаа “Их хаан апосталь ламд (нотлох ухаан, дуун ухаан, уран үг, хөгжим, газар зүй, тоо бодлого, зурхай зэрэг) долоон эрдэмд нэвтэрхий мэргэшсэн аливаа ном хаялцаж, үг мэтгэхэд чадамгай билиг цэцэн бусад мөргөлтөн нарт ухуулан чадахаас гадна бас Христосын шашин бол тэдний мөргөлөөс зүйргүй дээр хэмээн буруу номтон нарт мэргэн гэгээнээр илтэд тайлбарлан хэлж чадах зуугаад Христосын ламтныг явуулна уу?”314 хэмээн хүсэж “1289 онд анхны Өрнөдийн (Католик) сүм байгуулж байсан”315 явдал нь Өрнөдийн соёл шинжлэх ухаан одон зурхай дэлгэрэх нөхцөлд бүрдсэн нь тодорхой юм. Тиймээс Юань гүрний үед ирж байсан Өрнөдийн Католик шашны лам нар Хубилай хааны зарлиг ёсоор Лалын мөргөлтөн орнуудын тэнгэрийн зурхайч нартай хамтран цаг улирлын тооны бичиг зохиолцож одон орны оргил байгуулах ажлыг хамтран хийлцэж байв. Хи Юанийн VIII онд хамтран байгуулсан анхны Хотон үндэстний од судлалын төв нь од гараг болон зурхайн ажлыг тусгайлан хамаарсан одон орон, тоо, зурхай гэх мэтийн салбартай өөрийн гэсэн хичээл сургалт явуулж мэргэжилтэн бэлтгэдэг од гарагийг судлах засаг захиргааны төв байгууллага болох юм. 

	Юань улсын үүсгэн байгуулсан харь улсын од гараг зурхайн ухааныг судлан шинжлэх анхдагч төв болсон Хотон үндэстний Тай Ши Юань бол Арабын соёлоор одон орны ухааныг судалж байсан хэрэг төдийгүй Өрнөдийн соёл шинжлэх ухааныг судлах тусгай хүрээлэн болох бөгөөд тус хүрээлэнг голдуу Дундад Азийн эрдэмтэн мэргэд хариуцаж байв. Энд онцгойлон дурдууштай нэг зүйл бол Юань улсын Монгол ба Хотонгийн одон орон судлалын төв нь Дайду, Шанду зэрэг хотын Хотон эм эмнэлгийн хүрээлэнгийн нэгэн адил Монгол, Хятад, Өрнө дахины соёл шинжлэх ухааныг солилцох нэгэн чухал газар болж байв. Эдгээр Төвөд Монгол, Хятад, Хотонгийн бичиг үсгийг хамтад нь хэрэглэдэг байжээ. 

	Юань улсын өргөн уудам нутаг дэвсгэр дээр одон орон зурхайн судалгаа шинжилгээ хийж байгаа Монгол, Хятад, Хотон үндэстний одон орон судлалын төвүүдээс гаргасан түүх, шастир, хууль цааз, цаг тоолол зэрэг эрдэм судлалын ном бүтээлийг хадгалан хамгаалах, тараан дэлгэрүүлэх үүрэг бүхий “Улсын бичгийн утгачийн яам, Улсын судрын яам”316-ыг Хубилай хааны зарлигаар байгуулав. Уг яаманд жил бүрийн цаг тооллын бичиг болон нар сарны хиртэлт болоод од эрхэстэй холбоотой шинэ зүйлийг тэмдэглэн хадгалдаг байв. “Юань улсын судар” тэмдэглэлээс үзэхэд 1286 онд “Цаг улирлын тооны ном ба цаг улирлын тооны хэлцлийн бичгийг зарлигаар Бичгийн утгачийн яам, Улсын судрын яаманд хадгалуулав”317 гэжээ. Хи Юанийн X онд Хувилай хаан зарлиг гаргаж “Улсын бичгийн утгачийн яам”-ыг өргөтгөн “Бичгийн яам” болгон байгуулж Жамал-ад-Динаар эрхлүүлж шинжлэх ухаан соёлыг эмхэтгэн судлах ажлыг хариуцуулжээ. Жамал-ад-Дин “Бичгийн яам”-ны түшмэлийн тушаалыг хариуцаж байхдаа өөрийн авч ирсэн Араб хэлээр бичигдсэн тоо, одон орон зурхай, анагаах ухаан судлалын хориод номоо Бичгийн яамны номын санд хадгалуулжээ. Дээрх номууд дотор буй “Евкледын геометрийн уг эх” хэмээх ном нь Мөнх хааны судалж байсан ном болох нь судалгаанаас харагдаж байна. Тус яам нь бүх улсын одон орон судлалын ажлыг хариуцаж байв. “Бичгийн яам” нь соёл шинжлэх ухааны ажлыг хариуцан судлахаас гадна одон орон зурхайн судлал гэх мэт байгалийн бүх шинжлэх ухаан судлалын газруудыг хамаарч байсан байна. 

	Тэдгээрийн нэг нь 1253 онд хааны ордонд уригдан ирж Улсын багшаар өргөмжлөгдөж байсан Пагва лам Лодойжалцан юм. Тэрээр зуу орчим жил хэрэглэгдсэн Монголын дөрвөлжин үсгийг зохиосон. Пагва лам Лодойжалцангийн өөрийн гараар хүмүүжүүлсэн Уйгарын Ариунсаран болон түүх, одон орон, зурхайн ухаанд нэвтэрсэн Уйгарын эрдэмтэн зурхайч Ариун нарыг Юань улсын одон орон судлалын хүрээлэнгийн даргаар ажиллуулж байсан явдал нь Монголын одон зурхайн үйлсэд маш их хувь нэмэр үзүүлсэн юм. Хубилай хааны дэргэд Ромоос гаралтай Есүс хэмээх нейстерон шүтлэгтэн чухал үүрэг гүйцэтгэж байсан гэдэг. “Гүюг хаанд урьд нь зүтгэж байсан энэхүү оточ зурхайч хэлмэрч хүнийг Хубилай хаан 1266 онд одон орон судлалын товчооны захирлаар томилон ажиллуулаад дараа нь 1297 онд сайдаар томилжээ”318 Пагва лам нэг удаа Төвөдөөс ирэхдээ Анингоо гэдэг эрдэмтнийг дагуулан ирж хаанд бараалхуулав. Хубилай хаан түүний эрдэм чадварыг сайшаан биширч түшмэлийн зэрэгт дэвшүүлэн одон орон судлалын барилгыг хариуцуулав. Анингоо одон орон судлалын барилга болон аливаа багаж хэрэгслийн зүйлийг хийж одон орон шинжилгээний гуулин багаж хүртэл судлан үйлдэж Гөү Шү Жин зэрэг эрдэмтэн нартай хамтарснаар үл барам Хаан балгас болон Шанду хотын тойрогт “Есөн сүм, гурван суварга, дээдсийн хоёр хийд, нэг бумбын ордон” зэргийг байгуулжээ. Ингэхдээ тэр өөрийн авьяас бэлэг уран мэргэжлээ гарган тэдгээр сүм суваргын бурхан шүтээний хөрөг зураг угалз хуарыг хүртэл Энэтхэг маягаар уран сийлжээ. Энэ баримтыг “Арван буянт номын цагаан түүх”-ийн оршилд Хубилай хаан Пагва ламыг баруун газраас залж ирээд 108 — сүмийг бариулав” гэж тэмдэглэлээс харж болно. 

	Хубилай хаан Монгол оронд одон орон зурхайн үйлсийг хөгжүүлж байхад түүнээс үлгэр дуурайл авсан Пагва лам Төвөдийн одон зурхайн ухааныг урьд өмнө байгаагүй ихээр хөгжүүлж чаджээ. Энэ үед Төвөдөд Гарма Ранжундорж, Будон гэгээн Ринчинүв зэрэг одон орон зурхайн алдартай эрдэмтэд төрөн гарч тэдгээр нь Монгол оронд уригдан ирж Юань гүрний одон орон зурхайн судлалын хүрээлэнд ажиллаж байв. Энэ мэтчилэн тоо, одон орон зурхайн ухаанд оройлсон мэргэд маш олон ирж байжээ. Эдгээр эрдэмтдийг одон орон зурхайн ухааныг судлан бичих, харь хэлнээс ном орчуулахад дайчлан ашиглаж байсан тул “Юань гүрний үед Араб, Перс, Уйгар, Хятад, Төвөд, Санскрит хэлнээс Монголоор өдий төдий ном орчуулж”319 чадсан байна. Хубилай хаан гадаадын эрдэмтдийг урьж одон орон судлалын ажилд хүндэтгэн хэрэглэж байснаар барахгүй дотоодынхоо мэргэдийг улс төр, эдийн засгийн бодлогоор тэтгэн дэмжиж нэн олон зурхайн ухаантан нарыг хүмүүжүүлэн гаргаж чадсан юм. Юань улсын хаант төрөөс соёл шинжлэх ухаан болон одон орон зурхайн ухааныг хөгжүүлэхийн төлөө олон бодитой арга хэмжээ авч байсны нэг нь одон орон зурхайч нарыг аж ахуй болон санхүүгийн талаар тэтгэн дэмжиж байсанд оршино. “Хи Юанийн XIII оны (1276) 3-р сард эл мужийн 3809 өрх утга уянгад нэвтрэгч өрхийг албанаас хэлтрүүлэх зарлиг буулгав”320 бас дөрвөн сард “Дайду хотын эмч зурхайч нарын XII оны (1275) торго мөнгөний татварыг хэлтрүүлж”321 одон орон зурхайчдыг эдийн засаг санхүүгээр тэтгэн дэмжих арга хэмжээ авчээ. 

	Түүгээр ч үл барам “Ми Шу Жияаны тэмдэглэл”-ийн VII ботиос үзэхэд “Мужийн яамнаас гадна од судлалын төвөөс одон орон зурхайчдын тоог үндэслэн гааль татвар бүртгэх ноёд болон Ми Шу Жияаны ноёны хамтаар шалган байцааж одон орон зурхайд нэвтэрсэн хүний гааль татварыг хэлтрүүлэх хэрэгтэй. Одон орон зурхай судар бичигт нэвтрээгүй хүнээс гааль татвар авч байх хэрэгтэй”322 гэж Юань улсын засгийн газраас одон орон судлаач зурхайч нарыг аж ахуй болон улс төрийн талаар ихээхэн хүндэтгэн үзэж олон талаар тэтгэн дэмжиж байсны үр дүнд одон орон зурхай судлаачид олширч зурхайн ухаанч өндөр хөгжилтийг олж байв. Зөвхөн Хубилайн байгуулсан “Хаан балгас хотод Христос ба Исламын мөргөлтөн Хятад улсын хүний оточ буюу төлөгч зурхайч нарыг бараг таван мянгыг тэжээн”323 тэтгэж байснаас үзэхэд тодорхой юм. Энэ тухай Их Юань улсын эзэн хаан Хубилайн дэргэд 17 жил алба хааж түүний элч төлөөлөгчөөр олон муж улсад зарагдан явж байсан Марко Поло өөрийн жуулчлалын тэмдэглэлд маш тодорхой бичсэн байдгийг эш татвал доорх мэт: 

	“Хаан балгас хотын Христос мөргөлтөн, Сарацин хүмүүс, нангиад нарын дотор таван мянга гаруй зурхайч төлөгч байсан бөгөөд их хаан тэднийг үгээгүй ядуучуудтай нэгэн адил жил бүр хоол хүнс хувцас хунараар хангадаг билээ. Харин тэр зурхайч төлөгч нар хотдоо сууж одон зурхайн ажлаа байнга үйлдэнэ. Тэд од гараг, тэнгэр эрхсийн орчлыг шинжилж мэдэх тэгтэй (самбар) бөгөөд түүн дээрээ нэг бүтэн жилийн шинж тэмдэг цаг хэмжээ болон хэдэн орон суудалтай зэргийг тэмдэглэдэг байжээ. Тэдгээр зурхайч нар тэнгэрийн эрхсийн орчил тэдний харилцан асуудлаар цаг улирал ямар байх мөн жилийн сар бүрийн онцлог зэргийг шинжилж тодорхойлохын тулд сар бүрийн байрлалд зохицуулан жил бүр өөр өөрийн хүснэгт тэгээ ажиглан үзэж тэр жилийн орчил шинж байдал төлөвийг мэддэг билээ. Үлгэрлэвээс ямар сард тэнгэр эхэлж дуугарах, салхи шуурга болох газар хөдлөх, догшин ширүүн бороо орох, өвчин тахал гарах, үхэл зовлон тохиох хийгээд дайн байлдан хэрүүл шуугиан хямралдаан ов явуулга үүсэх зэргийг урьдаас тааварлан хэлдэг билээ. Хэн нэгэн хүн хэрэг үүсгэх, алс холын оронд худалдаа арилжаа бас бус хэргээр одох аваас ажил явдлын эхлэлийг ямар болохыг мэдэхийг зорьж зурхайчид хүрч очоод... асуухад зурхайч та надад эхлээд өөрийн төрсөн жил, сар, цагийг хэлнэ үү тэгсэн хойно таны хэрэг явдал ирээдүйд сайн муу алин болохыг зөгнөн хэлж өгье хэмээдэг билээ”324 

	Марко Пологийн тэмдэглэлээс үзэхэд Юань гүрний үед зурхайн ухаан өндөр хөгжлийг олж байснаар барахгүй зурхайчдын хүний хувь заяа төөргийг боддог зурхайн зурлагын уг эх нь энэ үеэс улбаатай аж. Зурхайн зурлагын тооцоололд хүний хувь заяа үйлийн үрийг тодорхойлон үнэн зөв магадлал гаргахын гол үндэс нь тухайн хүний төрсөн жил, сар, өдөр, цагийг гол тулгуур багана болгодог тул энэ үед дээрх зурхайн ухагдахуунуудын тухай ойлголт зурхайн зурлага зурах хэмжээнд хүртэл хөгжсөнийг харуулж байна. 

	Хубилай хаан “Энэ хот сүндэрлэн босоод алсдаа бослого самууны талбар болно хэмээн зурхайч төлөгч нараасаа мэдээд хотын ойролцоо холгүй нэгэн газарт бас нэг хот байгуулан”325 нийслэлээ улам дотогшлуулж одоогийн Бээжинд “Хаан балгас” хотыг байгуулжээ. Энэ нь “Улс төрийн бодитой шаардлагаас болж тогтсон суурин газар байгуулах чухалтай хэмээн үзээд улаан луу жилд Лю Бин Жунаар газар нутаг шинжүүлж орд харш байгуулах үүргийг даалгав. Лю Бин Жун угаас тэнгэрийн байдал газрын зүйд нэвтэрсэн хүн тул удалгүй Хүрд балгасны зүүн Шанду голын хойд Лууны нуруу хэмээх газар бэлэг дэмбэрэлтэй дээд сайн газар гэж мэдүүлсэнд Хубилай биеэр хүрч байцааж үзвэл үнэхээр гойд сайхан тул тэр даруй зарлиг буулгаж гурван жил болсон үгүй шинэ хот байгуулж бүтээгээд нийт олны хурах нийлэх газар болгон Кайпин гэж нэрлэв”326 Энэ хотын зураг төслийг Хи Юанийн III онд Хубилай хааны зарлигаар Лю Бин Жун гаргажээ. 

	XIV зууны үеийн Персийн түүхч Рашид-ад-Дин Хубилай хааны нийслэл хот Кайпингийн тухай харийн хүний нүдээр бахархаж бичсэн зүйлээс эш татвал “Кайпингийн орд харш бол хааны зүүдэнд орсон юмыг тэр хэвээр нь шилжүүлж зураг төлөвлөгөө хийсэн бөлгөө. Энэхүү барилгад оролцож байсан зурхайч, төлөгч барилгын мэргэжилтэн нар орд харшийн хамгийн тохиромжтой байр бол Кайпингийн дэргэдэх бэлчээр дунд орших нуур ажээ гэж нэгэн дуугаар хэлж байжээ”327 Хубилай хааны зарлигаар Жүндү хотод хааны ордныг байгуулж “Жүн Түнгийн IV оны зуны дунд сард Кайпин хотыг Шанду хэмээн нэрийдэв”328 Энэ тухай Рашид-ад-Дин “Судрын чуулган”-даа “Эрт дивангарын үед зурхайчид эрдэмтдийн заавраар хамгийн ээлтэй оддын доор байгуулсан бөгөөд ямагт буян эрэлхэг зоригоор бялхаж байдаг гэж хэзээнээс үзэж байсан энэ ордныг Хубилай хаан түүнийг тохижуулахыг эрмэлзсэн бөгөөд мөн зэргэлдээ нь Дайду нэртэй өөр нэг хотыг үндэслэсэн байна”329 гэж тэмдэглэжээ. Хубилай хаан “Хэмжээгүй эрхийнхээ хүрээнд урлаг шинжлэх ухааныг бүх талаар хөхүүлэн урамшуулж байсан нь Хятадын соёлын түүхэнд үнэнхүү магтаал сайшаалыг хүлээж чадсан юм”330 Нэлээд хожим нь “Хубилайг энэ дэлхийд амьдарч байсан хамгийн гарамгай эзэн хаадын нэг хэмээн үзвэл зохилтой. Тэр цагийг эзэлсэн их үйл бүтээсэн хүн” гэж Хятадын нэгэн түүхч дүгнэн бичжээ. Энэ түүхч Хубилайн цэрэг дайны гавьяат үйлсийг тоочиж шинжлэх ухааныг хөхүүлэн тэтгэж байсныг нь алдаршуулж их хаан эрдэмтэн хүний санал зөвлөгөөг талархан авдаг байлаа хэмээжээ. Хубилай хаан нь Монголын бусад тэргүүнүүдийн нэгэн адилаар тэрээр түүх одон орон судлалыг ихээхэн сонирхож байсан нь зөвхөн өөрийн нэр алдрын төлөө бус юуны өмнө ураг овгийн нэр улс үндэснийхээ алдрыг мандуулах бодлоготой холбоотойн дээр зурхайн ухаан нь ч чухал шаардлага хэрэгцээтэй байв. Хубилай цэцэн хаан бол өөрөө одон орны шинжлэл, цаг улирал, зурхайн бодлогын ажлыг онцлон анхаарч шууд өөрөө жолоодон удирддаг хаан байв. Тэр зарлиг буулган одон орны эрдэмтэн нарыг дээд нийслэл Шандуд цуглуулан зохион байгуулж урьдах улс гүрний эрдэмтэн мэргэдийн судалгааны ололтыг шингээн идээшлүүлсэн Юань улсын одон орон судлал нь тухайн үедээ дэлхийн оргилд хүрсэн шинжлэх ухаан болж чадсан байна. 

	Бөө болон мэргэ төлгө зурхайд бишрэлтэй хандаж ямарваа ажил үйлсээ бөө нараар төлөгдүүлэн үздэг Сорхагтани хатан эхийн нөлөөгөөр “Төлөгч нарын мэргэлэхэд хатуу итгэдэг”331 байсан Хубилай хааны хаан сууринд сууж байсан он жилүүдэд одон орон, зурхайн судлалын ажлыг маш эрчимтэй хөгжүүлж байсан тул энэ үед зурхайн ухаанд томоохон шинэчлэлт гарсан төдийгүй зарим нэг зүйл нь өнөөг хүртэл одон зурхайн ухааны судалгаанд ашиглагдсаар байна. Хубилай хааны дараа дараагийн үеийн хаад ч мөн адил одон орон, зурхай судлалын ажлыг үргэлжлүүлэн хөгжүүлж маш олон ажлыг хийсээр ирсэн байна.

	 


3. 2. ӨЛЗИЙТӨМӨР ХААНЫ ҮЕИЙН ОДОН ОРОН, ЗУРХАЙ СУДЛАЛ 
(1295 — 1307 он)

	Өлзийтөмөр хаан сууринд суусан хугацаандаа өвөг дээдсийнхээ үлдээсэн одон орны судлалын хүрээлэнг улам өргөтгөн тэтгэж одон орны шинэ хүснэгт зохиох гараг одны шилжин хөдлөх хөдөлгөөн байрыг зураглан үзүүлэх одон орны сонин үзэгдлийг шинжих шинэ маягийн багаж хэмжүүр зохиох зэрэг ажлыг үргэлжлүүлэн хийжээ. Үүнд: “Бүгд таван хүнд гурван давхар холбож хийсэн дүрэм сийлсэн хоног шинжлэх хэмжээ цөм улаан замын дүрэмтэй адил”332 Шар замын хөндлөн голтын дүрэмт сав, “Эртний шинжлэх савыг дүрслэн хийсэн нь давхар хүрд гурав гагц хүрд хоёр бүгд таван хүрдийг давхар болгож холбоод улаан замын туйлаас үүссэн хоног жич бүхэл тэнгэрийн хойд цаг мөчийг сийлж дундад хөндлөн шинжлэх хэмжээ тавьж хийсэн”333 дүрэмт сав “Дүрэм нэгэн хос алд урт гууль хавтгай модыг тогтоон босгож дээд захад бяцхан нүх хийж язгуурт нэгэн хос алд зургаан тохой ямх урт хавтгай модыг хойш түвшин тавьж хойд захад өөр гурван тохой үлдэх бяцхан хавтгай мод тогтоон босгож хавтгай модонд тохой ямхын тоот ялгамуй. Нарны гялбаа өмнөд хавтгай модны нүхээр түвшин хавтгай модонд гялбаж сүүдэр хүрэхийг үзэж амьсгалын тоог тогтоомуй. Нийслэл хотын зуны туйлын өдөр нарны гялбаа нэгэн хос алд есөн тохой. Есөн ямх, дөрвөн лүн найман лид хүрмүй. Хаврын хугас дунд, намрын хугас дундын өдөр нарны гялбаа найман тохой, гурван ямх, зургаан лүн зургаан лид хүрэх”334-ийг амьсгалын тоогоор магадлан гаргасан нарны хэмжүүр зэргийг хийж ашигласан байна. 

	1296 онд одон орон зурхай судлалын хүрээлэнгийн од шинжих үүргийг сэргээн од гараг шинжих ажиллагааг өрнүүлжээ. Үүний үр дүнд “1299 оны 8-р сарын цагаан луу өдөр Шүхэр од Бүрнавасын гэрт гарч их нарийн хүрээг өнгөрөөж тэнгэрийн зээлд хүртэл нийт 46 өдөр нүүгээд улмаар гэрэл нь буурч 9-р сарын хөхөгчин үхэр өдөр үзэгдэхээ болив”335 мөн “12-р сарын цагаан нохой өдөр Шүхэр од үзэгдэв. Сүүл нь нэг тохой урт Бүрвабадрабад одны гэрийн XI хоногт их нарийн хүрээнд орж гэрэл нь буурч үзэгдэхгүй болов. Нийт 74 өдөр үзэгдэв”336 гэж тэнгэрт болсон үзэгдлийг тэмдэглэн үлджээ. Үүнд нар, сарны хиртэлт, солир од харвах, шүхэр од, таван гараг жич бусад од эрхсийн хөдөлгөөн зэргийг нарийн шинжсэн байна. “Түүний сууринд суусан 13 жилийн хугацаанд нар сарны хиртэлтийг багтаасан одон орны шинжилгээний шинэ тэмдэглэл 250-аад зүйл байсан гэнэ”337 Энэхүү одон орны үзэгдлүүдийг цаг хугацаанд нь яв цав тодорхой тэмдэглэсэн байдаг сурвалжуудаас янз бүрийн түүхэн үйл явдлуудын он цаг хугацаа тус болдог тул нар сарны хиртэлтийн тухай тэмдэглэлд байгаа мэдээ баримтыг анхаарахад илүүдэхгүй юм. “Юань улсын судар”-ын 146-р дэвтэр буюу Елюй Цуцайн намтрын хэсэгт “Өрнө зүгт (1222. 09. 10) сүүлт од үзэгдсэн нь их гай гамшгийг зөгнөсөн шинжтэй гэж үзээд оны тооллоо өөрчилсөн” тухай өгүүлснээс үзэхэд зарим нэг түүхэн баримтыг од гарагууд болон нар, сарны янз бүрийн тохиолыг тэмдэглэсэн баримтаас тодруулж болох юм. Төмөр хааны үеэс эхлэн одон орны судлалын байгууламж нь дан ганц одон орны оргил биш харин Судар бичгийн хүрээлэнд харьяалагдан одон орны судлал хийх, зурхай зохиох, ном зохиол туурвих, орчуулах зэрэг ажлыг маш идэвхтэй өрнүүлсэн явдал нь монголын одон орон зурхай судлалын ажил, хөгжилд ихээхэн нөлөөлөв. 

	Төмөр хааны үед одон орны алдарт эрдэмтэн “Гөү Шү Жин нас өндөр болсон боловч хааны ордны Судар бичгийн хүрээлэнгийн одон орны ажлыг хариуцан, одон орны судлалын ажлаа үргэлжлүүлэн хийж байжээ”338. Тухайн үед эрдэмтэн мэргэд нас 70 хүрээд насны амралтдаа суудаг байжээ. Одон орон, зурхай, тооны их эрдэмтэн Гөү Шү Жин тэтгэвэртээ суухаар гуйсанд Төмөр хаан түүнд чөлөө эс өгч одон орны судлалын ажлыг үргэлжлүүлэн удирдуулж байснаас үзэхэд үнэхээр агуу эрдэмтэн байсан нь илт. 

	Өлзийтөмөр хааны “XI оны (1307) найман сарын цагаагчин гахай өдөр төрийн захиргааны Баруун гарын түшмэл Болдтөмөр монгол үсгээр орчуулсан “Тахимдуу бичиг”-ийг хаанд барив. Хаан энэ бол Күнзийн эрхэм сургаал мөн бөгөөд Ван, гүнгээс харц иргэнийг хүртэл цөм үүнийг баримталж явах ёстой. Төвийн захиргаа даруй сийлүүлэн дармалж Вангаас доорх хэн бүхэнд хүртээсүгэй”339 гэв. Үүнээс үзвэл байгаль цаг уур, од эрхсийн тохиолоор амьдрал ахуйгаа зохицуулах, тэнгэр газрын ёрыг дагаж явах тухай өгүүлсэн хар зурхайн утга бүхий “Тахимдуу бичиг”-ийг 1307 онд Болдтөмөр монголоор орчуулж модон бараар хэвлүүлжээ. 

	



	


3. 3. АЮУРБУЯНТ ХААНЫ ҮЕИЙН ОДОН ОРОН, ЗУРХАЙ СУДЛАЛ 
(1312 — 1320)

	Аюурбуянт хаан олон эрдэмтэн мэргэдийг “Эрхэм доорд зэрэг дэс ялгаж үл болмуй. Эрдэм чадварыг нь үзэж хэргэм зэрэг олгох хэрэгтэй. Энгийн ард боловч эрдэм чадвартай байваас эрхэмлэн хэрэглэтүгэй”340 гэж хааны ордондоо залж засаг төрдөө үйлчлүүлж байв. Аюурбуянт хаан зурхайн ухааныг хүндэтгэн дээдэлж авьяас билигтэй хүмүүсийг ядуу доорд гэж ялгалгүй ажиллуулж байсан энэ үед зурхайн ухаан Хубилай хааны үе шиг дахин улам ихээр өрнөн хөгжжээ. Хуан Цингийн тэргүүн онд (1312 он) Аюурбуянт хаан жуу бичиг буулган шалгалтын дүрмийг жинхэнээр хэрэгжүүлж эрдэмтэн мэргэдийг шалган хэрэглэдэг болов. Тэрээр одон орны судлалын байгууламжийг хүндэтгэн үзэж оролцох хүний тоо, ноёдын зэрэг дэсийг хүртэл дээшлүүлсэн. 

	Хи Юанийн XV онд (1278 он) Хубилай хааны зарлиг дэмжлэгтэйгээр анх долоон хүнтэй үүсгэн байгуулсан Одон орон судлалын байгууллагыг Хайсан хүлэг хааны үед зэрэг дэвийг нь бага зэрэг дээшлүүлж арван хүн болгосон бол Аюурбуянт хаан Ян Ю-ийн III он буюу 1316 онд зарлиг буулган уг байгууллагыг улам өргөтгөн “Судар бичгийн хүрээлэн” болгож ажилтны орон тоог 15 болгоод, эрх мэдлийг нь II зэрэгтэй ноён хүний хэмжээнд хүргэсэн томоохон шинэчлэлтийг хийсэн нь одон орон зурхай судлалын ажлын нэрийг өндөрт өргөсөн явдал болжээ. 

	Энэ тухай “Юань улсын судар”-ын 88-р ботид “Судар бичгийн хүрээлэнг дэд хоёр дэсийн зэргийн байгууллага болгон одон орон зурхайн явдлыг хамааруулав” гэж буй юм. Тус хүрээлэнгийн мэргэжилтний талаар “Түшмэл таван нэр, жинхэнэ хоёр дэсийн зэрэгтэн. Хамт мэдэгч хоёр нэр, жинхэнэ гурван дэсийн ноён. Үсэг зурхай хоёр нэр, дэд гурван дэсийн ноён. Шүүгч хоёр нэр, жинхэнэ таван дэсийн зэрэгтэн. Зурхайч нэгэн нэр, дэд таван дэсийн зэрэгтэн. Бүгдийг байцаагч нэг нэр, дэд долоон дэсийн зэрэгтэн. Хамаарагч нэг нэр, дэд есөн дэсийн зэрэгтэн. Сударлагч гурван нэр, орчуулагч нэг нэр, хэвлэгч хоёр нэр, хэрэг мэдүүлэгч нэг нэр, сурталчлагч хоёр нэр, ёслол гүйцэтгэгч хоёр нэр гэж тохируулав”341 гэж нарийн тэмдэглэжээ. Хожим нь бас үүнээс гадна тэр үед бас “Хавар зуныг бодогч нэг нэр. Намар өвлийг бодогч түшмэл нэг нэр. Үзлэгч таван нэр. Дэд үзлэгч таван нэр. Зурхай хамаарагч хоёр нэр. Зурхай барлахыг хамаарах нэг нэр. Гайхамшигт оргилын түшмэл нэг нэр. Цаг уурыг ажиглагч зургаан нэр. Дэд цаг уурыг ажиглагч зургаан нэр. Од зурхай шинжигч 44 хүн. Мөчит хувин тохируулагч нэг нэр. Цаг мөч үзэгч түшмэл хоёр нэр, жинхэнэ есөн дэсийн зэрэгтэн. Зул гоожуурын жижүүр нэг нэр. Пүгийн сургагч нэг нэр, дэд найман дэсийн зэрэгтэн. Жич сургагч нэг нэр, дэд есөн дэсийн зэрэгтэн. Бичиг хуулагч хоёр нэр, жинхэнэ найман дэсийн зэрэгтнийг”342 нэмэн тохируулснаас харахад Аюурбуянт хааны үед төр засгаас одон орон зурхай судлалыг Хубилай хаанаас дутахгүйгээр бүх талаар тэтгэн дэмжиж байсан нь илт байна. 

	Мөн Хубилай хааны үед үндэслэсэн улсын сургууль нь Аюурбуянт хааны үед улам төгөлдөржсөн байна. Зарим нэг улс орны түүхчид Монголын түүхийг мушгин гуйвуулан бичиж “Чингисийн удмынхныг хэчнээн дорд үзэж байсан ч гэсэн ер нь эрдэм мэдлэг тухайлбал шинжлэх ухаанд дайсагнан үл тоомсорлон ханддаг байсан тийм захирагчийг олоход бэрх юм. Тэр ч атугай эзэн хаан Буянт мэтийн үйл ажлаараа төдий л их ялгарахгүй захирагчийн тухайд гэхэд шинжлэх ухаан боловсролыг ивээн тэтгэгч хаан гэж Хятадууд бичиж байлаа. Түүний ордонд Ираны төдийгүй алс холын Европ зүгийн эрдэмтэдтэй учирч уулзаж байсан юм”343 гэж тухайн үед амьдарч байсан хүмүүс бичиглэн үлдээсэн нь бий. 

	Тиймээс Аюурбуянт хаан одон орон судлалын төвийн үйл ажиллагааг улам өргөтгөн тэнд ажиллах эрдэмтдийг гадаад дотоодын олон мэргэдээр олшруулж төр засгийн дээд түвшинд авч үзэх болсон байна. Өгэдэй хааны үед Елюй Цуцайн санаачилгаар зохион байгуулагдсан “Ёслолын яам” нь Аюурбуянт хааны үе хүртэл Юань гүрний засаг төрийн бүтцийн гол үүрэг бүхий яамны нэг байсан тул “Ёслолын яам”-ны түшмэд нь I зэргийн III зиндааны түшмэлийн албан тушаал ажээ. Энэ яам нь Цин улсын үед Тан улсын дүрмээр байгуулсан зургаан яамны нэг ажээ. Цин улсын “Цин ши” сударт бичсэнээр эл яам нь аливаа ёслол зан үйл, ёслолын үеийн дуу хөгжим, тайлга тахилга, хурим найр цэнгүүн, сургууль сургалт, эрдмийн зэрэг цол олгох асуудал, эзэн хаанд өргөх одон орон зурхай шинжлэх ухааны айлтгал, зурхай гэх мэтээр урьдаас таамаглах мэргэ төлгө тавих ажил явдал хорио цээр тогтоолт, зочид хүлээн авалт гэх мэттэй холбоотой бүх зүйлийг эрхлэн зохицуулдаг. Ёслолын яамны түшмэд болон эрдэмтэд нь одон орон зурхай судлалын талаар олон зүйлийг хийсэн. Аюурбуянт хаан Юань гүрний хаан болонгуутаа “Ёслолын яам”-ны харьяанд байсан одон орон зурхайн шинжлэх ухааны асуудлыг хариуцсан одон орон судлалын оргилын ажлыг тусад нь яам болгон томруулж байснаас үзэхэд одон орон зурхайд ихээхэн анхаарал тавьж байсны илрэл юм. Аюурбуянт хаан оны цолыг өөрчлөн сольсон анхны жилд буюу “Ян Ю-гийн тэргүүн оны (1314 он) 11 сарын хар хулгана өдөр уул одон орны оргилыг одон орны яам (Тэнгэрийг сүсэглэх яам) болгож дэд гурван дэсийн зэрэг, мөнгөн тамга хайрлаж”344 ажил үүргийн хуваарийг маш нарийн өргөжүүлсэн байна. 

	Аюурбуянт хаан ч “Тэнгэрийг сүсэглэх” яамаа өргөтгөн байгуулж одон орны судлалын ажлыг үргэлжлүүлэн хийсэн тэмдэглэлүүд байдаг. Энэхүү олон төрлийн ажилтан эрдэмтэн мэргэдийн хүчийг нэгтгэсэн зурхай судлалын цөм болсон “Тэнгэрийг сүсэглэх яам” нь Манжийн үед ч үүргээ гүйцэтгэж олон мэргэдийг төрүүлсэн байна. Тэдний нэг нь “Тооны ухаанд гүн нэвтэрсэн ажил үйлсийн ирээдүйг зөгнөж чаддаг бөгөөд хүний хувь заяаг урьдчилан мэддэг хачин мэргэн хүн”345 бол Хайсан Хүлэг хааны (1281 — 1311) ордонд ажиллаж байсан зурхайч Хэрэйд овогт Ариун болно. 

	



	


3. 4. ТӨГСТӨМӨР ХААНЫ ҮЕИЙН ОДОН ОРОН, ЗУРХАЙ СУДЛАЛ 
(1328 — 1332)

	Төгстөмөр хааны үед од гарагуудын тухай тодорхой өгүүлсэн “Долоон өвгөний нэрт одны судар оршив” хэмээх зурхайн “Зохиолыг 1328 оны үед Уйгурын Биразанашири гэгч Монголоор орчуулж 2000 хувь хэвлэсэн”346 байна. Монголчуудын “Долоон өвгөн од”-ны тухай сонирхолтой судар бичиг байсныг Монголын эртний уран зохиол судлаачид нэлээд олон талаас нь судалж байснаас бус одон зурхайн үүднээс судалсан нь өнөө хир ховор байна. “XIV зуунаас уламжлан ирсэн нэг эх бичиг улсын номын санд байгааг Л. Лигети347 хэвлүүлсэн байна. Энэ судрын тухай академич Ц. Дамдинсүрэн гуай эмхэтгэн хэвлүүлсэн “Зуун билиг”348-тээ “Монгол Гаанжуур”-ын 92-р ботид XIV зууны үед Монгол хэлээр хэвлэгдсэн “Долоон өвгөний судар”-ын бүрэн хуулга байгааг тэмдэглэжээ. 

	Аливаа хүн төрөхдөө аль нэг одонд төрдөг тухай өгүүлсэн “Долоон өвгөн нэрт одны судар оршив” гэх зохиолд “Анхдугаар од нь Тан Лан нэртэй. Хулгана жилтэй хүн энэ одонд төрнө. Тахих идээ хүнс нь монгол амуу болой. Үхэр жилтэй хүн энэ одонд харьяат буй. Гуравдугаар Лү Зүн нэрт од буй бар жилт хүн энэ одонд харьяат төрнө. Тахих идээ хүнс нь тутарга”349 гэх мэтээр долоон одыг дэс дараалан 12 жилтнийг тохиолдуулан өгүүлжээ. Мөн “Долоон өвгөн хэмээх одны судар”-ын дотор буй одонд хутаг гуйх магтаалд: “Нар сар тэргүүтэн долоон гарагууд ба 28 нагшадар хийгээд гучин түмэн хөлтэй тогтон одоор тахиулагч буюу чи. Тэнгэр минь аливаа сайн үйлсийг бүтээн соёрх” хэмээн долоон өвгөн одыг тахиж байсан магтаалыг бүрэн бүтнээр нь бичсэн байдаг. 

	Хубилай хаанаас Есөнтөмөр хаан хүртэл 26 удаа одон орны судлалын хүрээлэнд одон тахилгын ажил хийсэн байна. Монголчууд од мичдийг мөнх тэнгэрийн хэсэг хэмээн тэнгэртэй холбон тахина. Энэ нь “Долоон өвгөний” тахилгаар гол болгодог. Монголчууд долоон бурхан од гэж шүтнэ. Бөө мөргөлийн шүтлэгээр бол дээд 99 тэнгэр од байна гэж үзээд монгол хүн бүр нэг одтой. Од нь унавал үхнэ. Од гараг бол хүнийг урт наслуулж эрүүл чийрэг байлгаж эрдэм номыг сурах ухааныг хайрладаг гэж үздэг байна. Од эрхсийн зүй тогтлын нөлөөг хүний төрсөн жилийн онцлог шинж зүй тогтлын дагуу маш нарийн тодорхой өгүүлэхийн зэрэгцээ шашны нөлөө тусгалыг нэлээд гүнзгий оруулж уншлага тахилгийг ч тодорхой өгүүлсэн байна. Энэ нь зөвхөн хожмын шашны нөлөө орсныг анхаарвал зохино. Төгстөмөр хаанаас хойших Юань гүрэн мөхөх хүртэлх 70 жилийн хугацаанд Хотонгийн одон орны оргилын судлалын ажил ба Төвөд зурхайн хөгжлийг чөлөөтэй хөгжүүлсэн байна. 

	Төгстөмөр хааны үед амьдарч байсан Юань гүрний бичгийн хүн Чэн Юанцзийн зохиосон “Ши-лин-Гуан-Цзи” номд “Одон орон, газар зүй, төр хууль, утга зохиол урлаг зэрэг олон зүйл хамрагдсан төдийгүй монгол хүний мэргэ төлгө, өсийг дээдлэх ёс, аман домог зэрэг чухал мэдээ бичигдсэн”350 болохыг академич Ч. Далай дурдаад уг номыг Юань гүрний үеийн монгол түүхийн нэгэн чухал сурвалж болох ёстой гэж тэмдэглэсэн байна. Хятад хэлнээс монголоор орчуулж байсан зарим ном бүтээлийн тухай дурдсан дээрх зохиолыг нарийвчлан судалбал Юань гүрний үеийн ялангуяа Төгстөмөр хааны үед монголчуудын дунд өргөн дэлгэр тархаж байсан мэргэ төлгө болон одон орон зурхайн мэдлэг ухааны талаар багагүй зүйлийг тодруулж болох ажээ. 

	



	


3. 5. ТОГООНТӨМӨР ХААНЫ ҮЕИЙН ОДОН ОРОН, ЗУРХАЙ СУДЛАЛ 
(1333 — 1370)

	Их Юань улсын сүүлчийн эзэн хаан “Тогоонтөмөрийг Дайду хотод хүрч ирсний хойно мөнөөхөн болтол хаан үл суулган бүхийд Тайши түшмэл (Одон орон судлалын хүрээлэнгийн түшмэл) өгүүлрүүн Тогоонтөмөрийг хаан суулгаж үл болно. Түүнийг хаан суулгавал дэлхий дахинд самуун болно гэж улсын аливаа үйлийг тохинуулагч Энхтөмөр Бодьшири тайхуд айлтгажээ. Энэ тухай “Юань улсын судар”-ын 38-р дэвтрийн Шүнь Ди хааны цадиг нэгт “Энхтөмөр дотроо ихэд сэжиглэж ингээд хаан нийслэлд хүрч ирээд нэлээд удтал сууринд олж суухгүй байлаа. Энэ үед сударч түшмэл бас өгүүлсэн нь Тогоонтөмөрийг хаан суулгаж болохгүй. Суулгавал дэлхий дахин самуурна” хэмээжээ. 

	Төдий удалгүй “Энхтөмөр өнгөрсөнд Тайху эрхэм түшмэдтэй зөвшилцөж Тогоонтөмөрийг хаан суулгахыг тогтож... Хи Шүний IV оны зуны сүүл сарын шинийн найманд Тогоонтөмөрийг Шанду хотод хааны сууринд суулгажээ”351 Тус жилийн 10-р сард оны цолоо “Юань Түнгийн тэргүүн он” хэмээн өөрчлөв. Тогоонтөмөр хаан “Энхтөмөр өөр сэтгэл барьж өдөр сарыг барин атал тэнгэр Энхтөмөрийг аллаа. Баян зэргийн түшмэд тэр учир надад тусалж их сууринд суулгав”352 гэж эрдэм мэдлэгт нэвтэрсэн Мэргэд аймгийн угсааны зурхайч Баянд бичгийн эрдэмтэн цол өргөмжлөн “Тэнгэрийг сүсэглэх яам”-ны сайд, хааны ордны одон орны хүрээлэнгийн дарга зэрэг ажлыг хавсруулан гүйцэтгүүлж одон зурхайн судлалын ажил болон улсын түүхийн найруулан хянах ажлыг гардан хийхийг үүрэг болгож байв. 

	Энэ бүгдээс харахад Юань гүрний үед од гарагуудын тохиолоор алс ирээдүйн сайн мууг тодотгон гаргадаг одон орон судлаачид байсныг нэг нь Тайши түшмэл Энхтөмөр ажээ. Тухайн үед Тогоонтөмөр хаан сууринд суухдаа “Тайши түшмэл муу ёрт од үргэлжид үзэгдэнэ хэмээн өгүүлнэ. Миний эрдэм өчүүхний тул осолдсон болов уу? Тэнгэр ивээн өршөөж намайг төр застугай хэмээн сийрүүлсэн болов уу? Муу ёрыг хариулах ёс хийн сайн засгийг эрхэм болгожээ”353 гэж од гарагуудын хариулга заслыг хийсэн тухай өгүүлж байсан ч Тайши түшмэл Энхтөмөрийн айлдсан лугаа адилаар Тогоонтөмөрийг хаан ширээнд суусан цагаас эхлэн улс төр болон байгалийн элдэв сөрөг үзэгдэл жил дараалан гарсаар 1368 онд Их Юань улс сүйрч эзэн хаан Тогоонтөмөр нийслэл хотоосоо хөөгдөн гарсан билээ. 

	Тогоонтөмөр хааны үед өмнөх хаадыг бодвол зурхайн ухаан судлалын хүрээ хэмжээ нь улам өргөжин цаг хугацааны тооцоо үзүүлэлтийн нарийвчлал нь улам нарийссан болохыг харуулж байна. Тогоонтөмөр хааны үед “Шүхэр од илэрч Алтан гадас одноос хэдэн арван жин дээгүүр гарч арван хэдэн өдөр болов. Төлөгч үүнийг 15 жилийн дараа энэ нь заавал нэг гэрчлэгдэнэ хэмээв”354. Үнэхээр 15 жилийн дараа болсон тариачны их бослогоор батлагдав. Тогоонтөмөр хааны нэг гавьяа бол хааны ордны одон орон зурхайн ажилд өөрийн биеэр оролцон од гараг хэмжих багаж төхөөрөмж хийж байсны зэрэгцээ хөдөө орон нутагт судалгааны салбар нэгжүүдийг байгуулсан явдал юм. Юань гүрний хаадын дотроос Тогоонтөмөр хаан өөрөө тоо, одон зурхайд шалгарсан эрдэмтэн бөгөөд тоног төхөөрөмж үйлдэхэд уран хүн юм. Тэрээр усны дуслыг ашиглан цаг хугацааг заах багаж төхөөрөмж хийсэн явдал юм. 

	“Жи Юанийн XIV онд (1346) Шүндү хаан өөрөө цаг заах мөчит хувингийн дүрэм хэмжээг гарган өгчээ. Өндөр нь зургаан тохой, доторх хэмжээ нь гурван тохой модон эргэнэгийг ордны дотор хийжээ. Түүний дотор олон хувин тавиад ус хийж дээшлэн оронгуутаа эргэж явна. Эргэнэгийн (хайрцгийн) дээр баруун зүгийн гурван бурхныг тавьж, дунд хэсэгт нь хас дагина зогсоон цаг хийгээд мөчийг ялгах шивэг мод бариулжээ. Цаг болонгуут усанд дэгдэн дээшилдэг. Зүүн баруун этгээдэд алтан хуягт хоёр сахиулсан зогсож нэг нь хонх, нөгөө нь харанга барьж шөнө болохоор тэд өөрсдөө цагийг алдалгүй ялгаж дэлдэнэ. Ер нь цагийг нэгээхнээр ч үл алдана. Хонх харанга дуугарахад дэргэд нь арслан, гарди дүүлэн дэвдэг байна. Хайрцгийн баруун зүүн талд нар сар ордон сүндэрлэж жигүүрт зургаан сахиулсан өмнө нь зогсоно. Хулгана, морь цаг болоход нисэх хувилгаан өөрсдөө дэд дэдээр гарч хувилгаан хөөргийг гэтэлж гурван бурхны дэргэд ирнэ. Цаг дуусвал мөнхүү өөр өөрийн байрандаа орно. Шүнди хааны уран нь олноос үлэмж хэтэрхий ажээ. Хүн бүгд түүнийг эртний үед ийм уран цөөхөн хэмээн өгүүлэлдэн”355 бишрэн бахдаж байв. 

	Тогоонтөмөр хааны усан цаг бол эртний гоожуур цагийн үндсэн зарчмыг үндэслэн зохиосон усны урсгалаар хөдөлгүүр болгосон цагийн хэмжүүр мөн. Түүх тэмдэглэлийг үндэслэвэл түүний энэ усан цагийн уран нарийн нь Сүн улсын “Лянхуан хайрцаг”-ыг дуурайн хийсэн Гөү Шү Жины цаг ба түүний “Долоон эрдэнийн зулт хувин”-тай төсөөтэй байжээ. Гэхдээ энэхүү Тогоонтөмөр хааны өөрийн гараар бүтээсэн цагийг “уран нарийн гоё нь урьд өмнө гараагүй” гэж үнэлснээс үзвэл урьд өмнө зохион бүтээгдсэн усан цагаас нэн нарийн байсанд оршино. 

	Энэхүү “Лу Бан эзэн” (хүмүүс үүнийг “Тохой хүмүүс” гэж нэрлэдэг байна)-ийг зохион бүтээсэн мөчит хувинг “Урьд гараагүй гайхамшиг” гэж түүх шастирт тэмдэглэн үлджээ. Юань улсын Дайду хотод урьд хожид хоёр янзын мөчит хувин үйлдэж гаргасан явдал нь механик аргаар цаг хэмжих болсон төдийгүй механик үйлдэлтэй цаг хэмжих багажийг хийх хэмжээнд хүртэл хөгжүүлж чадсаныг харуулна. Энэ нь усыг ашиглан механик аргаар цаг хийж байсныг харуулна. Тиймээс Юань гүрний үед механик судлалын талаар өндөр хэмжээнд хүртэл хөгжсөнийг илтгэнэ. “Юань улсын сүүлд Тогоонтөмөр хаан уран дарханы авьяастай Ван Чи Жияан гэдэг хүнд зарлиг буулган эвхэж хадгалж болох эвхмэл бөөрөнцөг тэнгэрийн загвар үйлдэхийг тушаажээ. Ван Чи Жияан энэхүү загварыг үнэнхүү үйлдэж чадсан байна. Энэ бол Хятад улсын одон орны түүх байтугай дэлхийн одон орны түүхэнд ч ховорхон үүдэлт юм. Үүнээс үзвэл Тогоонтөмөр хаан гагц ур дарханы мэдлэгтэй төдийгүй одон орны тухай гүн мэдлэгтэй хүн байсан ажээ”356. 

	Юань улсын сүүлийн үед Юань гүрний ноён Даштөмөрийн сэргээн байгуулсан Эү Шан хэмээх одон орны оргил нь нэлээд гайхамшигтай оргилын тоонд орж байсан байна. Энэхүү одон орны оргилд хэрэглэж байсан янз бүрийн багаж хэмжүүрээс нарны хэмжүүрийн тухай тэр үеийн Хятадын эрдэмтэн мэргэд тэмдэглэн үлдээснээс ишилбэл: “Дээр нь бөмбөрцөг загвар бий. Доор нь нарны хэмжүүр бий. Хэмжүүрийн урт нь нэг хос алд, таван тохой”357 гэжээ. Энэ мэт гайхамшигтай зүйл олныг бүтээсэн ажээ. Энэ үед одны орд гарагийн байршлыг одон орныг судлан тооцох од гарагийг хэмжин тооцох багаж төхөөрөмжөөр тодорхой хэмжин тогтоож одны хоорондын өнцгийн хэмжээ шинж чанарыг тооцон гаргаж байв. Тухайлбал: “1337 оны 5-р сарын улаагчин туулай өдөр Шүхэр од зүүн хойд зүгт илрэв... Цагаан гэрэл татсан тохой илүү урт сүүлтэй Шүхэр од баруун урагшаа чиглэв. Гирдиг одны гэрийн таван градуст байхыг хэмжин тогтоов”358 хэмээн тодорхой тэмдэглэн авсан байна. Эү Шан одон орон судлалын оргилыг сэргээн зассан Данштөмөрийн төрсөн ах болох Төмөрдаш ноён “Нуун суусан нь эзэн төрөөс юуг ч үл хүснэ. Эзэн төр харин нуун суусан эрдэмтдээс хүсэх явдал үлэмж байна” хэмээн өгүүлсний дараа Тогоонтөмөр хаан “Шар барс жил буюу Хи Юанийн 4-р онд (1338) Жияан Шияанд нуун далдсан суусан эрдэмтдийг батлан мэдүүлтүгэй хэмээн зарлаж”359. “Нуугдан суусан Ду Жин, Баян, Жан Жин, Ду Пэнийг урив. Ду Пэн шалтаг эрж ирсэнгүй” гэж “Юань улсын судар”-ын 41-р дэвтэрт тэмдэглэсэн байна. Үүнчлэн Тогоонтөмөр хааны үед эрдэмтэн мэргэдийг сурвалжлан цуглуулж одон зурхай судлалын ажилд оролцуулж байсан тул Юань гүрний сүүл үед одон орон, зурхай судлал өндөр хөгжилтийг олсон байна. 

	Тогоонтөмөр хаан “Дөрвөн зүг найман зовхисын ба уул шугуйд нуугдан суусан бичигтнийг гээгдэлгүй эрэн сурвалжилж бүгдийг нэг дор цуглуулж ярилцуул” хэмээн зарлиг буулгасан байна. Энэ тухай “Юань улсын судар”-ын 39-р дэвтрийн Шүнь Ди хааны цадиг хоёрдугаарт “Нуугдагсдыг урих явдлыг Шицу хааны үед үргэлжлүүлэн хийсэн боловч Баян төрийн эрхийг атгаж байх үед шалгалтын дүрмийг хүчингүй болгож бичигтэнд цохилт өгсөн болохоор нуугдагсдыг урьж хэрэглэх бодлогыг явуулж дийлэхгүй болов. Харин Хи Юанийн VI оны 12-р сард шалгалтын дүрмийг сэргээж эрдэмтэн мэргэдийг шалган авахаар болжээ. 

	Шүнь Ди хааны үеийн нуугдагсдыг урьж хэрэглэсэн нь шалгалтын дүрмийг сэргээж бичгийн сургуультныг хүндэтгэн хэрэглэсний дараа” Сүн, Ляо, Алтан улсын түүхийг найруулан бичсэний зэрэгцээ одон орон зурхай судлалын ажил оргилдоо тулж байсан үе болохыг эрдэмтэн судлаачид олонтоо дурдсан нь бий. Үүний зэрэгцээ эрэн сурвалжилж цуглуулсан эрдэмтэн мэргэдийнхээ хүч чармайлтаар одон орон зурхай судлалын гол төв болсон “Улсын сургуулийг өргөтгөн байгуулж Монгол, Хотон, Хятад гурван ангийн сурагч мянгаад хүн болж”360 байсныг түүхэнд тэмдэглэн үлджээ. Юань улсын сүүлч үед одон орон зурхайд алдартай эрдэмтдийг таарч тохирох албанд тохоон томилсон ажээ. Түүний нэг “Хи Юанийн XIII онд (1353 он) Тогоонтөмөр хаанаас Тогтохыг Судар бичгийн хүрээлэнд болон Хотон ба Хятадын Тэнгэрийг сүсэглэх яаманд түшмэлээр томилон хариуцуулж байв”361 Тогтох бол бичиг цэргийн эрдэм хосолсон алдартай одон орон зурхайч хүн юм. 

	



	

3. 6. ЮАНЬ ГҮРНИЙ ОДОН ОРОН, ЗУРХАЙ СУДЛАЛЫН СУРГУУЛЬ БА НОМ БҮТЭЭЛ

	3. 6. 1. ЮАНЬ ГҮРНИЙ ОДОН ОРОН, ЗУРХАЙ СУДЛАЛЫН СУРГУУЛЬ

	Хубилай хаан улсын сургууль болоод гэрийн сургалтыг ч хөхүүлэн дэмжиж байсны нэг нь Монголын эзэнт гүрний эхний жилүүдэд хаад ноёд язгууртны хүүхдүүд бүгд л гэрийн сургалтаар боловсрол олж байв. Хубилай хаан ч өөрөө гэрийн сургалтаар хүмүүжиж маш өндөр боловсрол мэдлэг, улс гэрийг төвхнүүлэх арга ухааныг олсон юм. Тиймээс Хубилай хаан хааны хөвгүүд болон Тайцуг сурган хүмүүжүүлэх ажлыг гэрийн сургалтаар хийж байв. Хаан Тайцу Чингэмд монгол, хятад багш залж монгол, хятад бичиг заалгаж алдарт тоо, одон орон зурхайн ухаантан Ван Шүн, Шиүй Хуван нар Чингэмд тооны ухаан зааж байв. Ван Шүн Чингэмд хэлэхдээ “Тоо бол зургаан урлагийн нэг болно. Улс гэрийг засаж ард иргэдийг амаржуулахад тооны үйлдэл тун их юм”362 гэжээ. 

	Үүнээс гадна Юань улсын үед өмнөд, умард орны өргөн уудам нутаг дэвсгэрт байгалийн шинжлэх ухааныг онцгойлон газар зүй, одон орон зурхай, тооны ухаанд нэвтэрсэн эрдэмтэн багш нар Пү, Жуа, Сияаны сургуульд хичээл зааж байсан бол зарим багш нар хувиараа гэрийн сургалтыг эрхэлж байв. Юань улсын “Арга билгийн сургууль”-ийг одон орон судлах төвөөс шууд хамаардаг байв. Энэ байгууллага нь зөвхөн “Арга билгийн сургууль” бус нэлээд олон салбар нэгжийг хамааран хариуцдаг. “Юань улсын судар”-ын ноёдын хэсэгт “Сургуулийг хамаарч нуун суусан эрдэмтдийг сурвалжлах, чадвартныг цуглуулах, улсын хөвгүүдийн сургууль, Бумбын сургаал, одон зурхайтын тахилга, төлгө үзэх гэх мэт явдал нь бүгд одон орныг судлах Төвөд хамаарна” гэсэн байна. 

	Юань гүрний үед “Тариалах ажлыг хөгжүүлж хоршоо байгуулах дүрэм”-ийг боловсруулж бүх улсын хэмжээнд тавин өрхөөр нэг хоршоо байгуулж, хоршоо бүрд нэг сургууль байгуулах дүрмийг хэрэгжүүлжээ”363 Тиймээс “Юань гүрний үед уйгуржин монгол бичиг, дөрвөлжин бичиг, Хятад, Араб, Төвөд зэрэг гадаад хэлний олон сургууль байснаас гадна эмнэлэг зурхайн сургууль байсан байна”364 Тиймээс “Хи Юанийн VI оны намрын тэргүүн сард олон аймагт Монгол бичиг сургах сургуулийн гэр байгуулан хааны хотод сургуулийн яамыг байгуулжээ”365 

	Тэдний нэг нь Юань улсын байгуулсан одон орон зурхай судлалын томоохон сургууль болох “Арга билгийн сургууль” юм. Юань улсын хаант төрөөс урт хугацааны бэлтгэлийг хангаж байгаад байгуулсан “Арга билгийн сургууль” нь Юань улсын одон орон зурхай судлалын шинжлэх ухааны үйлсэд томоохон хувь нэмэр үзүүлж одон орон судлаачдыг сурган хүмүүжүүлж гаргаснаар барахгүй сургууль боловсролын ихээхэн туршлага хуримтлуулах суурь үндэс болсон юм. Хубилай хаан Хи Юанийн XII онд (1276) нийслэл хотод “Арга билгийн сургууль”-ийг анх байгуулсан бол түүнээс хойш улам олшруулан томоохон мужуудад хүртэл олноор нь байгуулав. Хубилай хаан “Чжи Юанийн 28-р оны (1292 он) 6-р сард олон замд Арга билгийн сургууль”366 гэгч зурхайн тусгай сургууль байгуулан зурхайн мэргэжилтнийг бэлтгэж ирснийг “Юань улсын судар”-т тодорхой тэмдэглэн үлдээжээ. 

	Хубилай хааны одон орон зурхайн ухаан, эрдэм боловсролыг хүндлэн дээдэлж байсны нэг илрэл нь “Арга билгийн сургууль”-ийг байгуулж түүнийгээ тал бүрээс нь хөхүүлэн дэмжиж хөгжүүлсэн явдал юм. “Юань улсын судрын сонгууль”-ийн дүрмийн тэмдэглэлд “Хубилай хөдөө мужуудад хэрэв одон орон зурхайд нэвтэрсэн хүн байвал эл газрын яамны ноёд түүнийг сонгож Күнзийн сургууль болон эмнэлгийн сургуулийн ёсоор газар бүхэнд тохируулан заан сургах хэрэгтэй” гэв. Энэ мэтээр Хубилай хаан эрдэмтэн мэргэдийг өргөн хэмжээгээр цуглуулан “Арга билгийн сургууль”-ийг хөгжүүлэх, боловсон хүчнээр хангахад чухал хувь нэмэр болов. Үүний зэрэгцээ Хубилай хаан “Арга билгийн сургууль”-ийн материаллаг нөхцөлийг нь ханган бэхжүүлэхийн зэрэгцээ “Ном бичиг, тахилын хэрэгсэл, номт дээл, дэвтэр цадиг, одон орон, газар зүйн ном бичиг буй бүхий үлгэрт үсэг бичиг жич өрх амын дансыг хурааж цуглуулах хэрэгтэй”367 гэж зарлиг буулган нэлээд олон бичиг, түүхэн судар номыг бэлэглэн өгчээ. Хубилай хааны энэхүү буянтай ажил үйлсийг өөр бусад эрдэмтэн мэргэд болон ноёд түшмэд таатай хүлээн авч “Арга билгийн сургууль”-д хэрэгтэй эд материал, ном дэвтрийг сэтгэлээсээ хандивлацгаасан байна. 

	Тухайлбал “Ноён Жиюу Жиу Хи судар бичиг, гар зураг, одон зурхайн ном бичгийг хүргэж ирсэн” болохыг “Юань улсын судар”-т бэлэглэн өгсөн ном судар, зураг бичгийнх нь нэр устайгаар тодорхой бичиж үлдээсэн байна. “Арга билгийн сургууль”-ийн багш нарыг тогтоосон дүрэм журмаар сонгон шалгаруулж авдаг байжээ. “Юань улсын судар”-ын Хубилай хааны цадигт “Хи Юанийн 27-р оны 5-р сард одон зурхайтын өр, аман тоог эмхэтгэж мөн эл газарт сургагч ноён тохируулан эрдэм мэдлэгт нэвтэрсэн чадвартайг жил бүр нэг нэр өргөн сонгох хэрэгтэй” гэсэн бол Өлзийт хаан 1295 онд “Од ёслолын хэлтсээс мэдүүлснийг үндэслэн одон орон зурхайчдыг эл газраас лавдуун хянамгай эрдэм мэдлэгт мэргэшсэн бөгөөд олондоо итгэлтэй хүнийг олноороо нэг нэр сонгож гурван язгууртай судар бичгийн дотроос сэдэв гаргаж байцаалган хэрэглэх эсэхийг Тай Ши Юанаас тогтооно”368 гэж зарлиг заавар буулгажээ. 

	“Арга билгийн сургууль”-ийн багшийг сонгох журмын нэн тэргүүнд ардчилсан зарчмаар нийтээрээ сонгож дараа нь хатуухан шалгалт авч тэнцсэнийг удирдах дээд байгууллага нь бүртгэн авч олон нийтэд зарласан тохиолдолд сая багшлах эрх олгодог байна. Үүнээс үзэхэд Юанийн төрөөс “Арга билгийн сургууль”-ийн багшийг сонгон хэрэглэхдээ хоёр зүйлийг голлон баримталж байв. 

	Нэгд уг хүний хүмүүжил ёс суртахуун

	Хоёрт эрдэм чадвар боловсрол мэдлэгийг нь голлодог байжээ. Гэхдээ нэн тэргүүнд ёс суртахууныг нь илүүтэй анхаардаг байв. Тухайлбал “Лавдуун хянамгай, олон дундаа итгэлтэй” эсвэл “Хөдөө нутагтаа ачлал дүүчлэл гэж сайшаагдаж” зан чанар нь тэнцсэн бол сая эрдэм чадварыг нь шалгадаг. Юань улсын засаг төрөөс тогтоосон энэ дүрэм тогтоол, бодлого нь тун сайн зүйл болсон юм. Хэрэв багш нар нь өөрийн ёс журамгүй бол хэрхэн яаж эрхэм дээд ёс суртахуун, хүнлэг чанартай сурагчийг хүмүүжүүлж чадах билээ. Юань улсын хаант төрөөс “Арга билгийн сургууль”-ийн багшийг эрдэм чадварынх нь хувьд сонгон шалгаруулах шалгалтын сэдвийг голдуу гурван язгууртай судар бичгээс гаргадаг байна. Шалгалтын сэдэв гаргах ба шалгах бүх явцад “Од судлалын төв”-өөс сахилга бат хүмүүжлийн хяналтыг байнгад хийдэг. Дүрэм журмыг зөрчиж сахилга алдсан шалгагч болон шалгуулагч хэнийг ч тогтоол ёсоор чанга шийтгэдэг. “Арга билгийн сургууль”-ийн багшийг сонгон тодруулах журмаар шалгалтаар дамжин эрдэм мэдлэгээ мэргэшсэн хүмүүсийг гаргаж эцэст нь Тай Ши Юанаас ёс суртахууны болон эрдэм чадварыг нь үндэслэн бүх талаар нь хянан шалгасны эцэст сайныг нь сонгон хэрэглэнэ. 

	Сонгон авсан хүмүүсийн нэг хэсгийг нь од судлалын Төвөд ажиллуулж олонхыг нь хөдөө нутгийн мужуудад буй “Арга билгийн сургууль”-д багшаар томилдог ажээ. Сургагч түшмэл, сургагч захирал, сургагч багш нарыг Засгийн ордноос томилдог төдийгүй сонгон томилогдсон багш нар тогтсон хугацаатай ажиллаад “Арга билгийн сургууль”-ийн багшид тэнцэхгүй буюу эрхэлсэн ажлаа сайтар хийхгүй бол түүнийг ажлаас нь буулгахын зэрэгцээ холбоо хамаарал бүхий удирдах хүмүүсийг нь хариуцлагад татаж зохих хэмжээний шийтгэл өгдөг байв. Энэ бодлого нь хамт олныг бүрдүүлэхэд чухал үүрэгтэй төдийгүй “Арга билгийн сургууль”-ийн багш нарыг сонгон шалгаруулах явц дахь зөрчил булхайг арилгаж үүний улмаас “Арга билгийн сургууль”-ийн багш нарын чанар чансааг үнэн шударга бодитой дүгнэхэд гол хүчин зүйл болдог байна. 

	“Арга билгийн сургууль”-ийн багшийг сонгон шалгаруулах ажил нь Юань улсын төр засгийн туйлын чанга явдлын нэг байсан ажээ. “Арга билгийн сургууль” нь захирал, хүмүүжүүлэгч түшмэл, засгийн төлөөлөгч, багш зэрэг бүрэлдэхүүнтэй аж. “Юань улсын хуулийн дүрмийн ноёдын дүрэм”-ийн нэгдэх хэсэгт Юань улсад “Арга билгийн сургууль”-уудын захирлын орон тоонд нэгэн жилийн хугацаанд нийт 73 хүний нэр байна. Үүнээс үзвэл Юань гүрний хэмжээнд “Арга билгийн сургууль” 73 байсан болохыг илтгэнэ. 

	“Арга билгийн сургууль”-аас гадна Юань гүрний үед олон сургууль байгуулж байсан болон тухайн үед суралцаж байсан сурагчдын тоо хэмжээг зарим нэг сурвалжид тэмдэглэн бичжээ. Тухайлбал: “Хувилай хаан Хи Юанийн 8-р онд Жин хотод монгол хэлний улсын сургуулийг байгуулжээ. 24-р онд улсын сургуулийг байгуулжээ. 26-р онд Хотон хэлний улсын сургуулийг байгуулжээ. Үцүн (Хайсан хүлэг хаан ) хааны үед сурагчийн тоог гурван зуугаар хязгаарлажээ. Шүн Ди (Тогоонтөмөр хаан) хааны үед монгол, хотон, хятад гурван сургуулийн сурагчийн тоог тодорхой мэдэхгүй боловч шалгалтаар дамжин элсүүлэн авсан сурагчдын тоогоор үзвэл Рэньзун хааны (Буянт хаан) Ян Ю-ийн V онд (1318 он) тавин сурагч, Инзун хааны (Гэгээн хаан) Жи-ийн тэргүүн (1321 он) онд 64 хүн, Тай Дин (Есөнтөмөр хаан) хааны IV онд (1327 он) 86 хүн, Шүн Ди (Тогоонтөмөр хаан) хааны Юань Түнгийн тэргүүн (1333 он) онд зуун хүн болгон нэмэн элсэв”369 гэжээ. 

	Үүнээс үзвэл сурагч элсүүлэх тоо нь жил ирэх бүр нэмэгдэж байв. Үцүн хааны үед шалгалтын дүрмийг түр орхисон үед л гэхэд 300 сурагчидтай байжээ. Тогоонтөмөр хааны үед мянга гаруй сурагчидтай байсан гэдэг нь бодитой тоо байсан бололтой. Тогоонтөмөр хаан сургууль соёлын талаар бодитой арга хэмжээ авч байснаар барахгүй “Юань Түнгийн VIII оны (1340 он) зуны 4-р сарын хөхөгчин гахай өдөр хаан улсын сургуульд морилон хүрч тамга соёрхон дагагсдыг түшмэл болгон дэвшүүлж”370 байжээ. “Арга билгийн сургууль”-ийн удирдлага болон багш нар зэрэг тушаал дэвшихэд бас тогтсон дүрмийн дагуу шалгалт өгдөг байв. Юань гүрний анхны хаан Хубилай хаан “Жу Шу, Ван Пан нэрт бичгийн хоёр сайдад улсын сургуулийн гурван яамны Шиуцай нарыг шалга хэмээн тушааж үлэмж сурсан бичигт мэргэн Шиуцай нарыг хотод суулгаад түүнээс бусдыг нь өөр өөрийн гэрт нь хариулж байсан”371 байна. Багш нарыг сонгон авахын хамт “Арга билгийн сургууль”-ийн сурагч оюутныг элсүүлэн оруулах жил бүрийн сонгон шалгаруулалтын дүрмийг Юань гүрний төр засгаас тусгайлан боловсруулж нарийн чанд мөрддөг байна. Энэхүү жил бүр сонгон шалгаруулах дүрэм журмыг хэрэгжүүлж байсан явдал нь орон тооны хязгаарлалтын зэрэгцээ ирээдүйн одон орон зурхайн ажилтан багш болоод засаг захиргааны ноёд түшмэдийн хүмүүжил боловсрол, эрдэм ухаан мэдлэг чадварт анхаарсан хэрэг юм. 

	Юань улсын байгуулсан “Арга билгийн сургууль” нь одон орон зурхайн уламжлалт мэдлэгийг зааж сурган шинээр судлан тооцож цааш дэлгэрүүлэн хөгжүүлэх сургууль болох бөгөөд тэр нь Монгол улсын түүхэн дэх албан ёсны хуульчилсан анхдагч дунд сургууль болно. Юань улсын үеийн “Арга билгийн сургууль”-д төлөгдөх, тооны ухаан, одон зурхай болон язгуурын газар зүйн шинэ бичиг, онгоны язгуурын ерөнхий өгүүлэл, газар зүйн нэвтэрхий өгүүлэл зэрэг хичээлийг голлон ордог болохыг “Юань улсын хууль дүрэм”-ийн ноёдын дүрмийн III зүйлд тодорхой бичсэн байна. 

	“Арга билгийн сургууль”-д суралцаж байгаа сурагч оюутныг шалгаж дүгнэхдээ цагийн өнгийг төлөгдөх (Жилийн ноён нурааг гаргах) зурхайн хэлбэрийн салаа, одон орны салаа, цаг мөчийг тэмдэглэх салаа зэрэгт хуваарилан өөр өөр хичээлийг судлуулж байгаад шалгалт авдаг байна. Дээрх сургалтын салаа салбар нь үндсэндээ “Арга билгийн сургууль”-ийн анги танхим болоод мэргэжлийн хуваарилалт юм. Тиймээс Юань улсын хаант төрөөс ажиллаж байгаа болон суралцаж байгаа одон орон судлаач, зурхайчдын мэдлэг чадварыг нь өндөр хэмжээд байлгах үнэнч шударга ажиллуулахын тулд ерөнхийдөө гурван жилд нэг удаа хянан шалгадаг байжээ. Шалгалтын үндсэн дээр сайныг нь сонгон “Тэд нарын эрдэм мэдлэгтээ мэргэжсэнийг нь жил бүр мужийн яаманд мэдүүлж нийслэлд хүрч шалгуулаад чадвар ихтэйг нь одон орон судлалын Төвөд хэрэглэнэ” гэж “Юань улсын судар”-ын Сонгуулийн дүрмийн хэсэгт бичсэн байна. Энэ дүрэм журам нь Юань гүрний эхнээс аваад Юань гүрний сүүлч хүртэл хэрэгжиж байсан тул Юань гүрний үед эрдэм соёл өргөн дэлгэр хөгжиж чадсан. 

	Хи Юанийн XII онд Хубилай хаан “Эгэл ардын дундаас таван төрлийн одон орон зурхайн ухаанд суралцагсдыг сонгон одон орон судлалын төвөөс эл хичээл, судар бичгээс сэдэв гаргаж гурван жил дотор нэг шалгалт хийж, хир тэнцсэнийг нь “Арга билгийн сургууль”-ийн сурагч болгон албанаас зохих хэмжээний мөнгө өгч таван төрлийн судар бичгийг суралцахын хамт “Арга билгийн сургууль”-ийн сурагчдыг гурван жилд нэг удаа шалгаж хир хүрснийг нь Цан Шин болгож хоосон орон тоо гарсны хойно нөхвөрлөнө”372 гэсэн журам тогтоожээ. Эдгээр хүмүүс шалгалтад оролцохдоо уншиж судлах ном нь газар зүйн шинэ бичиг мөн төлөгдөх арга зэргийг судалдаг байна. “Ми Шу Жияаны тэмдэглэл”-ийн VII ботиос үзэхэд шалгалтын сэдэвт одон орон зурхай ба тооны ухаанаас тус бүр нэг нэг сэдэв, газар зүйн шинэ бичгээс гурван сэдэв, төлгө үзэх нэг сэдэв байдаг байна. 

	Юань улсын хаант төрөөс маш нарийн зохион байгуулалт дүрэм журамтайгаар үүсгэн байгуулсан “Арга билгийн сургууль” нь одон орон зурхай болон шинжлэх ухаан судлалыг ихэд чухалчлан үзэж ялангуяа өрнө, дорно дахины соёл, шинжлэх ухааны харилцан солилцоог хүчтэй явуулж Монголын одон орон зурхайн судлалыг урьд өмнө гараагүй ихээр хөгжүүлж чадсан явдал юм. Юань улсын үеийн “Арга билгийн сургууль”-ийг бий болгосон туршлага болоод Юань улсын засаг захиргаанаас бусад сургуулийн талаар хэрэгжүүлж байсан бодлого нь Монголчуудын сургууль эрхлэх ба сурган хүмүүжүүлэх ажил үйлсийг хөгжүүлэхэд маш үнэтэй сургамж туршлага болсон юм. Тиймээс Хубилай хаан хаад язгууртны үр хүүхдийг сурган хүмүүжүүлэх анхны дээд сургуулийг “Яньжин хотод нэгэнтээ устгагдсан Улсын хөвгүүдийн сургуулийг сэргээн байгуулж Хятад улсын эрдэмтэн багш нарыг сонгож хэрэглэн сурагчдын орон тоог бас нэмэгдүүлэн элсүүлж Хи Юанийн VIII оны (1271) хаврын цагаан сард зарлиг буулгаж нийслэл хотноо Монгол улсын Хөвгүүдийн сургууль”373 нэртэйгээр байгуулав. Уг сургуульд тоо болон одон орон зурхайн хичээлийг олон жил заасан Шиүй Хуван “Монгол сурагчдад тооны ухааныг заахдаа Тан улсын шар луу жилээс Хи Юанийн хар бичин жил хүртэлх 3605 оны түүхэн хэрэг явдлыг дэс дараалан нэг ном болгон найруулж түүний он жилийг сурагчдаар хасаж нэмүүлэн сургаж байв”. 

	Энэхүү сурах бичиг нь түүхийн болон тооны ухааныг уялдуулж сурагчдад түүхийн мэдлэгээр дамжуулан тоо, одон зурхайн үндсэн мэдлэгийг олгодог байсан байна. Шиүй Хуван багш “Улсын хөвгүүдийн төрөлх чанар нь нэлээд зүгээр мөртөө цэцэн сэргэлэн тул сайтар хүмүүжүүлдэг л юм бол лавтай улс гэрт хэрэгцээтэй хүн болж чадна” гэж тухайн үедээ дүгнэж байв. Шиүй Хуваны хэлсэн энэ үг нь Монгол үндэстний сурган хүмүүжүүлэх ухааны түүхэн дэх Монгол хүүхдийн мөн чанар, сэтгэхүйн онцлогийн тухай дүгнэсэн хамгийн анхны болоод эртний дүгнэлт ч байж мэднэ. 

	“Улсын хөвгүүдийн сургууль”-д тоо, одон зурхайн хичээлийг олон жил заасан Шиүй Хуваны ажил үйлсийг түүний шавь нар болох одон зурхайн алдарт ухаантан Ван Шүн, Ци Лиүй Жияан нар залгамжилсан юм. Шиүй Хуваны дараа Ван Шүн, Бөү Шү Лү, Цуа Жи Руа нар Юань улсын “Хөвгүүдийн сургууль” ба од судлалын хүрээлэнгийн сургуулийн тоо, одон зурхайн ухааны сургалтад их гавьяа зүтгэл үзүүлсэн юм. “Улсын хөвгүүдийн сургууль” нь Юань гүрний турш буюу 1368 он хүртэл үе улиран хүүхэд багачуудыг сурган хүмүүжүүлсээр ирэхдээ Хятадын “Таван их ном”-ны нэг болох “Зурхайт ном”-ыг тасралтгүй үзэж байсныг тэмдэглэвэл зохино. 

	“Хи Юанийн XIII онд 21 настай Бүгүм Улсын хөвгүүдийн сургуулийн Жияантүн, Дайдар, Төр нарын хамт соёл сурган хүмүүжлийг хөгжүүлэх бодрол бичиг өргөсөнд”374 төр засгаас сургууль боловсролын талаар тусгайлан аргам хэмжээг удаа дараа авч хэрэгжүүлсэн байна. Түүний нэг нь 1271 онд “Улсын хөвгүүдийн сургууль”-ийг байгуулсан туршлага дээрээ үндэслэн түүнээс “Хоёр жилийн хойно улсын хөвгүүдийг хүмүүжүүлэх Хотон сургуулийг бас байгуулж шадар сайд, хүүхэд дүү нарыг улсын хөвгүүдийн сургуульд оруулах зарлиг буулгасан”375 байдлаас үзэхэд тухайн үед Монголд ихээхэн дэлгэрч байсан Хотон буюу Арабын зурхайг тусгайлан өргөнөөр судлах болсон байна. Дээр дурдагдсан “Арга билгийн сургууль”, “Монгол улсын хөвгүүдийн сургууль” болон “Улсын хөвгүүдийг хүмүүжүүлэх Хотон сургууль” нь бүгд Юань гүрний үеийн турш үйл ажиллагаагаа явуулж олон мэргэд зурхайчдыг төрүүлж чадсан байна. “Юань улсын судар”-ын ноёд түшмэдийн хэсэгт “Улсын хөвгүүдийн сургууль, шашны номлол, бумбын сургаал, одон зурхайтын тахилга, төлгө үзэх гэх мэт явдал нь бүгд одон орон судлалын Төвөд хамаарч” байснаас үзэхэд сургалт хүмүүжлийн ажлыг судалгаа шинжилгээний ажилтай хослуулан явуулж байсан нь илт байна. Энэ мэт Юань гүрний засаг төрөөс сургалт хүмүүжлийн талаар явуулж байсан бодлогын үр дүнд Юань улсын эрдэмтэн мэргэд олширч одон орон зурхайн эрдэмтэн мэргэдийг багтаасан сэхээтний давхарга үндсэндээ бий болжээ. Тэдний олонх нь тухайн үедээ шалгарсан мэргэд байв. Түүний нэг нь багадаа “Улсын хөвгүүдийн сургууль”-д суралцаж түүх шастир, одон орон зурхайг багагүй суралцаж эцэстээ одон орны нэрт мэргэжилтэн болсон Даштөмөр юм. Тэрээр 1355 — 1359 оны хооронд Одон орны алдарт оргилыг бүтээн босгосон байна. Зарим баримтад “Эү шаны” одон орны оргил гэхийн зэрэгцээ “Даштөмөрийн одон орны оргил”376 хэмээн дурдсан нь бас буй. 

	3. 6. 2. ЮАНЬ ГҮРНИЙ ОДОН ОРОН, ЗУРХАЙ СУДЛАЛЫН НОМ

	Юань улсын засгийн газраас соёл шинжлэх ухааныг хөгжүүлэхийн төлөө нэлээд олон арга хэмжээ авч байсны нэг нь эртний бичиг судар, одон орон зурхайн ном бичгийг тусгайлан хамаарах хэлтэс болон номын санг байгуулж их хэмжээний ном судрыг хадгалан хямгадаж эхэлсэн байна. Хубилай хаан Хи Юанийн XIII онд өмнөд Сүн улсын Бичгийн яамны номын сан, одон гарагийн шинжилгээ, газар зүйн зураг дэвтрийг цуглуулж эртний бичиг дурсгалын зүйлийг эвдэх бусниулахыг цаазлах тухай зарлиг тарааж нийслэл хот болон бусад мужуудад байгаа түүх, газар зүй, тоо, одон орон зурхайн нэн олон судар номыг нэгийг ч орхигдуулалгүй хураан авч “Ном бичгийг тусгайлан хамаарах хэлтсийн номын сан”-д тушаалгасан ажээ. Юань улсын Ван Ши Дияаны зохиосон “Юань улсын бичгийн яамны тэмдэглэл”-д “Хи Юанийн X оны (1273 он) 10-р сард умард одон шинжлэх газар нь тус газрын нийтэд хэрэглэх эвхмэл бичиг, ном судар 242 ботийг Бичгийн яаманд мэдүүлэв”гэж бичсэн байна. Энэхүү 242 боть номын 195 Араб хэлээр бичигдсэн ном байжээ. 

	Эдгээр Араб хэлээр бичигдсэн номын ихэнхийг нь Хубилай хааны урилгаар Юань улсад ирсэн Арабын алдарт зурхайч Жамал-ад-Дин авч ирсэн ажээ. Тэд авч ирсэн Араб номуудаа Шандунгийн одон орны оргилд хадгалж байснаа хожим нь Бичээчийн яамны номын санд тушаан хадгалуулсан байна. Эдгээр номууд нь Арабд ашиглагдаж байсан эртний Грекийн одон орон, тоо, зурхай, анагаах ухаан, түүх, газар зүй, гүн ухаан, утга зохиол жич одон орны багаж төхөөрөмж хийх, хэрэглэх зэрэг олон төрлийн шинжлэх ухааныг хамарсан өргөн хүрээтэй чухал бүтээлүүд байжээ. 

	Хубилай цэцэн хаан Жүн Түнгийн IV онд (1263 он) Сирийн эрдэмтэн Есүсийг Хотонгийн одон орон судлал, Хотонгийн анагаах ухааны хоёр журганыг тусгайлан захируулж эхэлснээс Арабын ном зохиол Юань улсад эхлэн орж ирэв. Эдгээр номын тухай “Юань улсын Бичээчийн яамны ойллого”-д “Хотон номын гарчиг 195 бүлэгт тэмдэглэгдэж байснаа алдагдаж гээгдсэн олон болсон” гэжээ. Араб хэлээр бичигдсэн номоос одон орон, зурхай, тооны ухааны холбоотой одоо мэдэгдэж байгаа цөөн хэдэн номын гарчгийг дурдвал доорх мэт: 

	1. “Мэргэ төлгөй” хэмээх ном. 

	2. “Евкледийн геометрийн уг ёс” хэмээх 15 боть тооны ном. 

	3. “Хасан, Малкасын уг ёс хийгээд хариулт” гэх одон орон, тооны ухааны гурван боть ном. 

	4. Ал Хорезмын “Алгебрын зохиол” гэх тооны 8 боть ном. 

	5. Птоломейн алдарт зохиол “Их эмхэтгэл” хэмээх ном. 

	6. “Бөөрөнцөг тэнгэрийн загвар үйлдэх” хэмээх 8 боть ном. 

	7. “Одон эрхсийн тухай асуулт хариулт” хэмээх 4 боть ном. 

	8. “Гай гамшгийн тухай” хэмээх ном. 

	9. “Олон улсын зурхай” хэмээх 48 боть ном байжээ. 

	Эдгээр номуудаас “Олон улсын зурхай” ном нь “Арабын одон орны ерөнхий эмхэтгэл” болон “Эл хааны оддын хүснэгт” нэртэй олон орны зурхайн агуулга бүхий ном юм. Энэ нь Арабын алдарт одон оронч Насир-ад-Дин-Туси зэрэг эрдэмтдийн Мерагугийн одон орны оргилд хийсэн судалгаа шинжилгээний бүтээл бололтой. Үүнийг Хубилай хааны зарлигаар Мерагугийн одон орны оргилд томилогдон ажиллаж байсан одон оронч Есүс авч ирсэн байж болзошгүй. Нэн ялангуяа Шандунгийн одон орны оргилыг байгуулснаас хойш одон орон судлалын хөгжилтийг дагалдан Хи Юанийн XV онд (1278 он) одон орны оргилтой эн чацуу эрх бүхий Судар бичгийн хүрээлэн байгуулагдаж цаг улирлын бичиг тараах ажлыг хамаарч, одон орон зурхай сурах сургууль ч буй болсноос түүнд хэрэгтэй ном зохиол илүү их шаардагдах болсон тул одон орон зурхай судлаачид янз бүрийн ном бүтээл туурвих болов. 

	Шандунгийн одон орон судлалын оргилын номын сан дахь Араб номууд нь Юань гүрэнд Хотон зурхай дэлгэрэхэд нөлөөлснөөр барахгүй Монгол улсад одон орон, зурхайн судалгаа хийх, шинэ зурхай зохиох, цаг тооллын бичиг үйлдэх, одон орон судлалын багаж төхөөрөмж хийхэд чухал үндэслэл болсон нь дамжиггүй юм. Жамал-ад-Дин өөрийн авч ирсэн Араб хэлээр бичигдсэн тоо, зурхайн судлал болон одон орны багаж хэмжүүр хийх ёс, хэрэглэх арга зэргийг нарийн тусгасан тухайн үеийн дэлхийн гайхалтай бүтээл болох хориод төрлийн номоо хааны ордны болон бичээчийн яамны номын санд өгч байжээ. Эдгээр номын дотор нь “Хүлэгү хааны одон орны их эрдэмтэн Насир-ад-Дин-Тусын Араб хэлээр орчуулсан эртний Грекийн Птолемейн “Их ерөнхийлсөн онол” гэдэг гайхалтай бүтээл”377 байсан гэнэ. Одон орон зурхай судлаачид зарим нэг одон зурхайн маш чухал ховор ном судар болон худал хуурмаг бичгийг хувиараа хадгалахыг чанга хязгаарлаж байв. 

	Хи Юанийн III оны 7-р сард хаан эзэн нийт олонд буулгасан зарлигтаа “Ямар дэсийн хүмүүс ч гэсэн тэд нарт байгаа буй бүхий одон орны ном бичгийг зуун өдрийн дотор албан яамны газар тушааж дараа нь хууль ёсоор битүүмжлэн мужийн яаманд хүргэх хэрэгтэй. Хэрвээ хориглосон номыг хувиараа хадгалж одон орны ухааныг хувиараа суралцаад хэрэг нь илэрвэл ял хэлэлцэнэ”378 гэж дурдсан байна. Хаан төрөөс хориглосон одон орон зурхайн номуудыг “Ном бичгийг хамаарах хэлтэст тушаан хадгалуулснаар барахгүй зарим нэг одон орон зурхайн худал хуурмаг буруу зөрүүтэй ном судрыг шатаажээ. Худал хуурмаг зурхайн ном бичгийг устгах арга хэмжээ явуулсан төрийн бодлого нь одон орон зурхайн шинжлэх ухааны дэвшилтэй хөгжилд зөв зүйтэй алхам болсон юм. Эс тийм бөгөөс мухар сүсэг давамгайлж аливаа ухааны шинжлэх ухаанч байдал алдагдах байсан биз. Түүгээр ч үл барам монгол, хятад болон эртний тоо, одон зурхайн уламжлалт соёлын өвийг шинжлэх ухаанч талаас нь зохистой хамгаалж чадах арга хэмжээ болж чадсан байна. 

	Хамгийн чухал нь Юань улсын хаад ноёд тэдгээр хураан цуглуулсан судар номыг битүүмжлэн дараад хаясан биш харин хамгаалан хямгадаж судлан шинжилж байв. Хи Юанийн XI онд Хубилай хаан зарлиг буулгаж тусгай хүн томилон битүүмжлэгдсэн одон орон зурхайн ном бичгийг хүлээлгэн өгч ном бичгийг ялзрах буюу хулгана, хорхойд идэгдэхээс сэргийлэх арга хэмжээ авчээ. Хожим Гэгээн хаан Да Дигийн I онд (1321) зарлиг буулгаж одон орон зурхайн ном бичгийг тусгайлан хамаарах хэлтсийн номын санд “Хоёр цэрэг томилон битүүмжлэгдсэн одон орон зурхайн ном бичгүүдийг сахиулж гээж орхигдох буюу хулгайлагдахаас сэргийлэх” талаар арга хэмжээ авсан тухай Ван Ши Дияан өөрийн тэмдэглэлдээ дурдсан. Хубилай хаан шинжлэх ухааныг хүндэтгэж гадаад дотоодын ном соёлын өв хөрөнгийг идэвхтэйгээр хамгаалан хадгалах бодлогыг хэрэгжүүлэхийн зэрэгцээ од судлалын төвөөс хэвлэн гаргах номыг санхүүгийн талаар дэмжиж мөн хэвлэн гарсан ном бүтээлийг тэр даруйд нь хаан эзэн болон ном бичгийг хамаарах хэлтсийн номын санд худалдан авч тавьдаг байсан ажээ. 

	“Хи Юанийн XIII онд Күнзийн сүмийг бариулаад шастир ном, судар бичгүүдийг худалдан авхуулж байсан”379 бол мөн онд “Ми Шу Шуан яамны зургийн бичиг, Тайцун яамны хөгжмийн зүйл, бүжиглэхэд өмсөх хувцас, хөг дуун дуурьсагч ба ёст чимгийн тооны дэвтэр, огторгуй газрын дүр дүрсийг шинжлэх зургийн бичиг, хуучин дэвтэр бичиг, гэр ба хүний тооны бичгээс дээш аливаа бичгүүдийг цуглуулан авч”380 номын сандаа хүлээлгэн өгүүлдэг байжээ. 

	Хи Юанийн XIX онд Ван Шүнийг нас барсны дараа “Түлхэн бодох” 7 боть, “Зурхайн ноорог” 3 боть, “Эргэлдэх сахиулсныг сонгох” 2 боть, “Дээд доод дунд гурван зурхайн тайламж” 12 боть зэрэг тоо, одон орон зурхайн ухааны ном зохиол болон тоног төхөөрөмж хийх аргачлалын тайланг нь түүний хамтран зүтгэгч Гөү Шү Жин голлон эрхэлж хэвлүүлсэн байна. Гөү Шү Жин Хи Юанийн 23-р онд (1285 он) Судар бичгийн хүрээлэнгийн түшмэлээр өргөмжлөгдөн дээрх ном зохиолыг хааны ордонд өргөн дэвшүүлсний хамт бас “Цаг гэмийн тайлан” 2 боть, “Засаг өөрчилсөн сурвалж” нэг боть түүний дотор бас хэмжин бодсон ном “Хэмжүүр загварын арга” хоёр боть, “Хоёр туйл үеийн нарны сүүдрийн тэмдэглэл” хорин боть, “Таван гараг одны аяллын нарийн тэмдэглэл” тавин боть, “Эрт эдүгээх солбицон барихын тэмдэглэл” нэг боть, “Шинээр хэмжсэн 28 одон ордын ашдын одны ордод орох хоног” нэг боть, “Шинээр хэмжсэн нэргүй одод” нэг боть, “Сар туулах тэмдэглэл нэгэн боть”-ийг эмхэтгэн хааны ордны номын санд хадгалсан байна. Гөү Шү Жингийн эмхэтгэсэн “Шинээр хэмжсэн 28 од гэрийн ашдын одны гэрт орох хоног”, “Шинээр хэмжсэн одод” хэмээх хоёр зохиол бол “Дөрвөн далайн хэмжилт”-д хийсэн ажлын тайлан юм. Эдгээр ном зохиолуудаас гадна Гөү Шү Жин бас одон орны бодролын ном зохион бичжээ. “Юань улсын түүх”-ийн 164-р ботид “Хараахан шугамын тахир зураг”, “Дөрвөлжийг бөмбөлгөөр бүрхэх зураг”, “Нарны шингээх ба онохыг үзүүлэх зураг” зэргийг зохиосон нь Юань гүрний үеийн одон орон судлалын бүтээлүүдэд зүй ёсоор орох юм. 

	Од судлалын хүрээлэнгээс 1286 онд “Одон орны шинэ багаж хэмжүүрийн үндсэн бүтэц ба хэрэглэх арга од мичдийг ажиглан хэмжсэн тэмдэглэл хийгээд одон орны тоо хэмжигдэхүүнийг шалган бодсон үр бүтээлийг багтаасан арван хэдэн төрлийн ном судар зуу гаруй ботийг Хубилай хаанд өргөн барьжээ. Үүний дотор “Шалган бодсон бодрол”, “Хэмжин бодохуй”, “Зурхайн бичгийн их ноорог”, “Цаг уурын тухай зурвасласан тайлбар”, “Дүрэм байдлын арга бодрол”, “Таван гараг эрхсийн нарийн бодлого”, “Гурван зурхайн тайламж”, “Хоёр туйлын наран саран сүүдрийн тэмдэглэл”381 зэрэг зурхайн ухааны судалгаатай одон орон зурхайн ухааны бүтээлүүд байв. Эдгээрийн зарим нэг нь өнөөг хүртэл одон орон судлалын шинжлэх ухаанд ашиглагдсаар байгаа юм. Энэ үед одон орон судлалын хүрээлэнгээс жил бүрийн “Цаг улирлын хэлцэл бичиг”, “Цаг улирлын тооны бичиг”382, “Юань улсын тэнгэрийн зурхайн судар”383 зэрэг зурхай, цаг тооллын бичгийг хэвлэн тарааж байв. Юань улсын үеийн одон орны зохиол бүтээл нь Хятад, Монголын одон орон судлал ба дэлхийн одон орон судлалд үнэт ховор материал болох боловч Мин улсын анхны хаан Жу Юань Жангийн галдсанаас болж тэр үеийн бичгийн хүрээлэнд хадгалж байсан одон орон судлалын ховор чухал олон ном бүтээлүүд үнс болон хийсжээ.

	



	

3. 7. ЮАНЬ ГҮРНИЙ ОДОН ОРОН, ЗУРХАЙ СУДЛАЛЫН УХААНЫ ТҮҮХЭН ТОЙМ

	Монгол зурхайн ухааны тасралтгүй хөгжилт нь эзэн хааны ордонд уригдан ирж байсан эрдэм боловсролтой Араб, Сири, Энэтхэг, Хятад, Төвөд лам нарын нөлөөгөөр Араб, Хятадын, Энэтхэг, Төвөдийн төгс төгөлдөр болсон од зүйн зурхайн ухаантай хавсран улам өргөжин дэлгэр хөгжилтийг олсон байна. Тухайлбал: “Хоёр нийслэлийн сүм хийд дэх бурхны шуумлын олонхыг нь хийж бүтээж”384 одон орон судлалын олон нарийн багаж хэрэглүүрийг зохион бүтээсэн Непал улсын уран барилгач Анингоо төдийгүй Мөнх хааны үед Гарма багш гэж алдаршсан Чойжин лам (1202 — 1283 он), Тогоотөмөр хааны үед Ролбийдорж (1339 — 1389 он) нар уригдан ирж ордны их нөлөөтэй зурхайч лам нарын нэг байцгаажээ. Юань улсын ноёрхогчид зэвсэгт хүчээр хот балгадыг эзэлсний дараа юуны өмнө ном бичгийг хурааж бас бичигтэн эрдэмтдийг чухалчлан үзэж хаан төрдөө үйлчлүүлэн хэрэглэж байсан нь Юань гүрний хөгжилтийн үндсэн нэг шалтгаан болсон юм. 

	Ер нь “Византийнхэн болон Төвөдийн хөн газар нутгийг цус урсган булаан дээрэмдэж цэрэг зэвсгийн хүчээр өөрийнхөө соёл иргэншлийг дэлгэрүүлж байсан баруун европынхон, Мусульман, Хятадуудаас эрс ялгаатай тэд нар бол харин газар нутгийг бус хүн ардын сэтгэл санааг эзэмдэхийг зорьж байв. Иймээс тэд нар тухайн орнуудад эзэрхэн түрэмгийлэгчдийг илгээж байсангүй эрдэмтэн багш нарыг илгээж”385 байжээ. Юань гүрний үеийн нэг гайхамшиг бол од гарагийг судлах одон орны оргилыг бүтээсэн төдийгүй XIII — XIV зууны үед Монголчууд нь одон орон зурхайн судлалыг хөгжүүлэхийг зорьж байсан тухай түүхэнд маш олон мэдээлэл тэмдэглэгдэн үлдсэн байна. Юань гүрний үеийн эхнээс аваад сүүлч хүртэл Юань гүрний үеийн одон орон зурхай судлалын хүрээлэнгийн одон зурхай судлаачид од судалгаа шинжилгээний ажил хийхийн зэрэгцээ од гарагийн янз бүрийн тохиолыг өдөр тутам бүртгэн авч тэмдэглэн үлдээсэн нь одон зурхайн түүхийн чухал баримт болж байна. Мөн үүний зэрэгцээ Юань гүрний хаад өөрийн биеэр од гараг тахих зан үйлийг ч гүйцэтгэж байсан байна. Хувилай хаанаас Есөнтөмөр хааны үе хүртэл Юань гүрний хаад 26-н удаа одон орон судлалын хүрээлэнд очиж од гарагийн тахилгын ажил хийсэн байна. Зурхайн хөгжилт түүнийг судлан боловсруулах ажилд Юань гүрний үе онцгой үүрэг гүйцэтгэн мэдлэг ухааны хувьд нэгэн цогц систем болгон боловсруулснаар барахгүй тухайн цагтаа дэлхийн хэмжээнд хүрсэн оргил нэгэн үе байжээ. Монголчууд Хүннүгээс эхлэн олон зуун жилийн цаг үеийг туулахдаа орчлон ертөнцийг шинжих одон зурхайн ухаан нь улам улмаар хөгжсөөр Юань улсын үед бүрэн бүтэн зурхайн шинжлэх ухаан болж бүрэлджээ. 

	Ер нь Юань гүрний үеийн одон орон зурхайч мэргэдийн бүтээсэн гараг, одны ажиглалтын тухай тэмдэглэлийн дотор “Шинээр хэмжсэн 28 одны байрандаа эргэх зай”, “Шинээр хэмжсэн нэргүй однууд” зэрэг ном нь Монголын нэгдсэн улс болон Сүн улсын үеийнхээс нэг дахин орчим дээшлүүлснээр барахгүй бас урьдын хүмүүсийн нэрлэж чадаагүй мянга гаруй одыг шинээр хэмжиж мэдээд хуучин тэмдэглэл дахь одны тоо 1464 байсныг 2500 болгосон”386 байна. Гэтэл Өрнө дахинд одон орон, шинжлэх ухаан өндөр хөгжиж байсан XIV зууны дахин сэргэлтийн энэ үед Өрнө дахиныхан дөнгөж 1022 — хон одыг хэмжиж олсон үе байв. 

	Юань улсын үед олон улстай харьцаагаа бататгахын зэрэгцээ тухайн үеийн дэлхийн соёл шинжлэх ухааны гол хэрэглүүр болж байсан Өрнө дахины болон Араб, Перс хэл үсэг бичгийг сурч мэдэхийг зарлигаар тогтоож байв. Энэ явдал нь Арабын соёлыг хүлээн авах их нөлөө болсноор барахгүй зурхайн ухааны хөгжилтөд ихээхэн түлхэц болсон нь ойлгомжтой. Ли Яны “Дундад улсын тоо бодох ухааны түүх” хэмээх зохиолд зурхай гүн ухаан, дээд тоо, хүн эмнэлэг зэрэг ухаанд маш гарамгай Цуу мэргэний тухай бичсэнээс гадна Монголын эрдэмтэд Хотон улсын Жамал-ад-Дин, Ираны Насир-ад-Дин-Туси нарын зэрэг бусад улсын эрдэмтэдтэй дотно холбоо тогтоон хамтран ажиллаж байсныг онцлон тэмдэглэжээ”387. Ийм тал бүрийн мэдлэгтэй өргөн боловсролтой нэр хүндтэй харь улсын эрдэмтэн зурхайчдын мэдлэг ухаан нь эзэн Чингис болон түүний залгамжлагчид төдийгүй өргөн олон Монголчуудад сүрхий нөлөөлсөн нь тодорхой. Тэр үед Монголын Эл хаант улс, Юань улсын хооронд эрдэм судлалын солилцоо идэвхтэй явагдаж байсан юм. Энэ бол дэлхийн шинжлэх ухааны түүхэнд урьд гараагүй соёлын их хамтын ажиллагаа болно. Энэ талаар өгүүлэхэд Хүлэгү аль эрт Мөнх ахынхаа захисныг бодож Персийн одон оронч Насир-ад-Диныг явуулж эс чадсан тул Хорезмын одон оронч Жамал-ад-Диныг Юань улсад улсад илгээсэн юм. Жамал-ад-Диныг Хубилай хаан хүлээн авч түүний эрдэм чадварыг бишрэн бахархаж засаг төрдөө хүндэтгэн хэрэглэсэн байна. Юань улсын одон орны оргилыг байгуулах ба одон орны багаж төхөөрөмж үйлдэх жич зурхай зохиох зэрэг ажилд Жамал-ад-Дин маш олон ажил хийсэн юм. 

	Юань гүрний үед одон орон зурхай судлалын ажилд урьд өмнө гараагүй өрнөн хөгжсөн явдал бол хоёр шалтгаантай мэт:

	1. Урьд үеийн хүмүүсийн одон орон зурхайн судлалын тухай ихээхэн мэдлэгийг залгамжлан авсан. Елюй Цуцай нь Сартуул зурхайн од гарагийг шинжин тогтоох багаж хэрэгслийг ашиглан Их Монгол улсын зурхайн ухаанд шинэчлэл хийсэн нь Юань улсын зурхайн ухааны судалгаанд сайн суурь тавин нар сар, од мичдийн хөдөлгөөнийг багаж хэмжүүрээр тооцон хэмжих дэвшилттэй арга барилтай болгожээ. Юань улсын үеийн одон орны судлалд Юань гүрний төр засаг ихээхэн дэмжлэг туслалцаа үзүүлж байсан бөгөөд одон орон шинжлэлийн мэдлэг материал ба багаж хэрэгслүүдийг идэвхтэй өөрчлөн шинэчлэлт хийж нэн оновчтой шинэ шинэ багаж хэрэгслийг үүдэн бүтээсэн явдал юм. 

	2. Харь улс үндэстний одон орны тухай мэдлэгийг шингээн авч хөгжүүлсэн. Үүнд Хүлэгү баруунш мордож Персийг дайлсны дараа Мөнх хаан эх нутагтаа одон орон судлалын шинжилгээний газар барихыг зорьж байсан ба тун удалгүй Хубилай хаан бас Шанду хотод одон орны шинжилгээний газрыг байгуулж Жамал-ад-Динаар удирдуулсан байна. Дараа нь Хятадын Гөү Шү Жин, Ван Шүн мэтийн алдартай одон орны шинжлэх ухаантан нарыг цуглуулж Дайду хотод одон орны шинжилгээний газрыг байгуулан түүний хүрээ хэмжээ болон бэлтгэл төхөөрөмжийг нь Насир-ад-Дин-Тусийн байгуулсан одон оргилоос дооргүйгээр томоохон одон орны оргилыг бүтээн байгуулсан явдал юм. Энэ мэт олон зүйлийн шалтгааны улмаас өндөр хэмжээнд хүртэл хөгжиж чадсан байна. 

	Юань улсын одон орон зурхайн амжилт бүтээл нь тоо хэмжээ ба хөгжилтийн түвшнээрээ эртний хятад улсын одон орон зурхайн хөгжилтийн тэргүүн зэрэгт байсан төдийгүй тухайн үеийнхээ дэлхий дахины одон орон зурхайн хөгжилтийн хир хэмжээг тодорхойлж байсан юм. “Тэдний толгойлогчдын даруу голч угийн ухаалаг дүр төрх хийгээд хатуу ширүүн хүмүүжил уламжлал, зан араншин нэгэн биед цогцолсон нь орчин үеийн түүхчид байтугай Рашид-ад-Дин, “Юань улсын судар” зэргийг зохиогчдын гайхлыг төрүүлдэг билээ”388 гэж Хятадын монгол судлаач эрдэмтэн Эү Бай Цүн бичжээ. 

	Юань улсын дараа Монгол одон зурхайн үйлс зогссон биш харин өөр нэг зүйлийн хэлбэрээр дэлгэрэн хөгжсөн байна. Гүдэн ноёноос эхлэн Хувилай хааны үед Төвөд Монголын соёлын харилцааны үүд нээгдэж бурхны шашин Монгол оронд ихээр дэлгэрээд сүм хийд ба лам хувраг олшров. Умард Юань улс болон Чин улсын үед олонх сүм хийдэд “Дуйнхор дацан” байгуулагдаж зурхайн ухааны эрдэмтэн нар маш олноор тодрон гарчээ. Эдгээр эрдэмтэн нарын дотор Сүмбэ хамба Ишбалжир, Цахар гэвш Лувсанчүлтэм, Лувсанданзанжалцан болон тооны гарамгай ухаантан Мянгат зэргийн хүмүүсийг онцгойлон дурдаж болно. 

	



	

ДӨРӨВДҮГЭЭР БҮЛЭГ - ДУНДАД АЗИ ДАХЬ МОНГОЛЧУУДЫН ОДОН ОРОН, ЗУРХАЙ СУДЛАЛ

	4. 1. 1. ЭЛ ХААНТ УЛСЫН АНХДУГААР ЭЗЭН ХААН ХҮЛЭГҮ 
(1256 — 1265 он)

	Чингис хааны бага хүү Тулуйн том хүү Мөнх хаан ширээнд суусан 1251 онд олон сайд түшмэдийг хуран цуглуулж Их хуралдай хийж хоёр их шийдвэр гарсны нэг нь өөрийн төрсөн дүү Хүлэгүд 12900 цэрэг өгч Каспийн тэнгисийн өмнөх Багдадын Калиф, Иран, Сири, Армен, Энэтхэгийг байлдан эзлэх даалгавар өгчээ. Энэхүү Монголын түүхэн дэх Монгол цэргийн баруунш дайлсан гурав дахь удаагийн дайнд ван, ноёд түшмэдийн цэргийг дайчилснаас гадна Монголын хаант улсын галт зэвсгийн мэргэжилтэн болон одон орон, зурхай судлаачид зэрэг тусгай үүрэг бүхий мянга гаруй уран дархан, эрдэмтэн мэргэдийг дагуулан явсан байна. 

	Хүлэгү 1253 оны 10-р сараас баруунш дайлан эхэлж 1254 онд Дундад Азийн Самарканд хотод хүрч, 1256 онд Персийн нийслэл Майнүндис хотыг, 1258 онд Багдад хотыг, 1259 онд Сирийн нийслэл Дамаск хотыг эзэлжээ. Тэр үеийн Эл хаант улсын нутаг нь зүүнш Амударьяа мөрөн, баруунш Газрын дундад тэнгис, хойд тал Күкастай залгаж, өмнө зүгт Энэтхэгийн далай хүрч улсынхаа төвийг Дамаск хотоор тогтоосон өргөн уудам газар нутгийг эзэлж байв. Хубилай хаан зарлиг буулган Хүлэгүг “Эл хаан” хэмээн өргөмжлөөд Амударьяа мөрнөөс баруун газрыг түүнд соёрхон өгснөөс “Эл хаант улс” бүрэлдэн тогтжээ. Монголын Барлус овгийн Төмөр хааны 1388 оны эзлэлтээр мөхсөн энэ улс нь Монголын түүхнээ дөрвөн хүчирхэг хаант улсын нэг болж тэмдэглэгдсэн билээ. 

	Хубилайгаас дутахгүй эрдэмтэй Чингис хааны хойчис болох Хүлэгү багаасаа эрдэм мэдлэгт хичээнгүй шинжлэх ухааныг дэмжин тэтгэдэг эрдэмтдийг хүндэтгэн хэрэглэж чаддаг авьяас билигтэй хаан байсныг Рашид-ад-Дин “Тэр эрдэм мэдлэгт туйлын дуртай эрдэмтдийн шинжлэх ухааны маргааныг хөхүүлэн сайшаадаг тэдэнд тодорхой хэмжээний цалин ба тэтгэмж өгч орд өргөөгөө эрдэмтэд мэргэдийн оролцоотойгоор чимэглэдэг байв”389 гэж бичсэнийг батлах олон үйл явдал Эл хаант улсад болж байв. 

	Эл хаант улсын жилүүдэд Хүлэгү, Газан мэтийн эрдэмтэн хаад байснаас гадна Монголчуудын эртнээс сонирхон дэмжиж байсан одон орон зурхай судлал нь Арабын соёлд тулгуурлан Араб, Монгол, Хятад олон үндэстний эрдэмтэн мэргэдийн судалгаагаар “Эл хааны одон орны оддын хүснэгт” мэтийн шинжлэх ухааны бүрэн үндэслэлтэй агуу их бүтээлийг тооцон гаргаж дэлхийн шинжлэх ухааны түүхэнд өөрийн хувь нэмрээ оруулсан юм. Түүн дотроос “Хүлэгү Иранд очиж Эл хаант улсыг үндэслэн байгуулаад есөн жил (1256 — 1265 он) хаан суухдаа”390 одон орон зурхайн ухааныг шинжлэх ухааны өндөр түвшинд гаргаж чадсан ажээ. 

	“Хүлэгү хаан хэдийгээр Багдадыг сүйтгэсний төлөө бурхны гэсгээлээр Лалынханд буруу үзэгдсэн ч Персийн эрдэмтдийг өчүүхэн ч хавчаагүй юм. Үүний нэг шилдэг жишээ бол Персийн их түүхч Жувейни мөн. Монгол болон Арабын түүхийн нэрт эрдэмтэн Жувейны эцэг Нишапур орны гэр бүлээс гаралтай Бехад-ад-Дин нь Монголын албанд орж Хорассанд санхүүгийн түшмэлээр томилогдож байв. Жувейни ч гэсэн өөрөө засаг захиргааны алба хашиж явжээ. Жувейни Монгол нутагт хоёр ч (1249 — 1251, 1251 — 1253) удаа ирсэн болохоор Төв Азийг сайн мэдэх болсон тул 1260 онд “Дэлхийг байлдан дагуулагчдын түүх” буюу өөрөөр хэлбэл Чингис хаан ба түүнийг залгамжлагчдын 1258 он хүртэлх түүхийн асар үнэ цэнтэй бүтээлээ туурвижээ. Хүлэгү хаан энэ Перс хүнийг 1262 — 1263 онд Багдадын захирагчаар томилон ажиллуулж байв”391

	Өөрийнхөө амьдарч байсан үеийн монголчуудын түүхийг гайхамшигтайгаар бичиж үлдээсэн “Дэлхийг байлдан дагуулагчдын түүх” номыг зохиогч түүхч Жувейни 1256 онд Исмайлчуудын цуглуулсан Аламаутын баялаг номын санг шатаах гэхэд тэрээр Хүлэгүг хориглож байсан удаатай. “Аламутыг байлдан дагуулах үест тэдний ордны сан хөмрөг ба номын санд хадгалагдаж байсан юмсыг хянан байцааж дотроос нь номын санд хэрэгтэй зүйлсийг сонгох (Хүлэгү хааны) зарлигийг хүлээж аваад”392 тэрээр “Аламутыг эзлэн авсны дараа түүний номын санг шалган үзэж Курон болон зурхайн судруудын хувийг хадгалан үлдээж авсан”393 эрдэмтэн юм. Энэ мэт гавьяат эрдэмтний нэг бол Монголын их эзэн хаан Мөнх хааны сонирхлыг онц ихээр татаж, дүү Хүлэгүдээ түүнийг олонгуутаа Монгол руу яаралтай явуулахыг хүсэж байсан хүн бол дундад Азид нэр алдаршсан одон оронч Насир-ад-Дин-Туси юм. 

	“Мөнх хаан дүүтэйгээ (Хүлэгү) салах ёслол үйлдэж байхдаа буруу номтнуудын цайзуудыг байлдан дагуулангаа Насир-ад-Дин Тусыг инагш ирүүлээрэй”394 гэж хичээнгүйлэн захиж байсан Насир-ад-Дин-Туси нь “Калифын II хүүд Перс хэлээр “Насарын ёсны журмын сургаал” зохиолыг найруулж өгсөн байна. Калифын Ифан гэгч Хожистаны эзэнд Насир-ад-Дин-Туси харин аймшиггүйгээр Калифтай захиа нэвтрэлцэж буй тул түүнийг хянан байцаах хэрэгтэй гэсэн үгийг бичиж илгээсэнд Хожистаны эзэн түүнийг Аламут хотод аваачиж Ал-ад-Дин — Мухаммедад өгсөн ажээ. Ийм учир байдлаас тэрээр шоронд орсон бөгөөд Майнадус цайзыг Хүлэгү ванд бууж өгөх тэр цагт яг тэнд байсан юм” хэмээн түүхэнд тод өгүүлжээ. Түүхч Доссон “Монголын түүх”-дээ “Нийтийн он тооллын 1256 оны 11-р сард Хүлэгү Персийг дайлж Майнүндис хотыг бүслэн авсанд эзэн байсан Рук-ад-Дин нь “Олон сайд хийгээд Түши хотын алдарт одон оронч Насир-ад-Дин-Туси ба Ахмедины алдарт эмч Мубаракын хөвгүүдтэй хамт буун өгөхөөр иржээ”395 гэсэн бол Английн түүхч Ж. Саундерс “Хүлэгү Хамаданы зүг 1257 оны 3-р сард хөдөлжээ. Тэнд нэрт зурхайч Насир-ад-Дин-Тусыг өөрийн албандаа авчээ”396 гэж дурдсан байна. Энэ мэтээс үзвэл Хүлэгү хаан алдарт зурхайчтай 1256 оны сүүлч 1257 оны эхэн орчимд уулзсан бололтой. 

	Юутай ч гэсэн Хүлэгү хаан Багдад хотыг эзэлсний дараа улсын ванд баригдан шоронд хоригдож байсан одон орон, зурхай судлаач Насир-ад-Дин-Тусыг гяндангаас суллан аваад Мөнх хааны зарлиг ёсоор Персийн одон орончийг Монгол зүг явуулах гэхэд Мөнх хаан ордондоо байхгүй харин Хятад орны өмнөд хэсгийг байлдаж байсан тул өөрийн биедээ дагуулан явах болсон байна. Энэ тухай адил бус хэдэн санал байна. Мөнх хааны захисан ёсоор Хүлэгү хаан Насир-ад-Дин-Тусыг Хар Хорум явуулахаа хойшлуулсан нь өөрөө одон орон судлалын төв байгуулахыг зорьж байсан гэсэн бол зарим нь Хүлэгүд Мөнх хаан Хорезмыг төвшитгөсний дараа Монголын хаант улсад явуулж өг гэж захисан тул тухайн үед Хорезмыг төвшитгөж чадаагүй байжээ. Хорезмыг эзэлсний дараахан нь “Мөнх хаан нийслэлээсээ алслагдсан Манзи улсын эзэмшлийг байлдан дагуулахаар одсон байсан учир Хүлэгү хаан Насир-ад-Дин-Тусыг эндээ байгууламж барь гэж тушаасан байна”397 Сүүлд нь “Хүлэгү хаан Насир-ад-Дин-Тусыг явуулах гэтэл Мөнх хаан нас барсан гэх мэтийн тэмдэглэлүүдээс үзэхэд Дундад Азийн алдарт одон оронч Насир-ад-Дин-Туси Монголын эзэнт улсад хүрэлцэн ирж амжаагүй нь тодорхой байна. 

	Алдарт одон орон, зурхай судлаач Персийн утга урлагийг үндэслэсэн Насир-ад-Дин-Туси (1201 — 1287)-ийн “Найруулсан гүн ухаан, логикийн ухаан, физик, чанадын ухаан зэрэг зохиол (Птоломей) хэмээх одон орны цуврал бичгийн зүүлт зэрэг нь бүх хүмүүсийн сонирхлыг татдаг шилдэг бүтээл юм” ялангуяа “Монгол хаанд өргөн дэвшүүлсэн “Ил хааны оддын хүснэгт” бол тун алдартай бүтээл болох”398 тул түүний намтар уран бүтээл, Мерагуд байгуулсан одон орон судлалын оргил болон “Эл хаант улсын одон орны хүснэгт”-ийн тухай судалгаа нь Эл хаант улсын одон орон зурхай судлалын ухааны түүхэн хөгжилтийг бүрэн харуулах юм. 

	Насир-ад-Дин-Туси нь хий хоосон зөгнөл хэлдэггүй одон орон зурхайн ухаанд үндэслэн үнэн үг хэлдэг, шинжлэх ухаанд үнэнч жинхэнэ одон оронч гэдгийг Хүлэгү хаан мэдэж түүнийг хэрэглэхээр болсон бол нөгөө талаар Насир-ад-Дин-Туси ч Хүлэгү хааны өргөн мэдлэгтэй шинжлэх ухааныг тэтгэн дэмжихийн ялдамд хамгийн гол нь үнэнч шударга хаан болохыг нь мэдээд маш бахархан биширч түүнд үйлчлэхийг дуртайяа хүссэн байна. 

	Ийнхүү од эрхсийн шүтлэгтэй Хүлэгү хаан Дундад Азид нэр алдаршсан одон орон зурхай судлаач Насир-ад-Дин-Туси хоёрын шинжлэх ухааныг дээдлэн үзэх чанар, хамтын ажиллагааны дүнд Монголын түүхэнд Азербайжаны Мерагуд одон орон судлалын алдартай төв цогцлон бүтсэн түүхтэй юм. Насир-ад-Дин-Тусийн “Одон гарагийн улиран хувирах, шилжин хөдлөх явдлыг танин мэдэх ач холбогдол”-ын тухай ном нь “Азийн од тохиосон сайн цагийг тааруулан буян заяатай хаан ширээ, сүр хүчний олбог дээр заларсан”399 хатуу чанга Хүлэгүгийн санаанд бүрэн нийцэж оддын хүснэгтийг зохиоход олон жилийн нарийн тооцоололгүй бол зөв оновчтой болж чадахгүй болохыг ойлгож мэдсэн тул түүний хүсэлтийг зөвшөөрч “Насир-ад-Дин-Тусыг дэргэдээ авч түүнд зориулан зохих багажаар хангагдсан одон орны төвийг байгуулахад зориулан албанаас хорин мянган гулууз мөнгө гаргаж өгөн”400 их мөнгө зарж эхэлсэн тул энэ үед “Хүлэгү хааны зарлигаар Насир-ад-Дин-Туси оддыг ажиглаж судлах барилгыг тохиромжтой газар нь бариулахаар болов. Тэрээр Мерагу хотыг сонгон авч сүрлэг сайхан байгууламжийг бариулж”401 эхэлжээ. 

	Одон орон судлалын барилга байгууламжийг барих үйл ажиллагаанд Хүлэгү хаан ихээхэн санаа тавьж байсны илрэл нь “Намар нь Монголчууд Заринаруд голд өвөлжих бодолтой байсан ч Мерагу тийш одод судлалын байгууламжийг дуусгахын төлөө чармайж”402 нүүдэллэжээ. Насир-ад-Дин-Туси нь эрдэм боловсрол шинжлэх ухааныг хүндлэн дээдэлж хөхүүлэн дэмждэг Хүлэгү хаанд одон орон зурхайн мэдлэгээрээ тоогдон түүний санхүүгийн туслалцаа болоод тухайн үеийн Арабын алдартай дөрвөн эрдэмтэн “Арзийн Муайлд-ад-Дин, Мерагугийн Фахр-ад-Дин, Ахлатын Фахр-ад-Дин, Казвинийн Наджи-ад-Дин-Дабирани нарын тусламжтайгаар Эл хааны байгууламжийг бариулж”403 “Эл хаант улсын Малгайн одон орны оргилыг Хүлэгү ханы хаан сууснаас хойш долоон жилийн дараа сая барьж дуусгасан гэдэг. Малгайн одон орны оргилыг байгуулахдаа “Тагтны дээврээр нь гэрэл орох том тоонотой үүгээр голч шугам ба цагийг хэмжиж болно. Дунд нь дэлхийн бөмбөрцгийн загвар тавьж түүнийг долоон бүслүүрт хуваан дэлхийн цаг уурыг илтгэнэ”404 гэж бичжээ. Энэхүү одон орны оргилын ерөнхий төлөв нь монгол гэр шиг бөмбөгөр дээвэр ба тооноор нар тусаж нарны байрлалаар цагийг хэмжих арга барилыг авсан нь тодорхой байна. Мерагугийн “Одон орны оргилд бөөрөнцөг тэнгэрийн загвар, тэнгэрийн бөмбөрцгийн загвар, уртраг өргөргийн хэмжүүр, хоёр туйлын хэмжүүр, шар, улаан замын хэмжүүр, цаг мөчийн хэмжүүр зэрэг од эрхсийн хэмжүүр ба ажиглалтын тоног төхөөрөмж үйлдэж одон орны судалгаа явуулсан байна”405. Эдгээр багаж төхөөрөмжүүд нь Арабын одон орончдын уламжлалт бүтээлүүд болох ажээ. 

	Үүний зэрэгцээ Насир-ад-Дин-Туси Хүлэгү хааны дэмжлэгтэйгээр 1259 онд одон орон судлалын долоон зүйлийн багаж хэмжүүр үйлджээ. Үүнд Бөөрөнцөг тэнгэрийн загвар. Өргөрөг уртрагийн хэмжүүр. Тэнгэрийн бөмбөрцгийн загвар. Дэлхийн бөмбөрцгийн загвар. Тэнгэр шинжих багаж зэрэг багаж хэмжүүрийг хийж бүтээсэн бөгөөд бас жишүү өргөргийн хэмжүүр, хэвтээ өргөргийн хэмжүүрийг хийжээ. Ийнхүү од судлалын ажил албанд хэрэглэх олон зүйлийн багаж хэмжүүрийг бэлтгэн хийсэн мөн од гарагийг судлах багаж, тэнгэрийн одны байршил хоорондын зайн хөдөлгөөн зэрэгт хэрэглэх зүйл бүрийн хэмжүүрийг шинээр хийж “Тус төвийг тэр үед байсан хамгийн дээд зэргийн багажаар төхөөрөмжилсөн”406 тул Насир-ад-Дин түүндээ тулгуурлан хийсэн судалгааны ажлынхаа явцад “Эл хант улсын одон орны хүснэгт” гэсэн алдартай бүтээлээ туурвисан байна. “Абага хааны үед Насир-ад-Дин-Туси төрийн чухал албанд байсан бөгөөд түүний сурагч зуу шахам эрхэм хүндэт эрдэмтэн ордонд орж хэсэг шан хүртэж” байсан байна. “Нийтийн он тооллын 1289 онд Аргун хаан Малгайд бууж одон орны оргилыг байцаан үзэв”407 гэсэн түүхэн тэмдэглэлээс үзэхэд тус одон орон судлалын оргилын цаашдын хөгжилд дараа дараагийн Монгол хаад онцлон анхаарч тал бүрээр дэмжлэг үзүүлж, одон орон зурхай судлаачдыг нь хүртэл сайшаан шагнаж урам зориг өгч байсан нь одон орон судлалын хөгжилд томоохон нөлөөлөл болжээ. Тиймээс энэ үед Арабын одон орон судлал энэ үед дэлхий дахинаа мандан бадарч байсан билээ. 

	Энэхүү одон орон судлалын оргилд олон газрын одон орон зурхайч, эрдэмтэн судлаачдыг урин авч ирж ажиллуулж байсны үр дүнд олон орны одон зурхайн ухааны ололтыг хүлээн авах нөхцөлийг бүрдүүлж өгсөн. Үүний нэгэн баримт бол “Эл хаант улсын харьяа дахь тооны ухаантан нарыг урин авч ирж Насир-ад-Дин-Тусийн доор ажиллуулж”408 байсны зэрэгцээ Хүлэгү хаан эзэлж авсан газар болгоныхоо зурхайн судар номыг цуглуулж байснаас “Хүлэгү хааны Үед Мерагу хотын одон орон судлалын оргилын төв номын сан нь 4000000 номтой байсан гэдэг”409 төдийгүй эрдэмтэн зурхайч нарыг Мерагу хотод урин цуглуулж одон орны оргилдоо байгуулсан “Хавар намрын хугасыг хэмжих тэнхим, “өвөл зуны туйлыг хэмжих тэнхим” гэх хоёр тэнхимдээ хуваан өгч Насир-ад-Дин-Тусийн хамтаар зурхайн судалгаа хийлгэж байсны тодорхой нэг баримт бол алс холын Испаниас ирсэн “Испанийн алдарт одон орон судлаач Яхья — ибн — Мухаммед Абул — Шукр — ал Магриби ал — Андалуси ажиллаж байжээ”410 Испанийн алдарт одон оронч Магриби ал — Андалуси энэ одон оргилд ажиллаж байхдаа “Оддын хүснэгт ба бусад зохиолыг хэвлэн тарааж байсан юм. Түүний “Хятад ба Уйгарын зурхайн тухай өгүүлэх” хэмээх ном энд хэвлэгдсэн”411 болохыг шинжлэх ухааны түүх судлаач Жосев Нейдхем дурджээ. Монголчуудын одон орон зурхай судлалын түүхээс үзэхэд “Эл хаант улсын одон орны оргилд монголоос олон хүн томилж эрдэм шинжилгээний ажил хийлгэж байсан юм. Түүний дотор Мөнх хааны үед Монголд үйлчилж эхэлсэн Сирийн эрдэмтэн Есүс (1227 — 1308 он) гэгч байсан бөгөөд тэрээр хэд хэдэн удаа хүрч Насир-ад-Дин-Туситэй хамт ажиллаж байв. Мөн Эл хаант улсад Монголын нэрт түүхч, одон орон судлаач Түмэнч өөрийн шавь одон орон зурхай судлаачидтай хэдэнтээ ирж байсан нь хоёр орны одон орон зурхай судлалын шинжлэх ухааны шинэ ололттой зүйл харилцан нэвтрэлцэхэд их нөлөө үзүүлсэн нь тодорхой. Энэ тухай “Малгай дахь одон орны оргилын гол удирдагч Насир-ад-Дин бол Монголын он тоолол ба Хятадын он тооллыг олж мэднэ. Тэрхүү дорнодын цаг улирлыг хэрхэн бодохыг Түмэнчээс сурсан ажээ”412 Тэр тухай “Перс хэлний он дараалсан түүх” номоос эшлэн авбал “Хүлэгү хааны үед тэдний эрдэмтэд ба одон орончид нь түүнийг даган энэ газар ирэх болсон юм. Хүлэгү хааны зарлигаар “Эл хааны одон орны хүснэгт”-ийг найруулах үед Юань улсын түлхэн бодох аргыг Түмэнчээс сурсан болохыг дурдсан төдийгүй уг хүснэгтэд Монголын одон зурхайн ухаанаас оруулсан байна. 

	Энэ мэтчилэн Эл ханы одон орон судлалын оргил болон Юань улсын одон орон судлалын хүрээлэн хоёр нь нягт харьцаатай ажиллаж одон орон судалгааны талаар харилцан мэдээлэл солилцож байсан учраас Насир-ад-Дин-Туси Юань улсын одон орон судлалын шинэ мэдээ мэдлэгийг тэр дор нь хүлээн авдаг байсан тул тэрээр дорно дахины болон Монголын одон орон зурхайн ухааны ихээхэн мэдлэгтэй эрдэмтэн хүн байсан. Тэрээр бас Мөнх хааны үед Монгол хэлэнд орчуулагдан ашиглагдаж байсан Грекийн одон орон судлаач Птоломейн “Их ерөнхийлсөн онол” хэмээх гайхамшигтай бүтээлийг Араб хэлээр орчуулжээ. Хүлэгү хааны итгэлийг олсон одон орны их эрдэмтэн Насир-ад-Дин-Туси 1256 оны 8-р сард Хүлэгү хаан Малгайд хүрч ирэхэд “Хэрэг явдлын хувиралтын сайн мууг зөгнөн мэдэхэд заавал оновчтой одон орны оддын хүснэгтийг зохион найруулж нарны чиглэлээр нар сар, таван гарагийн зүг чигийг тогтоох хэрэгтэй. Эдгээр гараг бол шилжиж явахдаа хоорондоо нэгэн оны зөрөө байдаг. Үүнийг эртний үед зохиосон хүснэгтээр гаргахад алдаа мадаг гарч болно. Шинэ нэгэн хүснэгтийг зохиоход адагтаа 30 жилийн хэмжилтийг өнгөрүүлэх хэрэгтэй. Учир нь шороон гарагийн эргэлт бол энэ хугацаанд сая төгсдөг”413 гэжээ. “Хүлэгү хаан түүний өгүүлснээр даанч урт хугацаа орохыг мэдэж түүнээс энэ хугацааг богиносгож 12 жил болгож болох уу гэж асуухад Насир-ад-Дин-Туси “Тэнгэрээс энэхүү жил оныг зээлүүлж өгдөг бол энэ хугацаанд хэмжиж барах ч магадгүй” хэмээн хариулахад оддын хүснэгтийг зохиоход олон жилийн хэмжилт, нарийн тооцоололгүй бол зөв оновчтой болж чадахгүй гэдгийг ойлгож мэдсэн Хүлэгү хаан энэ саналыг нь халуун дотноор хүлээн авч тал бүрээс нь тэтгэн дэмжих болсноор оддын хүснэгт зохиох төр засгийн дэмжлэг болоод санхүүгийн боломж бүрдсэн. 

	Хүлэгү хааны дэмжлэг туслалцаатайгаар хөгжсөн Эл хаант улсын анхны одон орны оргилын одон орны судлалын ажил нь эртний Грекийн шинжлэх ухааны ололтод тулгуурлан Монгол, Хятад болон газар бүрийн эрдэмтэд хамтран одон орны оргил дахь хамгийн сайн тоног төхөөрөмжийг ашиглан хийсэн ажиглалт судалгаа дээр үндэслэн Арабын одон орны эрдэмтдийн бодит туршилтаар урьд гараагүй “Эл хааны оддын хүснэгт” хэмээх алдарт бүтээлийг маш нарийн хэмжилттэй хийж чадсан юм. Ийнхүү “Эл хаант улсын анхны эзэн хаан Хүлэгүгийн үед эхэлсэн одон орны оргилын арваад жилийн бодит хэмжилтийн үр дүнд 1272 онд буюу Хүлэгүгийн хөвгүүн Абага хааны үед сая “Эл хааны оддын хүснэгт”-ийг зохиож дуусгасан байна. Хүлэгү хааны үед цэрэг дайнд мордохдоо одон оронч, зурхайчид төлгө бэлгэ үзэж ёр билгийн тухай зөгнөдөг байжээ. Тэрээр одон орон, зурхайд бүрэн дүүрэн итгэдэг боловч худал хэлж дураар өгүүлэх зурхайч, төлгөчнийг хатуу гэсгээн цээрлүүлж харин мэдлэг чадвартай одон орончдыг дэмжиж байсан явдал нь одон орон зурхай ухаан үнэн бодитой хөгжихөд багагүй нөлөөлсөн байна. “Хүлэгү ханы зарлигаар өөрийг нь дагаж цэрэг мордох, хүрээ буухын ёр чивлийн тухай төлгө билгийг нь үзэж байхаар зурхайч Хусам-ад-Дин гэгчийг цэрэгт дагуулж явсан байна. Түүнийг дуудаж Багдад хотод цэрэглэх учрыг асуусанд мэргэлэгч нь итгэмжлэгдэж байсандаа бардаж хэлсэн нь: “Одон орныг байцаан үзсэнд Багдадыг байлдан эзлэхэд зохисгүй. Урьдын цагт Багдадруу цэрэглэсэн нь цөм сууринаа алдсан бөгөөд амиа ч алдсан нь бий билээ. Ван та миний үгийг итгэхгүйгээр заавал цэрэг мордъё гэвэл зургаан зүйлийн гамшиг тулгаран ирэхийг үзэх болно. 

	1-рт цэргийн агт цөм үхэж, цэргийн дотор хижиг дэлгэрэх. 

	2-рт наран мандахаа болино. 

	3-рт хур бороо орохгүй болно. 

	4-рт салхины аюул болж газар хөдлөн бүх дэлхийг зовооно. 

	5-рт он жилдээ өлсгөлөн гаслан болно. 

	6-рт мөн онд их хаан нас нөхцөх болно”414 гэжээ. 

	“Хүлэгү ван түүгээр үүнийг нь тэмдэглүүлж тавиад хэрэв тогтсон хугацаандаа зөгнөн хэлсэн үг нь ёсоор болохгүй бол түүнийг алахаар бодож байлаа. Хожим нь 1262 оны 11 сарын 23-нд Хусам-ад-Диныг үнэхээр алсан юм. Хүлэгү хааны Монгол лам багш болон жанжин нар нь цөм цэрэг мордъё гэхэд Хүлэгү ван дараа нь Насир-ад-Дин-Тусигаас лавлан асуув. Энэ мэргэлэгч нь Хусам-ад-Дины зөгнөн хэлснийг цөм худал байна гэсэнд Хүлэгү ван тийм бол ирээдүйн байдал юу болох буй гэж асуусанд Хүлэгү ван та хожим-доо Халифыг эрхэндээ оруулна”415 гэж зурхайлан хэлж байсан бол Хүлэгү вангийн эсрэгт талд ч бас зурхайчид ажиллаж байсан байна. Тэдний нэг нь “Желаль нэртэй нэгэн зурхайч Борогыг дагаж явдаг байлаа. Тэр түүнээс ямар цагийг сонгож авбал дээр болохыг хэлж өг гэж гуйлаа. Зурхайч хэрэв сар хиртэй байвал чамд дээр гэв. Хүчтэй дайсан ойртож ирчхээд байгаа ийм цагт азын тэнгэрийн тохиол ямар хамаатай юм гэв”416 “Талийгаач Насир-ад-Дин-Тусийн хөвүүн Асиль-ад-Дин нар оддын тохиолоор аян дайн хийх нь цээртэй тул сайн юм болохгүй гэж айлтгасанд Ахмед ихэд уурлаж тэднийг харааж үгэнд нь орсонгүй”417 Гэтэл аугаа их зурхайч Насир-ад-Дин-Тусийн хөвгүүдийн тооцсон өдөр нь 1284 оны 6-р сарын 1-ний өдөр байсан бөгөөд Ахмед тун удалгүй ялагдал хүлээж “1284 оны 8-р сарын 10-ны пүрэв гарагт шилжих шөнө цаазаар авч амийг нь хороосон”418 зэргээс үзэхэд Ираны зурхайчид өдөр сарын одны тохиолоор тухайн үйлд үзүүлэх ёр бэлгийг маш сайн тооцон гаргаж чаддаг байсан ажээ. “Хүлэгү хаан халуун усанд орсны дараа гэнэт бие нь хүнд оргиод байх шиг мэдрэгдэж байхад нь орондоо орж хэвтсэн байна. Рабы — ал — ахыр (I/27) сарын 7-ны бямба гарагийн шөнө тэр Хятад эмч нараас туулгах эм авч уусан байна. 

	Түүний үйлчилгээний улмаас ухаан алдаад энэ нь саа өвчин (цус харвалт) болж төгссөн байна. Энэ өвчнийг зайлуулах чадал байсангүй. Заяа төөрөг нь тийм байсан болохоор ямар ч арга хэмжээ аваад тус болсонгүй, ямар ч эм хувь заяаг нь илаарьшуулан зассангүй. Тэр үеэс нь гадас шиг маягийн сүүлт од бий болоод алга болсон. 663 оны (1265. 02. 08) Рабин — ал — ахыра сарын 19-ний өдрийн ням гарагт золгүй гунигтай явдал тохиолдлоо. Насир-ад-Дин-Туси түүний үхлийн шалтгааны тухай өгүүлсэн нь: Хүлэгү Мерагу дахь өвөлжөө рүүгээ явмагц л төөрөг ёсоор нь түүний амьдралын сүүлчийн мөч цохиллоо”419 гэж түүний хувь заяа төөрөг үхлийн шалтгааныг нь сүүлт одтой холбон тайлбарласан байна.

	



	


4. 1. 2. ЭЛ ХААНТ УЛСЫН ДОЛООДУГААР ЭЗЭН ХААН ГАЗАН 
(1295 — 1307 он)

	Аргун хааны хөвгүүн Газан нь Исламын оны тооллоор 694 он буюу 1295 онд хаан сууринд суухдаа Эл хааны шинэ он тооллыг тогтоон “Султаан” хэмээх цол авч өөрийгөө “Мухаммед” гэж Исламын он тоололтой хамтатган хэрэглэсэн нь Арабын он тооллын түүхэнд Монголчуудын оруулсан анхны оны цол байжээ. “Эл хааны шинэ он тооллыг Исламын он тоололтой хамтатган хэрэглэх”420 болсон явдал нь Газан ханы нэг онцгой гавьяа юм. 

	“Газан хаан хэдийгээр Лалын шашинд орсон ч жинхэнэ Монголоороо үлдэж эрч хүчтэй нэр хүндтэй хатуу чанга захирагч гэдгээ харуулсан билээ”421 Газан хааны нэг томоохон гавьяа бол Арабд очсон Монголчуудаа дахин нэгтгэсэн явдал юм. Энэ тухай түүхэн сурвалжид “Эл хаант улсад очсон Монгол цэрэг тэндээ нутагшсанаас гадна тэд нарыг даган явсан Монгол айл гэр цөм энэ улсын харьяат болсон юм. Тэнд монгол дархан, монгол цэрэг байхаас гадна Арабчуудын албат боол болсон монголчууд ч байсан юм. Газан хааны үед боол болсон Монголчуудыг эргүүлэн хурааж цэрэг болгоход хоёрхон жилийн дотор хоёр түмэн хүн хүрэлцэн ирснээс үзвэл маш олон Монголчууд Арабчуудын дунд ард иргэд болон шингэсэн”422 болохыг тодорхой дурдсан байна. 

	Газан хаан “Өөрөө монгол, араб, перс, хятад, Төвөд, энэтхэг, кашмир, франц болон бусад хэлийг сайн мэддэг”423 төдийгүй “Эрэлхэг зориг дайчнаар зогсохгүй урлаг шинжлэх ухааныг ихэд сонирхож тэтгэн хөгжүүлж ургамал судлал, хувилахуй ухаан, одон зурхай”424-д гүнзгий нэвтэрсэн эрдэмтэн байсан тул “Мэргэн хаан” хэмээн алдаршжээ. Тэрээр бас удам угсаа өвөг дээдсийнхээ нэр алдрыг эр эмгүй мэддэг мөн эрт эдүгээгийн монгол жанжин нарын нэр хийгээд тэд нарын удам хэлхээг хүртэл мэдэх нь Газанг хэтрэх хүн үгүй юм гэж түүний монголын түүхийн өргөн мэдлэгтэй болохыг түүхч Доссон онцлон дурдсан нь бий. Түүнийг төрөхөд нь “Олон тооны зурхайчид төлгө тавиад тэр маш их аз тохиох одон дор төрсөн болохыг мэдсэн”425 тул “Таван настай болоход нь түүнд Монгол Уйгаржин бичиг шинжлэх ухааны сайн багш нарын гараар хүмүүжүүлэхээр Абага хан түүнийг Хятад багш Ярукт даалгасан байна”426 “Энэ хүүгийн магнайд нь сүр хүчин буян заяатай байхын шинж харагдаад байдаг юм”427 гэж Аргун хааны хэлсэнчлэн Газан хан багаасаа эрдэм номд дур сонирхолтой болоод бүхий л шинжлэх ухааныг шамдан суралцсан төдийгүй Газан ханы хүүхэд ахуй цагаас нь дэргэдээс нь холдолгүй алба хашиж байсан дотнынхон нь ярихдаа түүний амнаас унасан, бодоод хэлсэн, саналаа илэрхийлсэн нь яг л ёсоороо болдог бөгөөд бас шоглоод хэлсэн ч, тоглоод хэлсэн ч тэр бүгд үнэн болдог. Тухайлбал “Энэ жил ийм явдал тохиолдоно, тийм газраас тийм байдал төрхтэй элч хүрч ирнэ, иймэрхүү хувцастай царайтай хоригдол хүргэж ирнэ гэх эсвэл аятайхан юм уу, аягүй мэдээ ирнэ”428 гэж хэлэх бүрд нь таардаг байсан мөн “Хүмүүсийн царай малын байдлын онцлогоор нь түүнийг яах гэж байгааг тааж мэдэхийн хувьд гэвэл түүндээ янз бүрийн утга бүхий баталгаа гаргах, номд бичсэн зүйлийг ч тэр тодорхой мэднэ”429 гэж түүний дэргэд олон жил төрийн сайдаар ажиллаж байсан Рашид-ад-Дин “Судрын чуулган”-даа тодорхой бичин үлдээжээ. Мөн энэ үеийн хэрэг явдлын түүхэн баримтыг тодорхой тэмдэглэн бичсэн Доссон “Монголын түүх” зохиолдоо: Газан хаан “Бэлгэдэх зөгнөх эрдмийг ч мэддэг юм. Тэр ямагт мэргэ төлгөөрөө ирээдүйн явдлыг мэдүүлдэг байжээ. Тэр үргэлж ямар улсаас ямар зүстэй, ямар элч ирэх гэж хэлдэг. Тэр нь хожимдоо үнэн тийм болдог байжээ.”430 гэх мэтээр бичин үлдээв. 

	Газан хан өөрийн төрийн сайд Ираны гарамгай түүхч Рашид-ад-Динд Монголын түүхийг найруулан бичихийг үүрэг болгожээ. Эл хаант улсын түүхэн хэрэг явдлыг тодорхой тэмдэглэн үлдээсэн “Судрын чуулган”-ыг бичсэн түүхч Рашид-ад-Дин 1247 онд Ираны Хамадан хотод эрдэмтний гэр бүлд төржээ. Тэр олон талын боловсролтой эрдэмтэн байсан гэхдээ анагаах ухаанаар голлон ажилладаг байжээ. Рашид-ад-Дин 1298 оноос 1317 он хүртэл төрийн сайд хийж улсын захиргаа санхүүг гартаа атгаж байхдаа Эл хаант улсад одон орон зурхай, анагаах ухаан, түүхийн шинжлэх ухааныг хөгжүүлэхэд ихээхэн тэтгэн дэмждэг байсан тул энэ үед одон зурхайн ухаан багагүй амжилтад хүрч байв. Рашид-ад-Дин төрийн сайдын өндөр албан тушаалд 19 жил сууж байгаад бүлэг дайсандаа гүтгэгдэн огцорч улмаар 1318 онд цаазаар авхуулсан байна. Гэвч 1327 онд цагаатгагдсан ажээ. 

	Газан хааны санаачилгаар түүхч Рашид-ад-Дин Монголын түүхийн маш нарийн чухал мэдээ баримтыг агуулсан түүхийн гайхамшигт бүтээл болох “Судрын чуулган”-ыг бичихэд нь Газан хаан Рашид-ад-Динд “Иран ба Туран дахь цэргийн захирагч их ноён Болд чинсангаас лавлатугай”431 гэж айлдсан байна. Тиймээс “1286 онд Хятадаас Иранд очсон... Түрэг аймгуудын гарвалийн тухай ялангуяа Монголчуудын түүхийн талаар хосгүй өргөн мэдлэгтэй”432 түүхч, улс төрч Болд Чинсан ихээхэн тусалснаас гадна Газаны зарлигаар Монголын Юань улсын одон орон зурхай судлаач эрдэмтэн Ихсүн, Ли Дай Уй нар хамтран оролцож байсныг дурдвал зохино. Тэр хоёр хүн анагаах ухаан, одон орон, түүхийг гүн мэдсэн хүмүүс байжээ. Тэд Юань улсын ном зохиол олныг авч ирсний зэрэгцээ Рашид-ад-Динд Юань улсад хэрэглэдэг жилийн эш эрхтэн, 12 жил тооллын аргыг ярьж зааж өгч байсан юм. 

	Рашид-ад-Дин нь одон орон зурхай болон од гарагуудын мөн чанарын талаар өндөр хэмжээний мэдлэг боловсролтой байсныг “Судрын чуулган” зохиолд өөрийнх нь бичсэн дуртгалаас харж болох юм. Тэрээр “Энэ жаргалтай эзэн нь оддоо олж төржээ. Учир нь Вэсэв оддын тогтолцооны дотор байдаг санчир гараг нь түүний хаант улсын орд харшийн баганууд болон тулж байдаг бялдууч бус бархасбадь гараг нь” гэж бичсэнээс үзэхэд алдартай зурхайч байсан нь тодорхой тул түүний зөвлөгөө зөвлөмжийг өдөр бүр сонсдог байсан Газан хааны ордныхон ч зурхайн ухааныг ихэд анхаарах болсон нь түүхийн баримтад олонтоо дурдагджээ. 

	Рашид-ад-Дин цааш нь “Газан хан бүх шинжлэх ухааныг сонирхож байсан болохоор тэр таахын шинжлэх ухааныг тухайлбал элсээр мэргэлэх, дал тавих, морины шүдээр мэргэлэх гэх мэтийн мэргэ төлгийг судалж байжээ. Янз бүрийн шинж тэмдгээр нь сайн мууг нь ялгадаг бөгөөд түүнчлэн янз бүрийн улс түмний болон хязгаар нутгуудад ч хэрэглэдэг урьдаас мэдэх мэргэ төлгийг сурч энэ талаар шүүн хэлдэг болжээ. зурхайчдын мэддэг хөдөлдөг болон хөдөлдөггүй оддын ихэнхийг таньдаг болон тэдгээрийн гарах орох цаг болон тус бүрийн шинжийг мэддэг учир сонсогчид нь мэл гайхдаг”433 төдийгүй “Хурал дугуйланд янз бүрийн зэрэглэлийн хүмүүс төдийгүй эрдэмтэн мэргэдээс оролцогсод хүртэл түүний тавьсан асуултад ихэд цочирдог байжээ”434 Газан хаан одон орон зурхайд алдартай байсан явдал бол тухайн үеийн Арабын одон орон судлал өндөр хөгжилтэй байсантай холбоотой. 

	Анагаах ухаан болон одон зурхайн ухааны асар өндөр мэдлэгтэй Газан хаан өөрийнхөө хүсэл сонирхлын дагуу “Оддын байдлаар урьдчилан мэдэх тэнгэрийн од эрхсийн тухай шинжлэх ухааныг сонирхон Мерагугийн одон орон судлалын байгууламж руу очиж түүний багаж хэрэгслийг нухацтай тайлбарлуулахыг хүсдэг байсан”435 бол сүүлдээ Мерагу хотыг зорьж түүний одон орны байгууламжийг ихэд шимтэн сонирхож “Тэр байнга дахин дахин Мерагу дахь одон орныг шинжлэх газарт очин хүмүүсээр тоног машины хэрэглэх аргуудыг тайлбарлуулан”436 “Зориулалтын тухай шалгаасаар байсныхаа үрээр тэр бүгдийг нь эзэмшээд одоо тэр ажиллагааны нь ерөнхий аргыг мэддэг болоод орчин үед одон орон судлалын байгууламжийн тохижуулалт ажиллагааны журамд хамаарах бүх зүйлийг өөрийнхөө бодлоор бариулах тушаал буулгав. Нарны эргэлтийн тухай төсөөллийг нүдэнд үзэгдэм болгохын тулд өөрийнхөө үзэмжээр бөмбөгөр оройтой байгууламж барь гэж тушаасан бөгөөд түүнийгээ зурхайчдад тайлбарлахад бүгд л бид хэдийгээр тийм зүйл хэзээ ч үзээгүй боловч тэр нь ухаанд нийцэх юм гэцгээв. Тэгээд Тебризийн дэргэд оршин байдаг одон орон судлалын байгууламжийн орчимд бөмбөгөр барилга бариулаад дотор нь багаж хэрэгслийг нь байрлуулсан байна”437 

	Энэхүү одон орон судлалын оргилд байрлуулсан “Од гарагийн зүг чиг, мандах шингэх цагийг шинжлэн үзэх”438 одон гарагийг хэмжин тогтоох багаж төхөөрөмжүүд болон “Газан хааны үйлдсэн машин тоногуудыг нь одон орны судлаачид цөм олж үзсэнгүй зүйл гэж гайхаж байсан байна”439 Энэ тухай “Судрын чуулган” зохиолд “Дараагийн өдөр нь Газан хаан одон орныг судлах байгууламжийг сонирхохоор одсон байна. түүний бүх үйл ажиллагаа багаж хэрэгслийг яаралгүй нэгд нэгэнгүй үзээд тэдгээрийн тус бүрийн чанарын тухай шалган асуугаад хэдийгээр нарийн бөгөөд бэрхшээлтэй ч гэсэн ихэнх хэсгийг нь ухаарч мэдээд өндөр Гүмбадагийн ба Шах дах абдаб — ал — Баррын ойролцоо хэд хэдэн үйлчилгээ хийхэд зориулалттай одон орныг судлах байгууламж байгуул гэж айлдсан. хийх үйлчилгээний нь мөн чанарын тухай яруу тод тодорхойлсонд тэнд оролцсон эрдэмтэд сайхан дүгнэлт хийсэнд гайхацгааж байлаа. Учир нь ийм ажлыг аль ч үед хийж байгаагүй тул эрдэмтэд түүнийг байгуулахад нэн хэцүү юм гэхэд Газан хаан тэдэнд түүнийг анхааралтай байгуулж барьж дуусгахыг номлон зааварлаж”440 “Энэтхэг, Кашмир, Хятад, Уйгараас дээдлэн хүндэлж багш нарыг авч ирэн мөргөлийн сүмүүдийг газар сайгүй байгуулж энэ хэрэгт маш их баялгийг үрж зарцуулжээ”441. Армены хувраг Вартаны батлан өгүүлснээс үзвэл “Персийн монголчууд сүм хэлбэртэй эсгий цацартай байдаг бөгөөд ян татаж сүсэгтнийг мөргөл үйлдэхэд урин дууддаг тул мөргөлчид өдөр бүр төлөгч зурхайчдаар мэргэлүүлдэг”442 байсан энэхүү олон түмэнд үйлчилгээ явуулах зориулалттай байгуулсан одон зурхайн төвүүдийн барилга нь монгол гэрийн ерөнхий загварыг авч байгуулсан байна. Тиймээс “Барилгын талаар Малгай дахь одон орны шинжилгээний орд нь зургийн талаар Перс, Монгол хосолсон шинэ хэв маяг болж хөгжсөн”443 байна. Ийнхүү Газан хааны монгол гэрээс санаа авч “Тбилисийн орчим дахь Шемба гэдэг газар өөрөө зураг төлөвлөгөө хийж байгуулсан бөмбөгөр оройтой одон орныг шинжлэх газар”444 нь орчин үеийн цаг уур болон одон орныг судлах төвийн барилга байгууламжийн загвар болсон байна. 

	Түүхчид болон тухайн үеийн ард түмний дунд “Тэнгэрийн оюуныг авч төрсөн хаад хэлэлгээнгүй олон байсан боловч Газан мэт хүн тун ховор билээ”445 гэж хүндлэгдэн бишрэгдсэн энэхүү “Мэргэн хаан” нь монгол төдийгүй дэлхийн одон орны шинжлэх ухааны түүхэнд өөрийн гэсэн ул мөрийг тодоос тод үлдээж чадсан юм. Эл хаант улсын Газан хааны нэг насны тэмцэл нь Арабын ард түмэнд мартагдашгүй цаг үеийн баатар болон дурсагдсан нэгэн эрдэм чадвартай монгол хаан байсан юм. Түүний үед Эл хаант улс хамгийн хүчирхэг болж Европын Англи, Франц, Ромын шашны хаантай элч томилолцож байсан түүхтэй юм. XIII зууны эцэс гэхэд Ойрх дорнодод сууж байсан монголчууд буюу Эл хаад урлаг соёл шинжлэх ухааныг дэмжиж өөрсдийгөө эрдэм номтой хүмүүсээр хүрээлүүлэн од гарагийг судлах оргил, сургууль соёлын газрууд байгуулж, гүн ухаан болон байгалийн шинжлэх ухааныг судлагчдыг урамшуулан тэтгэж байв.

	



	

4. 1. 3. ЭЛ ХААНТ УЛСЫН ОДОН ОРОН ЗУРХАЙ СУДЛАЛЫН ТҮҮХЭН ТОЙМ

	Эл хаант улсын эзэн хаадаар Хүлэгү хаан, Хүлэгү хааны ууган хөвгүүн Абага хаан (1265 — 1282 он), Абага хааны хөвгүүн Аргун (1284 — 1291 он), Аргун хааны хөвгүүн Гайхат (1291 — 1295 он), Газан, Өлзийт (1304 — 1316 он), Абусанд (1316 — 1335 он), Шейх Хасан Кучук (1335 — 1345) нар тодорч байв. 

	Эл хаант улсын VI эзэн хаан Өлзийт төрийн сайд Рашид-ад-Дины “Судрын чуулган” номыг уншиж алдаа бурууг нь шүүмжлэн засан залруулж өгч байсан тухай зохиогч өөрөө олонтоо өгүүлж байсныг тухайн үеийн түүхчид тэмдэглэн үлдээсэн байна. Тухайн үед дэлхийн түүх гэж байгаагүй тул гадаадын хэрэг явдлыг мэдэх эзэн хаан болон түүх судлаачид ч байсангүй ажээ. Тиймээс Өлзийт хаан “Одоо дэлхий дахинд улс гүрний олонх нь миний бие ба Чингис хааны бусад үр хүүхдэд харьяалагдан захирагдаж буй бөгөөд эдүгээ төрд Хятад, Энэтхэг, Кашмир, Төвөд, Уйгар, Араб, Франк зэрэг орны одон орны судлаач, түүхч маш олон ажиллаж буй. Тэд цөм улсынхаа түүх судрыг авч яваа нь дамжиггүй тул надад зарлиг буулган эдгээр улсуудын товч түүхийг бичүүлж найруулах үүрэг өгч”446 бичүүлж авч байсныг Рашид-ад-Дин, Доссон зэрэг түүхчид өөрсдийнхөө түүх шастирт тэмдэглэн үлдээжээ. Одон орон зурхай зэрэг “Хэрэгцээ бүхий эрдэм мэдлэгийг эзэмшихийн тулд өдөр сарыг өнгөрөөж”447 бас одон орон зурхай ухааныг ард олны дунд дэлгэрүүлэн хөгжүүлэхэд их үүрэг гүйцэтгэсэн “Өлзийт хаан Мерагугийн одон орныг судлах байгууламжийг ч сонирхож байв”448 

	Хүлэгү хан болон Эл хант улсын бусад эзэн ноёд нь Монголын бусад хаадын нэгэн адил хаан сэнтийд суух, нүүдэл суудал хийх, ан авд мордох, аян дайнд хөдлөхдөө гараг одны тохиолын ёр бэлгийг шинжүүлж сар өдрийн сайн мууг байнгад сонгуулан байж уг үйлээ үйлддэг байсныг тухайн үеийн түүхийн ном зохиолуудад олонтоо дурдсан байна. Тухайлбал: “Хижрийн 663 оны рамазан сарын гурван буюу үхэр жилийн шүн сарын тавны (1265. VI. 19) баасан гарагт Насир-ад-Дин-Тусийн сонгосноор охины оддын тохиосон өдөр Перехан мужийн Цагаан нуурын дэргэд Абага ханыг хан сэнтийд залав”449 “Зурхайч нарын товлосноор Хижрийн 683 оны жумадая сарын 27-ны баасан гарагтай давхцаж байсан тахиа жилийн алтынч сарын 29-ны өдөр азын одод нумын ордод тохиосон өдөр Хулажу Аргуны баруун гарын доороос, Анбарчи зүүн гарын тохой дороос нь барьж Аргуныг хан сэнтийд залав”450 гэх мэтээр бичсэнээс үзвэл Эл хаант улсын хаад хаан суудалд суухдаа өдөр сарын од эрхсийн тохиолыг маш нарийн тооцож байсан нь илт байна. Үүний зэрэгцээ Эл хаант улсын хаад үр хүүхдийнхээ төрсөн он жил, сар, өдрийг нь бүртгэн авч ирээдүйнх нь хувь заяа төөргийг нь үздэг байсан байна. “Хүлэгү ханы XI хөвүүн Мөнхтөмөр нь Өлзий хатангаас Хижрийн 654 оны зуны шаваль сарын хоёрны ням гарагт шилжих шөнө буюу луу жилийн онунч сарын 24-ний шөнө (1256. X. 23) хамтатгах орд тохиож байхад төрөв”451 “Абага хан хижрийн 631 оны жумада сартай давхцаж байсан морин жилийн (1234) арам сарын заяа буян гийсэн охины ордноо тохиосон 28-ны өдөр төрөв”452 гэх мэтээр хаадын үр хүүхдийн төрсөн гараг одны учралын сайн муу ёр бэлгийг дурдсан зүйлийг Рашид-ад-Дин “Судрын чуулган”-даа олонтоо бичжээ. Эл хант улсын үед он тооллыг тэмдэглэхдээ Дундад Азид уламжлал болон мөрдөгдөж ирсэн Хижрийн тоолол”-ын он сар өдрийг баримтлахын зэрэгцээ эртний Монголчуудын дунд түгээмэл хэрэглэдэг байсан билгийн тооллын 12 жил амьтны тооллыг хамтатган хэрэглэж байсан байна. 

	Эл хаант улсын хаад эрдэм чадвартай одон орон судлаачдыг тэтгэн дэмжиж байсны зэрэгцээ тэдний эсрэг тал дайсанд нь хүртэл үйлчилж байсан эрдэмтэн мэргэдийг өршөөн хэлтрүүлж байв. Тухайлбал “300 цэрэг гэнэт хүрэлцэн ирж Мэлиг Насир-ад-Динг 300 цэрэгтэй нь алж устгасан байна. Тэд тэр хүмүүсээс Магрибийн Мухьи-ад-Дингээс өөр нэг ч хүнийг амьд үлдээсэнгүй. Энэ хүн зурхайч хүн байсан учир амь аврагдсан ажээ”453 Харин түүний ялдамд зурхайн ухааныг буруу зөрүү бодож эсвэл бусдыг хохироосон болоод одон орон зурхайг хувийн ашиг хонжоо олох хэрэглүүр болгож буй зурхайчдыг ч бусдын адил хайр найргүй устгаж байсан тухай түүхэн баримт бас байна. “Зурхайч Хусам-ад-Динг Багдадын гэрч Эльгээний төлөө шүүгээд гэмт хэрэг үйлдсэн болох нь батлагдсан тул цаазаар авсан”454 бол “Тажикуудаас зурхайч Имад-ад-Дин нарыг цаазалжээ”455 Нэгэн удаа Аргун хаан “Би тэдгээрийг дуусгачихъя гэж нэг бус удаа бодсон. Гэтэл ийм шинжлэх ухаан байгаа мөн ийм буянтай шинжлэх ухааныг мэддэг хүн ч байгаа нь баттай билээ. Хэрэв би энэ юм мэдэхгүй хүмүүсийг сэлэмдчих юм бол тэр цэцэн хүн нь надад огт итгэхгүй болно”456 гэж үзэл бодлоо маш тодорхой дурдсан байна. 

	Газан хаан “Эмч зурхайч нарыг дуудуулаад би тайвшруулах эм уумаар байна. Түүнийг бэлдээд өдрийг тогтоо гэж хэлж байсан”457-аас үзэхэд аливаа зүйлд өдөр сарыг сонгодог байсны илрэл юм. “Монголчууд эзэрхэн ноёрхсон наян жилийнхээ үр дагавар болсон нэлээд тодорхой ул мөрөө үлдээж чаджээ. Барилга, цамхгийн үлдэгдэл Перс хэлийг баяжуулсан үг хэллэг энэ бүхэн бол тэдний үлдээсэн соёл мөн”458 гэж монгол судлаач Ж. Саундерс өөрийн бүтээлдээ дурдсан байна. Тиймээс эцсийн дүндээ “Монголчууд Персэд аюултай хохирол шархыг үлдээж цусаар бичигдэхээр байсан ч гэсэн бүх юм нь муу байсангүй тэдний шаргуу зүтгэлийн үрээр үндэсний ухамсар сэргэж Перс хэл Тигр мөрний Дорнод хэсэгт Лалын соёлын Араб хэл болон хөгжжээ. Урлаг соёл одон орны судлал дэмжлэг аван урагшилж тус нутаг оронд Хятад болон Европын нөлөө нэвтрэх үүд хаалга нээж өгчээ”459

	



	

4. 2. ТӨМӨР ХААНТ УЛСЫН ОДОН ОРОН ЗУРХАЙ СУДЛАЛ

	Их Монгол улс байгуулагдсаны дараа Чингис хааны хөвгүүд Ази, Европ, зүүн өмнөд Азийн өргөн уудам нутагт дөрвөн хаант улс байгуулсан юм. Үүнийг түүхэнд “Дөрвөн хаант улс” гэдэг. Тэр дөрвөн хаант улс бол төв Азийн нутгийн Өгэдэй хаант улс, Перс орныг эзэлсэн Цагаадай хаант улс, Араб орныг эзэлсэн Эл хаант улс, Оросыг эзэлсэн Алтан ордон улс буюу Кивчакийн хаант улс билээ. Энэ дөрвөн хаант улсын нэг болох Цагаадайн хаант улс нь XIV зууны II хагасаас нүүдэл хийгээд суурьшмал амьдралыг эрхэмлэгч ноёдын зөрчил тэмцлийн улмаас Мавераннахр болон Могиластан гэж хоёр хуваагджээ. Цагаадайн улс бүхэлдээ Төмөрийн гарт орж Самарканд хотыг улсынхаа нийслэл болгосон 1370 оноос Дундад Азид Төмөрийн хаант улсын суурь тавигджээ. 

	Төмөр 1333 онд Кеши хотын эзэн байсан Монголын Барлус овогт Тарагай гэгч язгууртны хөвгүүн бөгөөд Цагаадайн удмын бүсгүйтэй гэрлэж өөрийгөө Монгол хүн Чингисийн үр сад гэж үздэг байв. Төмөр багаас эцгийгээ дагаж дайн байлдаанд орж явснаас баатар эр болсон төдийгүй түүний нэг насны амьдрал бол дайн байлдаан дунд өнгөрчээ. Тэрээр 1362 онд шархдаж доголон болсон тул түүхэнд “Доголон Төмөр” гэж алдаршсан юм. Төмөр Монголын эзэнт гүрнийг сэргээхийг хүсэн тэмцэж байжээ. 

	”Төмөр Түрэг хэл, Перс хэл мэддэг, Исламын шашинд нэвтэрхий бөгөөд шинжлэх ухаан урлагийг ч ойлгодог”460 тэр бас дайны олзлогсдын дотроос эрдэмтэн, түүхч, уран дархан, барилгачныг алж хөнөөдөггүй харин хамгаалан авч өөрийн нийслэлдээ авч ирээд ажиллуулж байсан тул Самарканд хотын алдартай барилга байгууламж гайхамшигт орд харш сүм дуган, бунхан энэ үед цогцлогдсон байна. Төмөр хаан “Нэртэй дархан, гар урчуудыг авч ирдэгтэйгээ адилаар одон орончид, тооны ухааны эрдэмтдийг авч ирдэг байлаа. Томоохон эрдэмтдийг авч ирдэг явдал зөвхөн Төмөр хааныг мандан бадруулаад зогсоогүй өөрийн эзэмшилт улсыг гялалзсан амжилтаар удирдахад ашигладаг байсан”461 тул Төмөрийн хаант улс богинохон хугацаанд нэгэн үе маш хүчирхэг гүрэн болж чадсан юм. Төмөр хаан алс холын дэлхийн аль ч соёлтой орноос эрдэмтэн ба уран барилгачид, соёлын зүтгэлтнийг өөрийн оронд олноор авч ирж дундад Азид соёл шинжлэх ухааныг хөгжүүлэхэд үнэлж баршгүй гавьяа байгуулсан нь өнөө бидний шагшин магтаж байгаа дундад Азийн орнуудын шинжлэх ухааны уламжлал хөгжлөөр батлагдана. 

	Төмөр хааны дэргэд хуран цуглаж байсан эрдэмтдийн дотор одон орон, зурхайч олон байсан тул дайн байлдаанд орохын өмнө үргэлж цаг агаар, тэнгэрийн байдал болон од гарагийн тохиолыг шинжүүлж, мэргэ төлгө үзүүлдэг байжээ. Цаг агаарын байдлыг дайн байлдааны нэгэн хэрэглүүр болгож цэрэг морьдод ямар нөлөө үзүүлэхийг мэргэлүүлдэг байсан энэ мэт хэрэгцээний улмаас Төмөр хаант улсад одон орон зурхай ихэд хөгжиж байв. Үлүг Бэхийн өвөг Доголон Төмөр дайны үед Арабын алдарт одон оронч Авдул Лисшан ба Насир-ад-Диныг дагуулж одот тэнгэрийг шинжүүлж байлаа”462 мөн цэрэг дайнд мордохдоо үргэлж төлгөчин зурхайчдыг дагуулж явдаг байна. Тухайлбал Төмөр Багдадын эзэн ноёнтой 1400 онд байлдахдаа алдарт одон оронч Абдул Лишса гэгчийг дагуулан явжээ. Тухайн үед сүүлт од үзэгдсэн Төмөр хаан ямар ёр болов хэмээн түүнээс асуусанд одон оронч Абдул Лишса “Сүүлт од өрнө зүгт яг хэрэм мэт харагдав. Энэ бол их цэрэг дорно зүгээс ирж Амударьяа орныг байлдан эзэлнэ гэсэн шинж тэмдэг мөн. Өөрөөр хэлбэл дайсны талд уйлан хайлах муу ёр болж манай талд сайн сайхны бэлгэдэл болно”463 гэжээ. Монголчууд Азийн өргөн уудам нутгийг эзлэхдээ одон орон судлалыг хүндэтгэн үзэж өөрийн чухал тушаалын нэг болгож иржээ. Төмөр хаан 1405 онд нас барсны дараа хаан ширээний төлөө Төмөрийн хүүхдүүд болон ноёдын дунд их тэмцэл тулалдаан үүсэж байсан ч эцэстээ Төмөрийн хүү Шагаруг төрийн эрхийг дахин сэргээж нийслэл Самаркандыг эзлэн авч эцэг Төмөрийн их үйлсийг хөвгүүн Үлүг Бэхи л үргэлжлүүлж чадна хэмээн сэтгэж Үлүг Бэхийг 1409 онд Самаркандын эзэн болгожээ. Шагаругийн төр барьж байсан он жилүүдэд (1405 — 1447 он) болон Самаркандын эзэн Үлүг Бэхийн үед Энэтхэг, Хятадтай харилцан найрамдах энх тайвны элч томилж арилжаа худалдаа хийхийн зэрэгцээ соёл шинжлэх ухааны солилцоог хийж байв. Тэрээр элчийнхээ бүрэлдэхүүнд эрдэмтэн башийг олноор багтааж Энэтхэг, Хятад, Монгол, Уйгар газрын соёл шинжлэх ухааныг сурч судлуулдаг байв. “1420 оны 9-р сарын 9-д Аббуха ба Болдтөмөр олон хүн дагуулан Хятад улсаас Хорсанд ирэв” гэсэн бол бас Шагаругын хөвгүүн Үлүг Бэхи “Одон оронд нэвтэрсэн хүн султан Мухаммед ба Мухаммед багш хоёр хүнийг элч болгон явуулж” байснаас харахад Шагаруг ба түүний хөвгүүн Үлүг Бэхи нар Мин улстай удаа дараалан харьцаж байсныг харуулахын зэрэгцээ одон орон зурхай болон соёл шинжлэх ухааны шинэ дэвшилттэй зүйлийг олж авч байсан хэрэг юм.

	



	


ТАВДУГААР БҮЛЭГ - ЮАНЬ ГҮРНИЙ ДАРААХ МОНГОЛЧУУДЫН ОДОН ОРОН, ЗУРХАЙ СУДЛАЛ 
(1370 — 1911 он)

	Юань гүрнээс хойших зуу гаруй жилийн дотор Монгол орон нь Мин улсын ноёрхогчдын дайралт хийгээд дотоодын хэсэглэн эзэрхэх самуун дайнаас хот балгад сүйрч, соёл шинжлэх ухааны бүтээл болон түүх бичиг, ном судар их хэмжээгээр сүйтгэгдсэнээс XIV зууны сүүлч XV зууны эхэн хүртэл одон зурхайн ухааны судлалын асуудал нэг хэсэгтээ зогссон мэт ажээ. Монголын эзэнт гүрэн болон Их Юань улс задарч феодалын бутралын үе болоход Монголд соёл шинжлэх ухааны талаар тодорхой зүйл ховор болоод нийгмийн ийм нөхцөлөөс шалтгаалж нэг хэсэгтээ хөгжил нь суларч байсан мэт боловч нийгмийн хөгжил дэвшлийн дагуу урьд өмнө хуримтлуулсан мэдлэг ухаанаа цаашид үргэлжлүүлэн хөгжүүлсээр ирсэн нь нэн ойлгомжтой юм. XVI зууны сүүл үеэс эхлэн Монголын хаад ноёд урьд өмнө нь Монголд нэвтэрч байсан боловч төдий л их дэлгэрч амжаагүй Шарын шашныг улс орондоо хүчтэй дэлгэрүүлэхийг зорьж дэмжин тэтгэж эхэлсэн байна. Богдын хүрээ байгуулагдахад анхны хамба нь болж байсан анхдугаар Богд Занабазарын дэргэдийн их шавь олноо “Ламын гэгээн” хэмээн алдаршсан Лувсанданзанжалцан XVIII жарны Машид гарсан гал туулай жил (1687 он) “Авч орхихыг тодруулсан гэрэл”, “Бүтээлийн зурхайн гарын авлага” зэрэг ном бичиж Монгол нутагт Төвөд зурхайн мэдлэг ухаан хүчтэй орж ирэх суурь үндсийг тавьжээ. 

	XVI зууны сүүлээр Монголд шарын шашин хүчтэй дэлгэрэх энэ үест шашнаар дамжин Төвөдийн шашин гүн ухаан, утга зохиол, түүхийн гайхамшигтай мэдлэг ухаан, цаг зурхайн тоолол орж ирж дэлгэрэхийн сацуу шашны судар номыг олноор нь орчуулан хэвлэж эхлэв. Үүний нэг нь “Гүүш Цорж, Гунгаа — Одсэр тэргүүтээ олон хүний орчуулсан олон судрын эмхэтгэл “Сундуй”-г хоёр ботиор хэвлэсэн”464 байна. 1707 онд хэвлэгдсэн “Сундуйн” II ботид нар, сар, од гарагуудын учрал тохиолын үзэгдэл шинжийг тайлбарласан “Наран хийгээд сарны судар оршив” мөн XIII зууны үед Уйгур хэлнээс орчуулагдсан “Долоон өвгөн нэрт одны судар оршив” гэх мэт зурхайн ном орсон байна. Буддын шашны олон ном зохиолыг Монголчууд нь Төвөд хэлнээс орчуулж байсан бол энэхүү Уйгураас Монголчилсон “Долоон өвгөн нэрт судар”-ыг Монголоос Төвөд хэлэнд орчуулж байжээ. Үүний нөлөөгөөр Буддын их хөлгөнд хамаарах Тантаризмын гол бүрэлдэхүүн хэсгийн нэг болох “Цагийн хүрдний номлол” гэх одон зурхайн сургаал нь Монголд дэлгэрэх үндэс болжээ. Төвөдийн уламжлалт цагийн хүрдний зурхай Төвөд, Монгол сүм хийдээр дамжигдан уламжлагдаж ирэв. Энэхүү “Цагийн хүрд” нь таван их бүлэгтэй ажээ. Үүнд 

	1. Гадаад цагийн хүрд хэмээх гадаад орчлон ертөнц тогтсон учир ёсыг номлосон бүлэг. 

	2. Дотоод цагийн хүрд хэмээх амьтны амь бие махбод оршин тогтох аливаа зүйлийг номлосон бүлэг. 

	3. Дуйнхорын ван тавих учир ёсны бүлэг. 

	4. Бясалгал хийх арга ухаан ба дэс дарааны ёсны бүлэг. 

	5. Билгийн номлолын бүлэг гэж “Хураангуй үндэс”-д тодорхойлжээ. 

	Эдгээр таван бүлгүүдийн дотор орчлон ертөнцийн тогтсон домог, тэнгэрийн утга, нар сар, гараг одны орон байр, хол ойрын хэмжээ, цаг улирлын бичиг зохиох ёс, сав шим хүн ертөнцийн хоорондын харьцаа, Шамбалын орон хийгээд Шамбалын дайны тухай, Бурханы шашин Лалын шашны хоорондын харьцаа тэмцэл болон тэдгээр шашнуудын оршин тогтнох хэмжээ, дуслаас эхлэн бие бүтэх ёс, өвчин олох шалтгаан, бясалгал хийх ёсыг хүртэл цөмийг тэмдэглэсэн байна. Вавилон Шумероос гаралтай байж болох боловч Энэтхэгт их дэлгэрэн боловсорсон “Цагийн хүрдний”-ний гол ном судруудыг “Машид гарсан” (Равжун) хэмээх гал туулай жил (1027 он) Төвөд хэлэнд орчуулан Төвөд орноо хэрэглэсэн энэ жилийг жарны тооллын эх болгожээ. Төвөд оронд “Цагийн хүрд”-ний судар номууд дэлгэрсний дараа Төвөдийн эрдэмтэн мэргэд түүний утга ухааныг тайлбарлан дэлгэрүүлсэн олон ном бүтээлийг туурвижээ. XIV зууны үеийн алдарт зурхайч Гарма Ранжундоржийн зохиол “Зурхайн ухааны ерөнхий өгүүлэмж”, XV зууны Цүр Жамьяандонров — Одсэрийн найруулсан “Цүр зурхай”, XVII зууны Төвөдийн Дэсрид Санжаажамцын (1653 — 1705 он) голлон найруулсан “Цагаан биндэрьяа” зэрэг зохиолд цөм бичигдсэн байна. Төвөдийн мэргэн хутагт Дагважанцан 1147 онд “Гараг одны учрах хийгээд үл учрахын зурхай”, Догончойжил Пагва 1260 онд “Зурхайн гол их эрдэнийн хиргүй гэгээн”, Хайдав Гэлэгбалсан 1343 онд “Их тайлбар тэр ямагтын гэгээн”, Чойгү — Одсэр 1455 онд “Цагийн хүрдний нийтийн утга хир үгүй гэрлийн чимэг”, Балжирпэрэнлэй 1624 онд “Цагаан хар зурхайн асуулт” зэрэг ном бүтээл туурвижээ. Төвөд зурхай бол эртний Энэтхэгийн цагийн хүрдний Дандараас уламжлагдан ирсэн тул Энэтхэгийн бурхан шашны бага таван ухаан доторх урлахуй ухаанд багтдаг байжээ. “Зая бандид Лувсанпэрэнлэй (1642 — 1715 он) бол таван ухаанд нэвтэрсэн соёлын зүтгэлтэн юм. Тэр 1652 онд Заяын хүрээ сүмийг байгуулж дөрвөн салбар бүхий дацантай сүмдээ таван ухааныг сурталчилж байв”465 

	Төвөдийн Дуйнхор дацанд Энэтхэгийн уламжлалт “Цагийн хүрдний зурхай”-н ёс сурталчлагдаж Төвөд оронд тохирсон шинэ нэгэн “Төвөд зурхай” энэ үеэс эхлэн үүсжээ. Төвөдийн цагийн хүрдний зурхай бол Төвөд оронд маш урт хугацаанд хэрэглэгдсэн зурхай болох төдийгүй Монгол оронд уламжлагдан ирснээс нааш Төвөд, Монгол эрдэмтдийн олон удаагийн засалтаар цаг үеийн хувиралд нийцэн одоо болтол хэрэглэгдэж ирсэн байна. Төвөдийн цагийн хүрдний зурхай нь хэдийгээр Юань улсын үед зохиосон “Цагийн мэдээний зурхай” ба түүнийг засан хэрэглэсэн “Хотол их зурхай”, Тихо Брагегийн онолоор эшилсэн “Цагийн дүрмийн зурхай” шиг оновчтой биш боловч бурхан шашны цагийн хүрдний номлолыг даган ихэд хөгжсөн байна. Тухайн үед Энэтхэг, Төвөдөд ихээхэн дэлгэрч байсан “Цагийн хүрд”-ний онол сургаалыг Монголчууд “Умард Юань улсын үеийн сүм хийдийн сургуульд цагийн хүрдийн сургаалын хэлтэс байгуулан Төвөд үндэсний одон орон цаг улирлын мэдлэгийг сургаж”466 байв. 

	Умард Юань улсын үед Монгол орноос Төвөдөд очин ном эрдэмд суралцаж, зурхайд нэвтэрсэн олон лам байсны дотор Зая бандид нэйж тойн, Ширээт гүүш нар бол хамгийн алдартай эрдэмтэд юм. Нөгөө нь умард Юань улсын үеэс Буддын шашнаар дамжин уламжилж ирсэн цагийн хүрдний зурхайн ёсыг залгамжлан авч Монгол орны бодит байдалтай уялдуулан хөгжүүлсэн явдал юм. Үүнд Монголд алдаршсан Ламын гэгээн Лувсанданзанжалцан, Сүмбэ хамба Ишбалжир, Цахар гэвш Лувсанчүлтэм зэрэг одон орончдын ном бүтээлээр Монгол зурхайн судлал хөгжиж эхэлсэн байна. Энэхүү одон орон зурхайн ухааны судлал нь сүм хийдийн зурхайн дацангаар дамжин Монгол лам нарт уламжлагдан түгдэг. Монгол орон дахь шарын шашны хөгжил нь эртний соёл болох Энэтхэг-төвөдийн таван ухааныг уламжлан дэлгэрүүлэхэд харин зохих нөлөөг үзүүлж эхэлсэн байна. Түүний дагуу таван ухааны нэг болсон одон зурхайн ухааныг сурч судлах сүм хийдийн сургууль ба эрдэмтэн лам нар ч олон буй болжээ. 

	Таван ухааны гол салбарын нэг болох одон зурхайн ухааны сургалтыг голлон явуулдаг зурхайн дацангийн лам хуврагууд нь бусад дацангийн лам нараас нэр хүндтэй, цол өндөртэй байжээ. Бадаргуулт төрийн XII оны (1886) цагаан сард “Зурхайн дацангаас дацангийн ламд хувилгаан ямба олгож явуулбаас болом уу хэмээн мэдүүлснийг ёсоор болгож байсан”467 бол мөн онд Богдын зарлигаар “Хүрээний эмч нар, зурхай хоёр дацангийн лам нарт тус тус үүрдийн гурван түшлэг хэрэглүүлж байвал болох эсэх учрыг Хамба номун хан Эрдэнэ Шанзудба ноёнтон эхлэн ихэс бүгдээр зөвлөлдөн зөвшөөрөөд ёсоор болгон”468 батламжилж байсан зэргээс харахад Зурхайн дацангийн хамба лам болоод бусад лам нарт эрх ямба олгож байв. Энэ үед Бүрэнт засагчийн XII оны (1873) намрын сүүл сарын 17-нд зурхайн дацангийн “Да зурхайчид Вангай аймгийн Дэлэг”469 Богдын зарлигаар томилогдон ажиллаж жилүүд юм. 

	



	

5. 1. ЗУРХАЙН ДАЦАН БА СУРГУУЛЬ

	Манж улсын үеийн Монгол орны томоохон сүм хийдэд Дуйнхор буюу зурхайн дацан байгуулж Цагийн хүрдний ёсны зурхайн ухааныг гол болгон суралцаж эхлэв. Зурхайн дацангуудад “Дуйнхорыг голлох тарнийн аймгийн номлол сэлттэй анагаах ухааны сургалт уламжлалт зан үйл Пүг ёсоор Бидэргаравыг голлон судлах хар цагаан зурхайн гарын авлагууд”470 бий ажээ. Зурхайн дацангийн шүтдэг бурхан нь Дуйнхор юм. Гол үздэг ном нь “Цагийн хүрдний язгуурын үндэсний хураангуйн үндэс” болно. Зурхайн дацан нь үүдэндээ арга билиг таван махбод болон зурхайн бүхий л цаг хугацааг агуулсан “Бунд хорол”-ыг зурж тавьдаг ажээ. 

	Зурхайн дацан нь зурхайн бүхий л хэргийг хамаардаг тул жил бүрийн цаг улирлын тооны бичгийг голлон гаргадаг байжээ. Зурхайн дацантай хүрээ хийдийн газрын гол зурхайчийн нэр цолыг “Да зурхайч” гэдэг байна. Зурхайн талаар онолын ном үзэж зурхайн дацанг дүүргэсэн лам нар хоорондоо “Зийрэмбийн дамжаа” хэмээх зурхайн ухаанаар номын хурал маргаанд оролцон ном хаялцахад амжилттай дүн үзүүлж эрдмийн зэрэг хамгаалсан хүнд “Зийрэмбэ” буюу “Зурхайн зэрэгтэн” цол хэргэмийг олгодог байв. 

	Ламын гэгээний II дүр Эрдэнэбандид хутагт Ламын гэгээний хүрээнд 1737 онд анхны зурхайн дацанг байгуулжээ. Үүнээс уламжлан монголын томоохон хүрээ хийдэд зурхайн дацангууд олноор бий болсон тул энэ үеэс эхлэн зурхайн ухаанаар дагнан мэргэжсэн одон зурхайн ухаантан, зурхайчид төрөн гарч эхлэв. 

	Их хүрээний “Зурхайн дацангийн шавь Гэлэгжамц дээдсийн шавдан бататгахыг залбирч зурхайн дацан байгуулахыг хүсэж Түгээмэл Элбэгтийн VI оны (1856) цагаан луу жилд Түшээт хан Цэрэндоржийн үед хамба Шанзудба нарт айлтгаж даруй болно хэмээснээр дуган сүм байгуулж мал өглөгөөр сүрэг сан байгуулж IX (1859) онд нь VII дүрийн Богд гэгээнтэнд соёрхол айлтгаж мөнхүү шүтээн түшлэг олбог залж “Намдүлпунцаглин” хэмээх нэр шагнав. “XIV жарны 40 дэх Төр гэрэлтийн 26-р (1846) онд ноён лам Цорж Лувсанбалдан өөрийнхөө лавринг тусгаарлан зөөж бүтээлийн сүмийн байдалтай аглаг орон Пунцагдаржаалин буюу зурхайн дацанг байгуулсан. Бадаргуулт төрийн XI (1885) он XV жарны модон тахиа жилд Дүйнхорын дацан байгуулсан. Тэрнээс гурав дахь он гал тахиа (1897) жилд Далай ламын зарлигаар Унзад Дагва энд ирж Дүйнхорын дацан Сагар, Чогорын журам ёсыг нарийвчлан”471 төвхнүүлжээ. 

	1901 оны төмөр үхэр жилд “Түшээт хантаны хошууны зурхайч гэлэн Эрэгзэндорж, хатан Номундарь нар Түшээт хан Насанцогтын хойдын буянд зориулж зурхайн дацанг Эрдэнэзуугийн газар байгуулахыг зорьж айлтгал өргөсөнд Богд гэгээнтэн соёрхол олгосонд дацан болгох тушаалыг гүйцэлдүүлж”472 Халхын шашны төв болсон Эрдэнэ зуу хийдэд анхны зурхайн дацанг байгуулав. 

	Манжийн Энх-Амгалан хааны VIII онд (1699 он) Гайхамшигт зохицуулагч буюу Монголжин гэгээн сүмийг байгуулав. Энэ сүмийн “Дуйнхор дацан”-д олон лам нар зурхай сурч “Дуйнхор цаг улирлын тойм ухаан” хэмээх номыг судалж, цаг улирлын бичиг зохиож чадах”473 болсон одон орон зурхайг сайн мэддэг чадвартныг цөөн бус хүмүүжүүлэн гаргажээ. Тэдний нэг нь Хөх нуурын алдарт эрдэмтэн, зурхайч Ишбалжир нь их багш Агваанжамц ламын сурагч болж түүнээс тооны ухаан, төлгө үзэх, зурхай зурах зэрэг мэдлэгийг сурсан”474 төдийгүй Төвөдийн цаг тоололд шинэчлэлт хийж нэр алдар нь олонд түгсэн байна. Монголын алдарт гүн ухаантан Ишбалжир нь зурхайн дацангаас төрөн гарсан их мэргэдийн нэг юм. 

	Түүнээс гадна Бээжин хотод байгуулагдсан Юүнхэ гүн буюу Найралт найрамдуу сүм, Өвөр монголын Хөх хотын Цаглашгүй сүм, Хөндлөн сүм буюу Номын баясгалант сүм, Цагаан овооны сүм, Өвөр монголын онцгой нэгэн Төвөд маягийн сүм Бадгар зуу зэрэг монгол орны томоохон сүм хийдээс гадна Хөх нуурын Гүмбүм сүм, Ганьсу мужийн лавран хийд, Шаньши мужийн Утай буюу Таван үзүүрт уулын хийд зэрэг Ар Өвөр монголын сүм хийдүүдийн дүйнхор дацан нь зурхайн ухааны сургууль болж таван ухаанд нэвтэрсэн эрдэмтэн лам нар зурхайн ухааны хичээлийг зааж байжээ. 

	Бээжин хотын Юүнхэ гүний сүм нь Манжийн III хаан Найралт төв (1723 — 1735 он) хаан ширээг залгамжлахаасаа өмнө сууж байсан ордон тул “хаан гарсан газар” гэж хүндэтгэн засан тохижуулсаар ирсэн бол Тэнгэр тэтгэгчийн IX онд (1744 он) ламын сүм болгожээ. Төвөдөөс томилон ирүүлсэн хамба лам сүмийг хариуцдаг байсан бөгөөд Монгол, Төвөд, Хятад, Манж дөрвөн хэлээр ном зохиол туурвиж байжээ. Тус сүмийн дүйнхор дацан буюу тоо, одон орон, зурхайн сургуулиас нь урьд хожид Цахар гэвш Лувсанчүлтэм, Өлзийбат, Раш-Өлзий мэтийн Монголын түүхэнд нэр алдраа дуурьсгасан нэрт одон орончид төрөн гаргасан бөгөөд сүмбэ хамба Ишбалжир, жанжаа хутагт Ролбийдорж зэрэг олон эрдэмтэд энд ирж ном судар бясалгаж байсан ажээ. Юүнхэ гүнд одон орон зурхай судалж байсан Цахар гэвш Лувсанчүлтэм, Өлзийбат, Раш — Өлзий ба нэрээ үл үлдээсэн зурхайч нарын бүтээл нь өнөөг хүртэл зурхайч болон зурхай судлаачдын гарыг авлага болсоор байна. 

	Эрдэмтэй Төвөд, монгол олон ламыг төрүүлж гаргаснаараа Төвөд, Монголд алдаршсан шашны нэгэн голомт болох Ганьсугийн Лавран хийдийг 1710 онд таван ухаанд нэвтэрсэн их эрдэмтэн анхдугаар Жамьян (1648 он) хутагт байгуулсан бол II дүрийн Жамьян хутагт нь (1728 — 1791 он) 1772 онд Цагийн хүрдний сургууль буюу зурхайн дацанг үүсгэн байгуулжээ. Анхдугаар Жамьян хутагтын “Таван ухааны их судар” нь зурхайн дацангийн гол сурах бичиг болж байв. Энэ дүйнхор дацанд Туваан, Чойжиням зэрэг олон түмнээ нэр алдарсан одон оронч зурхайч нар сурчээ. 

	Шашны сургалттай дацангийн зэрэгцээ XVIII зууны сүүлээс Монголд нэлээд олон сургууль байгуулагдаж нийтийн мэдвэл зохих эм эмнэлэг, одон зурхайн ухааны өргөн баялаг мэдлэгийг хоосон чанарын номоос эн тэргүүнд чухалчлан үзэж байсныхаа үрээр гэрийн сургуулиар иргэний чиглэлтэй эрдэм боловсролыг нийтэд чөлөөтэй хүргэх боломж нөхцөл бүрдсэн байна. Гэрийн сургалт нь Монголчуудын нүүдэл суудлын байдалд зохицсон сайн арга болохоо харуулсан юм. Зарим ноёд ч нутаг хошуундаа бичгийн сургууль нээн ажиллуулсан нь гэрийн сургуулийн үйл ажиллагаатай холбоотой юм. “XIX зууны гучаад оноос хувийн сургуулиуд байгуулагдаж эхлэв. Төр гэрэлтийн 2-р онд (1822 он) Хорчины зүүн гарын хойд хошууны Цэндийн яаманд нэг сургууль, Бүрэнт засагчийн IV онд (1865) Хорчины монгол бага сургууль, Бадруулт төрийн II онд (1886) Зостын чуулганы Тангад Халх вангийн ордонд Монголоор сурах гэрийн сургууль, Төр гэрэлтийн 25-р онд (1845 он) Жирмийн сургуулийг байгуулав. Бадруулт төрийн сүүлчийн онд Баарин баруун хошууны сүм бүр бараг хувийн сургууль байгуулагдаж хошуу даяар дөч гаруй сургуультай болжээ”475 Тэр ч бүү хэл Өвөр монголын эрдэмтэн Гүнсэнноров, Халхын чин ван Наянтын хүү Цэвээн нар 1903 онд монголын түүхэнд анх удаа албан ёсоор “Төвийг хүмүүжүүлэгч охидын сургууль”-ийг хүртэл байгуулж байжээ. 

	Манжийн үед хамгийн анхны бичгийн сургуулийг Ховд, Улиастайд байгуулжээ. Бичгийн сургууль нь зөвхөн бичиг үсэг заах төдийгүй уран зохиол, түүх, хууль цааз, одон орон зурхайн ухааныг заан сургаж байсан байна. Ийнхүү Манж улсын эхэн үеэс албаны, бичгийн, хувийн сургууль, сүм хийдэд ном заах замаар соёл сурган хүмүүжлийг дэлгэрүүлэхдээ одон орон зурхайн гол агуулгыг дотроо багтаасан “Таван ном”-ыг сургалтын гол сурах бичгийн нэг болгожээ. 

	Сүм хийдэд байгуулагдсан зурхайн дацан болон бусад сургалтаар одон зурхайн ухааныг сурч судалсан зурхайн ухаантан нар олноор төрөн гарсан нь Монгол зурхайн ухааныг өргөн дэлгэр хөгжүүлэхэд чухал нөлөө үзүүлжээ. Тэдгээр зурхайчдын монгол зурхай, одон орон судлал болон тооны ухааны хөгжилд чухал нэмэр хандив болгосон нэгэн зүйл бол бусад улс орон, ард түмний зурхайн гол гол тулгуур бүтээлүүдийг монгол хэлнээ орчуулан бүтээлчээр ашиглах болсон явдал юм. 

	Их хүрээний зурхайн дацан: XVII — XVIII зууны үеэс Монголд зурхайн дацан олноор байгуулагдсан бөгөөд эдгээр дацангаас хамгийн том зурхайн дацанг XIII жарны шороон тахиа жил буюу 1789 онд Их хүрээнд IV Жавзандамба хутагт Лувсантүвдэнваанчиг (1775 — 1813 он) үүсгэн байгуулжээ. Их хүрээний зурхайн дацан нь одон орны онол судлал, тооны ухаан ба зурхайн ёс, монгол бичиг, соёмбо, ланз, Төвөдийн шар бичгийн мэргэжилтэн нарыг бэлтгэдэг дацан байсан бөгөөд онцгой сайн суралцагсдыг зурхайч болгодог байжээ. Тус дацангийн лам нар зурхайн онол, практикийн өндөр мэдлэгтэй байсан тул монголын бусад сүм хийдийн дунд ихээхэн нөлөө бүхий нэр хүндтэй байжээ. Их хүрээний зурхайн дацанд “Калачакра Тантарын их тайлбар сарны хир үгүй гэрэл”, Сүмбэ хамба Ишбалжирын “Төгс буян шинэ зурхай” зэрэг ном судрыг сургалтын гарын авлага болгосон мэргэжлийн зурхайч нарыг бэлтгэн гаргах зурхайн сургууль байгуулж”476 олон жил болсон ажээ. 

	Их хүрээний зурхайн дацангийн зурхайчид Богд гэгээнтний зарлиг, төр засгийн удирдагчдын тушаалаар төр болон шашны холбоотой үйл явдлын хийж гүйцэтгэх сайн сар, өдөр, цагийг Төвөд болон шар зурхайн хоёр ёсоор тооцон гаргаж Да зурхайчаар хянуулан Эрдэнэ Шанзудбын яаманд хүргүүлдэг байв. Түүн дотроос Их хүрээний зурхайн дацангийн зурхайчид жил бүр тогтмол хийсээр ирсэн “Майдар залах, Хийморь дэлгэрэх, Бат-Оршил өргөх, Уул овоо тахих” болон шинэ сүм хийд байгуулах өдөр сарыг сонгон тогтоосоор иржээ. Зурхайн дацангийн зурхайчдын аливаа зүйлийг үйлдэхэд тохиромжтой сайн сар, өдөр цагийг тооцон гаргаж ихэс дээдэст өргөн барьж байсан тухай Үндэсний Төв Архивын сан хөмрөгт хадгалагдаж байгаа зарим нэг түүхэн баримтаас дурдвал:

	1. “Майдар бурхан залж ирүүлэх сайн өдрийг сонгон үзүүлбээс: Олноо өргөгдсөний II он (1912) хаврын сүүл сарын шинийн 7-н тасраад 14 нь мягмар гараг, гал хулгана өдрийн туулай цагт залж ирүүлбээс сайн хэмээмүй. Энэ өдөр шар зурхай лугаа нийлмүй”477

	2. “Очирдарь Богд эзэн гэгээнтэн хийморь дэлгэрүүлэх сайн өдрийг сонгон үзүүлбээс: Олноо өргөгдсөний III оны цагаан сарын шинийн дөрөв нь (1913. 02. 10) даваа гараг усан нохой энэ өдрийн луу цагт тахиа жилтэй 17 настай хөвгүүн зүүн зүгт дэлгэрвээс сайн хэмээмүй. Энэ өдөр шар зурхайн шинийн таван болно478. 

	4. “Дотоод яамнаас тогтон тушаасныг дагаж энэ жил зуны цаг олон аймаг шавиас Бат-Оршил өргөх өдрийг сонгон үзүүлбээс зургаан сарын шинийн гурван нь тасраад шар зурхай лугаа нийлсэн 16 нь баасан гараг, модон үхэр энэ өдрийн могой цагт өргөвөл сайн. Олноо өргөгдсөний IV он (1914) цагаан сарын 24”479. 

	5. “Мэгжиджанрайсиг бурхныг сүмд үүсгэн залах ба сунтаг өргөх сайн өдрийг сонгон үзүүлбээс энэ намрын тэргүүн сарын 25 баасан гараг, модон тахиа энэ өдрийн морин буюу хонин цагт залж өргөвөөс сайн хэмээмүй. Энэ өдөр шар зурхай лугаа нийлмүй”480 

	Энэ мэтчилэн ямарваа нэг үйлийг үйлдэхэд өлзийтэй сайн сар өдөр цагийг Их хүрээний зурхайн дацангаас тооцон зурсан зурхайн зурлагатай холбоотой нэлээд олон баримт Үндэсний Төв Архивд хадгалагдаж буй байгаагаас үзэхэд зурхайн дацан нь өөрийн үндсэн үйл ажиллагааны зэрэгцээ төр засагтай холбоотой ажил үүргийг гүйцэтгэдэг чухал дацангуудын нэг байсан байна. 

	Зурхайн дацангийн зурхайчийг нэр цолтой нь бичсэн баримт ч бас цөөнгүй бий. Тухайлбал: “Очирдарь Богд гэгээнээ хийморь дэлгэрүүлэх сайн өдрийг сонгон үзүүлбээс Олноо өргөгдсөний X он (1920) цагаан сарын шинийн дөрвөн нь даваа гараг төмөр гахай энэ өдрийн луу цагт тахиа жилт 15 настай хөвгүүнээр зүүн хойд зүгт дэлгэрүүлбээс сайн хэмээнэ. Майдар бурхан залж ирүүлэхийн өдрийг сонгон үзүүлбээс Олноо өргөгдсөний X он хаврын эхэн сарын 15 нь пүрэв гараг, гал могой энэ өдрийн луу цагт залж өргөвөл сайн хэмээн зурхайч Шүтээний (аймаг) Аюушаар Жамба үзүүлэв”481 гэсэн бол Үндэсний Төв Архивд хадгалагдаж буй “Олноо Өргөгдсөний 4-р он (1914) он өвлийн сүүл сараас V он (1915) 11 сар хүртэл орд өргөөг байгуулахад сонгон үзүүлж байгуулсан өдөр, цагийг тэмдэглэсэн данс”482 хэмээх баримтад өдөр, цагийг тооцон зурсан зурхайч хэн болохыг нэр, аймагтай нь бичсэн нь ихээхэн чухал байна. Уг баримтаас тухайн үед Их хүрээний зурхайн дацанд ажиллаж байсан зурхайчдын нэрийг тодруулж болох ач холбогдолтой тул доор оруулав. 

	1. “Өндөр тугдам мөргөлийн тугдам шар Хүрээний хаалганы дээд Сэдэдийн сүмийн ноён нурууг тавдугаар он хаврын тэргүүн сарын 17-нд (1915. 03 — 03) тавьсан үүнийг зурхайч Шүтээний (аймаг) Догсомоор үзүүлэв ээ. 

	3. Тасалгааны зүүн байшингийн ноён нуруу тавих сайн өдрийг сонгон үзүүлбэл энэ зуны тэргүүн сарын 22 нь баасан гараг гал барс энэ өдрийн луу цагт тавивал сайн хэмээмүй. Үүнийг мөн сарын зурхайч Дуйнхорын (аймаг) Галсангаар үзүүлбэй. 

	4. Дэчингалавын дуганы баганыг босгох сайн өдрийг сонгон үзүүлбээс энэ зуны дунд сарын 12 нь пүрэв гараг гал нохой энэ өдрийн могой цагт хойд зүгээс босговол сайн хэмээмүй. Үүнийг мөн сарын зурхайч Амдуугийн (аймаг) Цэрэндоржоор үзүүлбэй. 

	5. Дэчингалавын дуган ноён нуруу тавих сайн өдрийг сонгон үзүүлбээс энэ энэ зуны сүүл сарын 11 нь тасраад 12 нь баасан гараг модон туулай энэ өдрийн туулай цагт тавивал сайн хэмээмүй. Зурхайч Шүтээний (аймаг) Балданаар үзүүлбэй” гэж маш тодорхой тэмдэглэн үлдсэн байна. Дээрх баримтаас үзэхэд Их хүрээний зурхайн дацангийн зурхайчид нь сар сараар ээлжлэн зурхайн зурлага үйлддэг байсныг илтгэнэ. 

	Их хүрээний зурхайн дацан нь байгуулагдсан цагаасаа эхлэн цаг тооллын янз бүрийн ёсыг судлан шинжилж байсан боловч төрийн албан ёсны цаг тооны бичгийг анх удаа Богд хаант Монгол улсын үеэс буюу 1912 оноос эхлэн жил бүрийн цаг улирлын тооны бичгийг бэлтгэж Эрдэнэ Шанзудбын яамаар дамжуулан Дотоод яаманд хянуулсны дараа Их хүрээний “Сүмбүм” хэмээх бар хэвлэлийн газраар хэвлүүлэн хаад ноёд болон олон түмэнд түгээдэг байжээ. Зурхайн дацан нь Богд хааны лүндэн тухайн үеийн хууль дүрмийн дагуу 1912 оноос 1929 он хүртэл цаг улирлын тооны бичиг үйлдэхдээ Шар зурхай, Төвөд зурхайн хоёр ёсыг хамтатган хийхдээ шар зурхайг гол болгон авч байсныг тухайн жилүүдийн цаг улирлын тооны бичгүүдээс харж болох юм. 

	Их хүрээний зурхайн дацангаас анхлан гаргасан А-5-ийн хэмжээтэй цаасанд дээр хэвлэсэн 1912 оны цаг улирлын тооны бичгийн гадар нүүрэнд нь “Монгол Улсын Олноо Өргөгдсөний хоёрдугаар оны цаг улирлын тооны бичиг. Нийслэл хүрээний зурхайн дацангаас нийтэд тархаав” гэсэн бол дотор хуудсанд нь “Монгол Улсын Олноо Өргөгдсөний хоёрдугаар он хар хулгана цаг тооны бичиг. Нийслэл хүрээний шар зурхайн ёсны улирлын цаг мөч”483 гэж Шар, Төвөд зурхайн хоёр ёсны тооллын алийг нь гол болгон авсан нь дотор хуудасны гарчигт тодорхой бичсэн байна. 

	Их хүрээний зурхайн дацан нь зохион байгуулалтын хувьд 

	1. Их жас

	2. Хорин есний Дүлцэнгийн жас

	3. Сахиусны Дордувын жас

	4. Намсрайн Дордувын жас

	5. Цогийн жас

	6. Мөнхзулын жас

	7. Эрдэнийн юмын жас

	8. Доржзодов зэрэг найман жас, 

	их лам, бага лам, гэвхүй, унзад, дуганч, ахлах ба туслах тахилч, лам, хаалгач, галч, малчин зэрэг олон орон тоотойгоор үйл ажиллагаа явуулдаг байсан томоохон сүм хийдүүдийн нэг байсан байна. Монголын анхны дацангуудын нэг болох зурхайн дацангийн жил бүрийн орлого зарлагыг тооцсон олон баримтаас зөвхөн 1916 — 1917 оны дансыг үзэхэд л бусад дацанг бодвол нэлээд орлоготой байсныг илтгэнэ. “Олноо Өргөгдсөний VI он өвлийн сүүл сарын шинийн 8-аас эхлэн VII он өвлийн сүүл сарын шинийн 8 хүртэл зурхай дацангийн жасыг байцаавал ноднин жилийн мөнгө 28 лан 3 цэн 5 пүн. Бас ноднин жилийн үлдсэн 12421 цай байхын дээр жас ба өглөгийн эздийн хурал хуруулсны дээж хадгийн хамтад 2400 цай мөн сүжигтний өргөсөн 415870 цай, тэмээний хөлсөнд хураасан 17500 цай, шар үхрийн хөлсөнд хураасан 54000 цай, 129650 цай хурганы арьс 48-д хураасан 10050 цай энэ 9 зүйл нийлж 824611 цай болохоос 12 сарын тогтмол зарлага ба гойдын хурал номын зэрэг зүйлд зарсан 823410 цайг хасаад эдүгээ үлдсэн 4001 цай байна”484 гэжээ. Мөн Их хүрээний зурхайн дацан нь үүнээс гадна өөрийн гэсэн олон тооны малтай цөөн бус малчидтай байсныг тус дацангийн нярав, гэвхүй нарын 1913 онд малынхаа тоог бүртгэн дансалсан баримтаас тодорхой харагдана. “Зурхай дацангийн малын данс: Олноо өргөдсөний III онд зурхай дацангийн дөрвөн зүйл малыг гэвхүй Галсан, нярав Лувсандорж нарын байцаасан товч”485-д дурдсан малын тоо толгойг хүснэгтээр үзүүлэв. 

	Ардын засгийн анхны жилүүдэд зурхайн ухааныг судлах ялангуяа байгаль цаг уурыг урьдчилан гаргадаг одон зурхайн ухааныг хөгжүүлэхэд анхаарч байсан бөгөөд үүнд зурхайн дацангууд ихээхэн үүрэгтэй болохыг дурджээ. Засгийн газраас аймгийн удирдлагад өөрийн харьяаны сүм хийдийн Шар зурхайн дацангийн зурхайч нартай хамтран ажиллаж судалгааны үр дүнг нь Судар бичгийн хүрээлэнд явуулахыг тушаасан албан тоотыг илгээж байсан ажээ. Үүнээс үзэхэд Судар бичгийн хүрээлэнд одон орон, зурхайн судалгаа хийж байсныг илтгэнэ. Мөн албан тоотод Шар зурхайн дацан гэж тодотгосноос үзэхэд манайд Шар зурхайн ухаанаар ажилладаг одон орон зурхайн дацан байсныг илтгэнэ. Үүнийг батлахын тулд Засгийн газраас аймгуудад тушаан явуулсан бичгийг Шар зурхайн дацантай өөрийн харьяат хошуундаа илгээж байсан Цэцэрлэг мандал аймгийн бичгийг бүрэн эхээр нь оруулъя. 

	“Аймгийн яамнаас шар зурхайн дацан бүхий газар хур салхи мөндөр зэрэг ард олонд хорлолтой харшилтай зүйлүүдийн эрт урьдаас шинжлэн зурж сонсговоос зохимуй хэмээн тушаан гаргасан хэрэг” гэх Цэцэрлэг мандал аймгийн яамны бичиг: “Гурвансайхан уулын хошууны тамгын газарт тушаав. Эдүгээ Дотоод явдлын яамнаас тушаан хүрч ирсэн 205 тоот бичигт тушаан илгээв. Тушаан явуулах учир. Нутаг захиргааны хэлтсийн өргөсөн нь:

	Эдүгээ Монгол өрд улсын Засгийн газраас хүргэж ирсэн хуудсанд хуудас илгээх учир энэ 3 сарын 29-ны өдөр тус газрын эрхлэх товчооны гишүүд хуралдсан 55-р хурлын тогтоолын нэгдүгээр зүйлд МАХН-ын Төв Хорооноос Хан Хэнтий уулын аймаг дахь намын хорооноос уламжлан танай нэгдүгээр хорооноос шашин зурхайн дацан бүхий газрууд хур цас, салхи мөндөр зэрэг ард олонд хорлолтой харшлалтай зүйлүүд урьдаас шинжлэн зурж зарлан сонсгож байх ямар гэх зэрэг саналыг илэрхийлснийг гүйцэтгэн шийдүүлэхийг ирж бичиг хүргэж ирснийг олмогц Эрхлэх газрын гишүүн Цэдэнжамсран нарт шилжүүлсэнд мөнхүү гишүүнээс олон аймаг хошууны зурхайн дацангийн газарт тэнгэрийн улирлын сайн муу бүхий ган зуд цас бороо салхи мөндөр, өвчин тахал зүйлийг урьдаас зурж төсөвлөн мэддэг язгуур буй аваас тухайд зохих газарт мэдүүлж залруулан явуулбаас маш зүйтэй хэрэг бөгөөд манай Судар бичгийн хүрээлэнд эдүгээ Жагарын ёсны зурхайн зүйлийг оролдон буй тул дээр дурдсан зурхайн дацангуудаас мэдүүлж ирсэн зүйлүүдийг тухайд манай газарт уламжлан ирүүлж харилцан нийлүүлж үзэж байвал зохих мэт хэмээсэн үүнд уг дурдсан ёсоор уламжлан ирүүлэх харилцан нийлүүлэх зэргийг гүйцэтгэн үзэж хариу ирүүлмүй хэмээн уг бичиг нэгийг хүргүүлэн 292 тоот хуудас хүргэж ирсэн хэргийг хэлэлцээд эл хэрэгт Намын Төв Хорооны гишүүн нь зүйтэй болсон тул ёсоор болгон Дотоод явдлын яаманд явуулан гүйцэтгүүлэхээр тогтов. Басхүү уг хэргийн бичиг нэгийг хүргүүлэн үүнийг МАХН-ын Төв Хороонд явуулаад байцаан үзүүлэхээс гадна үүнийг нэгэнтээгүүр Монгол ард улсын Судар бичгийн хүрээлэнд мэдэгдэн тушаасугай үүний тул илгээв хэмээн 259 тоот хуудас хүргэж иржээ. Иймийн тул үүнийг Монгол ард улсын яамны хэргийг эрхлэх газарт Богд хан уулын зэрэг таван аймгийн яаманд хуваан явуулан тушаагаад түүгээр байцаан хянан үзэж уг хэргийг дээр дурдсан ёсоор өөр өөрийн зохих газруудад тушааж мэдүүлэн төсөвлөсөн зүйлүүдийг урьдаас түүгээр Судар бичгийн хүрээлэнгийн газарт явуулж хянан гүйцэтгүүлэх зэргийг тогтмол болгон дагаж явуулсугай. Үүнийг басхүү Монгол ард улсын Судар бичгийн хүрээлэнгийн газарт явуулаад уг хэргийг зохих газруудаас мэдүүлэн ирэх тухайд нийлүүлэн хянаж басхүү нийтлэн зарлах зэрэг явдал байх атал түүнийг эрхлэн гүйцэтгэх ажаамуу. Үүнийг Засгийн газарт өргөн явуулаад шийдүүлье хэмээмүй хэмээн иржүхүй хэмээн тушаан хүрч иржүхүй. Иймийн тул үүнийг харьяат нэр бүхий 17 хошуудын тамгын газарт хуваан тушаагаад хүрсэн дагуу хянан үзэж зохих харьяат газарт улмаар тушааж уг хэргийг дээр дурдсан ёсоор журамлан дагаж гүйцэтгэтүгэй хэмээмүй хэмээн өргөж үүний тул тушаав. Монгол улсын XVIII он 4 сарын 27. Дугаар 994. Аймгийн дарга төлөөнөө Дамцогдорж”486 гэж маш тодорхой мэдэгджээ. 

	Гэвч их хэлмэгдүүлэлтийн гайгаар одон орон зурхай судлалын сургалттай, өөрийн гэсэн эрдэмтэн судлаач багштай, эдийн засгийн хувьд бэхэжсэн монголын одон орон зурхай, тоо, байгаль цаг уурын шинжлэх ухааны томоохон төв болсон зурхайн дацан болон Их хүрээний Зурхайн дацан 1938 онд хаагдсан энэ үеэс эхлэн монголчуудын одон орон зурхайн сургалт, судалгаа, шинжилгээний ажил бүрмөсөн зогссон байна. 

	



	

5. 2. ОДОН ОРОН, ЗУРХАЙ СУДЛАЛЫН ОРЧУУЛГЫН БҮТЭЭЛ

	Монголчууд түүхэндээ нэлээд олон томоохон ном бүтээлүүдийг орчуулсаар ирсэн юм. Тэдгээрийн эн тэргүүнд “Ганжуур, Данжуур” хоёрыг дурдах хэрэгтэй юм. Дорно дахины их бага арван ухааны ном бүтээлийг агуулсан энэ хоёр зохиолыг орчуулсан нь Энэтхэг, Төвөдийн зурхайн ухаан Монгол оронд дэлгэрэх бодитой нөхцөлийг бүрдүүлсэн нь дамжиггүй юм. Орчуулгын онолын тулгар бүтээл болох 1742 онд хэвлэгдсэн “Мэргэд гарахын орон” зохиолыг мөрдлөг болгон Буддын шашны ном зохиол голлодог ч үлгэр, тууж, жүжиг, яруу найраг, уран зохиол болон тоо одон зурхайн судлалын олон бүтээлүүдийг агуулсан гүн ухааны асар том бүтээл болох “Ганжуур, Данжуур” хоёрыг Монгол хэлнээ орчуулж хэвлэн нийтэлсэн явдал нь Монголчуудын одон орон зурхайн мэдлэг ухаанд асар том түлхэц болсон юм. Ганжуур бол таван ухааны олон зүйлийн судрыг багтаасан том зохиол болох бөгөөд үүнд одон орны судлал, тооны ухаан, цаг улирлыг бодох, арга билгийн ухаан зэргийг цөм багтаасан юм. 

	Зурхайн ухааны олон судар номыг багтаасан “Ганжуур, Данжуур”-ыг орчуулснаар түүгээр дамжин Цагийн хүрдний зурхайн онол Монголд нэвтрэхийн зэрэгцээ Энэтхэг, Төвөд, Хятадын одон ба хар зурхайн олон бүтээл Монгол оронд өргөн дэлгэр тархаж эхэлжээ. Үүний зэрэгцээ Монголчуудын олсон нэг том амжилт бол дорно зүгийн шинжлэх ухааны ном тэр дундаа одон зурхайн ухааны цогц бүтээлийг олноор нь орчуулан гаргаж модон бараар хэвлэсэн явдал юм. Түүний нэг нь XIII зууны үед Хубилай хааны зарлигаар олон орны эрдэмтэн мэргэдийн хамтын чармайлтаар үүдэн бий болсон Цагийн дүрмийн зурхай нь XVI зууны үед Монгол, Хятад, Төвөд зэрэг үндэстнээс бүрдсэн 36 хүний хамтын ажиллагааны үр дүнд орчуулан гаргасан “Солбицон барих бодрол бичиг”-ээр дамжин дахин Монгол оронд дэлгэрсэн юм. Монголын одон орон, зурхай судлаачид “Цагийн дүрмийн зурхай”-г сурч судлах болон Монгол оронд “Цагийн дүрмийн зурхай” дахин дэлгэрэхэд чухал нөлөө үзүүлсэн “Солбицон барих бодрол бичиг” хэмээх зурхайн томоохон бүтээлийг 1711 — 1712 оны хооронд орчуулж найруулан гаргажээ. 

	Энэ үед сүм хийдүүд ердөө л Төвөд хэл бичгийг хэрэглэхээс бус Монгол үсэг бичгээ хэрэглэдэггүй үе байсан ч уг судрыг Төвөд хэл үсгээр хэвлэлгүй Монгол хэл үсгээр хэвлэн тараасан нь ихээхэн учир холбогдолтой төдийгүй тэр үеийн Монгол зурхайн хөгжилт болоод зурхайч мэргэдийн одон орон зурхайн мэдлэг мэдээллийн түүхийг тогтоох түүхэн чухал баримт бичиг мөн. Монгол зурхайн түүхэн дэх одон орон зурхайн ухааны томоохон тулгар бичиг болох “Солбицон барих бодрол бичиг”-ийг орчуулан найруулахад оролцсон 36 хүний нэрийг зохиолын оршилд жагсаан бичжээ. Тэрхүү 36 эрдэмтний тухай бичихдээ Бэхийг ганцаарыг нь “Монгол зурхайч багш Бэх”487 гэж тодорхойлон бичсэн байна. “Монгол зурхайч багш Бэх” гэж тодотгон бичсэнээс үзэхэд Монгол зурхайн ухаан гэж биеэ даасан мэдлэг ухаан байсныг харуулж байна. Тиймээс зурхайч Бэх нь Монгол зурхайн ухааны эрдэмтний хувьд уг номыг найруулахад голлон оролцсон байна. 

	Энэ бүтээлээс үзвэл үнэндээ тухайн үед өндөр хөгжилтийг олж байсан Өрнө дахины одон орны мэдлэг ухаан Хятад судраар дамжин Монгол нутагт дэлгэрэн хөгжсөн явдлыг давхар харуулж байна. Энэ үеийн Монголын эрдэмтэн мэргэд зурхайч нар Төвөд, Хятад болон бусад улс оронд дэлгэрч байсан зурхайн ухааныг маш нарийн нягтлан сонирхож цаг алдалгүй эх хэл дээрээ орчуулан ашиглаж судлан олон түмнээ түгээн дэлгэрүүлж байсны нэг баримт юм. Монголын орчуулагч зурхайч нар харь газрын зурхайн ухааныг зөвхөн орчуулан ашиглаж байсангүй харин түүнийг судлан шинжилж цааш нь бүтээлчээр баяжуулан хөгжүүлсээр иржээ. 

	Төвөд сургуулийн багш Дамба, Авид, дотоод Монголын сургуулийн багш Билгүүндалай, хиа Рааш нарын орчуулан хэвлэсэн “Хааны тогтоосон гараг одны язгуурыг тодруулсан судар” гэсэн долоон дэвтэр зурхайн ном нь ихэд сонирхолтой бүтээлийн нэг юм. Жил сар өдөр цагийн утга учир тэдгээрийн сайн, муу нөлөөлөл болон зурхайн бусад ухагдахууны талаар өргөн дэлгэр өгүүлсэн томоохон цуврал бичгийн нэг болох “Хааны тогтоосон гараг одны зурхай” хэмээх томоохон цуврал бичгийг 1717 онд орчуулан хэвлэжээ. Энэ номд дэлхий бол бөөрөнхий тэнхлэг дээрээ эргэдэг, гарагуудын эргэх хугацааны тухай жилийн дөрвөн улирал, өдөр шөнө, зүг чиг, мэнгэ, суудлын талаар энгийн хялбар ойлгомжтой өгүүлэн бичжээ. Энд зориуд тэмдэглүүштэй нэгэн зүйл бол тэнгэрийн эрхэс гарагийг “Гал гараг, Шороон гараг, Алтан гараг, Усан гараг, Модон гараг” гэж тухайн гарагийн нэрийг махбод буюу Монгол нэрээр нэрлэсэн явдал юм. 

	“Элдэв хэрэгт хаш хуурцаг”-ыг эртний Тан улсын Бат өршөөгчийн тэргүүн он буюу нийтийн он тооллын 627 онд Тайцун хаан Ли Ши Мины зарлигаар гурван сав номыг туулсан Гоушин “Ганжуур” номын дотроос түүвэрлэн авч найруулсан гэнэ. “Шинэ орчуулсан элдэв хэрэгт Хаш хуурцаг нэрт бичиг” нь гараг одны зураг, од тахих ёс, түүний үр, аливаа ажил үйлсэд өдрийн сайныг сонгох, дөрвөн улирлын хувиралтыг шинжих, үүл салхи хур бороо зэрэг байгалийн элдэв үзэгдлийг шинжих мөн зарим амьтны хэлийг унших, эд материалын байдлаар бэлэг ёрыг шинжих, төлгө үзэх болон хүний биед гарах өөрчлөлт бэлэг шинжийг маш олон талаас нь өгүүлж олон зүйлийг багтаасан хар зурхайн үзлэгийн чухал ном болно. Энэхүү жил сар өдөр цагийн сайн муу тохиолыг махбод болон гараг одны учрал тохиолоор маш нарийн үзүүлэхийн дээр хүний биед гарах өөрчлөлт бэлэг шинж болоод хүний заяа төөргийг олон талаас нь тодорхой өгүүлсэн уг номыг 1686 оны цагаан сарын ерөөлөөр алдарт зурхайч Ламын гэгээн Их хүрээнд олон орчуулагч мэргэдийг цуглуулж Монгол хэлнээ орчуулж байсан баримт байдаг ч уг орчуулга өнөөг хүртэл олдоогүй байна. 

	Арслан залан бас хүний өдөр тутмын ажил үйлс хөдөлмөртэй холбоотой зүйлийг үзэх үзлэгийн “Сайн өдөр сонгож үзэх Алтан толь” хэмээх хар зурхайн судрыг 1873 онд орчуулан модон бараар хэвлэсэн байна. Түүний орчуулсан “Сайн өдөр сонгож үзэх Алтан толь хэмээх судар оршвой” ном нь орчуулагчийн үгээр эхэлдэг “Эрт цагаас нааш шар, цагаан зурхайгаар Богд олон мэргэд зохиосон сайн муу өдрийг ялган сонгож үзэж өдөр олно... Өдгөө 69-өөр товчлон хурааваас даруй үзэхэд хялбархан болно хэмээн Зэү Ей Бияан Лан судар зохиожээ. Үүнийг ер Монгол хэлээр орчуулсангүй бөгөөд үүнийг Монгол хэлэнд орчуулбал манай Монгол газар хуанли үгүй боловч шинэ орчуулж хамтадгасан түмэн оны цаг улирлын тооны бичгээс хэрэглэх өдрийн өнгө ба жилийг авч ямар үйл үйлдэхийг Мөнх тогтоол 69-ийн хүснэгт дотор үзвэл сайн өдөр цаг нь хялбар олдохын дээр энэ нь нэн ялангуяа хуанли лугаа нийлэлцэх тул хэрэглэгчдэд өчүүхэн тус болох болов уу? хэмээн санаж Дайчин улсын Бүрэнт засагчийн XII онд (1873 он) Шадарт явах Алшааны Чин вантаны хошууны Арслан занги гүүш нэрт орчуулав”488 гэж бичээд хэрэгтэй өдрөө яаж олж авахтай холбогдуулсан зааврыг хүснэгтлэн болон тайлбартайгаар хавсаргажээ. Энэ номын үндсэн хэсэг нь өдөр цагийн сайн мууг өдөр бүрээр тодорхойлоод мөн олон хүнд тохиолддог тушаал хүлээн авах, зочин урих, сургуульд орох, охин өгөх, бэр авах, гэр барих, дээл эсгэх, худаг малтах, ан авлах, худалдаа наймаа хийх, хүүр оршуулах зэргээр 37 зүйлд хуваагаад тухайн сарын ямар өдөр нь сайн, ямар өдрийг нь цээрлэвэл зохихыг бодож олох аргыг нь тодорхой өгүүлсэн байна. Тэрээр бас Хятад хэлнээс зурхайн хэд хэдэн ном судар орчуулсан тухай түүхэнд тэмдэглэн үлдсэн боловч чухам ямар ном орчуулсан нь тодорхойгүй байна. 

	Алшаа нутгийн эрдэмтэн зурхайч, орчуулагч гүүш Арслан залан зөвхөн зурхайн ном судар орчуулж байсан бус тэрээр бас “Цагийн дүрмийн зурхай”-д тулгуурлан олон он жилийг хамарсан цаг улирлын тооны бичиг болох “Түмэн оны лит” болон амьдарч байсан жилүүдийнхээ жил жилийн “Цаг тооны бичиг”489-ийг тооцон гаргаж байсан боловч бидний үед уламжлагдан ирсэнгүй. Зурхайн мэдлэг ухаан нь энэ мэт зурхайн ном бүтээлээс гадна анагаах ухаан, уран зохиолын ном судраар дамжин Монголд нэвтрэн орж ирж байв. Түүний нэг нь 1721 онд орчуулагч Аранагийн Монгол хэлээр орчуулсан Хятадын эртний уран сэтгэмжийн алдарт туульсын роман болох “Тансан ламын баруун этгээдэд зорчсоныг тэмдэглэсэн түүх” болно. Монголын өргөн уудам нутагт амаар болон бичгээр өргөн дэлгэр тархсан Хятадын дээрх үлгэрийн зохиолд орчлон ертөнцийн үүсэл мөн чанар төдийгүй зурхайн зарим нэг ухагдахууны тухай дэлгэрэнгүй өгүүлжээ. 

	“Баруун этгээдэд зорчсон” үлгэрт “Тэнгэр газрын тоо 12 түм 9600 жилийг нэг галав хэмээнэ. Нэг галавыг хувааж арван хоёр мөчлөг болгожээ. Үүнийг хулгана, үхэр, бар, туулай, луу... нохой гахай зэрэг 12 эрхтнээр тохиолдуулан тоолно. Нэгэн мөчлөг нь нэг түм найман зуун жил болно. Нэг өдрөөр өгүүлбэл хулгана цагт аргын уурыг олоод үхэр цагт тахиа дуугарна. Бар цагт гэгээрч, туулай цагт наран мандана... бас 5400 жил болоод Чив хэмээн хулгана мөчлөгийн үест хөнгөн тунгалаг нь дээш мандаад нар сар, одон гараг буй болов. Үүнийг дөрвөн дүрс хэмээнэ. Бас 5400 жил болоод Чив хэмээн бар мөчлөгийн үест хүн хар ба араатан жигүүртэн үүснэ. Үүнийг тэнгэр, газар, хүн гурав эрдэм барилдан тогтвой”490 гэж ертөнцийн эргэлтийн цаг мөчийн хугацааны хэмжээ болон од гараг үүссэн шалтгааныг домогчлон өгүүлжээ. 

	Мөн зохиолд “Энэ уулын туг оройд нэгэн хувилгаан чулуу бий. Тэр чулууны өндөр нь гурван хос алд, зургаан тохой, таван ямх. Эргэн тойрон хоёр хос алд, дөрвөн тохой буй. Гурван хос алд, зургаан тохой, таван ямх өндөр нь тэнгэрийн 365 хоногийг дүрсэлжээ. Эргэн тойрон хоёр хос алд дөрвөн тохой нь одон зурхайн 24 уур гэмийг дүрсэлсэн болой. Дээр нь есөн сүв, найман нүх буй. Энэ нь есөн мэнгэ найман хүлилийг дүрсэлсэн”491 гэжээ. Энэ нь зурхайн ухаан дахь цаг хугацааны болоод хүний хувь заяаг тооцон бодох цаг мөчийг илэрхийлдэг гол гол ухагдахууны тухай дурджээ. Энэ мэтчилэн одон орон зурхайн ухааны томоохон цуврал бичгээс гадна Монголын одон орон зурхай судлаачид одон орон зурхайн ухаан болон хар зурхайн үзлэгтэй холбоотой асар олон жижиг сажиг судар бичгийг орчуулан гаргаж байсан байна. 

	Лавран сүмийн да зурхайч Довдонжамцын зохиосон “Зурхайн найруулах арга Манзуширын Хятадад ивээх судар”, “Хятад зурхайн төд арга”, “Хятад, Монгол харьцуулсан зурхайн хэллэг”, “Согтуу Оргилын шуугиан хэмээхүй” зэрэг олон зохиолоос Үзэхэд одон орон зурхайн Монгол, Хятад нэр томьёог оноон тааруулж орчуулах ажлыг нэг мөр болгохыг хичээн оролдсон байна. Зурхайч Довдонжамц “Зурхайн найруулах арга Манзуширын Хятадад ивээх судар”-ыг бичихдээ жил бүр тарааж байгаа Хятад, Монгол хуанлитай оноож үздэг байсан гэдгээ өгүүлсэн. Өвөр монголын нийгмийн шинжлэх ухааны хүрээлэнгийн номын санд буй Ариун бишрэлт тойн Содном ба цүр Самбуу нарын Төвөд хэлнээс орчуулсан “28 од сэлт лугаа эрхэн долоон гарагуудын зүйл бүрийг эл 12 жилийн сар өдрөөр олон тэнгэр лус газрын эзэд тэд бүгдийн үзлэг” хэмээх судрын оршилд “Үндсэн их Төвөдийн аялгуунаас уур их монголын аялгуунд орчуулбай. Өчүүхэн бядуу оюут тойн цогт олонх оддын нэр нь их монголд найралдахгүйн тул Төвөдчилөн нэрийдэн орчуулан бичив” гэснээс үзэхэд энэ судрыг орчуулгын онолын нэр томьёоны толь болсон “Мэргэд гарахын орон нэрт” тулгар бичгийг хэвлэн нийтлэхээс өмнө орчуулсан бололтой. 

	Монгол зурхайчид нь харь газрын зурхайн ухааныг зөвхөн орчуулан нийтэлж байсан төдийгүй харин түүнийг цааш нь бүтээлчээр баяжуулан хөгжүүлсээр ирсэн төдийгүй бусад улс түмний зурхайн ухаанд бодитой нөлөө үзүүлсэн зохиол бүтээлийг ч туурвиж байсан юм. Одон орон зурхайн ухааны талаар ном бүтээл туурвисан Монгол зурхайчдын зарим нэг бүтээлээс нь үзэхэд бусад улс түмний зурхайчдын бүтээл дэх алдаа дутагдлыг засан залруулж улмаар нягтлан сайжруулж хөгжүүлсээр ирсэн тохиолдол маш олон байдаг ч зарим нэг Монгол зурхайчид ч зурхай судлалын бүтээлдээ багагүй алдаа мадаг гаргаж байсан нь ч бас бий. 

	



	

5. 3. ЦАГ ТООЛОЛ

	Юань улсын сүүлчийн хаан Тогоонтөмөр Бээжингээс хөөгдөж Монголчууд уугуул нутаг руугаа буцан түүхэнд нэг хэсэг “Умард Юань улс” гэж тэмдэглэгдэв. Юань улс задарч феодалын бутрал болсон үед зурхай, цаг тооллын янз бүрийн арга дэлгэрсэн төдийгүй зарим нэг нь ганц хоёрхон жил ч хэрэглэгдэж байв. Мөн “Мингийн төрөөс бас Монголд “Да Түнгийн улирал”-ыг авч ирж Монгол үндэстний уулын байсан одон орон цаг улирлыг бодох мэдлэгийг баяжуулсан”492 гэж “Умард Юанийн түүх”-нд өгүүлжээ. 

	Төвөдийн одон орон зурхайчид нь нар сар гарах, шингэх хиртэх зэргийг урьдчилан тооцон бодож байсан боловч тухайн орон нутгийн өргөрөгт тохируулах талаар дутагдалтай байв. Тэгвэл Монголын одон орон зурхайч судлаачид түүнийг цаашид улам нягтлан судалж нар, сар хиртэхийг нутаг бүрийн байдалд тохируулан гаргах нарийн аргыг боловсруулан туршин хэрэглэж чадсан байна. 

	Түүний нэг нь XVI жаран жилийн цаг улирлын бичгийг найруулж бас “Хятад зурхайн тойм” (1755 он) гэх зэрэг цаг улирлын холбоотой ном бичсэн”493 Сүмбэ хамба Ишбалжирын XIII жарны гал туулай жил (1747 он) зохион гаргасан “Төгс буянт шинэ зурхай ёс” хэмээх бүтээл орох юм. Сүмбэ хамба Ишбалжирын Төвөдийн зурхайд үндэслэн зохиосон XIII жаран буюу 1747 — 1806 оны хоорондох цаг тооллыг үйлдэж Монгол орны газар нутагт туршин хэрэглэж байсан “Төгс буянт шинэ зурхайн ёс” хэмээх бүтээлийн тухай болон түүний утга учрыг тайлсан зурхайн олон бүтээлийг монгол зурхайчид бичсэн. Өвөр хошууны зурхайч Агвааннямын “Төгс буянт шинэ зурхайн эх хөвгүүн хосолсон өөрийн нүүрийг тодруулан үйлдсэн сайн номлол нарны гэрэл”, Егүзэр хутагтын хийдийн зурхайч Сумадиманзуширын “Төгс буянт шинэ зурхайг тодруулан номлосон зул” зэргийг дурдаж болно. Сүмбэ хамба Ишбалжирын зохиосон “Төгс буянт шинэ зурхайн ёс” гэх цаг тооллын тухай VII бүлэгт дэлгэрэнгүй өгүүлэх тул энд цухас дурдав. 

	Зурхайн гол тулгуур ухагдахуун бол үнэн зөв цаг улирлын бичгийг үйлдэх асуудал юм. Тиймээс Монголын зурхайчид үүнд гол анхаарлаа хандуулж цаг тоолол, лит хийх арга ухааны талаар олон бүтээлийг туурвин гаргасан байна. Зурхайч Янжин Гавийн Лодойн 1860 онд бичсэн “Лит зурах ерөнхий аргын тухай” судар мөн Онги голын хадат уулын лам Дамцагдоржтаны хийдийн зурхайч Доёдбалдангийн “Өнгөрсөн жилийг сааруулсан зурхайн үндэс шинэхэн оюутан залуусыг цэнгүүлэгч”, Өндөрхааны хийдийн зурхайч Жамцын “Таван гарагийн түргэн зурлагын дахин тодруулсан хүснэгт барих ёсон” болон мөн хийдийн зурхайч Жинбагийн “Бүтээлийн зурхай хийгээд үйлийн зурхайн алин болохын литэд нэмэхийн тулд ердийн эд лүгээ хавсарсан хүснэгтийг барих ёсон” зэрэг судар нь цаг тооны бичиг хийхэд гол тулгуур гарын авлага болсоор иржээ. 

	Үүний зэрэгцээ тухайн нэг жаран жилийн хэмжээнд тохируулан хийж үйлдсэн бүтээл цөөнгүй байна. Тэр нь уг жаран жилийн мөн чанар, зүй тогтол, цаг тоололтой холбоотойн зэрэгцээ Монгол зурхайн түүхэн хөгжлийн түүхийг мөн Монгол зурхайн ухааны тухайн үеийн мэдлэг мэдээллийг харуулж чадах юм. Иймэрхүү зохиол бүтээлд Засагт хан аймгийн Урианхай Дайчин бэйсийн хошууны гол хүрээ Усан зүйлийн хийдийн зурхайч Агваан — Одсэрийн “Зурхайн шастир XV жарны зурхайн гол шинэхэн оюутныг дахин тодруулсан наран”, Луу гүний хошууны зурхайч Санжаагийн “XV жарны доторх ялгуулсан хэмээх модон морин жилд зурхайн голыг шинээр саасан зурхайн гол бүхнийг хураангуйлсан зулын гэрэл”, Лавран сүмийн Довдонжамцын зохиосон “XIV улаагчин туулай жилийн жарны (хөх хулгана жилээс эхлэх жаран. 1864 — 1923 он) бодрол” зэрэг цаг тооллын бүтээлүүд орох юм. 

	Монголчууд Манж улсын эрхшээлд байхдаа жил бүр Манжийн хаанаас олгодог байсан шар зурхайн цаг улирлын тооны бичгийг албан ёсоор хэрэглэж байв. Манжийн одон орон судлалын “Тэнгэрийг сүсэглэх яам”-д одон орон зурхай судлалын алба хашиж цаг улирлын тооны бичгийг тооцон бодож, найруулан хийж байсан Хятад, Монгол хэлэнд нэвтэрсэн одон орон зурхай судлаач эрдэмтэн монгол үндэстэн Мянгат, Рааш нар байсан тул Шар зурхайг баримтлан хийхийн зэрэгцээ Монгол хэл үсгээр жил бүрийн цаг тооны бичгийг хийсээр иржээ. Тэд Европ, Хятад зурхайг судлан Тихо Брагегийн шинжлэх ухааны үндэслэлтэй одон орон судлалд тулгуурласан “Цагийн дүрмийн зурхай” хэмээх шинэ зурхайн ёсыг хүлээн авч тэр дагуу жил бүрийн цаг тооллын бичгийг найруулан зохиож эзэн хаанд өргөн барьдаг ажээ. Бас энэ чиглэлээр одон орон зурхай судлалын ажил хийж байсан эрдэмтэд гэвэл төрийн ивээл доор биш боловч сүм хийдэд ном судар уншихын далимд өөрсдөө Тихо Брагегийн одон орон судлалын дүнд үндэслэн зохиогдсон “Цагийн дүрмийн зурхай”-н аргыг Энэтхэг, Төвөдөөс гаралтай “Цагийн хүрдний зурхай”-н онолтой уялдуулан судлан шинжиж сурталчилсан бүтээл туурвиж байсан одон орон судлаач хүн бол Юүнхэ гүн сүмийн зурхайч лам Өлзийбат орох юм. 

	Цаг улирлын тооны бичгийн талаар харилцаж байсан сайд ноёдын баримт бичгээс үзвэл Монголчууд нь Манж Чин улсын эрхшээлд орсон цагаас эхлэн 1911 он хүртэл Чин улсын “Тэнгэрийг сүсэглэх яам-аас эрхлэн гаргаж байсан Шар зурхайн ёсны цаг улирлын тооны бичгийг жил бүрийн өвлийн дунд сард Бээжинд очиж хүлээн авдаг байжээ. Энэ үед цаг улирлын тооны бичгийн талаар Монголын ноёдын харилцаж байсан баримт бичгийг бүгдийг нь энд оруулна гэвэл 211 жил, одоогоор Монголын Үндэсний Төв Архивд хадгалагдаж байгаа баримтын хэмжээнд авч үзвэл жаран жилийг хамрах тул энд цөөн хэдийг жишээ болгон авч үзье. 

	1. “Хан уулын Чуулганы дарга ван Рэнцэндорж, Чуулганы дэд дарга Түшээт хан Цэрэндоржийн бичиг: Зарлигаар зарсан Хүрээнд сууж хэрэг шийтгэгч сайд бэйс, сайд танаа өргөв. Эдүгээ сайд бэйс, сайд таны газраас Дээр барих гахайн зүрийг (Манж хаанд барьж байсан алба) хүргүүлэн Нийслэл хотод (Бээжин хот) зарсан дагалдан Сономын аянталд (дашрамд) авч ирсэн цаг улирлын тооны бичиг 16 дэвтрийг хуучин ёсоор харьяат газарт хуваан олгуулбаас зохихын тулд үүний дотроос Хан уулын чуулганы дарга ван Рэнцэндоржид олгуулах цаг улирлын тооны бичиг нэгэн дэвтрийг бичгийн хамт хүргүүлэв. Хэзээ хүлээн авсан явдлыг бидний газарт мэдүүлэн ирүүлье хэмээн тушаан хүрч ирсэн цаг улирлын тооны бичиг нэгэн дэвтрийг 30-р он өвлийн сүүл сарын 28-нд хүлээн авсан явдлыг сайд бэйс, сайд танаа мэдүүлж үүний тул өргөв. Түгээмэл элбэгтийн тэргүүн (1851) он цагаан сарын арван хоёрон"494. 

	2. “Хиагт замын өртөөг захирах тэргүүн зэрэг тайж Насан — Очирын бичиг: Зарлигаар зарсан Хүрээнд сууж хэрэг шийтгэгч сайд бэйс, сайд танай яаманд өргөв. Мэдүүлэх учир: Эдүгээ сайд бэйс, сайд танай газраас тушааж олгосон Түгээмэл элбэгтийн тэргүүн оны цаг улирлын тооны бичиг нэгэн дэвтрийг Насан — Очир би хүлээн авсан явдлыг сайд бэйс танай яаманд өргөн мэдүүлж үүний тул өргөв. Түгээмэл элбэгтийн тэргүүн он цагаан сарын шинийн есөн”495. 

	3. “Зарлигаар өргөмжилсөн шашныг мандуулах, амьтныг жаргуулагч Жавзандамба хутагтын Хүрээний хэргийг шийтгэх шавь нарыг бүгд захирагч Эрдэнэ Шанзудов Намжилдорж, Сангийн хамаг хэргийг байцаан захирах засгийн тэргүүн зэрэг тайж Идшинноров, Да лам Лувсанбалжир, Цэдэндоржийн бичиг: Зарлигаар зарсан Хүрээнд сууж хэрэг шийтгэгч сайд бэйс, сайд танаа яаманд өргөв. Мэдүүлэх учир. Эдүгээ сайд бэйс, сайд танай газраас манай газарт тушаан олгосон цаг улирлын тооны бичиг нэгэн дэвтрийг энэ 12 сарын 26-нд хүлээн авсан явдлыг сайд бэйс танаа өргөн мэдүүлж үүний тул өргөв. Түгээмэл элбэгтийн V он (1855) 12 сарын 28"496. 

	4. “Зүүн хоёр аймгийн Харуулыг бүгд захирах засгийн улсад туслагч гүн таван зэрэг тэмдэглэсэн Гомбожавын бичиг: Зарлигаар зарсан Хүрээнд сууж хэрэг шийтгэгч сайд бэйс, сайд танай яаманд өргөв. Мэдүүлэх учир. Мөнөөхөн сайд бэйс, сайд танай газраас тушаан хүргүүлсэн энэ оны цаг улирлын тооны бичиг гурван дэвтрийг ноднин жил 12 сарын гучинд хүлээн авч нэгэн хувийг мөн Харуулыг бүгд захирах тушаалын газарт агуулан хоёр дэвтрийг Түшээт хан, Сэцэн хан хоёр аймгийн Харуулыг захирах гүн Чимэддорж, засаг Дуламжав нарт нэжгээдээр хүргүүлсэн бөлгөө. Эдүгээ тэдний газруудаас цаг улирлын тооны бичгүүдийг тус тус хүлээн авсан явдлыг мэдүүлсэн ирсэн үүнийг сайд бэйс сайд танаа өргөн мэдүүлсүгэй. Үүний тул өргөв. Түгээмэл элбэгтийн IX он (1859) хаврын дунд сарын арван хоёрон”497. 

	5. “Хэрлэний Барс хотын чуулганы дарга дөрвөн зэрэг тэмдэглэсэн засгийн улсын түшээ гүн Эрдэнэтогтоолын бичиг: Зарлигаар зарсан Хүрээнд сууж хэрэг шийтгэгч сайд, сайд Сэцэн хан танаа өргөв. Мэдүүлэхийн учир. Эдүгээ сайд, сайд Сэцэн хан танай газраас Хэрлэний Барс хотын чуулганы даргын газар олгох цаг улирлын тооны бичиг нэгэн дэвтрийг хүргүүлэн олгуулахаас гадна хэзээ хүлээн авсан явдлыг мэдүүлэн ирүүлье хэмээн тушаан хүргүүлсэн цаг улирлын тооны бичиг нэгэн дэвтрийг манай Чуулганы даргын газар энэ цагаан сарын шинийн зургаанд хүлээн авсан явдлыг сайд, сайд Сэцэн хан танаа өргөн мэдүүлж үүний тул өргөв. Бүрэнт засагчийн IV он хаврын тэргүүн сарын 26”498 

	6. “Баруун хоёр аймгийн Харуулыг бүгд захирах нэгэн зэрэг нэмсэн хоёр зэрэг тэмдэглэсэн гүнгийн зэрэг засаг тэргүүн зэрэг тайж Самандбазарын бичиг: Зарлигаар зарсан Хүрээнд сууж тэргүүлэн хэрэг шийтгэгч сайд, сайд Сэцэн хан танаа өргөв. Мэдүүлэх учир. Эдүгээ Засагт хан, Сайн ноён хоёр аймгийн харуулыг захирах засаг Сономцэрэн, гүн Жигжиддорж нарын газраас энэ оны цаг улирлын тооны бичиг нэгэн дэвтрийг манай газруудад тус бүр хүлээн авав хэмээн мэдүүлэн ирсэн үүнийг сайд, сайд Сэцэн хан танаа өргөн мэдүүлэхээс гадна Самандабазар миний газар агуулах цаг улирлын тооны бичиг нэгэн дэвтрийг мөнхүү хүлээн авсан явдлыг хамтад гаргаж мэдүүлэн үүний тул өргөв. Бүрэнт засагчийн VIII он 3 сарын хорин таван”499

	7. “Хүрээний хойд өртөөг захирах туслагч тайж Бадамын бичиг: Зарлигаар зарсан Хүрээнд сууж хэрэг шийтгэгч сайд бэйс танай яаманд өргөв. Мэдүүлэх учир: Мөнөөхөн сайд танай газраас Бадаргуулт төрийн VII оны цаг улирлын тооны бичиг нэгэн дэвтрийг бичгийн хамт тушаан олгосныг бүрнээ хүлээн авсан явдлыг олдвол сайд танай яаманд өргөн мэдүүлж байцаахад бэлтгүүлье. Үүний тул өргөв. Бадаргуулт төрийн VII он. 3 сарын шинийн есөн”500

	Дээр дурдсан архивын баримтаас үзэхэд жил бүрийн өвлийн сүүл сард Манжийн хаанд алба хүргэхээр Бээжинд очсон төлөөлөгч 16 ширхэг цаг улирлын тооны бичгийг хүлээн авч ирээд “Хүрээнд сууж буй хэрэг шийтгэгч сайд”-д хүлээлгэн өгдөг бөгөөд уг сайдын газраас аймаг хошуу яамдад маш хариуцлагатайгаар тарааж цаг тооны бичгийг хүлээн авсан албан тушаалтан нь хариу мэдэгдсэн албан бичиг явуулдаг уламжлалтай болсон нь тодорхой байна. 

	Манж Чин улсын засаг төрөөс Монголчуудад зориулан монгол хэл, монгол үсгээр хэвлэн тараадаг байсан жил бүрийн цаг улирлын тооны бичгийг “Тэнгэрийг сүсэглэх яам”-нд ажиллаж байсан Монгол зурхайчид хариуцдаг байв. Энх-Амгалан хааны үед тус яамны зурхайн ухааны мэргэжилтэн тооны ухаантан монгол үндэстэн Мянгат нь жил бүрийн цаг тооны бичгийг тооцон гаргахын зэрэгцээ Монголчуудад тараадаг байсан цаг тооны бичгийн орчуулга найруулгыг хариуцан хэвлүүлдэг байсан тухай монголын одон орон зурхай судлалыг олон жил судалсан Хятадын эрдэмтэн Ли Ди өгүүлсэн нь бий. Манжийн төрөөс монгол үсэгтэй цаг улирлын тооны бичгийг хэвлэн, тарааж байсан тухай түүхэн баримт Монгол Улсын Үндэсний Төв Архив болон Өвөр монголын Багшийн Их Сургуулийн номын санд нэлээдгүй байна. Тэрхүү түүхэн үнэнийг баталсан түүхэн баримтаас цөөн хэдийг дурдвал доор мэт:

	1. “Хан уулын Чуулганы даргын тамгыг хамаарсан хэвэй засаг төрийн жүн ван Одсарбазарын бичиг: Зарлигаар зарсан Хүрээнд сууж хэрэг шийтгэгч сайд, сайд Сэцэн хан танаа өргөв. Мэдүүлэх учир. Эдүгээ сайд, сайд Сэцэн хан танай газраас Дээр барих гахайн зүр хүргүүлээр Нийслэл хотод зарсан дагалдан Төмөрийн аянталд авч ирсэн цаг улирлын тооны бичгээс Хан уулын хамаарсан Чуулган дарга хэвэй ван Одсарбазарт олговоос зохих монгол үсгийн дэвтэр нэгийг бичгийн хамт хүргүүлж олгохоос гадна хэзээ хүлээн авсан явдлыг бидний газарт мэдүүлэн ирүүлье хэмээн хүргүүлэн тушаан хүрч ирсэн цаг улирлын тооны бичгийг энэ цагаан сарын шинийн нэгэнд хүлээн авсан явдлыг сайд, сайд Сэцэн хан танаа өргөн мэдүүлж жич энэ хэргийн бичгийг тамга битүүмжлэхүйн урьд дарж бэлтгэсэн цаасанд бичсэн учрыг хамтаар гаргаж мэдүүлэн үүний тул өргөв. Бүрэнт засагчийн VIII он цагаан сарын шинийн дөрвөн”501

	2. Шадарт явах Хэрлэний Барс хотын чуулганы дарга дөрвөн зэрэг нэмсэн, нэгэн зэрэг тэмдэглэсэн засаг төрийн жүн ван Тогтохдоржийн бичиг: Зарлигаар зарсан Хүрээнд сууж хэрэг шийтгэгч сайд, сайд Сэцэн хан танаа өргөв. Мэдүүлэхийн учир. Эдүгээ сайд, сайд Сэцэн хан танай газраас хүргүүлэн тушаасан цаг улирлын тооны бичиг монгол үсгийн дэвтэр нэгийг бидний Чуулганы даргын газарт энэ цагаан сарын шинийн нэгэнд хүлээн авсан явдлыг сайд, сайд Сэцэн хан танаа өргөн мэдүүлсүгэй. Үүний тул өргөв. Бүрэнт засагчийн тэргүүн он цагаан сарын дөрвөн”502

	3. Хүрээний хойд өртөөг захирах туслагч тайж Насан — Очирын бичиг: Зарлигаар зарсан Хүрээнд сууж хэрэг шийтгэгч сайд, сайд Сэцэн хан танаа яамнаа өргөв. Мэдүүлэх учир. Эдүгээ сайд, сайд Сэцэн хан танай газраас тушааж олгосон Бүрэнт засагчийн 8-р оны цаг улирлын тооны монгол үсгийн дэвтэр нэгийг өчүүхэн Насан — Очир би хүлээн авсан явдлыг сайд, сайд Сэцэн хан танаа яамнаа өргөн мэдүүлье хэмээн үүний тул өргөв. Бүрэнт засагчийн VIII он цагаан сарын арван таван”503

	



	

5. 4. НАР, САР ХИРТЭХ ТУХАЙ

	Баянцагаан голын хөндийгөөс илэрсэн буган чулууны сүг зурагт нар, сар зурагдсан төдийгүй нар хиртэж байхыг дүрсэлсэн сүг зургууд олон байгаа нь эртний Монгол хүмүүс нар, сарыг ажиглан шинжиж нар сар хиртэхийг гайхан эргэлзэж байснаа дүрслэн үзүүлсэн явдал юм. Тиймээс Монголчууд эртнээс нааш нар сарны хиртэлтийн мөн чанар зүй тогтлыг танин мэдэхийг оролдсоор ирсэн тул Монголын зурхайчид нь өөрсдийн тооцон гаргасан цаг тооллын бичигтээ тулгуурлан нар, сарны хиртэлтийг тооцон бодох арга ухааныг агуулсан олон бүтээлийг туурвин гаргацгаасан байна. Зурхайн ухааны нэгэн гол зүйл бол нар сарны хиртэлтийн цаг хугацааг нарийвчлан тогтоох явдал бөгөөд нар сарны хиртэлтийн зөв буруу болон тооцооллын оновчтой эсэхээр нь уг зурхайн тооцооллын сайн мууг тодорхойлдог. Тиймээс нар сарны хиртэлтийн тухай болон түүний тооцооллын талаар Монголчууд олон бүтээлийг туурвижээ. Хятад хэлнээс орчуулсан “Солбицон барих бодрол бичиг”-т нар сарны хиртэлтийг бодох гол аргууд орсон төдийгүй энэ номыг эх үндэс болгон Монголын зурхайчид нар сарны хиртэлтийг тооцоолон боддог олон номыг туурвиж өөр өөрийн нутаг орны газрын хуваарьт хиртэлтийг тооцон бодсоор ирсэн түүхтэй ажээ. Тэнгэр тэтгэгчийн анхдугаар (1735 он) онд Бээжингийн Юүнхэ гүн сүмийн Да лам Өлзийбат “Солбицон барих бодрол бичиг”-т буй нар сарны хиртэлтийг бодох аргыг “Цагийн хүрд”-ний зурхайг бодох аргатай нийлүүлэн нэгэн аргыг боловсруулсан байна. 

	Да лам Өлзийбат хожим нь оны эхлэлтийг Бүрэнт Засагчийн III он хөх хулгана жилээр (1864 он) авсан “Хятад зурхайн гол” номоос 120 жилийн дараах Тэнгэр тэтгэгчийн IX оны (1744 он) хөх хулгана жилээр оны эхлэлт болгон Бээжин хот ба Монголын 22 хошуу, Хятад орны 18 муж хотын байршлыг найруулан тооцож 1882 онд бичсэн “Хятад зурхайн ёсны нар сар хиртэхийг зурах арга” гэсэн номдоо “Хятад зурхайн зүрхэн товч” гэх товчхон нэр өгч хэвлүүлжээ. Энэ бүтээлийн үнэлүүштэй нь агуулгын хувьд “Хятад зурхайн гол”-оос нэн өргөн болж мөн уг зохиолд байхгүй шинээр нэмсэн зүйл нь Монгол орны 22 хошуу, Хятадын 18 муж хотын Алтангадасын өндрийн хэмжээг бүрэн хэмжиж оруулсан тул Монгол орны цаг улирлын бичиг зохиоход чухал суурь болсон байна. 

	Энэ зохиол нь хэдийгээр 68 хуудастай боловч Манж улсын шинээр найруулсан шинэ зурхай болох “Цагийн дүрмийн зурхайн” агуулгыг хүлээн авахад мөн Төвөд оронд нар сарны хиртэлтийг бодох “Цагийн дүрмийн зурхай”-г дэлгэрүүлэхэд бодитой нөлөө үзүүлсэн чадсан юм. Тиймээс зурхайч Өлзийбатын “Хятад зурхайн зүрхэн товч” зохиолд тулгуурласан нэлээд хэдэн бүтээл гарсны нэг нь Лавран сүмийн Довдонжамцын зохиосон “Хятад зурхайн нар сар хиртэхийг бодох Манзуширын мөшөөнгүй” хэмээх судар бас Улсын нийтийн номын санд буй зохиогчийн нэргүй “Наран, саран хиртэлтийг түлхэн бодох арга мэргэдийн баясахуй” судар болно. 

	Нар, сар хиртэх тухай бичсэн судар номуудаас нэлээд алдартай нь Агвааны зохиосон “Наран саран Раху орохын ёсны зурлагыг үйлдэх ёсыг тодруулан байгуулсан шинэхэн оюутныг баясгагч” зохиол юм. Энэ зохиолын аргачлалаар нар, сарны хиртэлтийг тооцоолон бодоход арав гаруй хүснэгтийг дахин дахин ашиглаж зуу гаруй үйлдлийг хийдэг байна. Харин Лувсандоржийн зохиосон “Гараг хиртэхийг шинжлэх ёс мэргэдийн мишээл төрүүлж тэнэгийн сэтгэлийг булаагч баясгалантай зурхай” хэмээх бүтээлдээ нар сарны хиртэлтийн нүсэр төвөгтэй бодолтын аргыг машинд хялбарчлан бодох аргыг боловсруулжээ. Ламын гэгээн Лувсанданзанжалцан “Зурхайн гол авч огоорохыг тодотгогч гэрэл” хэмээх алдарт бүтээлдээ нар сарны хиртэх нөхцөл болон цаг хугацааны зүй тогтолт мөн чанарыг тоймлон бодох зурлагыг энгийн хялбараар тоймлон оруулсан байна. Лувсанданзанжалцан энэ зохиолдоо “Тэндээс нар сарыг барихуй нь Цагийн хүрдний язгуур Дандараас шороо, ус, гал, хий, огторгуй бэлэг билгүүний махбод төгссөн зургаан сар хэмээсэн нь урьд хиртсэнээс зургаан сарын дараа хиртэнэ гэж зарлигласан мөн болой. Ялангуяа нар хиртсэний хойно зургаа, долоон хагас сар буюу илүү сартай байх тохиолдолд таван сараас хиртэнэ. Урьд хиртсэн ордноос зургаа дахь ордонд хиртэнэ. Тэргэлд сар хиртсэний удаа битүүнд нар хиртэх нь олон. Битүүнд нар хиртсэний дараа тэргэлд сар хиртэх нь бий. Зарим жил хиртэхгүй нь ч байдаг. Нар хиртсэний өмнө буюу хойно сар магадтай хиртэнэ гэж мэргэдийн номлосон нь адил болой” гэж товч тодорхойгоор бичсэн байна. 

	XVI жарны модон нохой жил (1935 он) Түшээт хан аймгийн Боржигон цэцэн вангийн хошууны Чойрын зурхайч Жамбалшарав “Манзуширт өргөх гэрэл” хэмээх нар сарны хиртэлтийн тухай зурхайн ном зохион туурвижээ. Мөн зурхайч Намжилсамбуугийн “Гараг барьсны увдис нууц оньсыг хураасан нийтэд үгүй ялгаварт ном нууц тэмдэгт” хэмээх номд наран саран хиртэлтийн үр дагаврыг хиртсэн өдөр, хиртсэн өдрийн од, гараг төдийгүй хиртсэнээс хойш орсон хурын байдлаар шинжлэх талаар тодорхой өгүүлжээ. “Зурхайн ёсны гол номлогоо” хэмээх зурхайн хэд хэдэн судар туурвисан Урадын мэргэн гэгээн Лувсандамбийжалцан “Нар сарны хиртэх ёсны судар”-таа нар сарны хиртэх үе дэх нар сарны онцлог болон нар сар хиртэх үе хийгээд хиртсэний дараах тэнгэр огторгуйн байдал нь ямар байх талаар тодорхойлон бичжээ. Монголын зурхайчид нар сарны хиртэх үзэгдлийн үзэгдэх харагдах газар орны байдлын тухай маш нарийвчлан гаргасан судар номыг бүтээн туурвиж байв. Тухайлбал 1876 оны улаан хулгана жилээр оны эхлэлт болгосон Ганьсу мужийн Дияан Тан сүмийн Гомши Лүндүданзанчүлтэмнямын “Бээжин орны нар, сар хиртэхийг түлхэн бодох ёс” дөхөмчлөөд “Гомшийн зурхай”, 1900 оны цагаан хулгана жилээр эхлэлт болгосон “Нар, сарны хиртэлтийг түлхэн бодох арга Хятадыг хэрэлдүүлэхүй бэлэгт сэлэм” хэмээх Чоймболын зохиол зэрэгт тодорхой бичжээ. Түүний нэг нь Гүмбүм хийдэд Төвөд хэлээр барласан Алшаагийн зурхайч Жамбалдандарын “Нар сар хиртэхийг шинжих баярын зурхай” гэдэг бяцхан судар юм. 

	Уг сударт нар сар хиртэх ёсыг энгийн ойлгомжтойгоор тайлбарлахын хамт газар орны уртраг, өргөргийн хэмжээгээр нарны арван хоёр ордтой зохицуулан бодох аргыг оруулжээ. Жамбалдандар уг судартаа нар сарны хиртэлтийг олж үзэх гол гол газруудыг жагсаан гаргажээ. Тухайлбал “Андуу, Шанши, Шинин хот, Алшаа, Урад, Түмэд, Хөх хот, Абага, Хишигтэн, Долон нуур, Хорчин, Урианхай, Халх, Халх Орос хоёрын завсар дахь Сэлэнгэ мөрөн” гэх мэт янз бүрийн газар нутагт өөр өөр цагт хиртэлтийг олж үзэх тухай нарийн тэмдэглэсэн байна. Зурхайч Жамбалдандар зохиолынхоо төгсгөлийн үгэнд “Баярын зурхай” гэх үүнийг Алшаагийн Ганданжайлин хийдийн зурхайч Жамбалдандараар Бадаргуулт төрийн III он (1897 он) улаагчин тахиа жилийн 4-р сарын шинийн 8-нд эхлэн бичвэй” гэж тэмдэглэсэн байна. Бас энэ судрын удиртгалд “Тэнгэр гарагийн хиртэлт шинжих мэргэдийн мөшөөл тэнэг бодлоор баярын зурхай хэмээн нэрийдэв. Улаагчин тахиа хэмээх жилд уламжлалт литийг суурь болгон шинээр найруулав” гэжээ. Үүнээс үзвэл тус сударт цаг тооны бичиг зохиох үндсэн мэдлэгийг бага ч гэсэн багтааснаараа ихээхэн онцлогтой юм. Нар сарны хиртэлтийн тухай домгийг Монголын эрдэмтэн лам нарын нэг Чин сүжигт Номун ханы “Номч дүр” гэж олноо алдаршсан ном туурвилынхаа ард нэрээ “Сумадиманибаранжаа” хэмээн Санскритаар бичдэг Лувсанноровшарав “Бүхний шимийг хураасан зэндмэнэ эрдэнэ хэмээх зурхайн гол” гэдэг Төвөдөөр бичсэн гар бичмэлдээ тодорхой өгүүлсэн байна. 

	Монгол дахь хүрээ хийдийн дэргэдэх зурхайн дацангийн зурхайчид нар, сарны хиртэлтийг тооцон бодох зурхайч мэргэдийн бүтээсэн зохиол бүтээлд тулгуурлан жил бүр нар, сар хаана, хэдийд, хэдэн хувь хиртэхийг урьдчилан гаргаж харьяа хошуу тамгын газарт нар, сарны хиртэлтийн хэмжээ хэлбэрийг зурж үзүүлсэн зургийн хамт албан бичгээр уламжилдаг байв. Энэ талаар өгүүлсэн архивын түүхэн баримтаас эшилбэл доорх мэт:

	1. “Хамгийг хамгаалагч сүмийн Да лам, дэмч, гэсгүй нарын бичиг: Чин вангийн зэрэг засаг төрийн төрийн Илдэн жүн ван танай тамгын туслагч түшмэд танаа өргөв. Манай харьяат Дуйнхор дацангийн гэлэн Лувсан — Орги, Одсар, Даржаа, Лхүндэв, Самбуу, Ёндон нарт тушааж сарны явдлын хирлэх сар өдөр цаг мөч хувийн тоог нарийвчлан зуруулж цаг тооны бичиг лугаа нийлүүлэн бодуулсанд энэ жил хаврын дунд сарын 15-ны бар цагийн IV мөчийн X хувьд зүүн доорхоос эхлэн бариад туулай цагийн VI мөчийн VII хувьд доорхын баруунаас гийх болмуй хэмээн зурж бодсон хэмжээ, өнгө зэргийг бичгийн хойно зурж мэдүүлэн ирсэн үүнийг тамгын туслагч түшмэд танаа уламжлан өргөн мэдүүлж үүний тул өргөв. Олноо өргөгдсөний II он хаврын дунд сарын шинийн дөрвөн”504. 

	2. “Сайн бэлгийг бадруулсан сүмийн Да лам, дэмч, гэсгүй нарын бичиг: Үнэн сүжигт Илдэн засаг төрийн жүн ван танай тамганы туслагч түшмэд танаа өргөв. Мэдүүлэх учир. Эдүгээ манай харьяат Дуйнхор дацангийн сургуулийн шавь гэлэн Одсар, Даржаа, Самбуу нарт тушааж сарны явдлын хирлэх сар өдөр цаг мөч хувийн тоог нарийвчлан зуруулж бодуулсанд энэ жил 7 сарын 15-ны нохой цагийн V мөчийн 32-р хувьд доорхын зүүнээс эхлэн хирлээд гахай цагийн V мөчийн 52-р хувьд баруун доороос гиймүй хэмээн зурж бодсон хэмжээ, өнгө зэргийг бичгийн хойно зурж мэдүүлэн ирсэн. Үүнийг уламжлан өргөн мэдүүлж өргөв. Олноо өргөгдсөний IV он намрын тэргүүн сарын шинийн нэгэн”505. 

	3. Хамгийг хамгаалагч сүмийн Да лам, дэмч, гэмгүй нарын бичиг: 12 зэрэг нэмсэн хоёр зэрэг тэмдэглэсэн Үнэн сүжигт Илдэн засаг төрийн жүн ван танай тамгын туслагч түшмэд танаа өргөв. Өргөн мэдүүлэх учир. Эдүгээ манай харьяат Дуйнхор дацангийн лам Пунцаг, гэсгүй Шарав нарын газраас мэдүүлэн ирсэн бичгийн дотор бид нар харьяат сургуулийн шавь гэлэн Одсар, Даржаа, Самбуу нарт тушааж нарны явдлын хирлэх сар өдөр цаг мөч хувийн тоог нарийвчлан зуруулж бодуулсанд энэ жилийн 6 сарын 30-ны тахиа цагийн III мөчийн 30-р хувьд баруун дээрээс эхлэн хирлээд нохой цагийн II мөчийн 30-р хувьд дээрхийн зүүнээс гиймүй хэмээн зурж бодсон хэмжээ, өнгө зэргийг бичгийн хойно зурж үүний тул өргөв. Олноо өргөгдсөний IV он зуны сүүл сарын арван таван”506. Иймэрхүү өргөн айлтгасан бичиг нэлээд их байна. 

	



	

5. 5. ШАШНЫ ЗУРХАЙ

	Эртний Энэтхэг, Төвөд, Монголын номч мэргэд Энэтхэг, Төвөд, Монголд шарын шашин дэлгэрсэн он цаг болон шашны түүхэнд холбогдох гол гол хүмүүсийн төрсөн он жил болон гол чухал үйл явдлуудыг өрнө дорны он тоололтой хослуулан он дараалан нарийвчлан гаргасан лавлагааны чанартай хураангуй судар хэвлэсэн нь ихээхэн сонирхолтой судрын нэг болсон байна. Тэд үүнийгээ “Шашны зурхай” хэмээн нэрийдсээр иржээ. 

	Зурхайч Галсанжамба гэгч Төвөдийн эрдэмтэн Хачи бандид Шагжаширийн 1207 онд зохиосон “Шашны зурхай” гэх зохиолыг үндэслэн “Товчлон хураасан шашны зурхай оршив” нэртэй товч судрыг 1866 онд боловсруулан өөрийн гараар бичин үлдээжээ. Уг сударт дорно дахинд Шагимуни бурхан мэндэлснээр оноо тоолж эхэлсэн бол Өрнө дахинд Христос мэндэлснээр оноо тоолдог бөгөөд энэ хоёр нь хоорондоо 962 жилээр зөрдөг тухай өгүүлжээ. Галсанжамба шашны зурхайг бичихдээ арга билгийн тооллыг харьцуулан гаргаж Энэтхэг, Төвөд, Монголын хаад ба шашны түүхэнд болсон томоохон үйл явдлаар товчоолон гаргав. Галсанжамбын “Товчлон хураасан шашны зурхай оршив” сударт “Бурхан багш Шагимуни Төгс Баясгалант тэнгэрийн орноос төмөр бичин жилд хааны хүү болон хувилав. Түүнээс 962-р төмөр тахиа жилд Оросын Есүс Христос хувилав. Оросын ёсноо энэ төмөр тахиа жилээс нэгдүгээр он хэмээн алдаршив”507 гэжээ. Жарны тооллын тухай өгүүлэхдээ “1807-р Оросын 1027 оны гал туулай жилээс Равжун”508 буюу жаран жилийн тоолол эхэлснийг дурджээ. “Шашны зурхай”-г зохиогч Галсанжамба энэхүү хураангуй судартаа эртний Энэтхэг, Төвөдийн зарим хаан, шашны гол гол төлөөлөгч, номч мэргэдийн төрсөн оныг зөв дурджээ. 

	Чингис тэнгэрийн тойн хэмээн олноо алдаршсан Ламын гэгээний анхдугаар дүр Лувсанданзанжанцан нь “Зурхайн гол авч огоорохыг тодотгогч гэрэл хэмээх оршвой” бүтээлдээ шашны зурхай хэмээх түүхэн он дарааллыг оруулсан байна. Тэрээр шашны зурхайдаа “Бурханы мэндэлсэн жилийн талаар урьдын мэргэдийн таалах ёсон олон янз. Хилэнт хэмээх модон үхэр жил Жовоо Адишаагийн таалал. Сайтар болсон хэмээх шороон луу жил Сажавын ёс. Улаан нүдэн хэмээх модон хулгана жилд бүхнийг болгоогч Ранжундорж бээр таалсан. Сүрээр дарагч хэмээх гал морин жилд бүхнийг айлдагч Бүдон гэгээн бээр таалсан. Төмөр бичин жилд Лхүндэвжамц таалсан”509 гэх мэтээр эртний мэргэн зурхайч нартай холбон бичсэн төдийгүй Монгол зурхайн түүхэнд нэлээд холбоотой чухал баримтуудыг олноор оруулсан байна. “VIII жарны гал туулай жил (1447 он) Лхүндэвжамц “Цагаан лянхуан амны иш”-ийг зохиосон. IX жарны гал бичин жил (1536 он) Бавуу Зүглагпрэнва бээр “Бүхнийг хураасан зурхайн их тайлбар”-ыг зохиосон. XI жарны шороон туулай жил (1639 он) би бээр хүмүүний биеийг олов” гэж түүхэн баримттай бичихийн зэрэгцээ ирээдүйн тухай ч зөгнөн бичсэн зүйлс байна. 

	Ордосын мэргэн бандид Лувсанлхүндэвийн “Шашны зурхай эрдэнийн эрх хэмээх оршвой” зохиол нь бусад шашны зурхайн зохиолтой адил түүхэн хэрэг явдлыг он дарааллын дагуу тэмдэглэсэн боловч нэлээд сонирхолтой өвөрмөц зохиолын нэг юм. Уг зохиолд түүхэн он дарааллыг тэмдэглэхдээ зурхайн уламжлалт бодолтын аргаар нэмж хасах үйлдлээр гаргаж байсан төдийгүй тухайн он жилийг зурхайн онжид буюу илтэд өгүүлэх аргаар нэрлэж байсан зэргээс нь үзэхэд Лувсанлхүндэв нь одон зурхайн ухааны талаар өндөр мэдлэг чадвартай байсныг илтгэнэ. Тухайлбал уг зохиолд: “Түүнийг нэгээр доройтуул (хасах үйлдэл) төмөр могой жил анхдугаар номын хаан Даваасамбуу Шамбалын ширээнд сууж цагийн хүрдний язгуур үндсийг хурааж бусдыг номлов. Түүнийг хосоор (хоёрын тоо) доройтуул усан хонин жил... Түүнийг огторгуй мөрнөөр (дөрвийн тоо) арилгасны (хасах үйлдэл) модон хулгана жил... Түүнийг огторгуй амтаар арилгасны модон хулгана жил”510 гэх мэтээр монголын шашин зурхайн түүхтэй холбоотой олон түүхэн хэрэг явдлыг дэлгэрэнгүйгээр тэмдэглэн бичсэн байна. 

	Монгол, Төвөд лам нарын зурхайн зохиол бүтээл дотор шашны зурхайг бичсэн нь цөөвтөр байдаг бол олноо Заваа гэж алдаршсан Судар бичгийн хүрээлэнгийн анхны эрдэмтдийн нэг болсон гавж Дамдин “Шашны зурхай” бичиж түүндээ “Бурхан багшийг мэндэлснээс эхлээд наймдугаар Богд гэгээнтэн төр барих хүртэл” Энэтхэг, Төвөд, Монгол орноо шашныг баригч нарын өөд болсон он цагийн хэлхээсийг тодорхой тэмдэглэсэн байна. Лувсанлхүндэв бандидын бичсэн “Шашны түүхэн хэрэг явдлуудын тэмдэглэл” нэрт судар нь нэг ёсны шашны зурхайн бүтээл юм. 

	Олноо гүүш хэмээн алдаршсан түүхч, орчуулагч Цэмбэл “Монголын түүх” номдоо “Гүнчэнжамьяаншадавын “Шашны зурхай” мэт бол энэрэн өршөөгч их Бурхан багш гал морин жил лагшин мэндэлсэн. 36 сүүдэртэйдээ төмөр могой жилд гэгээрч бурхан болсон. Түүний хойд усан морин жилд “Цагийн хүрдний язгуур үндэс”-ийг номлосон. Лагшин сүүдэр 82-ыг зооглосон гал туулай жилд нөхцөхийн ёсыг үзүүлсэн”511 гэх мэтээр шашны зурхайн бүтээлээс бурхны шашин болон Монголын түүхтэй холбоотой түүхэн бодит хүмүүсийн намтар,бүтээлийн он цагийг тодруулж болох юм. Шашны зурхайн бүтээлээс “1764 оны модон нохой жил Сүмбэ хамба Ишбалжир Төгс баясгалант шинэ зурхай”-г зохиосон. 1789 оны шороон тахиа жил IV Богд Зурхайн дацанг байгуулсан” гэх мэтчилэн Монгол зурхайн түүхэн үйл явдалтай холбоотой олон чухал он цагуудыг олж болно. Ганьсу мужийн Лавран хийдийн Довдонжамцын зохиосон “Шагимуны оны шинжлэл” болон тус сүмийн анхны хутагт Жамьян хутагтын “Бурханы зурхайн бодрол” хэмээх ном бол Төвөд зурхайн анхдугаар жарнаас (1027 он) XII жарны гал бичин жилийн (1716 он) хоорондох Төвөдийн бурхны шашны хэрэг явдлыг тэмдэглэж бичсэнээр алдаршсан байна. Эдгээр “Шашны зурхай”-н бүтээлүүдээс ямар ямар түүхт үйл явдлууд хаана хэдийд болсныг хялбар мэдэж болох чухал бүтээлүүдийн нэг юм. 

	



	

5. 6. ЗУРХАЙН БУСАД МЭДЛЭГ УХААНЫ ТУХАЙ

	Тэдний нэг нь одон зурхайн эрдэм ухааныг гүнзгий сурсан Буддын шашны сонгодог боловсролтой зурхайч Бүрэгийн хийдийн Дэмжээлин аймгийн Хувраг Ишсамбуу юм. Монголын одон орон зурхай судлалын ухаанд өөрийн гэсэн хувь нэмрийг оруулсан Ишсамбууг “Уламжлалт одон зурхайн ухааны үндэс ишийг барьж цаг тооллын нарийн аргаар зурж тооцоолж нар сарны хөдөлгөөн од эрхсийн байрлал, өдөр гарагийн солбицол жил, жилийн явдлыг үзүүлсэн... одон зурхайн шашны зан үйлийн талаар олон зохиолыг Төвөд хэлээр бичсэн нь өнөө хэр нэгэн ботиос ихэд хэтэрчээ”512 гэж доктор Л. Хүрэлбаатар судалгааны өгүүлэлдээ тодорхой дурдсан байна. Ишсамбуугийн бүтээлд буй нэг сонирхолтой зүйл гэвэл нар сарны хөдөлгөөн байршлыг жил жилээр ялган тодруулахаар барахгүй өдөр бүр өөрчлөгдөхийг нь хүртэл маш нарийн гаргажээ. Ингэхдээ одон орон зурхайч Ишсамбуу нь “Уламжлалт одон зурхайн ухааны эш үндсийг барьж цаг тооллын нарийн аргаар зурж тооцоолж нар сарны хөдөлгөөн, од эрхсийн байрлал, өдөр гарагийн солбицол, жил жилийн бүхий л явдлыг нэгээхэн хүрднээс багтаан олж харахуйцаар нарийвчлан хийжээ”513 

	“Дандар Аграмбын үеэс эхлэн Дайчин вангийн хүрээ хол ойрт алдаршсан Монголын томоохон хийдийн нэг болж улмаар гүн ухаан, анагаах ухаан, зурхай зэрэг төрөлжсөн сургалт явуулдаг дацантай”514 төдийгүй энэ хийдээс боловсорч гарсан Арвайхээрийн зурхайч Данзанжанцан “Одон зурхайн номлол өчүүхэн хураасан тод оюутны хүзүүний чимэг” хэмээх зурхайн ном зохиожээ. Мөн энэ хийдээс тодрон гарсан олон алдартай зурхайчдын нэг болох Сайн ноён хан аймгийн Хатанбаатар вангийн хошууны Намнагийн хүрээний алдарт зурхайч Чойжинжав зурхайн талаар олон ном зохиол туурвисан баримт байх боловч “Зурхайн элдэв шинжлэл” гэх номоос бусад нь хараахан бидний үед уламжлан ирсэнгүй. Зарим номынх нь нэр тодорхойгүй байна. 

	Зурхайч Агвааны 1867 онд зохиосон “Гэдү нэрт сүүлт одны ургах үеийг нүдний шил шиг мэргэн олох”, зурхайч Тогмидын 1874 онд бичсэн “Замбуутивийн асуудал”, Говь мэргэн вангийн хошууны зурхайч Өвгөнхүүгийн бичсэн “Цагийн хүрдний замын гэрэл” “Нарны тухай”, “Сарны тухай”, “Оддын тухай”, “Тэнгэрийн хаяаны тухай”, Түшээт хан аймгийн Боржигон цэцэн вангийн хошууны Баруун чойрын зурхайч Жамбалшаравын “Нар сар одны явдлын тухай” зэрэг бүтээлд жилийн хоногт нар сар, одны үзэгдэх байдал нар, сарны ургах шингэх талаар сонирхолтой олон зүйлийг өгүүлжээ. 

	Ялангуяа зурхайч Тогмидын бичсэн “Замбуутивийн асуудал” номд нар сар, од хаана үзэгдэх зүг чигийг мэдэх замбуутивийн ихэнх нь ус байдаг, аяган дотор дундуур ус хийж эргүүлэхэд ус нь асгарахгүй байхын учир, Замбуутив нарыг тойрон эргэх ёсон. Алтан гадас одны үзэгдэхийн учир, Замбуутив зүүнээ хандаж эргэдэг учир, Наран ургах ба жаргахын учир зэрэг олон сонин асуудлыг хоёр хүний харилцан ярьсан яриа болгон бичжээ. Мөн нар, сарны хөдөлгөөн байршлыг хөөн бодох зурхайн аргыг XIII жарны гал туулай жилд зөөн саагаад цаг тоололд чухал холбогдол бүхий тухайн өдрийн гараг, саран од, наран од, барилдлага од болоод жил өдөр, гараг, мэнгэ тэргүүтнийг олох аргыг боловсруулсан “Зурхайн үүдийг нээгч” хэмээх алдартай бүтээл нь Заваа Дамдины бүрэн зохиолын “Та” ботид нь орж хэвлэгджээ. 

	Хэл шинжлэл зохист аялгуу, эм эмнэлэг одон зурхай зэрэгт төгс суралцсан Эрдэнэ мэргэн Бандид Ханчин хамба Жамъянгарав (1861 — 1917 он) нь “Төмөр барс жил (1890 он) Асаатын хийд хүрээнд Жанжүгийн хурлыг үүсгэж дуган сүмийг бариулан Цанид дацан байгуулж шороо нохой жилд (1898 он) Бэндүгаравын зурхайн эхийг хатгаж.... Төвөдийн Пүгва Лхүндэвжамцын “Их тайлбар хиргүй гэрлийн чимэг” хийгээд түүний нэмэлт тайлбар болгож Дэсрид Санжаажамцын зохиосон “Бэндүргарба” хэмээх зурхайн сурах бичгээр үндэс болгоод гараг эрхсийн харагдах хөдөлгөөний хуучин тооцооллыг газрын саалт хийж Төв Халхын нутгийн хуваарь дээр шилжүүлэн зааж”515 тохируулж байснаар барахгүй “Шашны зурхайн номлол галт болор толь” хэмээх түүхэн хэрэг явдлыг тэмдэглэсэн бичиг зэрэг олон бүтээлийг Төвөд хэлээр туурвиж Монгол зурхайн хөгжилтөд өөрийн хувь нэмрийг оруулсан байна. 

	Сүүлийн үед буюу 1908 онд бичигдсэн боловч монгол нутагт өргөн дэлгэр тархсан хар зурхайн томоохон бүтээлийн нэг нь Буриадын Агын Дэчэнлхүндэв хийдийн гавж лам, зурхайч Лувсанбалжирын зохиосон “Таван хураангуй махбодын барилдлага тэргүүтний үрийн номлол онц гайхамшигтай болор толь оршвой” хэмээх зохиол юм. Нэгэн жилийн хугацаанд тохиох гараг эрхэс, сар, өдрийн хөдөлгөөн байршлыг тооцон бодоод жил, сар, өдөр, цагийн үрийг маш дэлгэрэнгүйгээр товчоолон бичжээ. Монгол нутагт өргөн дэлгэр тархсан зохиолынхоо төгсгөлийн үгэндээ уг зохиолынхоо хэрэглээний ач холбогдлын тухай шүлэглэн өгүүлсэн байна. 

	 

	“Одон хийгээд хар зурхайн аймаг савын ариун гүнзгий болор орноос

	Онц гайхамшигт явдлын сайтар номлолын дүрс үзэгдэл лагчааг барьсан

	Он жилийн лит тооллыг тайлан үйлдэгч соньхон энэ толиноо

	Огт харахгүйг алмайрагч шударга агч шинжлэл төгөлдөртөн хэн байх билээ”516 

	 

	хэмээн бичжээ. Энэхүү жил, сар, өдөр, цагийн үрийг тодорхой өгүүлсэн хар зурхайн үзлэгийн томоохон бүтээлийг зурхай судлаач түүхийн шинжлэх ухааны доктор Л. Тэрбиш гуай 2002 онд Төвөд хэлнээс монгол хэлнээ хөрвүүлэн хэвлүүлсэн юм. 

	Мөн хийдэд шавилан суугч Дармамонга хэмээх хүн 1915 онд “Онц гайхамшигтай болор толийн өнцгийн чимэг жил, сар, өдөр, цагийн газрын эзэд тэргүүтний зурхайн үр тод зул хэмээх номыг зохиожээ. Энэ зохиол нь гавж зурхайч Лувсанбалжирын дээр өгүүлэн буй зохиолын бэрийн зурхай, үхэгсдийн зурхай хоёрыг нь дэлгэрүүлэн тайлсан бүтээл болжээ. Энэ хоёр зохиолыг хожим нь Нийслэл хүрээнд модон бараар хэвлэн тараасан байна. Хүний хувь тавилан заяа төөргийг махбодын онолоор зурхайн олон ухагдахууныг маш энгийнээр тайлбарлан бичсэн “Махбодын зурхай эрдэнэт хүний тооллого 47-г эргүүлэх ёс” хэмээх бяцхан номыг тойн Чоймпил гэгч бичжээ. Халхын Чоймпил тойн буюу эмч тойн хэмээн алдаршсан Лувсанчоймпил нь одон зурхай, анагаах ухаанд алдартай нэгэн байжээ. Тэр зурхайн номоос гадна эм эмнэлгийн олон ном туурвисан нэгэн ажээ. 

	Ном бүтээл туурвиагүй ч тухайн үедээ олон түмний дунд нэр алдар нь түгсэн мэргэн цэцэн зурхайчид хошуу нутаг бүрд байсан төдийгүй хаад ноёд ч өөр өөрсдийн зурхайчидтай байсан мэдээ мэдээлэл, домог яриа ард түмний дунд их байдаг. Хаад ноёд томоохон хэрэг явдал болон өдөр тутмынхаа ажил үйлсийн тухай зурхайч нараасаа асууж шийддэг байсан ажээ. Тэд аливаа ажил үйлсийнхээ эхлэх цаг хугацааг зурхайч нараараа шинжүүлэн тогтоолгодог байв. Тухайлбал: “Оросын зарим ноёдын мулгуу мунхаг үйл ажиллагааны улмаас Торгуудын Убаши хааныг Төв Ази дахь ордондоо очиход хүргэжээ. Торгуудын их лам зурхай зурж буцах цагийг 1771 оны 01-р сарын 05-нд гэж тогтоосны дагуу энэ нүүдэлд долоон түмэн өрх нэгдэн нийлсэн ажээ”517 

	Энэ мэтчилэн зурхайн ухааныг гүнзгий судалж түүний нарийн увдисыг таньсан мэргэд олноор төрж Монгол зурхайн хөгжилд өөрийн хувь нэмрийг оруулж байсны хажуугаар зурхайн ухааныг хагас дутуу сурч түүнийгээ ашиглан олон түмнийг мунхруулан төөрөгдүүлэгчид “Мэргэ төлгө үзэх, гүрэм хийх, эм барих зэрэг дан ямагт сүсэгтэн ардуудын өдөр тутмын амьдралын хэрэгцээг үйлчлэх замаар ашиг олз хайдаг этгээд олон”518 болсныг яруу найрагч Шагдар (XIX — XX зуун) “Ном хийгээд ертөнцийн хоёр ёсны сургаал саруул оюуныг баясгагч” шүлэгтээ:

	 

	“Машид алдартай эмч олон ч

	Маншүнгийн номоо судалсан нь цөөн

	Манхаг тунг барьсан нь олон ч

	Магадлан өвчнийг таньсан нь цөөн

	Үзмэрч зурхайч гэх нь олон ч

	Үрийн зурхайг мэдсэн нь цөөн

	Үнсэн сашон барьсан нь олон ч

	Үнэн литийг тайлсан нь цөөн”519 

	 

	гэж тэр үеийн болон өнөөгийн бодит үнэнийг маш тодорхой шүлэглэн өгүүлсэн байна. 

	1871 — 1873 оны хооронд Монгол, Хятад, Төвөдийн нутгаар судалгаа шинжилгээний ажлаар явсан Оросын эрдэмтэн Позднеев аян замынхаа тэмдэглэлд: “Төлгө үзэх ба шоо хаях явдлыг олонхдоо бүр лам ба бөө нар үйлддэг боловч заримдаа бас жирийн эмэгтэйчүүд ч үйлддэг. Төлөг үзэх явдал нь олонхдоо лам нарын эрих буюу Хятадын гуулин зоос зэргээр мэргэлдэг ба үүнчлэн бас ном тарни ч уншдаг. Хэрэв мал унаагаа алдсан буюу эсвэл юм хумаа гээсэн үедээ тэр доор нь төлгө үзүүлэхээр очиж олох ба эс олохыг үзүүлдэг. Аяны хүмүүс аялахаас урьдаар лам нарт очин аян замд ямар шүү болох тухайгаа төлгө шоо үзүүлдэг. Үүнчлэн өвчин тохиолдох үедээ ч лам нарыг залан аваачиж ном уншуулан сан хүж шатаан байж өвчтөний биед оршиж байгаа бузар муухай юмыг арилгадаг гэнэ. Бид олон удаа ад зэтгэрийг арилгах гэсэн хуурмаг төлгө шоо хаяхыг үзсэн боловч тэд нарын итгэх бишрэх бодол сэтгэл нь өчүүхэн ч гуйвдаггүй байжээ”520 гэж мэргэ төлгө үзүүлэх явдал өргөн дэлгэр тархсан тухай тодорхой бичсэн байна. 

	Бурхан багш зурхайн ухааныг сурахын тулд их таван ухааныг туулсан Бодисад болох хэрэгтэй бөгөөд ийм хүн амьтны тусын тулд мэргэ төлгө хийж зурхай зурж болохыг зөвшөөрсөн байдаг. Харин тэр эрдмийн хэмжээнд хүрээгүй ямар ч хүн бусдаас өргөл барьц болгож алганы хонхрын төдий ус ч авч болохгүй. Хэрвээ тийм явдлыг лам гэлэн хүн хийсэн байвал түүнийг хулгайч лам, хулгайч гэлэн гэж нэрлэж байгтун гэж хатуу хориглож байсан сургаал номлолыг эртнээс эрдэмтэн зурхайчид дагасаар иржээ. 

	Монголд эртнээс нааш зурхайг эрчимтэй хөгжүүлэхийг анхаарч төр засгаас ч түүнийг дэмжин тэтгэж байсны зэрэгцээ “Буяны явдалт илбэчин, эмч, зурхайч мэтийн өөр бусдад тус хүргэж нийтээр дагаж явах ёстой цаазаар явбал зохих”521-ыг анхааруулан зурхайн ухааныг ашиглан нэр төр ашиг хонжоо хайх зурхайн тооцоо хийхдээ буруу зөрүү тооцон алдаа гаргасан зурхайчдыг зэмлэн шийтгэдэг байв. Монголчууд аливаа ажил үйлсийг эхлэхдээ “Сарын сайн, өдрийн сайныг өнжин” сонгохыг эрхэмлэдэг бөгөөд энэ тохиолдолд зурхайчдад ханддаг байв. 

	Хэрэв зурхайч уг зүйлийг буруу хэлж өгсөн тохиолдолд хуулийн дагуу хатуу шийтгэж эрх үүргээс нь хүртэл чөлөөлдөг байжээ. “Төр гэрэлтийн 22-р оны (1842 он) 2-р сард Майдар бурхан эргэх өдрийг үзүүлэхэд модон бар өдрийг модон морь хэмээн ташаа бичүүлж ноёнтондоо айлтгасан Лувсанцэрэнг анж нэгэн ес торгов”522, “Бадаргуулт төрийн 29-р оны (1903 он) 4-р сард нар хиртэх тухайн өдрийг зурж үзэх чухал албыг осолдон тасалж огт дарагдуулсан Да зурхайч гэлэн Жамъянг хуулийн гурван есөн мал, Чоймпил, Галсан, Самбай нарыг тус бүр хуулийн хоёр есөн малаар тус тус торгов”523, мөн “Бадаргуулт төрийн 26-р оны (1900 он) цагаан сард Богд гэгээнтнээ хүрээний олон хувраг мөргөх өдрийг ташааран үзсэн Да зурхайч гэлэн Дугаржавыг тушаалд хэвээр агуулж хуулийн гурван мал торгон”524 шийтгэж байсан байна. Үүний зэрэгцээ зурхайн дом засал элдэв зан үйлийг буруу хийж гүйцэтгэсэн зурхайч засалчдыг хуулийн дагуу хатуухан арга хэмжээ авч дахин үйлдэхийг хуулиар хатуу хориглож байсныг өнөөгийн зурхайч хэмээгчид их анхаарууштай төдийгүй төр засаг шашны байгууллага ч гэсэн тэр түүнийг хэрэгжүүлэх нь зүйтэй. Монголчуудын хуулийн журамлах бичиг дансанд хойч үеийн зурхайчдад сургамж болох олон зүйл бичигдэн үлдсэнээс зарим нэгийг дурдвал өнөөгийн та бидэнд анхааруулга болох биз ээ. 

	“Төр Гэрэлтийн XVIII оны (1838 он) 9-р сард сар хиртэхэд харанга цохиулахыг осолдсон Донир Чүлтэмийг анж нэгэн ес ял торгочухуй”525, мөн “Түгээмэл Элбэгтийн II он (1852 он)-ы 9-р сард баасан гарагт бямбын засал гаргасан Дондовыг 250 шарзаар баалж шийтгэсэн”526 байна. 

	Энэ мэтчилэн алдаа эндэгдэл гаргасан зурхайчдыг шийтгэн зэмлэж байсан бол зурхайн шинжлэх ухаанд гавьяа зүтгэл үнэтэй хувь нэмэр оруулж хийж байгаа ажил алба зурхайн зурлага зурхайчийн ёс журмыг чандлан барьсаар ирсэн зурхайчдыг хааны зарлиг лүндэнгээр хөхүүлэн дэмжиж байсан нь цөөнгүй байна. Түүний нэг нь Сайд Эрдэнэ Шанзудба Да лам нарын Богд гэгээнтэнд айлтгасан бичигт: “Зурхайч лам Аюурзанад зурхай дацангийн ламын хувьд олгосон цорж ямбаны таван давхацаг тинбүн олбог түшлэгийг түүний нэгэн биед улируулан хэрэглүүлж сайшаан хөгжүүлэхийг үзүүлбээс болох ба үл болох явдлыг хичээнгүйлэн нугалбар бичиж Богд эзэн гэгээнээр толилж заалган сургах ажаамуу үүний тул хичээнгүйлэн айлтгав. Зарлигийг гуймуй хэмээн айлтгасанд. Мөнхүү сарын 13-нд хүлээн авсан уг нугалбарт улаан бийрээр цохсон зарлиг: Аюурзанын ямбыг гуйсан ёсоор болгогтун хэмээснийг хичээнгүйлэн дагаж үүнийг Нийслэл хүрээний Хамба номун хан Эрдэнэ Шанзудба нарт тушаан явуулаад цоржийн ямба Аюурзанын биеийг даржээ. Иймийн тул үүнийг зурхай дацангийн лам Зоогай аймгийн цорж ямба Аюурзана Дэжидчойлин сүмийн лам гэсгүй мэдээчид тус тус тушаагаад хичээнгүйлэн дагаж явуулъя үүний тул тушаав. Олноо өргөгдсөний III он илүү 12 сарын 26”527 гэж бичсэн нугалбарт зурхайн дацангийн зурхайчид Богдын зарлигаар цоржийн хэргэм зэрэг олгосныг тодорхой бичсэн байна.

	



	


ЗУРГААДУГААР БҮЛЭГ - ОДОН ОРОН ЗУРХАЙ СУДЛАЛД ХОЛБОГДОХ ДУРСГАЛУУД

	6. 1. МОНГОЛЧУУДЫН БҮТЭЭН БАЙГУУЛСАН ОДОН ОРОН СУДЛАЛЫН ОРГИЛ

	Монголчуудын одон орон зурхайн ухааны судлалд оруулсан нэг гайхамшиг бол од гараг, цаг хугацааг хэмжих олон шинэ багаж төхөөрөмжийг зохион бүтээж, одот тэнгэрийг ажиглан одон орон зурхайн судалгаа хийх бүрэн цогцолбор болох одон орон судлалын оргил байгуулсан явдал юм. “Мөнх хаан дэргэдээ эрдэмтэн мэргэд цуглуулж Хар Хориндоо нутаг орны шинжлэлийн газар байгуулахаар зорьж байсан”528 төдийгүй Монголын хаад “Монголын сэргэн мандалтын үед Энэтхэгийн санваартан, Албани, Итали, Хятад зэрэг улсын урлахуйн ухаантан нар, Арабын занги, Перс, Энэтхэгийн тэнгэрийн зурхай тооны ухаантан нарыг тэр үеийн зурхайн тооны асуудлыг авч хэлэлцүүлэхээр хааны ордондоо үе үе хуран чуулуулж”529 орд өргөөгөө олон орны мэргэдээр чимдэг байсан мөн Юань улсын “Төрд Хятад, Энэтхэг, Кашмир, Уйгур, Араб, Франц зэрэг орны эрдэмтэн одон орны судалгаатан, түүхч нар маш олон төвлөрч байсан”530 тул хүчирхэг том одон орон судлалын оргил байгуулсан юм. “Хубилай хааны үеийн Хаан балгас ба Шанду дахь одон орон судлалын оргил, Хүлэгү хааны байгуулсан Малгай дахь одон орон судлалын оргил болон сүүлч үеийн Үлэг бэхийн байгуулсан Самарканд дахь одон орон судлалын оргилыг Монголчуудын байгуулсан огторгуйн шинжлэх ухааны “Дөрвөн их оргил”531 гэж түүхэнд тэмдэглэсээр ирсэн юм. Тухайн үед эдгээр оргил нь дэлхий дахинд алдаршиж байсныг түүх гэрчилнэ. 

	Сүн ба Алтан улсын үеийн одон орон судлалын багаж хэрэгсэл нь аль хэдийнээ хоцрогдож ашиглагдахгүй болсон тул хааны хүсэлт зарлигаар цөмийг нь шинээр зохион бүтээж мөн шинэ журмаар одон орныг судалж шинэ цаг улирлын бичгийг тооцон гаргасан байна. Хаан балгас хотын “Зэргэлдээ нь Дайду нэртэй өөр нэг хотыг үндэслэсэн байна”532 Энэ шинээр байгуулсан Дайду хотод тухайн үедээ дэлхийд гайхагдаж байсан од гарагийг шинжих томоохон байгууламжийг байгуулав. Тэр нь өндрөөрөө долоон хос алд дээр, дунд, доор гурван давхар бөгөөд багаж төхөөрөмжийн хамгийн сайн болон ажилтан судлаачдын олон, эрдэмтдийн гарамгай байдлаараа урьд өмнө гараагүй одон орны оргил болж дэлхийн түүхэнд цор ганц төв болж чадсан юм. 

	Өвөр монголд 1989 онд хэвлэгдсэн “Шинжлэх ухаан техник мэргэжлийн түүхийн өгүүллийн түүвэр”-т судлаач Сарантуяагийн бичсэн өгүүлэлд “Юань улсаас өмнөх одон гараг шинжлэх оргил гэж одоохондоо бодит гэрч олдохгүй байна. Иймээс тусгай өгүүлэл ч цөөхөн”533 байна гэж түүхэн баримтад тулгуурлаж бичсэнээр барахгүй Хятадын одон орны оргил болон одон орныг судлах төвийн гавьяа нь Юань гүрэнтэй холбоотой болохыг бичжээ. Хятадын эрдэмтэн Ли Ди өгүүлэлдээ “Алдартай нь гэвэл Монгол үндэстний ноёрхогчийн байгуулсан Юанийн дээд нийслэл дэх одон орны шинжилгээний оргил мөн”534 гэж дурдсан нь санамсаргүй биш юм. 

	Мин улсын эхэн үед энэхүү шинжилгээний газрыг одоогийн Нанжин хотод шилжүүлжээ. Манж Чин улсын үед Юань улсын энэ одон орны оргилыг засаж одон орны шинжилгээний газар болгож Гуан Шияан Тай хэмээн нэрлэв. Юань улсын эхэн үед байгуулж Манж Чин улсын үед засаж сайжруулсан одон орныг судлах оргил нь одоо болтол Бээжин хотын Жияан Гөү Мөн-ийн дотор талд сүндэрлэсээр байна. Энэ нь Юань улсын үеийн шинжлэх ухааны хир хэмжээ болон тухайн үеийн шинжлэх ухаантан мэргэдийн гавьяа зүтгэлийн хүчин чармайлтын үр дүн юм. Хубилай хаан тэнгэрийн утгыг шинжлэн одон орон судлалын оргилыг байгуулж зурхайн ухааныг маш ихээр хүндэтгэн дээдэлж хөгжүүлсээр ирсэн төдийгүй Юань гүрний үеийн хаад өмнөх үеийн одон орны оргилыг засан сэлбэж зурхайн ухааныг шинжлэх ухааны үндэслэлтэй хөгжүүлсэн явдал нь дэлхийн одон орны судлалд түлхэц болсон юм. “Нар сар одыг шинжлэх Хашийн шинжлэл”535 буюу одон орны оргилыг Юань улс шинэчлэн тоноглож хийсэн нь тэр үедээ гайхагдсан зүйл болов. 

	6. 1. 1. ЭЛ ХААНТ УЛСЫН ОДОН ОРОН СУДЛАЛЫН ОРГИЛ

	Эл хаант улсын эзэн хаан Хүлэгү Дундад Азид нэрд гарсан одон орон зурхайч Насир-ад-Дин-Тусийг хүндэтгэн хэрэглэж одон орон судлалын оргил байгуулаад дэлхийд нэр алдаршсан “Эл хаант улсын одон орны хүснэгт”-ийг зохиолгожээ. Анх Хүлэгү хаанд “Насир-ад-Дин-Туси одон орныг шинжих газрыг байгуулах тухай зардлыг тооцон бодож үзүүлсэнд Хүлэгү хаан өртөг зардал нь их байна гэж дургүйцэн ийм их зардал гаргаж байгуулдаг одон орныг шинжлэх газар ямар ашигтай юм бэ гэж асуухад: Насир-ад-Дин-Туси нэг хүнд гуулин таваг өгч явуулаад ууланд очуулан цохиулсанд цэргүүд бүгд сандран майхнаасаа гарч харцгаав. Гэтэл Хүлэгү, Насир-ад-Дин-Туси (мэдэж байсан тул) хоёр ажиггүй сууж байв. Тэгээд Насир-ад-Дин-Туси хэлсэн нь: Од гарагийн улиран хувирах, шилжин хөдлөх явдлыг танин мэдэх ач холбогдол нь даруй энэ мэт байдаг. Ямар нэгэн хэргийг урьдчилан мэдвэл сэргийлж чадна. Үл мэдвэл (дээрх цэргүүд шиг) цочин сандардаг гэв. Хүлэгү үүнийг сонсоод ихээхэн мөнгө гарган өгч одон орныг шинжлэх газар байгуулах явдлыг зөвшөөрсөн байна. Зөвхөн багаж загвар хийх зоос нь хоёр түмэн динар болжээ”536 Тийнхүү Хүлэгү хаан “Одон орны төвийг байгуулахад зориулан албанаас хорин мянган гулууз мөнгө гаргаж өгсөн”537 тул Насир-ад-Дин-Туси одон орныг шинжих газрын барилга байгууламжийг барих газрыг Хүлэгү хаанаас зөвшөөрүүлж аваад “Хүлэгү хааны зарлигаар одон орныг ажиглан судлах барилгыг тохиромжтой газар нь бариулах ёстой болов. Тэгээд тэрээр Мерагу хотыг сонгон авч сүрлэг сайхан байгууламж бариулав”538 

	Насир-ад-Дин-Туси Мерагу хотын умард дахь өндөрлөг газрыг сонгон авч одон орныг шинжих ордны барилгыг 1259 оноос барьжээ. Одон орон судлалын оргилын барилга байгууламжийг барих ажилдаа тухайн үедээ одон орон зурхайн ухаанаар алдаршсан дөрвөн эрдэмтнийг урьж авч ирээд хамтран ажилласан байна. Арабын алдартай дөрвөн эрдэмтэн болох “Арзийн Муайлд-ад-дин, Мерагугийн Фахр-ад-дин, Ахлатын Фахр-ад-дин, Казвинийн Наджи-ад-дин-Дабирани нарын тусламжтайгаар Эл ханы байгууламжийг бариулжээ”539 Хүлэгү хаан бас Хятадаас одон орны эрдэмтэн, тооны ухаантнуудыг Персэд урин залж авч ирж Мерагугийн одон орон судлалын оргилд ажиллуулсан байна. Тэдний дотор Бу Манзи гэдэг алдартай эрдэмтэн байжээ. Насир-ад-Дин-Туси дорно дахины он тоолол болон одон орон зурхайн ухааныг энэ хүнээс сурч мэдсэн тухай судлаачид тодорхойлсон байна. Ийнхүү Монголын түүхэн дэх анхны одон орон судлалын оргил болох Эл хаант улсын одон орны оргил нь Азербайжаны Мерагуд Хүлэгүгийн дараах залгамжлагч Абага вангийн үед иж бүрнээр цогцлон бүтээгдэв. 

	Уг барилгын тагтны дээвэрт нь цаг хугацааг хэмжих зориулалтай нарны гэрэл орох тооно гаргасан байна. Барилгынхаа дотор талын гол дунд нь дэлхийн уур амьсгалыг долоон бүслүүрээр хуваасан газрын бөмбөрцгийг байрлуулжээ. Насир-ад-Дин-Туси одон орон судлалын оргилдоо тэнгэрийн загвар болон од гарагийг хэмжих багаж хэрэгслээр бүрэн тоноглосон байна. Мерагугийн одон орны номын санд Багдадаас авч ирсэн одон орон судлалтай холбоотой олон ном байсны зэрэгцээ бас эртний хүмүүсийн зохиосон одон орны хүснэгт нэлээд байсан бололтой. Насир-ад-Дин-Туси одон орон зурхайн ухааны судалгаа хийх Мерагугийн одон орон судлалын оргилдоо өөрийн зохиосон од гарагийг хэмжих багаж төхөөрөмжөө ашиглан олон жилийн туршид судалгаа шинжилгээ явуулж тооцон гаргасан одон орны хүснэгт нь дээрх хүснэгтүүдээс олон талаар давуулаг болж чадсан байна. Эл хааны одон орны оргилын бүтээл нь Монголын хаадын үеийн чухал нэгэн шинжлэх ухааны бүтээл болсны хувьд Монголын Юань улсын одон орны судлалын хөгжилтөд чухал нөлөө үзүүлж байсан юм. 

	“Хубилай цэцэн хаан, Хүлэгү хаан болон Үлүг Бэхи нарын эрдэмтэд одон орон судлалын хүрээлэн байгуулсан агуу их гавьяа үйлс нь байгалийн шинжлэх ухааны одон орны судлалын гайхамшигтай эхлэлийг тавьсан гэж дэлхий дахины одон зурхайн эрдэмтэн нар үнэлдэг. Хувилай хааны үеийн Хаан балгас ба Шанду дахь одон орон судлалын оргил, Хүлэгү хааны байгуулсан Мерагу дахь одон орон судлалын оргил болон сүүлч үеийн Үлэг бэхийн байгуулсан Самарканд дахь одон орон судлалын оргилыг Монгол хүний байгуулсан одон орон зурхайн шинжлэх ухааны “Дөрвөн их оргил” гэж үнэлж болох юм. Тухайн үед эдгээр оргил нь дэлхий дахинд алдаршиж байсныг түүх гэрчилж байна. 

	6. 1. 2. ШАНДУНГИЙН ОДОН ОРОН СУДЛАЛЫН ОРГИЛ

	Эл хаант улсын одон орон судлалын амжилтыг олж харсан Монголчууд өөрийн орон нутагтаа Сартуулын зурхай зохиолгон хэрэглэх, Сартуулын одон орны эрдэмтдийг урьж авч ирэх, Сартуулын одон орны багаж үйлдэх, Сартуулын одон орны ном зохиолыг орчуулах, Сартуулын одон орны оргил байгуулах ажлуудыг гардан хийж эхэлсэн байна. Энэ бүх зүйлийг бодит байдал болгож Арабын өндөр хөгжлийг олж байсан одон орон зурхайн ухааны мэдлэг Монгол оронд хүчтэй орж ирсэн нь Хотонгийн одон орон судлалын төвийг байгуулсанд оршино. 

	Хубилай ах хаан Мөнхийнхөө хүсэл мөрөөдөл гэрээслэлийг санаж Мөнх хааны одон орны оргил байгуулахаар Дундад Азиас урин залж авч ирсэн Жамал-ад-Динд 1271 онд Хотонгийн одон орны оргил байгуулах зарлиг буулгажээ. “Хубилай хааны зарлигаар дарга түшмэлээр томилогдсон Жамал-ад-Дины Хи Юанийн VIII онд (1271) дээд нийслэл Шандуд одон орны шинжилгээний газрыг эхлэн байгуулсан юм”540 Арабын одон орон зурхай судлаач Жамал-ад-Дин Юань улсын Жүн Түнгийн тэргүүн оноос эхлэн Хотонгийн одон орон судлах оргил байгуулах ажлыг гардан хийсэн бөгөөд энэхүү Шанду хотод бүтээн байгуулсан одон орон судлах оргил нь Монголын анхны Хотонгийн од гарагийг шинжих одон орон судлалын томоохон цогцолборт төв болсон юм. Жамал-ад-Дин өөрийн авч ирсэн одон орон судлалын багаж хэмжүүр хийх ёс журмыг агуулсан олон ном бүтээлдээ тулгуурлан Мерагу хотод бүтээн байгуулсан Хүлэгү хааны одон орны оргилоос санаа авч Хятад, Араб маягийн барилга барьж түүнтэй адилхан одон орны оргилыг Шанду хотод бүтээн босгов. Энэхүү одон орон судлалын ордны барилга нь зүүнээс баруун тийш 132 метр, хойноосоо урагшаа 52 метр бүхий дөрвөлжин маягийн барилга болох юм. Одон орны оргил нь таван барилгаас бүрэлдсэн байна. Зүүн гар талын барилгыг зүүн оргил гэнэ. Зүүн оргил нь өмнө хойдох хоёр тавцангаас бүрддэг гэнэ. Баруун гар талын оргилыг нь бас баруун оргил гэж нэрлэдэг ажээ. 

	Хавар намрын хугасыг хэмжих тэнхимтэй, дэлхийн бөмбөрцгийн загварыг байрлуулж өргөрөг уртрагийг хэмжих хэмжүүр, нарны хэмжүүр, цагийн хэмжүүр, мөчийн хэмжүүр, сүүдэр тогтоодог багаж, зүг чиг тогтоох ширээ зэрэг маш олон Арабын одон орон судлалын багаж хэрэгслээр төхөөрөмжилсөн одон орон судлалын оргилыг байгуулсанд Хубилай хааны сэтгэл нь үнэхээр туйлын ханамжтай байсан тул энэхүү одон орны оргилыг “Умардын одон орон судлалын оргил” гэж нэрлээд Жамал-ад-Динаар захируулжээ. 

	Шандунгийн одон орон оргилд Хятад, Исламын одон оронч, Төвөдийн зурхайч нар байснаас Шанду хот нь нэгэн үеийн одон орон, зурхай судлалын чухал төв болсны ялдамд Төвөдөөс урин авч ирсэн “Улсын багш” Пагва ламын суудаг бурхан шашны сүм хийд ч хүртэл байжээ. “Шандунгийн одон орны оргил”-д ихэнхдээ Араб, Сирээс ирсэн одон орон, зурхай судлаачид ажиллаж Арабын одон орон, зурхай судлалыг голлон хийж “Мухаммедын зурхай”-н ёсыг сурталчилж Исламын одон орон зурхай судлаачдын гол төв болсон учир тухайн үеийн хүмүүс түүнийг “Хотонгийн одон орны оргил” гэж нэрлэж хэвшсэн байна. Тиймээс эндээс тараадаг зурхайг голдуу “Хотончууд” хэрэглэдэг тул “Хотон зурхай” гэдэг байжээ. Шандунгийн одон орон судлалын оргил байгуулагдсан явдал нь Монгол улсын одон орон судлалын оргилын анхны үндсийг нээсэн төдийгүй Арабын өндөр хөгжсөн шинжлэх ухааныг дэлгэрүүлж одон орон, зурхай судлаачдыг хүмүүжүүлэхэд чухал нөхцөл болжээ. 

	Шандунгийн одон орны оргил нь анх Жамал-ад-Динаар удирдуулсан цөөхөн хүнтэй судалгааны газар байснаа тун удалгүй Хотонгийн одон орон зурхай судлалын томоохон төв болсноор барахгүй хожим нь яам болтлоо өргөжсөн байна. Энэ тухай “Юань улсын түүх”-ийн 90-р дэвтэрт “Хи Юанийн VIII оноос (1271 он) эхлэн Тэнгэрийг сүсэглэх тэнхим байгуулж ноёны зэргийг таван дэсээс эхэлсэн бөгөөд “Хи Юанийн XVII онд (1280 он) туслагч яам нэмэн байгуулж Хуан Цингийн анхны онд (1312 он) хүрээд дөрвөн дэсийн зэргэд хүргэж Ян Ю-ийн тэргүүн онд (1314 он) гурван дэсийн зэргэд хүрсэн Тэнгэрийг сүсэглэх яам болгон дараа жилд нь Улсын данс эвхмэлийн хүрээлэнгийн ялгагч түшмэл зарлиг хүлээж тус яамны ажлыг хавсарган хариуцав” гэсэн түүхт тэмдэглэлүүдээс үзэхэд Шандунгийн одон орон судлалын оргил нь “Хотонгийн Тэнгэрийг сүсэглэх яам” болсныг бүрэн илтгэнэ. 

	Ийнхүү Шандунгийн одон орон судлалын оргил нь Юань улсын бүхий л нутаг дэвсгэр дээрх одон орон зурхай судлалын асуудлыг хамаарах Юань гүрний Тэнгэрийг сүсэглэх яамтай эн тэнцүү эрх мэдэлтэй байгууллага болов. Жамал-ад-Диныг нас барсны дараа Да Дигийн II онд (1298 он) Хөхдэй гэгч эрдэмтэн бичээчийн яамны эрхэлсэн түшмэл болж Шандунгийн одон орны оргилын ажлыг хариуцаж байсан бол түүний дараа Да Дигийн IV оноос Хи Дагийн III он (1300 — 1310 он) хүртэл Арабын одон орон судлал Монголд дэлгэрэхэд чухал нөлөө үзүүлсэн “Өрнө дахины улсын зурагт судар”, “Сартуулын нэрт хүмүүсийн намтар” зэрэг ном туурвиж, одон орны маш нарийн цаг хэмжүүрийг үйлдсэн Сартуулын зурхайч Жамас-ад-Дин гэгч эрдэмтэн Хотонгийн тэнгэр сүсэглэх яамыг удирдаж байв. Түүнээс хойш Хотонгийн одон орны оргилыг Ариунсаран, Баян, Мирмукал, Тогтох зэрэг Араб, Сири, Монголын нэрт одон орончид хариуцан ажиллаж байжээ. 

	“Хи Юанийн XX онд (1283 он) нэгэн Сартуулын хувраг ирж, одон оронд нэвтэрсэн хэмээн танилцуулж орчуулж чадах хүн байвал би түүнтэй ярилцъя гэв. Эзэн хаан хажуудах хүмүүсээсээ хэн ярилцаж чадна буй гэсэнд хишигтэн түшмэл Толь өгүүлрүүн: Ариунсаран чадна гэжээ. Хаан дуудан авч ирж ярилцсанд тэр хувраг ихэд бишрэхэд Хаан эзэн баярлаж түүнийг ордондоо үлдээжээ”541 Ийнхүү Хубилай цэцэн хаан Ариунсаранг авьяас бэлэгтэй сэцэн сэргэлэн гэдгийг мэдээд Хятад соёлд суралцуулахад тэр түүх, зурхай тоо, газрын зурагт бүрэн нэвтэрсэн тул Хотонгийн одон орон судлалын оргилыг хариуцуулж байжээ. Одон орон зурхайд гарамгай Уйгар эрдэмтэн Ариунсараны тухай “Юань улсын судар”-ын 130-р дэвтэрт “Тэр бол одон орон, тооны ухаанд нэвтэрсэн эрдэмтэн мөртөө Төвөдийн Пагва лам Лодойжалцангийн зохиосон “Дөрвөлжин бичиг”-т ч бүрэн нэвтэрсэн” болохыг дурджээ. “Юань Түнгийн II онд (1334 он) судар бичгийн хүрээлэн ба Тэнгэр сүсэглэх яамыг хариуцаж байсан”542 Мэргид аймгийн Бичиг цэргийн эрхэн сайд Баян нь Тогоонтөмөр хааны үед Хотонгийн одон орон судлалын оргилыг удирджээ. Түүний дараа Бичгийн яамны эрхэлсэн сайд Мирмукал Хотонгийн Тэнгэрийг сүсэглэх яамны түшмэлээр ажиллав. 

	Одон эрхсийг нарийн ажиглаж зурхайг журамлан тогтоох үүрэг бүхий Хотонгийн Тэнгэрийг сүсэглэх яам нь “Тэнгэрийг сүсэглэх яамны түшмэл гурван нэр, дэд түшмэл хоёр нэр, туслагч түшмэл хоёр нэр байжээ. Цөм дөрвөн дэсийн зэргэд ноёд юм. Хэрэг мэдэгч нэг нэр, засгийн ажилтан хоёр нэр, хэрэг мэдүүлэгч тамга баригч нэгэн нэр, ордонд мэдүүлэгч нэг нэр байдаг. Хамаарагч түшмэд гэвэл багш нэгэн нэр, одон орон судлалын салааны хамаарагч нэгэн нэр, зурхайн салааны хамаарагч нэгэн нэр, гурван ёслолын салааны хамаарагч нэг нэр, хайн хэмжих салааны хамаарагч нэг нэр, цаг хэмжүүрийн салааны хамаарагч нэг нэр, арга билгийн мэргэ төлгөчин арван найман нэр”543 зэргээс бүрэлдсэн төр захиргаа болон эрдэм судлал, сургалтыг хамтатган гүйцэтгэх томоохон байгууллага болтол өргөжив. Дээрх ажил үүргийн хуваариас харахад төр засгийн албан тушаалтны зэрэгцээ тэнгэр эрхсийн хөдөлгөөнийг ажиглах, цаг хэмжих, цаг улирлын бичиг зохиох, мэргэ төлгө үзэх явдлыг тус тусад нь салаа хэлтэс болгон судалгааны ажил хийж, одон орон зурхайн ухааны судалгаа, сургалтыг хамтад нь явуулж байсныг бүрэн харуулж байна. 

	Шанду хотод байгуулсан Юань улсын одон орны оргилд анх чухам ямар тоног төхөөрөмжүүд хэрэглэж байсан тухай “Юань улсын судар”-т өгүүлснийг дурдвал зарим төхөөрөмж нь “Таван тасалгаа гэрийн хир том”544 байсан гэж тэмдэглэжээ. Одон орон судлаач Жамал-ад-Дины өөрийн гараар үйлдэж 1267 онд Хубилай хаанд өргөн барьсан долоон зүйлийн тоног төхөөрөмж нь Арабын одон орон судлалын бүтээл болох тул цөм Араб нэртэй байжээ. Эдгээр долоон зүйлийн багаж төхөөрөмж гэвэл. 

	1. Бөөрөнцөг тэнгэрийн загвар 

	2. Од гарагийн эргэлтийг хэмжигч

	3. Тэнгэрийн бөмбөрцгийн загвар

	4. Дэлхийн бөмбөрцгийн загвар

	5. Өдөр шөнийн цагийг хэмжигч

	6. Хавар намрын хугасын сүүдэр хэмжих тэнхим 

	7. Өвөл зуны туйл өдрийн сүүдрийг хэмжих зэрэг болно. 

	Эдгээр долоон зүйлийн багаж төхөөрөмж нь Шандунгийн одон орон судлалын оргилын судалгааны гол хэрэглэгдэхүүн болж байсан ажээ. Энэ мэт Арабд зохиогдоод удаагүй байсан шинэ төхөөрөмжийг Монголд авч ирсэн явдал бол тухайн үеийн одон орон судлалын багаж төхөөрөмжийн шинэ ололт маш түргэнээр Монгол улсад дэлгэрч байсныг харуулна. Шандунгийн одон орны оргилд Арабын одон орончдоос гадна Хятад, Төвөд одон орон судлаачид олон байсныг батлах багаж төхөөрөмж ч бас байсан гэнэ. Хятадын одон орончид “Улаан зам”-ыг хэмжихэд тохирсон тоног төхөөрөмжийг хэрэглэдэг бол Арабын одон орон судлаачид “Шар зам”-ыг нарийн хэмждэг багаж төхөөрөмжүүдийг үйлддэг байв. Тиймээс Жамал-ад-Дины зохион бүтээсэн одон орны багаж төхөөрөмж хэдий нарийн боловч “Шар зам”-ын явдалд ашигладаг тул тухайн үеийн Юань улс дахь одон орончид хэрэглэж чаддаггүй байв. Юань улсын Хятад одон оронч Гөү Шү Жин нар эдгээр одон орны төхөөрөмжүүдээс санаа авч шинээр зурж төлөвлөөд Непалын алдарт уран дархан Анингоогоор хийлгэсэн дэлхийн бөмбөрцгийн загвар ба уртраг, өргөргийн байршлын хэмжүүр зэрэг багаж төхөөрөмж нь Хятад, Монголын одон орончдын олж үзээгүй зүйл байв. Хубилай хаан Хятад улсыг бүр мөсөн нэгтгэж Хаан балгасыг улсын нийслэл болгож шинээр дахин одон орны оргилыг босгохоор шийдсэнээс хойш Шандунгийн одон орны оргил төрийн одон орны оргил биш болжээ. Гэхдээ Хубилай цэцэн хаан Хаан балгасанд шинэ одон орны оргил байгуулсан ч Шандунгийн одон орны оргилыг адилхан хөгжүүлсээр иржээ. Түүхээс үзвэл 1358 оны тариачны бослогоор дээд нийслэл болсон Шанду хотын орд харшийг галдсаны улмаас одон орны оргил ба сүм хийд цөм талхигдан буурь болсон бол 1369 онд Мин улсын цэрэг дахин довтлон ирж эзэлснээс Шанду хот нь эвдэгдэн эл хуль хотын туурь болж түүхийн тавцангаас арилжээ. 

	6. 1. 3. ХААН БАЛГАСЫН ОДОН ОРОН СУДЛАЛЫН ОРГИЛ

	 

	ЗУРАГ — 1

	 

	“Хаан балгасан дахь Юань улсын үеийн одон орны оргил ба Бээжингийн од гарагийн үзэгдлийг шинжих оргил”545 нь Юань гүрний үеийн одон орны оргилын байдлыг танин мэдэхэд чухал ач холбогдолтой түүхийн дурсгалт зүйл юм. Хубилай хааны тусламж дэмжлэгтэйгээр 1279 онд Бээжингийн зүүн хотын хэрмийн доор төлөвлөж бүтээн босгогдсон “Хаан балгас” хотын одон орны оргилыг уран барилгын мэргэжилтэй одон орон зурхайд авьяастай Непал улсын иргэн Анингоо хариуцан бариулжээ. Хубилай хаан түүний эрдэм чадлыг биширч түшмэлийн зэрэг олгон одон орон судлалын багаж зэвсэг болон барилга байгууламжийн ажлыг хариуцуулжээ. 

	Уран барилгын нэрт мастер Анингоо Хаан балгас хотын одон орон судлалын оргилын барилга байгууламжийг бүтээн барихын ялдамдаа “Хи Юанийн 25-р оны тавдугаар сарын хар бар өдөр одон гарагийн багаж бүтээсэн бол мөн 26-р оны гуравдугаар сарын хөхөгчин хонь өдөр од гарагийн багажийг үйлдэж бүтээсэн”546 болохыг “Юань улсын судар”-т тодорхой дурдсан байна. Түүний хамт одон орны барилга байгууламжийг барихад гадаад дотоодын маш олон эрдэмтнийг урин оролцуулсан байна. Олон орны эрдэмтэн мэргэд уран дархнуудын гараар цогцлогдон бүтсэн одон орны оргил нь судар бичгийн хүрээлэн ба бусад харьяа байгууламжийн хамт бараг 40 му газар эзэлж барьсан байгууламж юм. Хэрмийн доторх одон орны оргилын хэмжээг “Судар бичгийн хүрээлэнгийн бичээс”-нд “Гайхамшигт оргил долоон хос алд өндөр” болно гэжээ. 

	Одон орны оргилыг тэр үед “Гайхамшигт оргил” гэдэг байжээ. Энэ оргил нь хойшоо урагшаа 500 тохой, зүүнээс баруунш 375 тохой тойрсон хэрэмтэй бөгөөд хэрмийн тойрсон урт нь 1750 тохой ажээ. Гайхамшигт оргилын гол барилга нь гурван давхар цацар маягийн ордон юм. Нэгдүгээр давхар нь 50 тохой өндөр байжээ. Дээрх хоёр давхар асар нь 20 тохой өндөр байна. Оргилын барилга нь доороо өргөн, дээш нарийхан болохоор жишүү баригдсан шаталжин хэлбэртэй. 

	— Нэгдүгээр давхар буюу доод давхар нь дөрвөн өрөө тасалгаатай. Нар тусах өмнө талд буюу “Дундах өрөө нь ноёдын ордон, Судар бичгийн хүрээлэнгийн засаг явуулах газар, Хамт мэдэгчийн хүрээлэн, Шүүгчийн хүрээлэн” зэрэг одон орон судлах төвийн засаг захиргааны ажлын газар. 

	— Хоёрдугаар давхарт нь зурхайн 8-н хүлилээр хуваарилсан найман бяцхан өрөөгөөр бүрэлдсэн цаг улирлын шинжилгээний газар болон одон орон судлалын бичиг түүх шастир, зураг хадгалах газар, одон орны зураг зурах газрууд байжээ. Мөн одон орны төхөөрөмжүүдийг найман тасалгаа гэрт хуваан тавьдаг байсан гэнэ. 

	Хамгийн дээд давхар нь “Тоорин шинжлэлийн одыг тохиолдуулах дүрэмт сав, Сувдан эрхэлгэ, Дүрэмт сав” зэрэг одон орон судлалын багаж хэрэгслүүдийг тавьсан одон орныг ажиглан шинжих газар ажээ. 

	Зүүн, баруун жигүүрийн гэр бол зурхайн товчоо, гоожуур цаг хэмжүүрийн товчоо зэрэг байдаг ажээ. Энэхүү одон орны оргилд зурхайн төлгө үзэх ба тахилгын орд бас барилгын зүүн өмнөхөн талд нь нэгэн бяцхан хэвлэх үйлдвэр байгуулж тусгайлан цаг улирлын бичгийг хэвлэн тараах үүргийг гүйцэтгэдэг байна. Тухайн үед энэхүү одон орныг судлах оргил нь дэлхий дахины хамгийн бүрэн бүтэн тоноглогдсон гайхамшигтай сайхан одон орны судлалын газар байв. Гайхамшигт оргилын дээвэр нь өмнөөсөө хойшоо хүртэл 150 тохой, зүүнээс баруун тийш 112 тохой бүхий одон орны багаж төхөөрөмжүүдийг байрлуулан тавьдаг байж. Тухайлбал “Таазны дээр дээш харсан хэмжүүр ба дөхөм хэмжүүр, ам дөрвөлжин хавтас гурвыг тавив”547 гэж буйгаас үзвэл яг үүнийг өгүүлжээ. Дээврийн тааз дээр бас салхин туг, салхин шувуу зэрэг чиглэл тогтоох хэмжүүр босгоотой байдаг байжээ. 

	Бичгийн хүрээлэнгийн түшмэл Шиүй Хен “Одон орны оргилыг Хаан балгасанд байгуулах тул хэмжүүр, хэмнүүрийг цөм зэсээр үйлдэж, зэс хараа баганыг 40 тохой өндөр болговол сүүдэр нь сая тод болно. Мөн Шанду, Яаньцван зэрэг таван газарт хэмжүүрүүдийг байршуулж түшмэлийг сонгон төлөвлөвөл зохино”548 гэж Хубилай хаанд мэдүүлжээ. Хубилай хаан энэхүү сануулгыг хүлээн зөвшөөрч Гөү Шү Жин, Анингоо нараар шинэ төхөөрөмж зохиолгон хийлгэхээр болов. Гөү Шү Жин 1276 онд Хаан балгасын одон орны оргилд хэрэглэх багаж төхөөрөмжийг бүрдүүлэх үүргийг түшмэл Шиүй Хенээс авч Алтан улсын хуучин оргилд хүрч тэдний үлдээсэн багаж төхөөрөмжийг шалгаад түүний доторх бөөрөнцөг тэнгэрийн загвар нь умард Сүн улсад цутган хийсэн бүтээл болохыг мэдэв. Монголчууд Хаан балгасанд довтлон орохдоо эртний Ляо улсад байгуулсан Алтан улсын одон орны оргилыг сүйтгэлгүй бүрэн бүтнээр хамгаалан авч үлдсэнээс Юань улсын эх болоход нэгэнт 200 илүү жилийн түүхтэй хуучин юм болсон ч ашигласаар байв. Гөү Шү Жин Алтан улсын үеийн загвараар Хаан балгасын алтангадас одны газраас гарах өндрийн хэмжээг үзсэнд эдгээр тоног төхөөрөмж нэгэнт хуучирч цаг үеэс хоцорсон нь тодорхой байлаа. 

	Тиймээс Гөү Шү Жин шинээр зураглан төлөвлөж Анингоо зэрэг урчуудын гараар бүтсэн одон орон судлалын 17 зүйлийн шинэ багаж төхөөрөмжийг 1279 онд хийж дуусгасан байна. 

	Энэ үйл явдалд 1274 онд Хубилай хааны зарлигаар Ил хаант улсын Мерагугийн одон орны оргилд очиж нэг хэсэг хугацаанд ажиллаж байгаад буцаж ирээд Шандуд Хотонгийн одон орны оргил байгуулах ажлыг удирдсан одон оронч Есүс болон Арабын эрдэмтэн Жамал-ад-Дин хоёр Гөү Шү Жин нарт шинэ багаж төхөөрөмж үйлдэхэд шинэ мэдээлэл өгч хамтран оролцсон нь лавтай. Тиймээс Хятад улсын одон орны түүхэнд байгаагүй шинэ бүтээл болсон эдгээр багаж нь хэмжихэд нарийн, хэрэглэхэд амар, бүтэц нь авсаархан онцлогтой болсон тул тухайн үеийн одон орон судлаачид “Үйлдсэн нь нарийн, эртний хүмүүсээс хэтийджээ” хэмээн үнэлж байжээ. Дээрх төхөөрөмжийг Хаан балгасын одон орны оргилын хэмжилтэд ашиглахад од гарагийн бодит байдалтай бүрэн дүүрэн нийцсэнээр барахгүй бүх улсын хэмжээнд байгуулсан 27 одон орны судалгааны өртөөнд ч хэрэглэж эхэлсэн байна. 

	Энэ одон орны оргилын барилга байгууламжийн тухай Монголын эртний шинжлэх ухааны түүхийг судалдаг Хятадын эрдэмтэн Ли Ди “Гайхамшигт оргилын зүүн талд жижиг тавцан буй. Дээр нь авсаархан бөөрөнцөг хэмжүүр байрлуулсан. Оргилын баруунд өндөр харааг босгоно. Түүний өмнө танхим буй. Ард сүүдрийн шугамтай, сүүдрийн шугам дээр хос алд, тохой, ямх зураастай”549 хэмээн тэмдэглэжээ. Эртний Хятадын хараа багана найман тохой өндөр байдаг. Харин Юань улсын хараа баганын өндөр нь дөрвөн хос алд байв. Гөү Шү Жин үүнийг зэсээр хийхдээ гурван хос алд зургаан тохой өндөр болгон үлдсэн дөрвөн тохойг хоёр зэс луу болгон хийж, луугаар нэгэн хөндлөн нуруувчийг тулж тогтоожээ. Хараа сүүдрийг хэмжих гэвэл даруй тэрхүү хөндлөн нуруувчийн сүүдрийг хэмжинэ. Одон орны оргил дахь хараахан шугам хэмжүүрийн өмнөх танхим нь Жамал-ад-Дины зохиосон “Хавар намрын хугасыг хэмжих танхим буюу өвөл зуны туйлыг хэмжих тэнхим”-тэй адил байна. Юань улсын одон орон судлалын байгууламж нь анх одон орны оргил төдий байсан бол хожим хөгжөөд “Тэнгэрийг сүсэглэх яам”-ны зэрэгт хүрсэн байна. “Тэнгэрийг сүсэглэх яам” нь анхандаа одон орны барилга байгууламж, одон орон зурхайн хэргийг хамаарч байв. Ингээд уг яамны орон тоо бүтцийн талаар “Юань улсын судар”-ын IX дэвтэрт “Тэнгэрийг сүсэглэх яамны түшмэл гурав жинхэнэ дөрвөн дэсийн зэрэгтэй. Дэд түшмэл таван нэр жинхэнэ таван дэсийн зэрэгтэй. Тушаалтан дөрөв жинхэнэ зургаан дэсийн зэрэгтэй. Хэрэг мэдэгч нэг нэр, данс эвхмэл хамаарагч хоёр хүн, орчуулагч нэг хүн, хэрэг мэдээлэгч бөгөөд тамга баригч нэг хүн. Хамаарагч түшмэд багш хоёр нэр, засаг хамаарагч хоёр нэр, цөмөөр IX дэсийн зэрэгтэн. Сурагч хоёр нэр, одон орны хэлтсийн хамаарагч хоёр нэр, зурхай бодогч салааны хамаарагч хоёр нэр, гурван зүйлийн ёслолын салааны хамаарагч хоёр хүн, хэмжин шалгах салааны хамаарагч хоёр нэр, гоожуур цагийн салааны хамаарагч хоёр нэр цөм есөн дэсийн зэрэгтэн. Арга билиг зурхайг хамаарагч нэг хүн, шөнийн дохионы дарга хоёр хүн, цаг мөчлөгийн ноён найман хүн, одон орны ажилтан 75 нэр” буй гэж тодорхой тэмдэглэн үлдсэн байна. 

	Дээрх ажлын хуваарилалт дахь “Гурван зүйлийн ёслол”-ын салаа гэдэг нь тэнгэрийн эш, газрын эрхтэн, одон орны шинж ба арга билгийн зурхайг үзэх ёсыг гурван ёслол гэдэг байна. Одон зурхай судлалын ажлыг удирдах түшмэлийн зэрэг нь багаас их болж дээшилсээр хоёр дэсэд хүрснийг харахад Юань улс одон зурхайн ухааныг хир үнэлж байсны илрэл юм. 

	Энэхүү гайхамшигтай одон орны оргилын барилга ба түүний тоног төхөөрөмж нь Мин улсын талхидал доор бүр мөсөн сүйрсэн байна. “Мин улс шинэ төр байгуулан одон орны оргилыг дахин барьсан боловч Юань улсын одон орны оргилыг дуурайн хийснээс шинээр хийсэн зүйл нэг ч үгүй билээ.550 23 Манж Чин улсын одон орон судлал нь мөн л Юань улсын Хаан балгасны үед байгуулсан одон орны буурь дээр босгожээ. 

	6. 1. 4. ҮЛҮГ БЭХИЙН ОДОН ОРОН СУДЛАЛЫН ОРГИЛ

	XIII — XIV зууны үеийн Монголчуудын зурхайн ухааны үсрэнгүй хөгжилт болон одон орон зурхайн судлалд оруулсан үнэлж баршгүй гайхамшигт амжилтын нэгэнд Чингис хааны алтан ураг угсааныхны байгуулсан Алтан ордны болон Цагаадай хаант улсын хаад ноёдын гавьяа зүтгэл зүй ёсоор орох юм. Эдгээр хаант улсын үед одон орон зурхайн түүхэн хөгжилтөд хийсэн онцгой гавьяа бол харь болон өөрийн орны эрдэмтдийн тусламжтайгаар тухайн үедээ төдийгүй өнөөг хүртэл гайхагдан бишрэгдсэн тэнгэрийн хөдөлгөөнийг ажиглах одон орны судалгааны төв орд харш байгуулсан явдал. Эртний Дорно дахины зурхайг хамгийн ихээр өндөр хэмжээнд хөгжүүлсэн сүүлчийн эрдэмт хаан “Шинжлэх ухааны үйлсийг хөгжүүлэхэд зориг шулуудсан”551 Үлүг Бэхи нь 1428 — 1429 онд дэлхийн одон орон зурхайн судлалын түүхэнд онцгой үйл явдал болон Самаркандын одон орны оргилоо байгуулсан байна. 

	Одон орон судлалын түүхэнд “Үлүг Бэхийн оргил” нэрээр алдаршсан Самаркандын одон орны оргил нь “Монголын хаант улс байгуулагдсанаас хойших гурван зууны дотор Шанду, Хаан балгас, Мерагу зэрэг удаа дараагаар цогцлогдсон гурван их одон орон судлалын оргилын дараах нь XV зууны үеийн дэлхий дахины хамгийн дээд түвшинд бүхий одон орны судлалын төв”552 болох аж. Урьд өмнө хэзээ ч байгаагүй асар том одон орны оргил нь толгодын оройд цэцэрлэг дунд баригдсан бортгон хэлбэртэй гурван давхар барилга байгууламж юм. 

	Английн эрдэмтэн Ш. П. Мешива “Байгалийн шинжлэх ухааны түүх” зохиолдоо: Үлэг Бэхийн байгуулсан одон орон судлах оргилыг “Энэ бол Татар хүний шинжлэх ухаанд үзүүлсэн хамгийн сүүлчийн гэрэл гялбаа”-тай зүйл болсон хэмээн үнэлсэн юм. Дундад Азид хамгийн том одон орны оргилын нэг болсон судалгааны Төвөдөө Үлүг Бэхи нь Ази, Европын олон эрдэмтэн мэргэдийг урин цуглуулж одон орон судлалын олон салбараар ажилласан шинжлэх ухааны томоохон зүтгэлтэн гарамгай зохион байгуулагч эзэн хаан байжээ. 

	Самаркандад ирж судалсан эрдэмтдийн дотор хамгийн анхны дорвитой амжилт гаргасан хүний нэг бол Унгарын нэрт дорно дахиныг судлагч А. Вамбери (1832 — 1913 он) бөгөөд тэр 1863 онд Үлүг Бэхийн ордонд одон орон судлах оргил үнэхээр байсан гэж үзжээ. Түүний судлалаар Үлүг Бэхийн одон орны оргилын буурь өөрөөр хэлбэл одот тэнгэрийн ажиглаж шинждэг газрыг Канак толгой хэмээх товцог дээр засагдсан гэдэг нь батлагджээ. 

	Оросын одон оронч В. Л. Вяткин (1869 — 1932 он) лалын сүмд бэлэглэж байсан XVIII зууны үеийн түүхэн бичиг баримтуудад үндэслэн Үлүг Бэхийн одон орны оргил бол Самаркандаас хоёр километр зайтай Ташкент хүрэх замын баруун талд байлаа гэж тодорхойлжээ. Түүний хийсэн ажил Үлүг Бэхийн оргилын байх газрыг тодорхойлоход шийдвэрлэх дүгнэлт өгсөн байна. Энэ тухай даруй 1941 оны 6-р сарын 20-нд В. П. Шеглов энэхүү одон орон судлал хийсэн газрын өргөрөг нь 39 хэм 40 минут 37 секунд хэмээн тодорхойлсон бөгөөд түүний энэхүү тодорхойлолт нь 1908 онд Канак толгой дээр одон орны оргилын үлдэгдэл байсныг анх мэдээлсэн В. Л. Вятькины хүсэлтээр хэмжилт хийсэн П. К. Жалескийн хийсэн хэмжилттэй бүрэн таарснаар батлагдав. 

	1908 — 1909 онд В. Л. Вятькины удирдлага доор Үлүг Бэхийн одон орны ажиглалтын бууринд малталт хийв. Самарканд дахь Үлүг Бэхийн одон орны оргил дахь малталтаас үзэхэд хадан хясааг зүссэн ангалын гүн нь өмнөх хэсэгтээ 11 метр байна. Нумын доор шаланд тоосго өрж дэвсээд дээр нь гантиг чулуун хавтсаар барьжээ. Хавтасны дагуу 15 метрийн гүн ховил гаргасан нь хараа чиглүүлж шагайх багажийг хөдөлгөж шилжүүлэхэд зориулагдсан ажээ. Ховилыг эгц огтолсон байдлаар нумын хэмтэй тохируулан хэрчлээс гаргажээ. Мөн 1914 онд В. Л. Вятькины удирдлага доорх бас нэг удаагийн малталт эхлэв. Энэ удаад Үлүг Бэхийн одон орны оргилын эвдэрхий балгасыг нээснээр түүний тэрхүү цаг эриний талаарх судалгаанд чухал үндэслэл болж өгсөн байна. 

	1819 онд Францын эрдэмтэн Деламорын Парис хотод хэвлүүлсэн “Дундад зууны одон орон судлалын түүх” номын Үлүг Бэхид зориулсан хэсэгт Үлүг Бэхийн одон орны оргилын тухай бичихдээ “Одот тэнгэрийг ажиглах тэр оргилд хийгдсэн багажийн ажиглалтын өндөр нь Константинпол хот дахь гэгээн сүмийн өндөртэй тэнцүү гэж ярьж байгаа нь ерөөс маш том дөрвөлжний тусламжтайгаар оддыг ажиглаж байв. Энэ нь үнэхээр итгэмээргүй” гэж бичсэн байдаг. Энэ бол Үлүг Бэхийн одон орны оргилын багаж төхөөрөмж ямар байсан тухай судалж байсан анхны мэдээ юм. “Энэтхэгийн одон оронч Савай Дажай Синг XVIII зуунд Үлүг Бэхийн одон орны оргилд ашиглаж байсан багажуудын талаар өөрийн бодсоноор гар бичмэлд бичиж үлдээсэн явдал болно”553 Тэдгээр багажийн дотор XVI зуун хүртэл одон орон судлалд ашиглаж европт “Армилал” гэж нэрлэгдэж байсан эртний багаж орсон юм. Энэ багаж бол тусгай хуваарь гаргасан хэд хэдэн хүрэл дугуйнаас бүрддэг. Түүний тусламжаар од ба гарагуудын байрлалыг тодорхойлдог байжээ. Үлүг Бэхийн одон орны оргилд байсан бас нэгэн багаж бол даруй цаг хугацааг нарийн хэмжиж чадах цагийн хэмжүүр болно. Энэ оргилын нэгэн гол багаж бол аварга том нум ба өнцөг хэмжигч юм. Ийм том нумыг барихад газар дээр хэсэг нь адагтаа гурван давхар асрын өндөртэй тэнцүү хэмжээтэй байх ёстой. Энэ том нумын тухай орчин үеийн судлагчдын түүнийг босоо дөрвөлжин хэлбэртэй гэж зарим нь түүнтэй холбогдохгүй харин “Фахрий” гэж нэрлэдэг нуман хэмжүүрт харьяалагдана гэж үздэг. “Самаркандад ажиглалт хийхдээ том босоо дөрвөлжний тусламжтайгаар сая гүйцэтгэж байсан” гэдэг Али-Күсачийн хэлсэн үгийг анхаарахгүй байхын аргагүй юм. 

	1940-өөд онд Узбек улсад эртний түүх, соёл дурсгалыг сонирхох явдал хүчтэй өрнөж байсан тэр үед Доголон Төмөр хаан ба Үлүг Бэхийн тухай судлал эрчимжсэн байна. Эртний судлалын хүрээнд оросын их одон оронч В. П. Шеглов, Х. Т. Жаллав нар Үлүг Бэхийн одон орны оргил ба түүний багаж төхөөрөмжийн тухай судалгаа хийх зорилтоор ажиллаж эхэлсэн байна. Эрдэмтдийн идэвхтэй чармайлтаар агуу их эрдэмтэн Үлүг Бэхийг судлах ажил эхэлсэн боловч 1941 онд дэлхийн хоёрдугаар дайн гэнэт эхэлснээр энэ ажил хаагдав. Ингээд 1948 он болоход Узбек улсын ШУА-аас эртний судлалын шинжилгээний ажил дахин эхэлжээ. Энэхүү судалгааны ажлыг В. А. Шишикин (1893 — 1966 он) удирдаж Үлүг Бэхийн одон орны оргилын барилгын буурыг хадан суурьт нь хүртэл малтаж бүх ажлыг амжилттай дуусгажээ. Энэ тухай дэлгэрэнгүй материалыг уг судалгааны ангийг удирдаж байсан В. А. Шишикин 1953 онд Узбек улсад хэвлүүлсэн “Үлүг Бэхийн одон орон судлах оргил ба түүнийг судлах нь” номдоо дэлгэрэнгүй бичсэн байна. 

	Самаркандын одон орны оргил нь шинжлэх ухааны хөгжлийн дагууд өргөжин өсөж бүх талаас одон орны судалгаа хийж байсныг харуулснаар барахгүй үүний дагуу дорнын олон оронтой соёл шинжлэх ухааны солилцоо хийж байсныг тодорхой харуулжээ. 

	Тэр үед Самаркандаас энэ улсуудад явуулсан элч нарын дотор үргэлж эрдэмтэн байжээ. Энэ тухай Арабын түүхэнд холбогдох номуудад “Эдүгээ төрд Хятад, Энэтхэг, Кашмир, Төвөд, Уйгар, Араб зэрэг орны эрдэмтэд одон орны судлагчид түүхчид маш олон төвлөрч буй”554 гэж тэмдэглэсэн буй. 

	Энэ нь тухайн үед дорнын олон орны эрдэмтэд төвлөрснөөр дорно дахины шинжлэх ухаан соёлын жинхэнэ төв болсон нь гарцаагүй юм. Мөн “1420 онд Дундад улсад 1449 онд Энэтхэгт явуулсан элч нарын дотор цөм эрдэмтэд буй”555 хэмээх тэмдэглэл байна. Тиймээс Үлүг Бэхийн байгуулсан одон орон судлалын оргил нь Монголын Юань улс ба Ил хаант улсын дараа бий болсон Монгол үндэстний одон орон судлалын нэгэн төв болов. 

	6. 1. 5. ДЭН ФЭНГИЙН ОДОН ОРОН СУДЛАЛЫН ОРГИЛ

	Юань улсын үед Шанду, Хаан балгас хоёрт одон орны оргил байгуулсан биш харин шинэ зурхай зохиохын тулд нийт нутгийн хэмжээнд 1279 он гэхэд одон орныг хэмжин тандах 27 өртөө буюу салбар төвийг байгуулж дуусгасан байна. Зарим нэг нь Шандунгийн одон орны оргилоос дутахгүй хэмжээнд үйл ажиллагаа явуулж байсан ажээ. Түүний нэг нь Юань улсын Засгийн газраас 1276 онд Хенан мужийн Дэн Фэнд байгуулсан одон орон судлалын оргил юм. Үүнийг бас “Од шинжих оргил” гэдэг байна. Энэ нь өнөөг хүртэл Хятад улсын нутаг дэвсгэр дээр хамгийн бүрэн бүтэн хадгалагдаж үлдсэн цор ганц Юань улсын одон орны оргил юм. Дэн Фэнгийн одон орны оргил бол Юань улсын үеийн шинэ цаг тооны бичиг зохиоход зориулан байгуулсан хэмжилтийн 27 өртөөний нэг болно. 

	Дэн Фэнгийн од шинжих оргилын барилга байгууламжийн хэлбэр бүтэц нь одон орон судлалын багаж төхөөрөмжийн үүргийг гүйцэтгэхээр зохиомжилсон нь үнэхээр гайхамшигтай байна. Одон орны оргилын бүтэц нь үндсэн хоёр зүйлд хуваагдана. Нэг нь оргилын ар хаяанаас доош нарийн урт зай гарган түүний сууриас хойд зүг дагуу тэгш дэвссэн чулуун засмал зам юм. Нөгөө нь тойрон гарч болох ороосон шаттай оргилын барилга юм. Оргилын хэлбэр нь доороос дээш шувтан маягийн шаталжин бөгөөд оргилын өндөр 9.46 метр, оргилын дээвэр дээр барьсан хоёр цонхтой өрөөний өндрийг оруулан хэмжвэл 12.62 метр өндөр юм байна. Оргилын дээвэр нь тэгш дөрвөлжин бөгөөд хааш хаашаагаа 8 метр ажээ. 

	Оргилын ар хэрмийн төв дунд байх хаалганы хажуугийн хавтас нь үнэндээ “Өндөр хараа” хэмжүүрийн сүүдрийг хэмжих багажийн үүрэгтэй байгуулжээ. Энэхүү үүдний зүүн, баруун хана нь тэгш хэмтэй доороос дээш маш жигд эгц байна. Эгц хана ба чулуун шугамын хооронд 36 сантиметрийн зай буй. Эгц ханан хэрмийн дээрх өрөөний хоёр цонхны хөвөөтэй адилхан өндөрт байх хөндлөн тавьсан нуруунаас чулуун шугам хүртэлх өндрийн хэмжээ нь дөчин тохой байна. Үүнээс үзвэл хөндлөн нуруу ба эгц хэрмээр Арабын одон орончдын хийсэн зэс баганыг орлуулж нарны сүүдэр хэмжих болгожээ. Энэ нь Гөү Шү Жины сүүдэр хэмжүүртэй тун ойролцоо гэнэ. Мөн чулуун шугам ба хөндлөн нуруувч, эгц хэрэм гурваар нарны сүүдрийг хэмжих төхөөрөмж хийсэн байна. Нурууны сүүдэр чулуун шугам дээр тусахад чулуун шугам нь аяндаа шугам болно. Тийнхүү үүнийг “Тэнгэрийн шугам” ч гэдэг. Энэхүү “Тэнгэрийн шугам”-ыг 36 хэсэг чулууг зэрэгцүүлэн тавьсан байна. 

	Дэн Фэнгийн одон орон судлалын оргилд од гарагийг нарийн хэмжин тогтоож байсны нэг илрэл бол “Хейнаны Яаньцван хотын Алтангадасын гарах газрын өндөр нь 34 хэмтэй”556 гэж өнөөгийн одон орны шинжлэх ухааны хэмжилтээр тооцон гаргасан бодит байдлаас нэг секундийн зөрөөтэй гарснаас үзэхэд маш нарийн хэмжин тогтоосон явдал юм. Алдарт одон орон судлаач Гөү Шү Жин хараа баганын сүүдрийг хэмжих төхөөрөмжийг ашиглан Юань улсын зургаан газарт хэмжилт хийж байсан тэмдэглэл бий. Гэхдээ бодит хэмжилтийн тэмдэглэлээс үзвэл Хаан балгас ба Дэн Фэн балгасанд голдуу хэрэглэсэн бололтой. Тэр үеэс энэхүү оргилыг “Од шинжих оргил” хэмээх болсон байна. Эндэх газрын байц нь өмнүүрээ тэгш тал тул алтангадас одыг ажиглахад тохиромжтой газрын нэг байжээ. Тийнхүү энэ оргилд тэр үед нарны хараахан шугам хэмжүүр байснаас барахгүй дөхөм хэмжүүр ба бусад тоног төхөөрөмж байх ёстой. Дэн Фэнгийн “Од шинжих оргил” бол эртний одон орны оргилын хуучин буурь дээр шинээр барьсан барилга юм. 

	6. 1. 6. ЭҮ ШАНЫ ОДОН ОРОН СУДЛАЛЫН ОРГИЛ 

	Эү Шаны одон орны оргилыг Юань улсын сүүлчийн жилүүдэд Монголын одон орон судлаач эрдэмтэн түшмэл Даштөмөр 1355 — 1359 оны үеэр байгуулсан байна. Юань улсын сударт тэмдэглэснийг үндэслэвэл энэхүү Даштөмөр нь Монгол улсын жанжин Мухулайн хойчис улсын ван Тогтохын (1272 — 1327 он) хөвгүүн мөн. Тэрээр одоогийн ОХУ-ын Балкаш нуурын ойр орчмоор нутаглаж байсан Монгол гаралтай Дундад Азийн цөөхөн тоот Кан Ли үндэстний вангийн угсааны хүн байв. Даштөмөрийн эцэг Тогтох нь эмэг эхийгээ даган явж Юань гүрний нийслэл Бээжин хотод ирээд эрдэм ухаан боловсролоороо хааны хүндэтгэлийг олжээ. Түүхээс үзвэл Юань улсын шадар түшмэл болсон түүний ах Төмөрдаш нь 1302 онд төрсөн байна. Тийм болохоор Даштөмөр нь 1302 оноос хойш төрсөн нь тодорхой юм. Монголын нэрт жанжин төрийн томоохон зүтгэлтний удам угсаа болох тул бага наснаасаа ах Төмөрдашийн хамт “Улсын хүүхдийн сургууль”-д суралцаж олон сургаал номыг сурч хүмүүжсэний зэрэгцээ одон орон зурхайн ухааныг ихээхэн сурч судалсан нэгэн байжээ. Тиймээс ах дүү хоёр Төмөр Юань гүрний нөлөө бүхий ноёд болж чадсан байна. 

	Даштөмөр 1340 оноос эхлэн “Бичээчийн яам”-ны баруун гарын эрдэмтэн зэрэг ажлыг хийж байгаад 1345 онд “Судар бичгийн хүрээлэн”-д түшмэлийн тушаалд дэвшжээ. Тэр 1347 онд “Улсын тариалангийн яам”-нд түшмэлийн үүрэг гүйцэтгэж яваад 1355 оноос нас бартлаа буюу 1364 он хүртэл мужийн засаг хариуцсан албан тушаалтнаас хоёр муж хариуцсан зүүн гарын ноён болтлоо дэвшив. Даштөмөр мөн энэ үедээ бас “Нууц хүрээлэн”-ийн захирлын ажлыг хавсран гүйцэтгэж байлаа. Даштөмөр муж хариуцсан ноён байхдаа Эү Шаны одон орны оргилыг байгуулсан байна. Энэ тухай түүхэн сурвалжид “Эү Шаны одон орны оргил бол Эү Шан ууланд бий. Юань улсын түшмэл Даштөмөр сэргээн босгосон байна. Бөөрөнцөг тэнгэрийн загвараар хэмжих газар болой” гэж Юань улсын түшмэл Даштөмөр бүтээн босгосон болохыг тодорхой тэмдэглэсэн байна. 

	Энэ тэмдэглэлээс үзэхэд улс төр хямарч байсан Юань улсын сүүлд ч бас одон орон, зурхай судлалыг чухалчлан үзэж байсныг харуулна. Юань улсын төр нэгэнт мөхөх нь тодорхой болсон энэ үед Даштөмөр өөрийн захиргаанд буй нутагтаа Юань гүрний сүүлчийн одон орны оргилыг бүтээн бий болгосон нь үнэхээр сонирхолтой юм. Ямар ч байлаа гэсэн Даштөмөр одон орны оргил байгуулсан нь одон орон, зурхай судлалыг маш чухал хэрэгцээ болгон үзэж байсанд оршино. Даштөмөр Эү Шаны одон орны оргилыг байгуулахдаа оргүй газар шинээр босгосон биш харин эртний өмнөд Сүн улсын одон орны оргилын суурь дээр сэргээн байгуулсан байна. Түүх тэмдэглэлийг үндэслэвэл 1127 онд Сүн улсын Засгийн газар урагш нүүж 1138 онд улсын нийслэлийг Лин — Анд (одоогийн Гуанжоу хот) тогтоохдоо энэхүү Эү Шан хэмээх газар одон орны оргил байгуулсан ажээ. Энэхүү одон орны оргил нь 1355 он болоход нэгэнт 217 жил болжээ. Гэтэл Даштөмөр энэхүү буурыг дахин сэргээн байгуулсан явдал бол одон орон зурхай ухаанд маш сонирхолтой эрдэм номын хүн болохыг бүрнээ баталж байна. 

	Юань гүрний доройтол хийгээд сүйрлээс болоод Даштөмөрийн байгуулсан “Эү Шан” хэмээх Юань гүрний сүүлчийн байгуулсан одон орны оргил нь удаан жил оршин тогтнож эрдэм шинжилгээний үр дүн үзүүлэх боломж гараагүй боловч манай Монголчуудын одон орон зурхайн түүхэнд зохих байр суурь эзлэх нь тодорхой юм. Зарим түүхэн баримтад “Эү Шаны одон орны оргил” гэхийн зэрэгцээ “Даштөмөрийн одон орны оргил” хэмээн дурдсан нь бас буй.557

	



	

6. 2. ОДОН ОРНЫ ХҮСНЭГТ БА ОДОТ ТЭНГЭРИЙН МОНГОЛ ЗУРАГ

	6. 2. 1. ЭЛ ХААНТ УЛСЫН ОДДЫН ХҮСНЭГТ

	Монголчууд эртнээс одон орон зурхайн судалгаагаар өндөр хэмжээнд хүрч од гарагийн байршлыг харуулсан олон хүснэгтийг зохион гаргаж байсан нь Монгол зурхайн түүхийн судалгаанд олонтоо дурдагддаг. Тухайлбал: Ираны Хүлэгү хааны тусламж дэмжлэгтэйгээр Арабын алдарт одон орон судлаач, зурхайч Насир-ад-Дин-Туси одон орны хүснэгт зохиосон бөгөөд уг хүснэгтийг одон орон зурхайн түүхэнд “Эл хаант улсын одон орны хүснэгт” хэмээн нэрлэдэг. Мөн энэ үед буюу Юань улсын Шанду хот болон Хаан балгас хотын одон орон судлалын оргилд одон орон судлалын судалгаа хийж од гарагийг хэмжих олон багаж төхөөрөмжийг зохион үйлдэж од гарагийг хэмжиж одон орны хүснэгтийг тооцон гаргаж байсан тухай мэдээ сэлт түүхэнд тэмдэглэгдсэн байдаг. 

	Тэнгэрийн оддыг олон жил тооцон бодсоны дүнд бий болсон “Эл хааны оддын хүснэгт”-ийг 1272 онд хэвлэн гаргажээ. Энэ хүснэгтийн тухай нэрт түүхч Доссон өөрийн бүтээлдээ “Абага хааны үе хүрээд Насир-ад-Дин-Туси шинжилж туршсан хир бүтэмжээр нь одон орныг шинжлэх хүснэгт найруулсан билээ. Хүснэгтээ хааны цаг улирлын бичиг гэж гарчигласан”558 болохыг тэмдэглэсэн. 

	Насир-ад-Дин-Туси судар номыг хуулалгүй жинхэнэ бодитоор нь од эрхсийн хөдөлгөөн болоод таван гараг тус бүрийнх нь нарыг бүтэн тойрох хөдөлгөөнийг олон жилийн турш ажиглан судалж гаргасан шинэ хүснэгтээ “Хааны улирлын бичиг” гэж нэрлэсэн байна. Хүлэгү хааны тусламж дэмжлэгтэйгээр анх эхэлж Абага хааны үед тооцон гаргаж дуусгасан Насир-ад-Дин-Тусийн одон орны хүснэгт нь дэлхийн одон орон зурхай судлалын түүхэнд “Эл хаант улсын одон орны хүснэгт” гэж тэмдэглэсээр ирсэн юм. 

	Одон оронч Насир-ад-Дин-Туси Хүлэгү хаанд “Хэрэг явдлын хувиралтын сайн мууг зөгнөн мэдэхэд заавал давуулаг сайн одон орныг шинжих хүснэгтийг зохион найруулан гаргаж нарны чиглэлээр таван гарагийн зүг чигийг тогтоох хэрэгтэй. Үүнийг эрт үед гаргасан хүснэгтээр тооцож байна. Эдгээр нь зарим талаар од гарагийн бодит байдалтай зөрөх болов. Тиймээс шинэ хүснэгтийг зохиох шаардлагатай. Гэхдээ шинэ хүснэгтийг зохион гаргахад эрхбиш гучин жилийн ажиглалт туршилтыг хийх хэрэгтэй юм. Учир нь шороо (санчир) гарагийн эргэлт бол энэ хугацаанд (30 жилд) сая нэг бүтэн тойрдог гэжээ. Хүлэгү хаан энэ хугацааг богиносгож 12 жил болгож болохгүй юу гэж асуусанд Насир-ад-Дин-Туси хэрэв тэнгэрээс энэхүү он жилийг зээлүүлж өгдөг бол энэ хугацаанд тус ажлыг дуусгаж чадах магад гэжээ” Насир-ад-Дин-Туси одон орны хүснэгт зохиохдоо “Хамгийн эртнийх болох 1500 жилийн өмнө Бинердиесийн зохиосон хүснэгт түүнээс хойш 275 жилийн дараа Птолемейн найруулсан хүснэгт мөн түүний дараа Халиф Мумаваны үед Багдад хотоор төв болгон зохиосон Леданигийн хүснэгт болон хамгийн сүүлд өөрөөс нь 250 жилийн өмнө “Иба-у-А-Лемийн тооцон гаргасан хүснэгт” зэргийг лавлалт болгон ашигласан тухайгаа дурдсан байна. 

	“Эл хаант улсын одон орны хүснэгт” хэмээн алдаршсан Насир-ад-Дин-Тусийн хүснэгтийг одон орон зурхайн судлалын талаас нь нарийн судалсан эрдэмтэн Ваасав “Насир-ад-Дин-Тусийн бичигт хэдэн хүснэгт бий. Энэ нь анхны хүмүүсийн зохиосон хүснэгтэд байхгүй” болохыг дурдсан бол “Энэ нь анхны үеийн Гоусчайр, Факир, Алаяа, Шхахи мэтийн хүмүүсийн зохиосон хүснэгтүүдэд байдаггүй”559 байхыг үзвэл тэнгэрийн бодит хэмжилтэд тулгуурлан гаргасан хүснэгтдээ Насир-ад-Дин-Туси урьдын алдаа мадагтай хүснэгтийг оруулалгүй харин шинэ хэдэн хүснэгт тооцон оруулсныг харуулж байна. 

	“Түүний доторх бодит хэмжсэн дүнгийн тухай өгүүлэхдээ “өнгөрсөн тэдгээр хүснэгтээс энэ хүснэгтийн давуулаг болох тал нь гэвэл нарны орон байр дахь зөрөө нь дөчин хувийн төдий юм”560 гэжээ. Түүний мөчлөгийн зөрөө нь үнэндээ 51 хэм болох тул одоо үеийн шинжлэх ухааны хэмжилтэд ч 50.2 хэм байдагтай адилтгавал Малгайн одон орны оргилын хэмжилт нь 0.8 хэмийн зөрөөтэй байж. Маш оновчтой хэмжээнд хүрсэн байна. Алдарт одон орончдын бүтээлтэй адилтгавал Хиппарахусын (нийтийн он тооллоос өмнө 190 — 125 он) 36 хэм мөчлөгийн зөрөө ба Ал Баттани (нийтийн он тооллын 858 — 929 он) 54.5 хэмийн мөчлөгийн зөрөөг ч цөм залруулав. Мөн энэ оргилд шар, улаан замын солбицлын өнцгийг хэмжсэн 23 хэм 35 градусын дүн нь өндрийн 23 хэм 27 градусын хэмжилтийн дүнтэй маш ойр байх нь тун гайхалтай амжилт юм. Эртний эрдэмтдийн туршилтад олсон дүнгүүдээс жишээлбэл: Птолемейн (100 — 170 он) хэмжилтээс арай нягт болсон байна. Энэ бол “Эл хааны цаг улирлын бичиг”-ийн гол амжилт юм. Үүгээр дундад зууны үеийн агуу их одон орны бүтээлд тооцогдсон билээ. 

	“Эл хант улсын одон орны хүснэгт” гэх ном нь анх ямар хэлээр зохиогдсон нь тодорхой бус боловч Монгол хэлээр орчуулж байсан тухай түүхэн баримт байна. Эрдэмтэн Ням өөрийнхөө бүтээлд “Эл ханы одон орны хүснэгт нь олон улсын одон орны хүснэгтийн эмхэтгэл болж Юань улсын номын санд хадгалагдаж байсан”561 тухай дурдсанаас үзэхэд Насир-ад-Дин-Тусийн тооцон гаргасан одон орон судлалын хүснэгтийг эртний Монголчууд эх хэл дээрээ орчуулан ашиглаж байсан нь илт ажээ. Тухайлбал Монголчуудын долоон гарагийн нэрийг Араб, Дундад Азийн Иран, Ирак зэрэг улсуудтай адилаар нэрлэдэг байснаас харахад долоон гарагийн нэрсийг Хятадаас бус Дундад Азиас авсныг илтгэж байна. Монгол зурхайн ухаан нь Араб зурхайн ухаантай холбоотойгоор өргөн дэлгэр хөгжиж байсныг тодорхой харуулсан түүхэн баримт бол “Эл хант улсын одон орны хүснэгт” мөн. 

	“Эл хаант улсын одон орны хүснэгт”-ийг Монголчууд эх хэл дээрээ орчуулан ашиглаж байсан нь “Хубилай цэцэн хаан зарлигаар Эл хаант улсын Аргун хаантай уулзахаар 1283 онд томилогдон явсан Есүстэй холбоотой юм. Тэрээр “Ил хааны оддын хүснэгт” ба Птоломейн “Их эмхэтгэл” зэрэг нэрт бүтээлүүдийг авч ирж орчуулан Монголчуудад түгээн тараасан байна. Энэ мэтчилэн Юань гүрний Монголчууд тухайн үеийн шинжлэх ухааны ололтыг маш шуурхай хүлээн авч хэрэгжүүлдэг байв. “Эл хант улсын одон орны хүснэгт” нь олон улсын одон орны хүснэгтийн эмхэтгэл болж чадсан нь үнэхээр бахархууштай. Энэ тухай их эрдэмтэн Берналь “Шинжлэх ухааны түүх” номдоо “Мерагу хотын Эл хант улсын одон орны хүснэгт бол утга урлагийн мандлын цаг үе хүртэл хэрэглэж байсан хамгийн охь одон орны хүснэгт мөн”562 гэж дүгнэсэн байна. 

	6. 2. 2. ҮЛҮГ БЭХИЙН ОДДЫН ХҮСНЭГТ

	Үлүг Бэхи шинжлэх ухааны дур сонирхол гучин жилийнхээ шантаршгүй хөдөлмөр зүтгэлээрээ “Одон орны шинэ хүснэгт” хэмээх алдарт бүтээлийг туурвисан юм. Тус номд хийсэн од гарагийн байршлыг тодорхойлох солбицлын үе нь Исламын он тооллын 841 он гэсэн нь нийтийн он тооллын 1437 он болох юм. Иймээс “Оддын хүснэгт”-ийг 1437 онд хийж дуусгасан бололтой. Мөн “Оддын хүснэгт”-ийг хийхдээ газар зүйн өргөргийн 39,37,23, уртрагийн 99,16 хэмээн тодорхойлсныг үндэслэвэл энэ хүснэгтийг Самаркандын одон орны оргилд хийсэн нь тодорхой байна. 

	Үлүг Бэхи өөрийн зохиолдоо Кивчакийн хүснэгт, Птоломейн хүснэгт, араб хэлээр бичигдсэн “Синд — Хинд” нэртэй Энэтхэгийн одон орончдын бүтээл, “Мерагугийн Эл хааны оддын хүснэгт”, Юань гүрний “Цагийн мэдээний зурхай” зэрэг маш олон одон орон зурхайн хүснэгтийн нийтлэг алдааны тухай жагсаан бичээд энэ тухай “Эдгээр оддын байрлалыг ажиглалтаар тодорхойлохын өмнө юуны урьд энэ ажлын дагуу огторгуйн байрлалыг мэдэж тэдгээрийн ихэнх нь тэнгэрийн мандалд байх ёсоор байрлаагүй гэдгийг олж мэдсэн юм. Энэ явдал биднийг өөрсдөө ажиллахыг шаардсан юм” гэж одон орны шинэ хүснэгт зохиох болсон үндэслэлээ тодорхой өгүүлжээ. Түүний зэрэгцээ Үлүг Бэхийн үед одон орон судлал хөгжиж байсан зарим нэг улсад элч томилж байсан тухай мэдээг үзвэл “Үлүг Бэхи одон орон судлалд нэвтэрсэн хүн болон Мухаммед багш хоёр хүнийг элч болгон урьдчилан явуулав”, “Бүх төлөөлөгчид 1420 оны 2-р сарын 25-ны өдөр Самаркандаас мордож Хятадыг зорив” гэжээ. Үүнээс үзвэл Арабын одон орны судлалын хөгжилд ганц Арабын шинжлэх ухааны ололт төдийгүй дорно дахины одон орон зурхай болон Монголын харьяат улсуудын одон орон судлалын агуулга хамрагдаж байгаа юм. Үлүг Бэхийн хүснэгтийн нэг чухал хэсэг нь Монголчуудын 12 жил тооллын тухай юм. 12 жил мөчлөгийг наран жил гэж нэрлээд Хятад, Уйгарт ингэж үздэг байна гээд мөн Туркестанд ч цаг, өдөр, жилийг тооцохдоо өргөн ашигладаг байсан тухай цөөнгүй баримтыг дурджээ. 

	Үлүг Бэхийн тооцон гаргасан “Одон орны шинэ хүснэгт” нь “Дорно дахины хэрэглэдэг он жилийн тоолол хийх аргыг багтаасан хронологийн нэрс”, “Практик од судлалын асуудал”, “Ертөнцийн дэлхийгээр төвлөх системийн үзлийн үндсэн дээр эрхсийн үзэгдэх хөдөлгөөний тухай”, “Зурхайн тооны мэдэгдэхүүний тухай” зэрэг дөрвөн боть томоохон бүтээл ажээ. Үлүг Бэхи “Гарагуудын хөдөлгөөний талаар мэдсэн бүхнээ хадгалахаар энэ номд орууллаа” гэж бичсэн зохиолынх нь удиртгал хэсэгт одон орны тооцооллын арга, оддын өндрийг тодорхойлох арга, од гарагуудын хоорондох зай, өргөрөг уртрагийг хэмжих аргыг дэлгэрэнгүй өгүүлжээ. 

	Удиртгалын IV хэсэгт төлгө зурхайн асуудлыг авч үзжээ. Тэнгэрийн эрхсийн янз бүрийн гэрэлтэгч биет, од гараг нь хүний амьдрал хувь заяанд хэрхэн нөлөөлдгийг тайлбарлахын зэрэгцээ тэнгэрийн эрхсийн хөдөлгөөн байрлал байгаль цаг уур, хүний амьдралд хүртэл нөлөөлдөг тухай үнэмшил бүхий баримт дурдаж, оддын янз бүрийн хөдөлгөөн бусад одтой хамааралтай байрлалаар хүний хувь заяаг урьдчилан хэлж болох тухай өгүүлсэн юм. 3-р бүлэгт гарагийн байршлыг ямар нэгэн цагт тодорхойлох арга, нар сарны хиртэлтийн хугацааг тодорхойлоход зориулагдан түүнийг бодох эртний буюу тухайн үеийн аргыг маш нарийн бичсэн байна. Мөн хамгийн гайхалтай нь ямар нэг цагийн уртраг өргөргийг маш сонирхолтой аргаар тодорхойлж байжээ. 

	Үлүг Бэхи “Бид болох гэж буй сайн хиртэлтийг ямар нэгэн газарт олохдоо тухайн газрын уртраг мэдэгджээ. Хиртэх цаг хугацаа ба урьдах өдрийн үд дундаас хойш уг гэрэлтэгч эрхэс дахин мандах хугацааг мэдэх ёстой. Үүний тулд одон орны багажийн тусламжаар бид тухайн газрын уртрагийг тодорхойлох ба мөн хиртэлтийн эхэлж дуусах цагийг өдрийн үдээс хойш тоолж тэдгээрийн зөрөөг цагаар хэмжиж гарсан дүн бол уртрагийн зөрөө юм. Тухайн газрын хиртэлтийн эхлэх дуусах цаг, уртраг мэдэгдэж байвал тэр уртрагаас уртрагийн зөрөөг хасаж эсрэг тохиолдолд нэмбэл хайж буй газрын уртраг гарна”563 гэжээ. Үүнээс үндэслэн Т. Н. Кари-Ниязов бичихдээ “Дэлхийн бөмбөрцгийн хоёр цагийн хоорондох уртрагийг тодорхойлоход эдгээр газарт нэгэн зэрэг ажиглалт хийж сар хиртэх үеийн эхлэх дуусах хугацааг орон нутгийн цагаар тодорхойлбол зохино. Үлүг Бэхийн үед уртрагийг тодорхойлох хамгийн найдвартай бөгөөд нарийвчлал сайтай арга байжээ”564 гэж бичсэн байна. 

	Үлүг Бэхийн “Шинэ одон орны хүснэгт”-ээс үзвэл дэлхийн улаан зам ба шар замын хавтгай хоёрын хазайлтыг өндөр нарийвчлалтайгаар хийжээ. Энэ тухай “Бидний ажиглалтаар бүрэн хазайлтыг 23 хэм 30 минут 17 секундтэй тэнцүү” гэж Үлүг Бэхийн хүснэгтийг 1437 онд хийгдсэн гэхэд хэмжилтийн алдаа нь зөвхөн 32 секунд байжээ. Одон орны судлалд буцалтын жилийн жинхэнэ уртыг 365 хоног 6 цаг 9 минут 15 секундээр боддог бол Үлүг Бэхийн тогтоосон буцалтын жилийн урт нь 365 хоног 6 цаг 10 минут 8 секунд байжээ. Зөрөө нэг минут хүрэхгүй байгааг харахад Үлүг Бэхийн одон орон судлал нь нэлээн нарийвчлагдсан байна. 

	Одон орон судлаач Үлүг Бэхийн маш өндөр нарийвчлалтай тэмдэглэсэн одот тэнгэрийн 1018 одыг тодорхойлохдоо шар замын уртраг ба өргөргийг тус тусад нь салган жагсаасан байна. Энд бүртгэгдсэн гарагуудын талаар одон орон судлаач Г. Д. Жалалов хэлэхдээ “Урьд өмнө хийгдээгүй маш олон шинэ судалгааг хийснээр түүний гарагуудын ажиглалт нь маш өндөрт орно” гэжээ. ЗХУ-ын эрдэмтэн Г. Д. Меледбал Үлүг Бэхийн оддын хүснэгтэд “Бидэнд үзэгддэг бүх оддыг цөм ажигласан Самаркандад харагддаггүй 27 од бий. Хөлөг онгоцны найман од, тахилгын долоон од, цэдэр, чоно одыг оруулж чадсангүй. Бид түүнийг Авда-ар-Ракил авч янз бүрийн зурхайтай холбоо бүхий тооцоог хийж оруулав” гэж тэмдэглэжээ. Мөн тэрээр цааш тэмдэглэхдээ “Түүнээс гадна Авда-ар-Ракилын найман одыг жагсаасан газрыг хайж олоогүй” гэжээ. 

	“Үлүг Бэхийн оддын хүснэгт” нь одон орон судлалын түүхэнд нь “Одон орны шинэ хүснэгт”, “Курагоны шинэ хүснэгт”, “Дорнын жиджи”, “Жижи Үлүг Бэхи” гэх мэт нэрээр дэлхийн олон оронд олон хэлээр орчуулагдан түгэн дэлгэрсээр байна. Тиймээс Үлүг Бэхийн хүснэгт дахь оддын зураг нь өнөөг хүртэл дэлхийн одон орончдын ашиглах гол зураг болсоор иржээ. Европынхон Үлүг Бэхийн номоос Араб, дорно дахины одон орон судлалын амжилтыг олж сурснаар олон одон орончид төрөн гарч дэлхийн одон орон судлалын хөгжлийг урагшлуулжээ. Тэдгээрт агуу их одон оронч Кеплер, Коперник нар орох юм. 

	XVII зууны үеийн алдарт эрдэмтэн Я. Кеплер (1571 — 1630 он) 1609 онд бичсэн дэлхийд алдаршсан бүтээл болох “Шинэ одон орон” (“Astronomia nova aitiologhtoe sev physica coelestis tradira commentariis de motibvs stella MARTIS”) номдоо 1564 гараг одыг багтаасан оддын жагсаалтыг хийсэн бөгөөд түүний энэ бүтээл бол одон оронд дуранг хэрэглэхээс өмнөх хамгийн оновчтой жагсаалт байв. Гэхдээ түүний зохиол дахь зарим оддын байршил болон оддын зураг нь Үлүг Бэхийн бүтээлийн оддын зургаас эш татаж түүнд үндэслэгдсэн болохыг харуулж байна. 

	Энэ мэтээр Үлүг Бэхийн хүснэгт дэлхийн суут эрдэмтдийн гарын авлага болсоор ирсний гавьяа нь түүний шавь бөгөөд хамт ажиллаж байсан алдарт тооны ухаантан Али-Күсачитай холбоотой юм. “Али-Күсачи Үлүг Бэхийг гэнэт нас барсны дараа Үлүг Бэхийн одон орны оргилд ажиллаж байхдаа нэгэнт найруулан төгссөн “Үлүг Бэхийн оддын хүснэгт” бусад бүтээлийг хамгаалан хадгалжээ”565 Али-Күсачи одон орны оргилын гол бүтээл болох “Оддын хүснэгт”-ийг авч алс холын Константинополь хотод 1453 онд нүүн иржээ. Тэнд Их сургуулийн багш болоод Үлүг Бэхийн хүснэгтийг тэнд хадгалан тавьснаар европ зүг тархсан байна. “(Бартольд “Түүвэр зохиол”) Али-Күсачийн гавьяагаар энэ үеэс эхлэн уг бүтээл нь ойрх дорнод, Энэтхэг, Арабын орнуудын олон хэл дээр орчуулагдсан янз бүрийн гар бичмэлүүдээр түгэн тархжээ. 

	Дэлхийн шинжлэх ухааны түүхэнд чухал нөлөө үзүүлж хойшдын одон орон судлаачдын гарын авлага болон орчин үеийн одон орон судлалын үнэ цэнтэй бүтээл болох Перс хэлээр бичсэн “Үлүг Бэхийн хүснэгт” гэх гар бичмэлийг 200 жилийн дараа буюу 1643 онд Английн Оксфордын Их сургуулийн профессор Жонан Гравио (Johanne Gravio1602 — 1652 он) олж 1648 онд анх удаа өөрийн хийсэн тайлбартайгаар “Газар зүйн хүснэгт” (“Ex Astronomicis Observationibus Ulug Beigi”) нэртэйгээр хэвлүүлжээ. Оксфордын Их сургуулийн одон оронч Жон Бейнбридж (Jonh Bainbridge. 1582 — 1643) Жон Грейвес (Jonh Greaves)-ийн хэвлүүлсэн “Газар зүйн хүснэгт”-ээс эшлэн авсан 98 одны байршлыг багтаасан их биш хэсгийг өөрийн бүтээлдээ оруулсан номыг нь 1648 онд хэвлэсэн байна. 

	Жон Грейвес 1650 онд өөрийн судалгааны үндсэн дээр “Жижи Үлүг Бэхи”-ийн оддын шинэ жагсаалтын өмнөх үгийн эхний хэсэг болох “Сири Арабын он дараалсан судлал” хэмээх одон орны түүхэн номыг Английн Лондон хотноо хэвлүүлсний дараа хамгийн гайхамшигтай нь одон орны байршил, оддын хэмжилтийн нарийн арга зүй 200 жилийн өмнө дундад Азид бий болсон болохыг хүмүүс мэдээд маш их гайхаж түүнийг багагүй сонирхох болсон тул Жон Грейвесийн бүрэн бүтнээр нь бэлтгэсэн “Курагоны хүснэгт” ба “Эл хааны оддын хүснэгт” хоёр номоос “Газар зүйн хүснэгт”-ийг авч 1652 онд “Насир-ад-Дин, Үлүг Бэхи хоёр Татарын газар зүйн хүснэгт” (“Tabulae Geographicae una Nassir Eddin Perse altera Ulug Beigi Tatari. Geogrhical tables of the Zij”) нэртэй ном Лондон хотод хэвлэгдэн гарсан нь Европын эрдэмтдийг мэл гайхуулсан байна. Энэ ном бол Монголын Эл хаант улс ба Төмөрийн хаант улсын одон орон судлалыг хамт авч үзсэн Монголын анхны одон орон судлалын бүтээл болох юм. Хир баргын эрдэмтний хийж чадахгүй тэнгэрийн оддын хүснэгт болох XIII зуунд зохиогдсон “Эл хааны оддын хүснэгт” болон XIV зуунд тооцоологдсон “Курагоны хүснэгт” хоёрыг хоцрогдсон бүдүүлэг хэмээн үзэж байсан Монголчууд зохиосонд Европын эрдэмтэд гайхан судалж дахин дахин хэвлэж байснаас харахад тэр үед Европт одон орон судлал Монголчуудын хэмжээнд хүрээгүй байсныг харуулж байна. Энэ үеэс эхлэн Үлүг Бэхийн бүтээл одон орон судлалын чухал тулгар зохиол болж дэлхийн олон оронд орчуулагдсан тархсан юм. 

	1665 онд Оксфордын Их сургуулийн дорно дахины судлагч Томас Хейду (Tomas Hyde 1616 — 1703 он) Перс хэл дээр бичигдсэн гурван гар бичмэлийг харьцуулан судалж Үлүг Бэхийн тооцон гаргасан 1018 одноос 700 одыг авч бичсэн “Самаркандад хийсэн жагсаалт” ба “Үлүг Бэхийн ажигласан хөдөлгөөнгүй оддын уртраг ба өргөргийн жагсаалт” (“Tabulae long. Ac lat. Stellarum fixarum ex observatione Ulug Beighi Tamerlanis Magni Nepotis Regionum ultra citraque Gjihun Principis potentissimi”) хэмээх нэртэйгээр перс ба латин хэлээр хэвлэгдэв. Томас Хейдугийн хэвлүүлсэн энэ номыг 1767 онд Г. Шарп (Gregorio Sharpe) “Курагоны шинэ хүснэгт” нэртэйгээр хоёр дахь удаагаа хэвлүүлэв. 

	1690 онд Польшийн нэрт одон оронч Ж. Хевелиус (Johannes Hevelius 1611 — 1687 он) өөрийн зохиосон “Одон орон судлалын зөнч” (“Prodromus Astronomiae”) номдоо тэр үед нэр гарсан Птоломей, Тихо Браге, Жиамбаттист Рикиоли зэрэг олон эрдэмтдийн жагсаалтыг Үлүг Бэхийн жагсаалттай зэрэгцүүлэн тавьсан байна. 1711 онд Английн Оксфорд хотод “Газар зүйн хүснэгт” нэртэйгээр хэвлэгдсэн бол 1722 онд Г. Х. Кер (1692 — 1740 он) “Жижи Үлүг Бэхи”-ийн хүснэгтийг Гүрж хэлэнд орчуулан хэвлэжээ. 

	1725 онд одон оронч Ж. Пламстийд (John Flamsteed 1646 — 1722 он) Тихо Браге, Үлүг Бэхи, IV Вилгельм ба Хевелиус зэрэг хүмүүсийн хүснэгтийг хамтруулан хийсэн гурван боть “Тэнгэрийн оддын түүх” нэртэй номоо Английн Лондон хотод хэвлүүлжээ. 1807 онд Австарийн Вена хотноо Д. Александр “Үлүг Бэхийн газар зүйн хҮснэгт” (“Ulug Begs geograhicgl tables”) ном Грек хэлээр хэвлэгдэв. 

	1839 онд Францын нэрт дорно дахиныг судлагч Е. А. Седиллот (E. A. Sedillot 1803 — 1876 он)-ын бэлтгэснээр “Одон оронч Үлүг Бэхийн хүснэгт”-ийн (“Tables astronomiques d’Oloug Beg”) хэсгийг франц хэлээр Парис хотод хэвлэв. Мөн Е. А. Седиллотын бэлтгэсэн “Жижи Үлүг Бэхийн оддын тэмдэглэл” (“Prolegomenes des Tables astronomiques d’Oloug Beg, traduction et commentaire”) номыг франц хэлээр Парис хотод 1847, 1853 онд хэвлэжээ. 

	1843 онд Английн вангийн астрономийн нийгэмлэгээс Ф. Бейли (Frankis Baily 1774 — 1844 он) Жонан Гравио, Томас Хейду хоёрын хэвлэлийг харьцуулж бэлтгэсэн “Үлүг Бэхийн хүснэгт”-ийг “Птоломей, Үлүг Бэхи, Тихо Браге, Халлей ба Хевелуйсын хүснэгтийн тэмдэглэл” (“The Catalogues of Ptolemy, Ulugh Beigh, Tycho Brahe, Halley and Hevelius, Deduced from the Best Authorities, With Various notes and Corrections”) нэртэйгээр Лондон хотод хэвлэв. 

	1917 онд Үлүг Бэхийн хүснэгтийн хорь гаруй гар бичмэлд үндэслэн перс, араб хэлний толь бүхий тайлбартайгаар Эдвард Балл Кновел (Edward Ball Knobel — 1841 — 1930)-ийн бэлтгэсэн номыг “Үлүг Бэхийн оддын хүснэгт” (“Ulugh Begs Catalogue of Stars Revised from all Persian Manuscripts in Existing in Great Britian with a Vocabulary of Persian and Arabic wors”) нэртэйгээр АНУ-д хэвлэгдэв. 

	1960 онд Сейли Аудин (Sayili Aydin) Туркийн Анкара хотод “Үлүг Бэхийн оддын хүснэгт”-ийг “Самарканд дахь Хаккинда — Жиат — ал — Дин — ал — Каши ба Үлүг Бэхийн шинжлэх ухааны захиа” (“Hakkinda Giyasuddin — I Kasinin Mektubu Al — Din al Kashis letter on Ulugh Bey and the Scientific activity in Samarqand”) нэртэйгээр хэвлүүлэв. 

	1968, 1979 онд В. П. Шеглов (V. P. Sheglob) Ташкент хотод Жан Хевелуйсийн “Оддын атлас” номыг хэвлүүлэв. 

	“Тэр нь XV зууны эхний хагаст дорно дахинд буй болсон тэнгэрийн судлалын тухай бүрэн ухагдахууныг өгдөг” гэж Үлүг Бэхийн хүснэгтийн тухай өндрөөр үнэлсэн хуучин ЗХУ-ын Шинжлэх ухаан академийн жинхэнэ гишүүн, нэрт одон оронч В. П. Сияалов Үлүг Бэхийн хүснэгтийг узбек, орос, англи гурван хэлээр “Одот тэнгэрийн атлас” нэртэйгээр 1963, 1968 1978 онуудад хэвлүүлжээ. Энэ мэтээр 1648 оноос өнөөг хүртэл алдарт одон оронч Үлүг Бэхийн хүснэгтийг дэлхийн олон орны эрдэмтэн мэргэд тал бүрээс нь судлан дүгнэж хэвлэн нийтэлсээр иржээ. 

	“Үлүг Бэхийн хүснэгт” номын тухай Боржигон Ваанчиг “Дэлхий нийтээр мөрдөн хэрэглэж байгаа одны зураг бол яг энэхүү агуу их одон оронч Үлүг Бэхийн бүтээлээс иштэй билээ”566 гэж тэмдэглэжээ. Дээрх бүгдээс үзэхэд Тэнгэрийн одны Монгол зураг нь Монголчуудын байгуулсан Юань улс, Эл хаант улс, Төмөр хаант улсуудын аль нэгнийх үед анх удаа эхлэн зурагдсан нь бололтой. Энэ зургийг олон жил судалсан доктор Б. Батжаргал “Эртний монголын тооны ухаан одон орон судлал, түүхийн холбогдол бүхий эх зохиол, ном судар, мэдээ сэлтийг уялдуулан үзэхэд энэхүү “Одот тэнгэрийн монгол зураг”-ийг XIII — XIV зууны үед зохиожээ гэж хэлэх үндэстэй байна567 гэж тэнгэрийн одны Монгол зургийн тухай тусгайлан судалсан өгүүлэлдээ бичсэн байна. “Тэнгэрийн одны Монгол зураг”-т буй долоон гарагийн нэрлэлт нь Хотон ба Дундад Азийн Иран, Турк, Араб зэрэг улсуудын нэрлэдэгтэй адил төдийгүй одны нэр нь ч гарлын хувьд Монгол, Узбек, Араб нь хэн хэнээсээ авсан нь тодорхойгүй байна. Харин энэхүү нийтлэг нэрлэсэн нэрлэлтээс үзэхэд XV зууны үед Араб, Монголын зурхайг харилцан тэнцүү хөгжүүлж байсан Монгол зурхайн хөгжилд ихээхэн хувь нэмэр оруулсан алдарт одон орон судлаач, зурхайч Үлэг Бэхийн үйл ажиллагаатай холбоотой болох нь ойлгомжтой. 

	6. 2. 3. ТЭНГЭРИЙН ОДНЫ МОНГОЛ ҮСЭГТ ЗУРАГ

	 

	ЗУРАГ — 2

	 

	Монголчуудын одон зурхайн түүхийн чухал дурсгалт зүйлийн нэг бол одон орны зургийг зурж бүтээсэн явдал юм. Одон орон болон од зүйн өндөр мэдлэгтэй байсан бидний өвөг дээдэс тэнгэрийн байршлын зургийг зурж, чулуун бараар хэвлэсэн төдийгүй уг зургаа хад чулуун дээр сийлэн зурж од гарагийг Монгол нэрээр нэрлэж Монгол үсгээр бичиж үлдээсэн нь Монгол зурхайн түүхийн гол тулгуур судлагдахуун болох нь дамжиггүй юм. 

	XVIII зууны үед чулуун бараар хэвлэж чулуун дээр сийлсэн одот тэнгэрийн Монгол зургаас үзвэл Монголд одон орныг эртнээс мэддэг түүнийгээ зурж тэмдэглэдэг байсныг харуулж байна. Монголын одон орон зурхайн түүхээс үзвэл од гарагийн нэрийг Монгол нэрээр нэрлэж Монгол үсгээр бичиж үлдээсэн одон орны зураг одоогоор гурав байна. Үүнд: “Солбицон барих бодрол бичиг” буюу “Тэнгэрийн утга” гэх номын одон орны зураг, Монгол улсын нийтийн номын санд байгаа “Одот тэнгэрийн Монгол зураг” болон Хөх хотын таван суваргат сүмийн ар хэрмийн чулуун дээр сийлсэн Монгол үсэгт одны зургууд юм. Энэ гурван зургийг хооронд нь харьцуулан үзэхэд зурж буулгасан хэмжээ нь өөр өөр боловч одны байршил, оддын бүлэглэлийг дүрсэлсэн хэлбэр дүрс, тоо нь зөрөхгүй байгаагаас харахад нэгэн ижил зураг байна. Манай улсад хадгалагдаж байгаа зураг нь Манж Чин улсын Тэнгэрийн тэтгэгч хааны (1736 — 1795 он) үед зурж бүтээсэн хэмээн үздэг “Тэнгэрийг сүсэглэх яамны зурсан одон гарагийн байршлын зурмал” гэсэн тодотголтой одон орны Монгол зураг нь анхны эх зураг нь бололтой. 

	Дээрх зургуудаас юуны өмнө “Тэнгэрийн утга” номын V дугтуйн “Тэнгэрийн утгын алхмын домог” гэсэн бүлэг доторх оддын зураг нь үзэхэд энгийн хялбар ойлгомжтой болоод тод томруунаар хийсэн тул ихээхэн чухал юм. Тэнгэрийн одны зургийг ном хэвлэлийн хуудсанд тохируулан оддыг одны ордоор нь буюу хэсэг хэсгээр нь салган зурсан нь үзэхэд тод сайхан болжээ. 28 одны орших байрыг дөрвөн зүгт хуваагаад оддын дунд давуу байртайгаар зурсан нь тэнгэрийн олон оддын дундаас 28 одыг эрж олоход тун дөхөм болсон байна. Эдгээр “Тэнгэрийн одны Монгол зураг”-ийг аль эрт зурж үйлдсэн гэхэд орчин үед одон орон болон оддын зургийг зохиоход хэрэглэдэг үндсэн арга болох стереографикийн проекцын аргаар дүрслэгдсэнээрээ бүр гайхамшигтай юм. 

	Тэнгэрийн одны Монгол зурагт тэнгэрийн мандлын хойд туйлыг Алтангадас одоор авч хойд хагасын 700 гаруй, өмнөд хагасын 600 гаруй од буюу нийтдээ 1300 гаруй одыг багтаасан уламжлалт одны дээр шинээр илрүүлсэн 420 одыг гурван зуу гаруй оддын ордод хуваагаад бүгдэд нь Монгол нэр өгснөөр барахгүй одон орон зурхайн ухаан болон цаг уурын ажиглалт, тооцоо хийхэд чухал хэрэглэгдэхүүн болдог зарим тод одны нэрсийг ч Монголоор бичжээ. Нэрлэсэн оддын дотор одоогийн бид бүхний хараад хэлдэг Алтан гадас, Долоон бурхан, Үдшийн гялаан, Үүрийн цолмон гэх мэт одод байна. Харин Шар замын дагуух Брани, Ардир, Садабис, Мэркшир гэх мэт 28 одны нэрийг л зөвхөн Санскритаар бичсэн байна. Энэ нь олон талын учир шалтгаантай юм. 28 одыг нэрлэсэн Монгол нэр нь хоёроос дээш үгтэйгээс гадна Монголчууд хорин найман одны нэрийг олон янзаар нэрлэж байсан тул эрт үеэсээ ганц үгээр нэрлэгддэг Санскрит нэрээр нь нэрлэж хэвшсэнтэй холбоотой юм. Мөн Монголчуудын орчуулгын онол болон нэр томьёоны анхны толь болсон “Мэргэд гарахын орон” зохиолд ч 28 одны нэрийг Санскритаар нэрлэсэн нь цаашдаа уламжлал болон тогтсон байна. 

	Тус зурагт умард туйлаар тойргийн төв болгосон таван ижил төвтэй тойрог зохиогоод хамгийн дотор талын жижиг тойрог ба гадна захын их тойргоор (I ба V тойрог) тус бүр тэнгэрийн умард туйлын цагариг ба өмнөд туйлын тойргийг төлөөлдөг байна. Харин хоёр ба дөрөвдүгээр тойргоор зуны туйлын ба өвлийн туйлын тойргийг төлөөлүүлж байгаа бол дундах (III тойрог) тойргоор нь дэлхийн бүслүүрийг төлөөлүүлэн дүрсэлжээ. Дэлхийн бүслүүрийн цагаригтай харилцан огтлолцсон бас нэгэн давхар тойрог зурсан нь “Шар зам”-ын цагариг болно. Өвлийн туйлын цэг нь дээд талдаа, зуны туйлын цэг нь доод талдаа бол хаврын хугас цэг нь зүүн талд, намрын хугас цэгийг баруун талд нь байршуулан зурсан ажээ. 

	Мөн өвлийн туйлын цэг ба зуны туйлын цэгийг хооронд нь холбосон шугам болоод хаврын хугас цэг ба намрын хугас цэгийг хооронд нь холбосон шугамууд нь умард тэнгэрийн дээр харилцан огтлолцож одон орны зургийг харилцан адилхан дөрвөн хэсэгт хувааж өгсөн байна. Тэнгэрийн одны Монгол зургийг дөрвөн хэсэгт хуваасан нь зургийг ойлгоход дөхөмтэйгөөр барахгүй тэнгэрийн оддыг бүлэглэх төдийгүй оддын шинж чанар зүй тогтлыг танин мэдэхэд дөхөмтэй болгосон байна. Тэнгэрийн оддын байршил болон тэнгэрийн цаг хугацааг танин мэдэхэд гол учир холбогдол бүхий цаг хугацааны үечлэлийг ялган тодотгох үүрэг бүхий утгатайгаар тэнгэрийн одны зурагт зурагдсан тойргуудын тухай авч үзвэл доорх мэт:

	1. Хамгийн гадна талын тойргийг 12 тэнцүү хэсэгт хувааж 12 орд ба сарыг оруулсан байна. Сарын нэрийг 12 жил амьтны нэрээр нэрлэн бичжээ. Тухайлбал хонины ордонд луу сарыг харгалзуулан бичсэн байна. 

	2. Гадна талаасаа хоёр дахь тойрогт тус бүр 15 хоногоор хуваасан 24 улирлын нэрийг бичжээ. Тухайлбал: 24 улирлын гурав дахийг нь “Ичигсэд хөдлөх” гэж бичсэн байх жишээтэй. 

	3. Зургийн гадна талаасаа гурав ба дөрөвдүгээр тойрогт тус бүр 360 хоног бүхий хоёр давхар шугам байна. Түүний гадна талынх нь орд буюу сарны хоногийг, дотор талынх нь улирлын хоногийг тус тусад нь заасан байна. 

	4. Зургийн гадна талаасаа тав дахь тойрогт Шар замын дагуу орших 28 одыг тус бүрийнх нь сар ордод нь харгалзуулан хийсэн байна. Тухайлбал: Хаврын адаг сард тохиолдох хонины ордонд Брани, Гиртиг, Ашувани хэмээх гурван одыг бичсэн байна. 

	5. Зургийн гол дунд буй жижиг тойрогт нь Алтан гадас одны орчмын оддыг оруулсан байна. Түүний гадуурх тойрог нь “Хавар намрын өдөр шөнийн тэнцлийн утас” нэртэй бол мөн түүний гадуурх тойрог нь “Өвлийн туйлын утас” нэртэй бас нэг тойрог байна. 

	“Одот тэнгэрийн Монгол зураг”-ийг зохиож зурсан арга, агуулга, бүтэц, нэр томьёо болон од гарагийн нэрсийг нэрлэсэн зэргээс үзэхэд энэ зургийг одон орны өндөр мэдлэгтэй, зураг дүрслэлээр юмыг чадамгай илэрхийлэх чадвартай Монгол хүний гараар бүтээгдсэн нь илт байна. Энэхүү од гарагийн байршлыг уран нарийн гаргасан дармалыг үйлдсэн хүн нь тухайн үед “Тэнгэрийг сүсэглэх яам”-д ажиллаж байсан их эрдэмтэн, тоо зүйч Мянгат байж болох юм. Одон орны зурагт тэмдэглэсэн “Тэнгэрийг сүсэглэх яамны одон гарагийн байршлын зурмал” гэсэн тодотголоос үзэхэд уг зургийг “Тэнгэрийг сүсэглэх яам”-аас зохион байгуулж хийлгэсэн нь тодорхой байна. “Тэнгэрийн одны Монгол зураг”-ийг зурж бүтээж байсан Манжийн Тэнгэрийг тэтгэгч хааны үед Тэнгэрийг сүсэглэх аманд Монголын одон орон зурхайн асуудлыг хариуцсан ганц Монгол зурхайч болох Мянгат ажиллаж байсан юм. 

	6. 2. 4. ХӨХ ХОТЫН ТАВАН СУВАРГАТ СҮМИЙН ТЭНГЭРИЙН ЗУРАГ

	 

	ЗУРАГ — 3

	 

	Одон орон зурхайн асар их өв уламжлалтай Монголчуудын энэ үеийн одон зурхайн мэдлэг нь дорно дахины бусад улс түмнээс өндөр хэмжээнд хүрч байсныг батлах нэг зүйл бол дэлхийд анх удаа Монгол зурхайчдын оюун ухаан, уран дархан хүний гараар урлан бүтээсэн гайхамшигтай зүйлийн нэг бол “Хөх хотын таван суваргат сүмийн ар хэрмийн чулуун дээр сийлсэн Монгол үсэгт тэнгэрийн одны зураг”568-ийг бүтээсэнд оршино. Үүнд тэнгэрийн хойд хагасын 773 од, өмнөд хагасын 602 од, нийт 1375 одыг 229 одны ордод бүлэглэн хувааж хадан дээр сийлэн оддын нэрийг Монгол үсгээр бичжээ. Зургаас харвал Монголчууд одон орны мэдлэгийг нэлээд нарийн эзэмшсэн төдийгүй дэлхийн бөмбөрцгийн хөдөлгөөн болон олон зуун одны нэрийг хад чулуун дээр сийлж хойч үедээ үлдээсэн явдал бол тэр үеийн Монголчууд зурхайн ухааны өндөр мэдлэгтэй байсны гэрч болно. Энэ үед одон орон зурхайн ухааны судлалтай холбоотой ямарваа ажлыг Манж Чин улсын Засгийн газрын Тэнгэрийг сүсэглэх яамнаас ихээхэн дэмжиж хамтран оролцож байсны нэг илрэл нь Хөх хотын таван суваргат сүмийн ар хэрмийн ханан дээр буй чулуун дээр сийлсэн тэнгэрийн одон орны зурагт “Тэнгэрийг сүсэглэх яамнаас зурсан одон орны зураг” хэмээх монгол үсэг сийлсэн явдал юм. Монгол үсгээр зурсан одот тэнгэрийн энэ зураг Манж улсын үеийн сүмийн суваргад сийлэгдсэн явдал нь сүм хийдэд одон орон судлалыг хүндэтгэн үзэж хөгжүүлж байсантай холбоотой. Монголчуудын одон орон судлалын тухай үнэт өв соёлын дурсгал болсон байна. 

	Хөх хотын таван суваргат сүмийн ар дахь эрдэнийн шарил суваргын хойд ханан дээрх чулуун сийлмэл одот тэнгэрийн зураг нь “Манж Чин улсын Тэнгэрийг сүсэглэх яамнаас найруулсан эрдэмтэн Мянгат нарын бүтээл “Хэмжүүр багажийн шинжлэл” дахь оддын байдалтай адилхан байгаа нь “Хэмжүүр багажийн шинжлэл” ном зохиогдсон 1752 оноос хойш сийлэгдсэн байх ёстой” гэж монголын түүхийн шинжлэх ухаан судлаач Ли Ди доктор өгүүлсэн нь бий.569 Үүнийг батлах тухайн үеийн түүхэн тэмдэглэлийг үндэслэвэл Тэнгэрийг сүсэглэх яамны таван махбодыг бодогч түшмэл Монгол, Манж цаг улирлын тооны бичиг найруулахыг хариуцаж байсан Мянгат нь Тэнгэр тэтгэгчийн 21-р онд (1756 он) Шинжаан зүг мордож газрын зураг зурахаар явсан бөгөөд 1757 оны цагаан сарын шинэдээр Бээжинд буцан ирсэн тул энэхүү зургийг Мянгат Шинжаан зүг явахдаа Хөх хотоор дайрч бүтээсэн хэмээн үзэлтэй. Тухайн үед “Одот тэнгэрийн зураг”-ийг энэ мэт системтэй зурах, оддыг Монголоор нэрлэх, тэнгэрийн одон орны талаар ийм их хэмжээний мэдлэгтэй хүн бол Тэнгэрийг сүсэглэх яамны таван махбодыг бодогч түшмэл Мянгат байсан юм. Энэ бүгдээс үзвэл 1756 онд энэ зургийг үйлдсэн болохыг тодорхой дурдсан байна. 

	Зургийг найман хэсэг цагаан чулууг нийлүүлэн одон орны зургийг тойроглон зурахдаа тойргийн диаметр 144.5 см авч зуржээ. Бөмбөрцөгийн доод талд нь эртний Энэтхэгийн Буддын шашнаас гаралтай орчлон ертөнцийн тухай домгийн сүмбэр уулыг дүрслэн зуржээ. Тус зургийн зурсан байдлаас үзвэл алтан гадас одоор төв болгон зурсан таван давхар тойрогт багтаан үйлдсэн байна. 

	1. Хамгийн дотор талын тойрог нь 18. 3 см радиустай умард туйлын цагаригийг төлөөлсөн ашдын оддын цагариг ба дотор зам гэнэ. Үүний эсрэг хамгийн гаднах V тойрог дахь цагариг бол өмнөд туйлын цагариг эсвэл гадар зам гэнэ. 

	2. Хоёрдугаар тойрог бол зуны туйлын цагариг бол түүний эсрэг IV тойрог нь өвлийн туйлын цагариг болно. Өвлийн туйл нь хамгийн дээр, зуны туйл нь доод талд, хавар намрын туйл нь зүүн баруун талд байна. Ийнхүү дөрвөн улирлыг илтгэв. Өвлийн туйлыг дайрах шугам дээр улаан замын тэг хэм өвлийн туйлын цагариг ба зуны туйлын цагариг тус бүр 23 хэмд байршиж тэнгэрийн умард туйл ба өмнөд туйлын цагариг тус бүр 66 хэмд байршигджээ. 

	3. Гуравдугаар тойрог нь 51. 4 см диаметртэй улаан замын цагариг болно. Улаан замын цагаригтай жишүү солбицсон давхар тойрог бол шар замын цагаригийг төлөөлнө. Үүнийг 73 — 76 см диаметр бүхий зууван хэлбэртэй сийлж, нарны нэг жилийн эргэх замыг илтгэсэн байна. 

	Зураг дахь тэнгэрийн оёдлын зургийн баруун дээр талын Цэста, Мол, Бүрвасад гурван одноос эхэлсэн муруй хоёр шугамаар илтгэж зүүн доод тал зүг муруйн умард туйлын цагаригийг ороон баруун доор тал зүг чиглэж V тойргийн Бүрнавас, БҮс, Аслис гурван одонд хүрч залгав. Тэнгэрийн бөмбөрцгийн гадуур бас хүрээ татсан байна. Түүний хамгийн дотор хүрээнд 28 одон ордын нэрийг тэмдэглэв. Дараах гадар хүрээний ордыг 36 хуваажээ. Энэ нь хаврын хугас тэг хэм ба 360 хэмд давхцах болно. Энэхүү хүрээний дотор гадар талыг хос шугамаар сийлэн 360 хэсэгт хуваан гадар хүрээ нь шар замын эргэлтийн өдрийн тоо. Түүний гадуурх хүрээг 24 ангилж шар зам дахь байршилтай оноож 24 цаг улирлын нэрс сийлжээ. Зургийн хамгийн гадар хүрээг 12 хэсэгт хуваан 12 одон гэр, 12 жилийн нэрийг сийлжээ. Тус зургийн бүх нэрсийг цөм монгол үсгээр сийлж зурхайн 12 мөчлөг дарааллын агуулга нь монгол зурхай хэмээх өвөрмөц онцлогийг агуулжээ. 

	Чулуун дээр сийлсэн Тэнгэрийн одны Монгол зургийг судалсан орчин үеийн эрдэмтэн судлаачид уг зургийг 1726 онд Тэнгэрийн сүсэглэх яамны одон орны зургийг үндэслэн сийлсэн гэж нотолсон. Тэгвэл таван суваргат сүмийг нэг жилийн дараа буюу 1727 онд байгуулснаас үзэхэд уг сүмийг чулуун дээр сийлсэн одон орны зураг буюу одон орон зурхайн ухааны судалгаанд зориулж барьсан нь тодорхой байна. 

	Барилга байгууламжийн хувьд тун сонирхолтой өвөрмөц хийцтэй энэхүү таван суваргат сүмийг 1727 онд Хөх хотын Ягчичарын хувилгаан үүсгэн байгуулсан гэнэ. Харин 1732 онд Манж Чин улсын Засгийн газраас “Гэгээн нигүүлсэгч сүм” гэдэг нэрийг соёрхжээ. Сүмийн хойд талд Алмасын Шэнли эрдэнэ гэгч бас нэгэн сүм байдаг. Энэ сүмийн суурыг туйпуугаар шигтгэн хийжээ. Зүүнээс баруун хүртэл 15. 20 метр, урдаас хойд тал хүртэл 13. 80 метр, өндөр нь 0. 91 метр ажээ. Энэ сүмийн дээвэр дээр нь дахин таван жижигхэн сүмийг барьжээ. Дунд сүм нь хамгийн өндөр байдаг. 

	Дунд сүмийн хананд нь одон орны зураг байдаг. Монгол Төвөдийн сүм хийдийн барилгын оройд нь “Ганжир, Найман хигээст хүрд эсвэл Бодь гөрөөс”-ний дүрсийг байрлуулсан байдаг. Гэтэл энэ сүмийн оройд таван бяцхан суварга байдаг. Үүнийг зарим хүн шарилын суварга гэж үзсэн байдаг. Тэгвэл хэн гээч хүний шарил болох. Тэр нь нэг юм уу эсвэл таван хүний шарил юм уу гэх асуудал гарна. Тэгвэл таван суваргат сүмийн ар хэрмийн ханан дээр 1.5 диаметрийн өндөртэй дэлхий дээрх хамгийн анхны чулуун дээр сийлсэн Монгол үсэгт одон орны зураг болон сүмийн дотор тэнгэрийн одны олон зургийг зурж бүтээснээс үзэхэд энэ сүм нь шарилын сүм биш харин одон орны шинжилгээ судалгаанд зориулж бүтээсэн нь илт байна. Түүний нэг баримт бол одон орон зурхайн ухааны судлагдахууны гол цөм болсон “Ангараг, буд, бархасбадь, сугар, санчир” зэрэг таван гарагийн хөдөлгөөнийг тусгайлан бодож гаргадаг ёс бий. Үүнийг одон орон зурхайд “Таван хураангуй” гэдэг. Энэхүү таван хураангуй буюу таван гарагийн хөдөлгөөн болон тэдний нэгэн бүхэл тойролтоор дамжуулан нар, сар болон бүхий л од гарагийн мөн чанар хийгээд одон орон зурхайн ухаанд баримталдаг цаг хугацааны мөчлөгийг тооцдог. 

	“Тэнгэрийн утга” номд таван гараг тус бүрийн хөдөлгөөнийг нарийн бодож гаргасан хүснэгтийг “200 өн жилийн бодрол” гэж нэрийдэн оруулсан байдаг. Тэгвэл Хөх хотын таван суваргат сүм нь тэнгэрийн олон оддын дотроос чухал үүрэг бүхий таван гарагийг бэлгэдэн хийсэн байна. Мөн олон үе давхраанаас бүтсэн уг сүм нь нарны тусгалаар цаг хугацааг ч заадаг давхар үүрэгтэй ажээ. 

	Манж Чин улсын Засаг төрөөс санхүүгийн дэмжлэг туслалцаа үзүүлж энэ сүмийг барьж байх үед Монголд одон орон зурхайн ухаан ихээр дэлгэрэн хөгжиж Тэнгэрийг сүсэглэх яамнаас зохион байгуулж Монголын зурхайч мэргэд одон орны зураг дүрслэл схемийг агуулсан “Солбицон барих бодрол бичиг”, “Хааны тогтоосон гараг одны зурхай”, “Элдэв хэрэгт хаш хуурцаг нэрт судар” гэх мэт одон орон зурхайтай холбоотой олон томоохон бүтээлийг хамтран Төвөд, Хятад хэлнээс орчуулж хэвлэн гаргаж байсан тул шинжлэх ухааны үндэслэлтэй одон орон зурхайн ухааны судлалын сүм хийд байгуулж байсны нэг илрэл нь энэ Хөх хотын таван суваргат сүм бололтой. Энэ сүмийг үзэхэд уншлага хурал хийдэггүй нь илт бөгөөд харин одон орон зурхайн ухааны судлалын ажил явуулдаг байсан нь олон зүйлээр батлагдаж байна.

	



	

ДОЛООДУГААР БҮЛЭГ - МОНГОЛЫН ТҮҮХЭН ДЭХ ОН ТООЛОЛ БА ЦАГЛАВАР

	7. 1. МОНГОЛ НУТАГТ ОН ЦАГ ТООЛОЛ ҮҮССЭН НЬ

	Байгаль цаг уурын эрс тэрс хатуу ширүүн уур амьсгалтай газар нутагт нүүдлийн мал аж ахуйг эрхлэн хөтөлсөөр ирсэн нүүдлийн соёл иргэншилт Монголчууд нь орчин тойрноо байнгад ажиглан байгаль дэлхийтэйгээ зохицон амьдрах гэж тэмцэж явахдаа байгаль дээр болж байгаа хувиралт өөрчлөлт нь тодорхой цаг мөчид дахин давтагдаж байхыг ажиглан мэджээ. Цаг хугацааг тооцож цаг уурын хувьслыг урьдчилан тодорхойлж чадах мэдлэг нь тэдний амьдралын шаардлагаар бий болсон байна. 

	“Монголчуудын байгальтай өөрсдийнхөө харилцах харьцааг зохицуулах талаар Европчуудаас олон зуун жил түрүүлж чадсан”570 гэж хуучин ЗХУ-ын нэрт философич И. Лаптев тодорхой дүгнэн бичжээ. Олон зуун мянган жилийн нүүдлийн соёл иргэншлийн түүхтэй Монголчууд нь Европчуудыг бодвол байгаль дэлхий орчин тойронтойгоо харьцах, нүүдэл суурьшлаа зохицуулах талаар илүү их хэмжээний мэдлэг туршлага хуримтлуулж түүнийгээ зөв ойлгож байсны уг үндэс нь байгаль дэлхийн хувиралт, нар, сар, од, гарагийн хөдөлгөөн зүй тогтол мөн чанарыг танин мэдсэнд оршино. 

	Тиймээс цаг хугацааг хэмжих анхны тоолол болсон байгаль дэлхийн хувиралт өөрчлөлтөд үндэслэсэн “Байгалийн он тоолол”, тодорхой цаг мөчид давхцан тохиодог сар мичид хоёрын тохиолд тааруулсан “Мичдийн улирлын тоолол” болон тэнгэр дэлхийг тойрон эргэдэг сар нь тодорхой хэсэг хугацааны дараа анхныхаа байранд ирж байгаа мөчлөгт үндэслэсэн “Сарны буюу билгийн улирал”-ын тооллууд нь байгаль дэлхийтэйгээ цаг ямагт харьцан байгаль дэлхийнхээ эрхшээлд зохицон амьдарсаар ирсэн нүүдэлчин Монголчуудын мэдлэг ухаан болохыг эрдэмтэн судлаачид нэгэнт хүлээн зөвшөөрөх болов. Ер нь нүүдэлчдийн зан үйл, ёс горим мэдлэг ухаан нь дэлхийн шинжлэх ухааны түүхэнд шинжлэх ухааны нээлт ололтын хэмжээнд батлаагүй байдаг ч гэсэн хэзээ хойно шинжлэх ухаанд нээлт ололт хэмээн үзсэн зүйл нь нүүдэлчдийн хувьд өдөр тутмынхаа үйл ажиллагаанд хэрэглэсээр ирсэн жирийн нэг зүйл байх нь цөөнгүй билээ. Нүүдэлчдийн үүдэн бүтээж XIII зууны Монголчуудын улам нарийсган хэрэглэсээр ирсэн арга билгийн хослолтой “Шар зурхайн тоолол” нь гараг эрхсийн төв нь нар хэмээх Коперникийн суут онол гарахаас хэдэн зууны өмнө дэлхий ертөнцөө бөөрөнхий төдийгүй нарыг тойрон эргэдэг зарчим дээр тулгуурлан зохиожээ. Орчин үеийн одон орон судлаачид цаг тооллынхоо зөв буруу, алдаа мадгийг шалган нотолдог сар мичдийн тохиолыг МЭӨ III зууны үед эртний Хүннүчүүд “Мичдийн улирлын тоолол” хэмээн нэрлэн хэрэглэсээр ирснийг тогтоов. 

	Монголчуудын цаг тооллын бичгийн үндсэн зарчим нь ерөнхийдөө Төв Ази болон бусад улс түмний цаг тоололд байдагтай адил нийтлэг зүйл байхаас гадна бусад ард түмнээс ялгаатай зүйл ч багагүй байдаг. Тиймээс Монгол нутагт амьдарч байсан эртний хүмүүсийн танин мэдэж Монголчуудын хөгжүүлэн хэрэглэсээр ирсэн цаг тоолол нь Монголчуудын хүн төрөлхтний соёл иргэншлийн санд оруулсан том хувь нэмэр юм. Ийн атал зарим нэг түүхчдийн тэмдэглэлд “Татар бол он сарыг мэдэхгүй өвс ногоорохоор нэг жил болгоно… Төрсөн өдөр, сарыг асуухад ер мэдсэнгүй”571 гээд “Зүрчид он тооллын ёсыг мэдэхгүй…”572 төдийгүй “Бичиг үгүйн тул жил сар хуучин шинэ насны урт охрыг үл мэднэ”573 хэмээн буруу зөрүү дүгнэн бичсэн нь бий. Гэтэл Монголчууд бүр эртнээс “Зөвхөн өвс ногоорохоор нэг жил болгон”574 тоолж мөн “Би хэдий чинээ удаа өвс ногоорохыг үзэв. Өвсний нэг удаа ногоорсноор нэг нас болдог”575-ийг мэдэн насаа тоолж байснаар барахгүй “Нарны зүсийг (хувиралт) ээлжлэн он тоолох аргыг хэрэглэн”576 “Шинэ сар мандахаар нэг сар болгон”577 тоолж тэрхүү нар, сарны зүсний хувиралт өөрчлөлтөөр тогтоосон цаг хугацаа, жил сараа тус тусад нь ялгахын тулд “Арван хоёр амьтнаар оныг тэмдэглэж”578 эхэлсэн байна. 

	7. 1. 1. МИЧДИЙН УЛИРЛЫН ТООЛОЛ

	Эсгий туургатан буюу нүүдэлчдийн дунд үүсэн дэлгэрсэн “Мичдийн улирлын тоолол” нь Монголчуудын аж ахуй түүхэн уламжлалыг төгс дүүрэн хадгалдаг байна. “Мичдийн улирлын тоолол” нь нүүдэлчин Монголчуудын ахуй амьдралын хэвшилтэй бүрэн зохицсон тэдний байгаль дэлхийгээ танин мэдэхүйн оюуны бүтээл болохыг тухайн үеийн саруудын нэрс баталж байна.579 Францын эрдэмтэн Луй Базин “Эртний болон дундад үеийн Түрэгчүүдийн цаг тоолол” номдоо XIII зуунаас өмнөх үеийн Монголчуудын хэрэглэж байсан “Мичдийн улирлын тоолол”-ын сар болон сарны нэрийг Григорийн  тооллын сартай харьцуулан бичсэн нь бий. Нүүдэлч түмэн нь амьдралын шаардлага нөхцөлөөр байгаль, цаг уур, од гарагийн хувиралтыг маш нарийн мэдэрч мөн бас од гарагуудын хувиралт хөдөлгөөн, байгаль дэлхийн өөрчлөлт нь цаг уур болон цаг хугацаатай холбоотой болохыг танин мэдсэн мэдлэг ухаан нь сар мичдийн тооллын зурхайг үүсгэсэн байна. 

	Энэхүү олон зуун мянган жилийн өв уламжлалтай нүүдэлчин ард түмэн болоод Монголчуудын дунд өргөн дэлгэр тархсан “Мичдийн улирлын тоолол” нь эртний нүүдэлчдийн цаг тооллын нэг байснаа сүүлдээ янз бүрийн зурхайн ухаан, олон цаг тоолол дэлгэрэн хөгжих суурь үндэс нь болсноор барахгүй тэдгээр зурхай, цаг тоолол, цаглаврын алдаа мадгийг тулган үзэж шалгадаг тэнгэрийн шалгуур тохиолол болсон байна. Тиймээс Монголчуудын дунд эртнээс нааш “Өдөр сарыг алдвал сар мичдийн тохиолоор ол” гэсэн гүн ухааны хэллэг гарчээ. 

	Сар мичдийн тохиолго жил бүрийн намрын эхэн сарын 21, намрын дунд сарын 19, намрын адаг сарын 17, өвлийн тэргүүн сарын 15, өвлийн дунд сарын 13, өвлийн адаг сарын 11, хаврын эхэн сарын 9, хаврын дунд сарын 7, хаврын адаг сарын 5-н гэхчлэн сар бүр хоёр хоёр хоногоор буурч тохиосоор зуны эхэн сарын шинийн 3-нд сүүлийн удаа тохиогоод үзэгдэхээ больдог нь тэнгэр дэлхийн цаг хугацааны хувьд өөрчлөгдөшгүй нэгэн тогтсон хууль юм. Тиймээс цаг тоолол болон цаглаврынхаа алдаа мадгийг сар мичдийн тохиолготой тулган хянаж засдаг байсан уламжлал нь саяхан хүртэл Монголчуудын дунд байсан. Эдгээр тохиолгоос өвлийн тэргүүн сарын 15-ны тохиолго нь өвлийн улирлаа шинжихээс гадна дараа жилийнхээ цаг тооллыг хийхэд цаг хугацаагаа хянан үздэг байсан тул зурхайчид эртнээс нааш энэхүү тохиолыг “Зурхайн тохиолго, шалгуур тохиолго, нэгтгэх тохиолго” гэх зэргээр нэрлэн энэ өдрийг ихэд анхааран үздэг байжээ.580 Хэрэв тухайн “Цаг тооллын бичиг”-т тэнгэр дэлхийд тогтсон сар өдөрт тохиодог “сар мичдийн тохиолго” эс таарвал уг цаг тооллын бичиг алдаатай болохыг илтгэдэг байжээ. 

	Энэхүү тохиолоор манай Монголчуудын дунд маргаан үүсгээд байгаа “Төгс буянт зурхайн ёс” болон “Шар зурхайн” хоёрын аль нь тэнгэр дэлхийнхээ зүй тогтолтой таарч буйг “Сар мичдийн тохиолго”-той тулган үзэх нь зүйтэй юм. 2003 оны харагчин хонин жилийн сар мичдийн тохиолго тохиох өвлийн тэргүүн сарын 15-н “Төгс буянтын зурхай”-аар 12-р сарын 8-нд, “Шар зурхайн” цаглавраар 11-р сарын 8-нд таарав. Гэтэл 2003 оны харагчин хонин жилийн өвлийн тэргүүн сарын “Зурхайн шалгуур тохиолго” нь “Шар зурхайн тоолол”-ын цаглаврын өвлийн тэргүүн сарын 15 болох 11-р сарын 8-нд тохион таарсан. Энэ өдөр сар мичдийн тохиолго болсныг “Монголын мэдээ” сонины 2003 — оны 11-р сарын 15-ны өдрийн № 227-д “Мичид даагаллаа өн болох уу?” гарчгийн доор олон хүмүүс “Сар мичдийн тохиолго” харснаа тодорхой бичжээ. 

	“Өдөр сарыг алдвал сар мичдийн тохиолоор олох” тэнгэр дэлхийн хууль дүрмийн ёсоор үзвэл “Шар зурхай”-н цаг тоолол нь тэнгэрийн хөдөлгөөнтэйгөө таарч буй ажээ. Мөн үүний зэрэгцээ өвлийн эхэн сарын 15-ны сар мичдийн тохиолоор өвлийн улирлаа шинжин таньдаг байсан малчин ард түмний тэнгэрийг унших эрдэм гэлтэй. “Сар мичид тохиоход мичид нь сарны дээгүүр гарвал тэнгэр дэлхий аягүйтдэг тэр жилдээ зуд болдог. Харин сар нь мичдийнхээ дээгүүр гарах юм уу? Хол зөрвөл өнтэй жил болно”581 гэх мэтээр ажиглаж энэ мэт нүдэнд үзэгдэх зүй тогтол, үечлэлийг танин мэдэж цаг тоолол болоод нүүдэл суудал аж ахуйгаа зохицуулсаар иржээ. Доктор С. Дулам “Монгол домог зүйн дүр”-дээ “Монголчуудын од гарагийн тохиол тэр дундаа сар мичдийн тохиолыг туйлын эрхэмлэн дагадаг бөгөөд тэр учрыг мэдэхгүй малчин хүн гэж нэг ч үгүй. Энэ нь малчин хүний хувьд тэнгэрийн үзэгдлийг ажиглах цагаан толгой болсон байдаг. Сар мичдийн тохиолго гэдэг бол сар мичид хоёр эрхэс бие биедээ ойртон тохиолдох түүгээр тэнгэрийн аяс араншныг дохиолон хэлж өгөх үзэгдлийг хэлж байгаа юм. Сар мичдийн тохиолоор цаг агаарын байдалд ямар нэгэн өөрчлөлт гарч мэдэх нь гарцаагүй байдаг”582 гэж маш тодорхой дүгнэн бичжээ. 

	“Сар мичдийн тохиол болох өдөр мичид одны хажууд жижиг одод үзэгдэхийг малчин ардууд “Мичид зулзагалах” гэдэг бөгөөд ийм жил өнтэй дулаахан болно гэж хэлэлцдэг”583 байна. Зарим нутагт үүнийг мичид даагалах, зулзагалах гэж ч нэрлэдэг. Цаг тооллын бичгийг сар мичдийн тохиолтой тулган үзэхэд хэрэг болох болуузай хэмээж 2011 — 2014 онуудын зарим саруудын од мичдийн тохиол хэдэн сарын хэдэнд болж өнгөрсөн болон болохыг “Шар зурхай” болон “Төгс буянтын зурхайн ёс”-оор харьцуулан хүснэгтлэв. 

	7. 1. 2. АРВАН ХОЁР ЖИЛ АМЬТНЫ ТООЛОЛ

	Монголчуудын хүн төрөлхтний соёлын их сан тэр тусмаа зурхайн ухаан, цаг тоололд оруулсан том хувь нэмэр бол 12 жил амьтны тоолол болоод дэлхийн түүхэнд анхны хэмээн үздэг од эрхсийг судлах “Шандунгийн, Мерагугийн, Самаркандын, Малгайн” гэх дөрвөн их одон орны оргил байгуулсан явдал юм. Арга билгийн хувиралтаар мөнхөд үргэлжлэх цаг хугацааны мөчлөг хэмнэлийг илэрхийлдэг 12 амьтан нь зурхайн ухааны гол тулгуур ухагдахуун төдийгүй түүний хэрэглэж эхэлсэн нь нэн эртний улбаатай ажээ. Ер нь амьтны мөчлөгийн 12 жил тоолол нь чухам хаана хэрхэн үүссэн бэ? гэдэг нь үнэхээр сонирхолтой юм. 12 амьтнаар жилийг нэрлэх ёсон нэн эртний уламжлалтай болоод чухам хаана, хэрхэн үүссэнийг одоогоор яв цав тогтоож чадаагүй байна. Монголчуудын өвөг дээдэс нь 12 жил амьтны тооллыг хэрэглэж байсан нь байгаль цаг уурын эрс тэрс хатуу ширүүн уур амьсгалтай газар нутагт нүүдлийн аж ахуйг эрхэлж байсан онцлог, орчин тойрноо байнгад ажиглан амьдарч явахдаа цаг хугацааны хувиралт өөрчлөлтөд ан амьтны аж төрөх байдал, үр төлөө гаргах, өсөж үржих, идэх уух болон элдэв зан ааш төрхийг ихэд сайн мэдэх болжээ. 

	Ийнхүү амьдралын шаардлагаар Монголчууд нь байгалийн тухай тэр дундаа одон орон, газар зүй, амьтны аймгийн талаарх мэдлэг нь маш өндөр хэмжээнд хүрч байсан тул “Амьтны нэрээр ингэж нэрлэх болсон нь Хятадаас бус нүүдэлчдээс гарсан”584 гэдэг нь нэн ойлгомжтой төдийгүй түүнийг батлах баримт мэдээ түүхэнд бас цөөнгүй бий. Гэтэл зарим нэг эрдэмтэд тухайлбал Оросын эрдэмтэн Галеви өөрийн өгүүлэлдээ: “Нүүдэлчид тахиа, туулайг мэддэггүйгээр үл барам луу, сармагчны тухай ямар ч төсөөлөл байхгүйн дээр VII зуунд хойд болон баруун нүүдэлчид он тооллын мөчлөг хэрэглэж байсан мэдээ байдаггүй”585 тухай бичсэнийг 12 жил тооллыг судалсан эрдэмтэн И. В. Захарова өөрийн бүтээлдээ маш тодорхой баримттайгаар няцаасан байна. Ер нь 12 жил амьтны тоолол нь үнэхээр Монголын бүтээл юм бол яагаад Монгол нутагт байхгүй луу, мич зэрэг амьтныг 12 жил тоололд оруулав гэдэг нь их сонин юм. Монголчуудын жил сараа 12 амьтны нэрээр нэрлэсний “Луу” нь бодитой амьтан байсан уу? Аль эсвэл үлгэр домгийн зохиомол амьтан уу?. Энэ нэрийг Хүннү нар хаанаас авч хэрэглэв гэдгийг тодруулах нь чухал юм. Луу хэмээгчийг монголчууд ихэд хүндэтгэн сүмийн хаалганд лууны толгой гаргасан байдаг. Лууг мөн газар усны амьтан гэдэг домог ч бий. Лусын хааныг хүчирхэг амьтан гэж үзээд бурханд луу унуулан зурсан нь цөөнгүй бий. 

	Эрдэмтэн зохиолч Л. Түдэв луу гэх үгний тухай өгүүлсэн зүйлийг энд дурдахгүй өнгөрөхийн аргагүй юм. Тэрээр зохиолдоо: “Луу гэдэг монгол үг мөн үү. 12 жилийн мөчлөгөөр цаг тооны ёсоо тогтоосон өөр улс үндэстнүүд лууг юу гэдэг вэ?. Энэтхэг, Төвөд, Монгол, Түрэг, Аннам, Балба, Хятад зэрэг газарт 12 жилийн мөчлөгөөр цаг улирлыг тооцдог ажээ. Тэгээд тав дахь жилийн нэрийг Энэтхэгт “Вибхава”, Хятадад “Чень”, Төвөдөд “Дкар-по”, Түрэгт “Лу”, Монголд “Луу” гэдэг ажээ. Гагцхүү Түрэг, Монгол хоёр адилхан нэрлэжээ. Харин Шумер хэлэнд “Лу” гэдэг үг яг л Түрэг хэлний бичлэгээр байгаа бөгөөд “Хүн, Омгийн гишүүн” гэсэн утгатай ажээ. “Лу” гэдэг үгэн дээр “с” залгахад “Лус” болно. Тэр нь газар усны эзэн хэмээх ойлголт болно”586 

	Монголын говиос олддог аварга гүрвэлийн ясыг нутгийнхан нь “Тэнгэрийн догшин амьтан лууны яс” гэж нэрлэдэг байна. Монгол — Зөвлөлтийн археологийн шинжилгээнийхэн Монгол Улсын Дундговь аймгийн “Хүрэн дух”, Увс аймгийн нутгаас нисдэг гүрвэл буюу лууны яс олсон байна. “Энэ амьтны далавчны урт нь 10 — 15 метр, бие нь хөнгөн бүтэцтэй хүчирхэг сарвуутай, 300-аад шүдтэй, бие нь агаарт шүхэрлэн нисэхэд зохицсон амьтан” гэж нэрт археологич Х. Пэрлээ гуай бичсэн байна. Иймд луу бол үлгэр домгийн амьтан биш бодит болоод Монгол нутагт байсан гэж үзэх үндэстэй юм. Монгол нутагт мич амьдарч байсныг 1974 онд Орхоны Шаамарын хөндийгөөс олдсон мичний яс нотлов. Энэ мэтээс үзвэл 12 жил тоололд орсон амьтад нь бүгд л Монгол нутагт амьдарч байсан байна. 

	Арван хоёр жилийг хэрэглэсэн хамгийн эртний бичгийн олдоц нь хойд Чоуд төрийн хэргийг хамааран гүйцэтгэж байсан нэг эх хүүдээ бичсэн захидалд “Тэр хүүг могой жилд, төрсөн дүү нарыг нь хулгана болон туулай жилд төрсөн” болохыг сануулан бичсэн байдаг бол “Умардын түүх”-д бас “Иүй Вэй хэмээгчээр ээжийгээ асран Чи улсад үлдээхдээ өгүүлсэн нь Үчүван балгас (Хөх хот)-д байж төрсөн ахын их нь хулганатай, дараах нь туулайтай, могойтой” гэж бичсэн нь нүүдэлчин Монголчууд насаа ийнхүү тэмдэглэсний гэрч юм. Мөн 12 жил тооллыг судалсан Манж улсын эрдэмтэн Лу Шван “Хаврын жаврын тэнхим дэх таталга” зохиолдоо “Хулгана, үхэр, бар, туулай гэх мэтээр нас тоолох нь уулаас умардын заншил болой” гэж бичсэнээс үзэхэд тэдний нэрлээд буй умард үндэстэн буюу монголчууд нь эртнээс нааш нас болон жил улирлаа 12 жил амьтнаар тоолдог байсныг баталж байна. 

	Доктор Г. Сүхбаатар “Монголчуудын эртний өвөг” зохиолдоо “Хүннү нар амьтны мөчлөгийн 12 жилийн он тоолол хэрэглэж байсан”587 гээд мөн Сяньби нар энэ талаар зохих мэдлэгтэй байсныг дурдсан. Арван хоёр жил амьтны тоолол системийг тусгайлан судалсан XVIII зууны үеийн Хятадын түүх судлаач Чжао И өөрийн бүтээлдээ “Хятадын Хан үндэстэн баруун Хан улсын (ХТӨ 206 — ХТ-ын 25 он) үед Хүннү нараас 12 амьтны нэртэй сарны хуанлийг авч хэрэглэж байсан” тухай нотолгоотойгоор өгүүлж байсан бол 12 жил тооллын системийг шинжлэх ухаан талаас нь маш нарийн судалсан эрдэмтэн судлаачид ихэнхдээ 12 жил амьтны тооллыг нүүдэлчдээс үүссэн болохыг нэгэн дуугаар хүлээн зөвшөөрөх болцгоов. Тухайлбал: И. В. Захарова, П. А. Будерг нар “Түрэг Монголчуудын дунд цаг тооллын эргэлтэд амьтныг хэрэглэж байсан тухай” судалгааны өгүүлэлдээ “Арван хоёр жилийн амьтны үе бол балар эртний Хүй нэгдлийн байгуулалтын харьцаа үүсэж байсан үеийн аймаг ястны дунд болон Төв Азийн нутаг дэвсгэрт МЭӨ болон МЭ-ий эхний зууны үед үүсжээ…”588 гэж Хятад судлаач Францын эрдэмтэн Э. Шванны Хятадын түүхэн сурвалжуудыг ашиглан 1905 онд хэвлүүлсэн “Түрэгчүүдийн 12 амьтны нэрээр цаг тооллын эргэлтийг тоолж байсан нь” гэх номын түүхэн судалгаа баримтыг бүрэн дэмжихийн зэрэгцээ 12 жилийн цаг тоолол нь Төв Азийн нүүдэлчин үндэстэнд үүссэн хэмээн давхар баталжээ. Ер нь дээр дурдсан ХТӨ болон ХТ-ын эхний зуунд Төв Азийн нутаг дэвсгэрт Монголчуудын дээд өвөг болох Хүннүчүүд ноёрхон захирч байсан үе билээ. 

	Онцгойлон анхаарууштай болоод бишрэлтэй нь эртний Монголчууд болоод Монголын нэгдсэн улсын үеийн Монгол нутаг болох одоогийн Өвөр Монголын “Монь уулнаас хойш тал нутгийн хадны зурагт тэнгэрийн зүй ба цаг улирлын мэдлэгийн тухай хадны зураг олджээ. Бадгар зуугаас зүүн хойд тал нутгийн хад чулуун дээрээс олдсон нь 12 эрхтний хадны зураг ба нар сар од гарагийн зураг болно. Зургийн хэлбэр нь хулгана, үхэр, бар... гахай хүртэл 12 эрхтнийг зууван хэлбэрээр дугуй цагариглан сийлсэн байна. Энэ 12 амьтны сийлбэр нь тод байвч маш бүдүүлэг байдаг. Лууны хэлбэр нь богино болоод бүдүүн. Энэ нь нэлээд эртний Лууны хэлбэрийн онцлогтой байна. Бараг одоогоос өмнө 4000 — 2000 оны үеийн зураг бололтой. Энэ хадны зураг бол Монголчуудын дээдэс эртний үед 12 амьтнаар эш эрхтнийг төлөөлж жил, сар, өдөр, цагийг тэмдэглэж... байсныг мөн Монголын нутагт хадгалж байгаа зурхайн мэдлэгийн тухай хадны зураг нь Монгол үндэстний зурхайн ухааны түүхийг урагш түлхсэнээр барахгүй зурхайн ухааныг угаасаа эзэмшиж байсныг бат ноттой гэрчилж чаджээ”589

	Энэ нутаг бол Хүннүчүүдийн мандан бадралтын үеийн өлгий нутаг юм. Мөн “Археологийн судлалын эд өлгүүдийн дотор 12 жилийн зураг дүрс бүхий зүйл Өвөр монголын Бугат хотын харьяа Дархан Муумянган хошууны төв Бат хаалга балгасны орчмоос илэрсэн чулуун дээрх Хүннүгийн үеийн 12 амьтны зураг” байна. Тиймээс “Он тоолол цаг мөчийг амьтнаар нэрлэж хулгана, үхэр, бар, туулай, луу, могой, морь, хонь, бич, тахиа, нохой, гахай хэмээн тоолдог нь үнэхээр Монгол угсаатны үүдэлт байсныг тухайн үед цутгасан Хүннүгийн 12 жилийн дүрс бүхий хүрэл зоос, Монгол нутагт илэрсэн 12 жилийн хадны зураг давхар гэрчилсэн билээ”590 Мөн эртний Монголчуудын олдвороос үзвэл 12 жил амьтныг ямар нэгэн юмны чимэглэлд өргөн хэрэглэж байсан байна. “Одоогоос хоёр мянга гаруй жилийн урьд Монгол нутагт бий удган нар 12 жилийн эш эрхтэнтэй есөн хүрэл толь зүүдэг нь монгол оронд зурхай соёолж байсны бодит гэрч мөн”591 Бас Тан улсын бичгийн “Хиргисийн түүхэнд 12 амьтнаар оныг тэмдэглэнэ. Жишээ нь оны дараа жил бол барс жил гэнэ… өнгөрсөн явдлаа тоочиход 12 жилээр туулай жилд ийм, морин жилд тийм”592 гэснээс үзвэл Монгол нутагт амьдарч байсан эртний улсууд цаг тооллын эргэлтийг 12 жил амьтнаар илэрхийлдэг байсан нь нэгэнт тодорхой төдийгүй бусад улс түмнээс нэн эрт хэрэглэж байсан болоод бусад ард түмэн Монголчуудын дээд өвөг болох Хүннүчүүдээс авсан нь түүхэн баримттай байна. 

	Сарны буюу билгийн тоолол нь чулуун зэвсгийн үед Монгол нутагт амьдарч байсан эртний хүмүүсийн мэдлэг ухааны нэгээхэн хэсэг бол нар, сарны тооллын давтамжийг 12 жил амьтнаар илэрхийлэн тоолох болсон цаг тооллын систем нь Хүннүчүүдийн тооцон гаргасан гайхамшигтай шинжлэх ухааны мэдлэг болох юм. Эртний Түрэгийн овог аймгууд VII зуунаас эхлэн 12 жил амьтны тоолол мөчлөгийг ашиглаж байсан тухай баримт цөөнгүй бөгөөд түүний нэг нь Монгол нутгаас олдсон Орхоны (692 — 735 он) булшны бичээс юм. Дорно дахины судлаач Английн эрдэмтэн Ж. Саундерс VI — VII зууны үед Монгол нутагт ноёрхож байсан “Түрэгийн ноёрхлын үед зөвхөн бичиг үсэг төдийгүй цаг зурхайн тооллын систем Азид өргөнөөр хэрэглэгдэж”593 тархаж байсныг дурдсан байна. Түүхэн баримтаас үзвэл “981 — 984 онд Тянь — Шаны Уйгурууд Хятадын VII зуунд хэвлэгдсэн цаг тооллын бичиг хэрэглэж байсан бөгөөд энэ нь чухам ямар цаг тооллын бичиг болох нь тодорхой бус”594 хэмээн Котвич тэмдэглэн үлдээсэн бол IX — X зууны үед Монгол нутагт хүчирхэгжин гарч ирсэн Уйгуруудын Монгол нутаг дэвсгэрт байгаа эртний хөшөөний бичигт 12 жилийг тэмдэглэн тоолж байсан тухай дурсгал болон 12 сар, өдөр өдрөөр хуваасан цаг тооллын бичиг хэрэглэж байснаас үзвэл дээрх цаг тооллын бичиг нь 12 жил амьтны нэрээр нэрлэсэн сарны тоолол байсан нь зүйн хэрэг юм. 

	Монгол нутагт оршин тогтнож байсан эртний Уйгуруудын гар бичмэлд 12 жилийг дотор нь “Жаргалтай ба аз жаргалгүй жил” гэж хүртэл хувааж байсан байна. Энэ тухай тодорхой бичсэн гар бичмэл нь Төв Азийн музейд хадгалан үлджээ. XIV зууны үед Хами хотоос Катановид авч ирж хадгалсан уг гар бичмэлд “Үхэр жилд төрсөн хүмүүс залхуу, бар жилд төрсөн хүмүүс аймшиггүй, морь жилтнүүд сайхан сэтгэлтэй ухаантай, бич жилтнүүд авхаалжтай байдаг” талаар өгүүлснээс үзвэл тухайн жилээсээ хамааран хүний ааш зан, хувь заяа тавилан ямар байхыг тодорхойлдог хэмжээнд хүртэл нарийн хөгжүүлж чадсан байна. Уйгур улсыг түрэн гарч ирсэн Хятан буюу Кидан улсад “Линьяа гэх эрдмийн хэрэг эрхэлсэн олон түшмэл байсны зэрэгцээ Кидан ба Хятад судар бичгийн хүрээлэнгээс түүх, цаг тооллын бичиг гаргаж байсан”595 төдийгүй Хятадын “Түн ли хэмээх цаг улирлын нэвтэрхий бичгийг орчуулан ашиглаж”596 байсан түүхэн баримт байна. Мөн энэ хүрээлэнгээс Монголчуудтай угсаа гарвал нэгтэй Зүрчидийн Алтан улсын зурхайч Жу Хи Вайгийн Хүннү улсаас уламжлан ирсэн 12 жил амьтны цаг тоололд тулгуурлан зохиосон “Их гэгээн зурхай”-г орчуулан ашиглаж байсан байна. 

	1201 оноос хойш буюу Монголын нэгдсэн улсын үед хулгана, үхэр, бар, туулай… гахай гэх 12 жилийн дарааллаар он тооллыг тэмдэглэх явдал түгээмэл дэлгэрч төлөвшин тогтов. “Чингис хаан Их Монгол улсыг байгуулсны дараа 12 жилээр он болгон нэгдэлтэй хэрэгжүүлсэн юм. 1220 оноос эхлэн хөх хөхөгчин, улаан улаагчин, шар шарагчин, цагаан цагаагчин, хар харагчин гэх арван өнгийг 12 жилтэй хамтруулан он жилийг тэмдэглэх болжээ. Кидан үндэстний эш эрхтнээр он жилийг тэмдэглэх аргаар Монголчууд 12 жилийн он тооллоо улам төгөлдөржүүлэн”597 хэрэглэснээр ирснийг Монгол нутгаар аялан жуулчилж явсан Сүн улсын элчин Жу Хүн Монголчуудын улс төр, зан үйлийг нүдээр үзэж, сонссоноо бичиж үлдээсэн “Монгол Татарын тухай тэмдэглэл” номдоо “Тэд оны нэрийтгэлийг туулай, луу гэж дурдаж ноднин жилд хүрч ирээд сая цагаан луу гэж өөрчилж мөн оныг цагаагчин могой гэв”598 гэж тодорхой бичсэн бол мөн XIII зууны үед Их Монгол улсад ирж байсан Пэн Да Яа өөрийнхөө дуртгалд “Тэд жил оныг тоолохдоо угаасаа 12 эрхтний дүрийг хэрэглэнэ. Үүнийг бүр Кидан, Зүрчид хүмүүсээс зааж өгсөн юм”599 гэж тэмдэглэсэн байна. 

	XII — XIII зууны үеийн дурсгал бичгүүдэд 12 жил амьтны тооллын тухай мэдээ мэдээлэл маш элбэг байна. XIII зууны үеийн байлдан дагууллын үед 12 жил амьтны мөчлөг тооллыг олон улс оронд маш ихээр хэрэглэх болов. Зарим нэг ард түмний бичгийн дурсгалд 12 жил амьтны тооллыг Монголын байлдан дагуулалтай холбон үзсэн нь нэлээд ажээ. “XIII — XIV зууны үеийн Тажик, Персэд хэрэглэж байсан тухай тэдний аман зохиол, уран зохиолд олонтоо дурджээ”600. Түүгээр ч үл барам “XIII — XIV зууны үед Дорнод Туркестаны хууль цаазын баримт бичигт 12 жилийн мөчлөгийг тэмдэглэсэн байдаг”601. Б. Ван — дер — Вардены сонгодог судалгааны гайхамшигтай болоод гол гавьяаны нэг нь бол Грек, Ромын одон орон судлалын амжилт нь Вавилон болон Төв Азиас улбаалан зээлж авсан болохыг тогтоосон явдал юм. “Грек, Европт 12 оддын ордыг Сүмэр соёлоос авсан харин 12 ба жарны тоолол нэн эртнийх хийгээд Төв Азийнх нь болох нь Монгол Майяагийн харьцуулалтаас харагдаж”602 байгааг Өрнө дахины судлаачид нэгэнтээ тогтоожээ. Энэхүү 12 жил амьтны тооллын дэлгэрэлтэд Ази Европыг холбож байсан “Торгоны зам” болон тухайн үедээ өндөр хөгжилтийг олж байсан Хүннүгийн гадаад харилцаа болоод хожимдоо Чингисийн их байлдан дагуулалтай холбоотой юм. 

	Хамгийн анх Хүннү улстай хөрш зэргэлдээ оршдог Хятадын Хан үндэстэн баруун Хан улсын үед Хүннүгээс авч хэрэглээд тэндээс Япон, Вьетнам, Солонгос зэрэг улсад түгэн дэлгэрсэн бололтой. 12 жил амьтны тоолол нь маш өргөн дэлгэрсэн бөгөөд түүнийг Кавказаас Хятад, Японоос Ижил мөрний хавь хүртэл маш олон ард түмэн их сайн мэддэг байна. VIII — XIV зууны үед олон ард түмэн бичиг үсэгтэй болж мөн энэхүү тооллын систем нь өргөн дэлгэр тархахад тэр үеийн Ази Европын худалдаа, соёлын гол шугам болсон “Торгоны зам” нөлөөлсөн болохоор маш эртнээс олон ард түмэнд дэлгэрчээ. С. И. Руденко тэр үеийн худалдааны замын тухай “Хятадаа өрнө зүг явах Торгоны зам МЭӨ I зуунаас МЭ-ий II зууны үед хойд талаар Хами Турфан Үрэмчийг дайрч Төмөрт нуур Фергана, Согд нутаг Бактри руу чингээд өрнө зүг явдаг байсныг бид мэднэ. Мөн л энэ замаар хойд Хятад Хүннү нарт бага Азийн ба эртний Грек, Ромын бөс бараа нэвтэрч байсан”603 хэмээн бичжээ. 

	“Эл зам МЭӨ I зуун хүртэл зөвхөн Хүннү улсын мэдэлд байхдаа”604 гадаад худалдаа, соёлын харилцааг өргөжүүлээд зогсоогүй 12 жилийн тоолол нь “Торгоны зам”-аар дамжин бусад улс түмэнд түгэн дэлгэрч эхэлжээ. Тиймээс зарим эрдэмтэд “Тэдний ноёрхлын үед зөвхөн бичиг үсэг төдийгүй цаг зурхайн тооллын систем Азид өргөнөөр хэрэглэгдэж байв. Үүнийг хэрэглэж байсан нь Орхоны бичгээс тодорхой харагдаж байгаа бөгөөд тэд өрнө зүгт ноёрхлоо тэлж өргөтгөсний хирээр цаг тоолол Алтайгаас Урал хүртэл тархан дэлгэрснийг”605 өгүүлжээ. 

	Хүннүчүүд нь “Торгоны зам”-аар дамжуулан өөрсдийнхөө соёлыг түгээж мөн бусдаас шинжлэх ухааны ололтыг хүртэж байсны зэрэгцээ тухайн үед өөрсөдтэй нь зэрэгцэн хүчирхэгжин гарч ирсэн Энэтхэг, Хятадын Хан улстай өргөн харилцаатай байж харилцан бие биеэсээ суралцан хөгжүүлж байсантай холбоотой юм. Хүннүчүүд Энэтхэг, Хятад зэрэг улстай ямар харилцаатай болон анх хэдий үеэс харилцаж байсан тухай баримтыг сөхөн үзвэл сонирхолтой юм. Монголчуудын өвөг дээдэс болох Хүннү нарын нэр эртний Хятадын “Түүхийн тэмдэглэл” гэдэг ХТӨ 145 оны үед бичигдсэн зохиолд “Хуан Ди умар зүг Хүннүг мөрдөн хөөв” гэсэн мэдээ байдаг байна. Хуан Ди бол Хятадын түүхэнд нэр гарч тэмдэглэгдсэн хамгийн анхны овгийн ахлагч хүн бөгөөд ХТӨ 2550-аад жилийн өмнө байсан гэдэг домог бий. Хятадын түүхэн сурвалж бичигт тэмдэглэснээр “Хан улсаас өмнө Хятад гүрэнд он тоолол цаг мөчийг амьтнаар нэрлэн дуудаг заншил байсангүй. Учир он тоолол цаг мөчийг амьтнаар нэрлэн дууддаг заншил нь Умардын нүүдэлчин үндэстний даатгал юм. Хожим нь Хүннүчүүд говийн араас өмнөш нүүдэллэн Үяаван зэрэг газар ирж нутагласнаас хойш сая он тоолол цаг мөчийг амьтнаар нэрлэдэг заншил Дундад гүрэнд нэвтрэн орж улмаар дэлгэрэн хойд Хан улсын үед ихээр хөгжсөн байна”606 гэж эрдэмтэн Ш. Дүншиг эртний Хятадын сурвалжаас эш татан өгүүлжээ. 

	”Хятадын эртний одон оронч Ван Чүн бол МЭӨ 25 оны үеийн зүүн Хан улсын хүн юм. Тэр өөрийн бичсэн “Жинлүүрийн өгүүлэл бодисын байр” хэмээх зохиолдоо анх удаа 12 эрхтэн ба 12 жилийг харьцуулан өгүүлэв. Түүнээс хойш 12 жилийн тэмдэглэл Хятад сударт үзэгдэж эхэлжээ. Хятадын зарим нэг зурхайн номд: “III Хуандийн үед нэгэнт буй болсон од гарагийг нягтлан таван махбодоос эр эм, арга билиг зэрэг арван өнгө хулгана, үхэр, бар… тэргүүтэн 12 жил, сар, өдөр, цагийг ялган тоолохын эхийг хатгасан”607 болохыг дурдсан байна. 

	Дорно дахиныг судлагч Английн эрдэмтэн Ж. Саундерс “Магадгүй Христосын тооллын анхны үед ч юм уу? Ер нь хэзээ хаана гарсан нь үл мэдэгдэх жил бүрийг амьтны нэрээр нэрлэсэн нь 12 жилийн эргэлт дээр үндэслэсэн сар, нарны цагийн тоолол бий болсон бөгөөд энэ тоолол нь VI зууны үед л лав Хятадад хэрэглэж”608 байсныг дурдсан байна. 

	Төвөдийн судар цадиг, уламжлалт ярианд “Тан улсын Ёоу хаан анхан хаан ширээнээ суусан модон луу жилд өмнө зүгийн нэгэн харлиг хүн нурууны зурагт нь цаг улирлын ялгал илэрхий гарсан нэгэн яст мэлхий олж хаандаа өргөснөөр түүнийгээ шүтэж зурхайн аймгийг сайтар мэдээд тодруулан зохиосны тул их Алтан яст мэлхийн номлол609… юу боловч үүнээс найман хүлил, арван хоёр жил гарсан”610 гэж 12 жил тооллыг Төвөдөд үүссэн мэтээр өгүүлжээ. Энэ тухай хар зурхайн элдэв бичигт “Тан Ёоү хэмээх хаанд өмнө зүгийн нэгэн барлаг хүн онц гайхамшигтай зурагтай нэгэн яст мэлхийг олж өргөсөнд хаан шинжлэхэд мэлхийн хуягийн арын зурган дээр 12 жил, 9 мэнгэ тэргүүтний тэмдэг буй тул түүн лугаа тохируулж өмнөх хаадын зохиосон жил сар тэргүүтнийг тоолох ёсыг дэлгэрүүлэн зохиосон болой”611 гэж дурджээ. “Энэтхэгчүүдийн аж амьдралд 12 жил ба 60 жилийн мөчлөг гэж байх бөгөөд энэ нь Төв Азийн мөчлөгтэй адил он дараалал хөгжсөн боловч түүнээс ялгаатай”612 гэж И. В. Захарова 12 жилийн тооллын мөчлөгийг Төв Азиас улбаатай болохыг дэлгэрэнгүй болон баримт сэлттэй өгүүлэв. Энэтхэгийн Дибругархийн Их сургуулийн профессор П. Ч. Чоудхур Монгол Энэтхэгчүүд ХТӨ V зуунд юм уу түүнээс өмнө нүүр учирч байсан гэж тэмдэглэжээ. Мөн “Бурханы арван хоёр зохионгуй” гэдэг 64 бичигт сударт Хүннү нарын бичгийг оруулсан байна.

	



	

7. 2. МОНГОЛЧУУДЫН ХЭРЭГЛЭЖ БАЙСАН ЗУРХАЙ БА ЦАГ ТООЛОЛ 

	Өнөөдөр дэлхий дээр нарны хөдөлгөөнд тулгуурласан аргын тоолол, сарны хөдөлгөөнд түшиглэсэн билгийн тооллын зэрэгцээ арга билиг хосолсон “Шар зурхайн тоолол”-ын системийг Дорно дахины ард түмнүүд өнө эртнээс даган мөрдсөөр иржээ. Шар зурхайн анхны тооцоолол хэмээн үзэж болох зурхайн аргачлалыг Зүрчидийн Алтан улсын зурхайч Жу Хи Вай Хүннү улсаас улбаатай сарны тоололд үндэслэн зохиосон “Их гэгээн зурхай” хэмээх нэртэй зурхай юм. Нар сарны эргэлтийн мөчлөгт үндэслэн Жу Хи Вайгийн 1181 онд тооцон гаргаж Алтан улсад 1182 — 1234 он хүртэл, Монгол улсад 1206 — 1220 он хүртэл хэрэглэж байсан “Их гэгээн зурхай”-д нэгэн жил нь 365.2436 өдөр, сар нь 29.53059 өдрөөр тооцон үздэг. 

	Сурвалж бичгээс үзэхэд Билгүүн эрдэмтэн одон орон зурхайч Елюй Цуцай энэ үеийн одон зурхайн шинжлэлд шүүмжлэлтэй хандан цоо шинэ цаг тооны бичиг зохиох санаа өвөрлөж байжээ. Тэр Алтан улсын “Даймин-ли” цаг тооны бичигт ямагт алдаа мадаг их гардаг харин “Лалын цаг тооны бичиг Хятадынхтай адилгүй таван гарагаас үүдэн зохиогдсон байдаг тул оддын хөдөлгөөний зам, нар сарны хиртэлтийн үечлэл нь Хятадынхаас ялгаатай хэмээн бичсэнтэй холбоотой юм. Киданы мэдлэг ухаанаар хүмүүжиж Алтан улсын мэдлэг боловсролыг эзэмшсэн Елюй Цуцай “Сартуулын одон орон судлалын бичгийг сурч судалснаар (тэдний) таван гарагийн сургаал нь Киданы одон зурхайгаас хол илүү гүн байхыг ойлгож”613 түүнийг мэдэнгүүтээ Монголын нэгдсэн улс байгуулагдсаны дараахан эзэн Чингис хааны зарлигаар Жу Хи Вайгийн зохиосон Монголын хаант улсын анхны албан ёсны цаг тоолол болох “Их гэгээн зурхай”-н алдаа мадгийг засан сайжруулсан “Баруунш дайлсан цагаан морин жилийн зурхайн язгуур” (1220 он) хэмээх цаг тооллын зурхайг найруулан эзэн хаан Чингист өргөн барьжээ”614 Елюй Цуцайн шинээр зохиосон цаг тооны бичиг буюу “Баруунш зорчсон цагаан морин жилийн цаг тооны бичгийг Өгэдэй хааны зарлигаар 1236 оноос эхлэн Монголын их гүрэн даяар даган мөрдөх болжээ. Гэтэл “Баруунш дайлсан цагаан морин жилийн анхны зурхай”-г Араб оронд дайлах байлдаанд хэрэглэснээс биш бүх Монголын хэмжээнд хэрэглэсэнгүй. Елюй Цуцай “Сартуул зурхай” зохиосон ч мөн л дэлгэрсэнгүй. 

	Харин “Өгэдэй хааны долоодугаар (1235 он) онд Даймин-ли гэх цаг тооллын бичгийг дахин шүүгээд Елюй Цуцай өөрийн биеэрээ тоолон бодож дэвтэр болгон тараасан”615 байна. Энэ тухай Монгол улсад өмнөд Сүн улсаас элчнээр ирж байсан Сюй Тин номдоо “Даймин ли цаг улирлын бичиг дармаллахыг гуйсанд зөвшөөрөв. Түүний олж үзсэн цаг улирлын бичиг бол лав Жүн Шу Шуан тараасан”616 юм гээд мөн “Дэвтэрлэж хэвлүүлсэн Монгол цаг тооллын бичгийг Бээжинд би үзэв. Түүнийг Елюй Цуцай өөрийн биеэрээ бодож тооцоолон зохион хэвлүүлж нийтийн хүртээл болгожээ”617 гэж бичсэн байна. “Үүний хамт одон оронч Елюй Цуцай 1235 онд Алтан улсын үед хэрэглэж байсан “Их гэгээн зурхай”-н алдаа дутагдлыг засан найруулж Хятад оронд хэрэглэхэд бэлтгэсэн байна. Үүнээс үзвэл Монголын нэгдсэн улсын үед Алтан улсад хэрэглэж байсан Дайминли цаг тооллыг хэрэглэж байсан нь илт байна. 

	Юань улс байгуулагдсаны дараа одон орон судлалын хөгжилтийг дагалдан он тоолол цаг улирлын хувиралтыг тооцох тооцоо улам нарийсаж нүүдэл суудал, цэрэг дайны үйл ажиллагаанд ашиглах боломж нь улам дээшилсээр иржээ. Тухайн үед “Одон орон судлал, зурхайн бичиг, түүх шастирт нэвтэрсэн их эрдэмтэн Түмэнч, Ихсүн, Ли Да Уй зэрэг алдар цуу нь мандсан”618 Монгол, Хятад хүмүүс олон байв. Хубилай цэцэн хаан бол өөрөө одон орны шинжлэл, цаг улирал, зурхайн бодлогын ажлыг онцлон анхаарч шууд өөрөө жолоодон удирддаг хаан байв. Тэр зарлиг буулган одон орны эрдэмтэн нарыг дээд нийслэл Шандуд цуглуулан зохион байгуулж урьдах улс гүрний эрдэмтэн мэргэдийн тэргүүний мэдлэгийг шингээн идээшлүүлсэн Юань улсын одон орон судлал нь тухайн үедээ дэлхийн оргилд хүрсэн шинжлэх ухаан болж чадсан байна. 

	Юань гүрний үед цаг тооллын бичгийг улам боловсронгуй болгохыг зорьж байсан тул Католик шашны лам нар ирж Хувилай хааны зарлигаар Лал мөргөлтөн орнуудын тэнгэрийн зурхайч нартай хамтран цаг улирлын тооллын бичгийг зохиолцож байв. Тэдгээрийн нэг нь Персийн алдарт зурхайч Жамал-ад-Дин “Хи Юанийн IV онд (1276) өөрийн туурвиж бичсэн цаг улирлын бичгээ Хубилай хаанд өргөн барьсан”619 байна. Жамал-ад-Дины 1275 онд Хубилай хаанд өргөн барьсан “Түмэн оны цаг тооллын бичгийг нэгэн үе хэрэглэх”620 болжээ. Энэ мэтчилэн Өгэдэй хааны үеэс аваад Юань улсын эхэн үе хүртэл Хүннү, Кидан, Монгол, Алтан улс, Хятад, Араб зэрэг орны маш олон цаг тооллын бичгийг туршин хэрэглэж байв. Энэ нь ч тодорхой учир шалтгаантай юм. 

	Тухайлбал энэ үед Елюй Цуцайн зохиосон “Баруунш дайлсан цагаан морин жилийн зурхайн язгуур”, “Даймин ли улирал”, Жамал-ад-Дины зохиосон “Түмэн оны цаг тооллын бичиг”, “Түн ли хэмээх цаг улирал”, “Даян ли хэмээх цаг улирал”, “Жи Юань ли хэмээх цаг улирал”, “Түн Дияан ли хэмээх цаг улирал” зэрэг олон тооны цаг тоолол зурхайг туршин хэрэглэсээр иржээ. Тухайн үед “Даймин ли улирлын бичиг”-ийг хэрэглэж зөрөө гарснаас Хубилай цаг улирлын бичгийг өөрчлөхөөр тогтов. Хи Юанийн XIII онд цаг улирлын захиргааг байгуулж Ван Шүн, Шан — Эй-ээр захируулж бас Гөү Шү Жинг шилжүүлж зурхайн судалгааны ажил хийлгэжээ. Ингээд Хи Юанийн 15-р (1278) оны 2-р сард Хубилай цаг улирлын захиргааг өргөтгөн төгөлдөржүүлж цаг улирлын хүрээлэн болгож байгууламжийг тохируулж судлаачийг олшруулан дараа жилд нь Бээжинд тухайн үеийн дэлхийн нэгдүгээр дэсийн хир хэмжээтэй одон гарагийг шинжих томоохон байгууламжийг байгуулав”621 

	Энэ бүгдээс үндэслэн “Хубилай цэцэн хаан зурхайг засах тухай Лю Пин Жүнгийн сануулгыг авч Хи Юанийн XIII онд (1276) Тай Ши хүрээлэнг байгуулж Гөү Шү Жин, Шиуй Хуван, Ван Шүн, Ян Хүн Иуй нараар шинэ зурхайг засаж найруулах ажлыг эрхлүүлжээ”622 Тэдгээр эрдэмтэн зурхайчид “Урьдын олон үеийн цаг тооллыг улам нэг алхам нягтлан лавлаж шинэ цаг тооллын бичгийг найруулж эхлэв”623 Юань гүрний үеийн одон орон зурхайч мэргэдийн бүтээсэн гараг, одны ажиглалтын тухай тэмдэглэлийн дотор “Шинээр хэмжсэн 28 одны байрандаа эргэх зай”, “Шинээр хэмжсэн нэргүй однууд” зэрэг ном нь Монголын нэгдсэн улс болон Сүн улсын үеийнхээс нэг дахин орчим дээшлүүлснээр барахгүй бас урьдын хүмүүсийн нэрлэж чадаагүй мянга гаруй одыг шинээр хэмжиж мэдээд хуучин тэмдэглэл дахь одны тоо 1464 байсныг 2500 болгосон”624 байна. Гэтэл одон орон, шинжлэх ухаан өндөр хөгжиж байсан XIV зууны дахин сэргэлтийн энэ үед Өрнө дахиныхан дөнгөж 1022-хон одыг хэмжиж олсон үе байв. 

	Юань гүрний одон орны хүрээлэнд ажиллаж байсан “Төвөдийн Бүдонринчинүв гэгч эрдэмтний зохиосон “Мэргэдийн баяр хурим” гэх бичиг ч одон орны цаг тооллыг тооцон бодсон зохиол”625 нь шар зурхайн томоохон бүтээлийн нэг болсон байна. Чулуун зэвсгийн үед сарны бүхэл нэгэн үечлэлээр тоолон тооцож суурь үндсээ анхлан тавьж байсан Шар зурхай нь Хүннү, Кидан, Монгол улсад улам боловсронгуй болж сарны дэлхийг тойрох хугацаа болоод манай дэлхий нарыг тойрон эргэх хугацааг нарийвчлан гаргаж байсан ч тодорхой хэдэн жилд зөрөө гардаг байсныг арилгаж чадсанаараа энэхүү Хубилай хааны зарлиг заавар дор бүтэж Хубилай хааны хуульчлан баталсан “Цагийн мэдээний зурхай” нь өнөөг хүртэл Ази дорно дахины улс түмэнд хэрэглэгдсээр байна. 

	7. 2. 1. “БАРУУНШ ДАЙЛСАН ЦАГААН МОРИН ЖИЛИЙН АНХНЫ ЗУРХАЙ” 

	Елюй Цуцай Чингис хааныг баруун зүгт дайлаар мордоход аян замынх нь хань болж дундад Азид долоон жил суух хугацаандаа Чингис хааны зарлиг болон өөрийн дур сонирхлын дагуу Самаркандын одон орон судлалын Төвөд 1220 оны 5-р сараас 1221 оны 10-р сар болтол одон орон зурхай судлалын ажил хийхдээ тэндхийн одон орон судлалын багаж төхөөрөмжийг ашиглаж, Арабын одон орон зурхайн судар номыг нэлээд судалсан байна. Сартуулын зурхайчид “1220 оны 5-р сарын 15-нд сар хиртэнэ” гэж тооцсон тооцоогоо мэдээлэхэд Елюй Цуцай “Энэ жил сар хиртэхгүй. Ирэх жилийн 10-р сарын 15-нд хиртэнэ” гэжээ. Самаркандын одон оронч, зурхайч нар өөрсдийн тооцон гаргасан цагаа баримталж байтал сар үнэхээр хиртээгүй бөгөөд Елюй Цуцайн хэлснээр 10-р сарын 15-нд найман хувь хиртжээ. Энэ мэт зүйлээс шалтгаалан Елюй Цуцай нэгэн шинэ зурхай зохиохоор тооцон болжээ. 

	Елюй Цуцай өөрийн судалгааны үндсэн дээр Алтан улсын зурхай зохиох загвар ёсоор 24 улирал, 12 сар зэрэг цаг улирлын агуулгыг багтаан, газрын зөрөөг бодож цагийг тогтоох шинэ зурхайг найруулан Чингис хаанд өргөн барьжээ. Энэ зурхайг баруунш дайлахад зориулан цагаан морин жилээр оны эхлэлт болгон авсан тул “Цагаан морин жилийн зурхай” буюу “Баруунш дайлсан цагаан морин жилийн анхны зурхай” гэдэг байна. Елюй Цуцайн зохиосон цаг тооллын нэр болох “Баруунш дайлсан цагаан морин жилийн анхны зурхай” хэмээх нэр нь олон зүйлийг агуулдаг төдийгүй зарим судлаачдыг төөрөгдүүлсэн тал хүртэл бий. Зарим судлаачид “Юань улсын судар”-ын 52 дугаар дэвтэрт буй “Цагаан морин жил Тайцу (Чингис хаан) баруунш дайлсан” хэмээн бичсэнээр нь тухайн үеийн цагаан морин жил болох 1210 онд Чингис хаан баруунш дайлсан мэтээр ойлгох нь бий. Мөн Монголын шинжлэх ухааны түүхийг судлагч зарим эрдэмтэд болохоор “Баруунш дайлсан цагаан морин жилийн зурхай” гэхээр Монголчуудын анх баруунш дайлсан 1219 онд Елюй Цуцай энэ зурхайг зохиосон мэтээр ухаарах нь ч байна. Гэтэл энэхүү цаг тооллын бичгийн нэрд буй “Цагаан морин жил” болох 1210 онд Елюй Цуцай Чингис хаантай уулзаагүй байсан үе юм. Харин “1215 онд Монголчууд Бээжинг авах үед 25 настай байсан”626 Елюй Цуцай Чингис хаантай анх уулзсан юм. 

	Чухам яагаад “Цагаан морин жилийн зурхай” хэмээсэн тухайд Чингис “хаан цагаан морин жил Алтан улстай харьцаагаа тасалж дараа жил нь цэрэг орсон юм. Таван жил болоогүй байтал нэгэнт хувирч ирсэн тул цагаан морин жилийн өвлийн туйлд долоон гараг хэлхэлдэн данисда одод гэрийн зургаан хэмд таарсан өлзийтэй өдөр хэмээн зурхайн эхний он болгов” гэжээ. Нар сар, таван гараг нэгэн шугам дээр ирж цуврахыг “Нэгэн ордонд суух буюу Алтан унжлага” хэмээн өлзийтэй сайн өдөр гэдэг байна. Тиймээс энэхүү “алтан унжлага” тохиосон 1210 оны цагаан морин жилийг оны эх болгон авсан болоод Чингис хааны баруунш дайлж байсан 1220 онд тооцон гаргасан тул “Баруунш дайлсан цагаан морин жилийн зурхай” хэмээн нэрлэсэн байна. Тиймээс зарим хүмүүс Чингис хаан баруунш дайлсан жил зохион гаргасан зурхай болохоор нь оны эхлэлтийг нь 1220 оноор авсан хэмээн үзэх явдал байдаг билээ. Елюй Цуцай Арабын одон орон судлалын шилдэг сайн ололтыг ашиглан тооцон гаргасан гаргахдаа тэнгэр дэлхийд болсон олон зуун жилийн давтамжтай байдаг сонин содон тохиолтой жилийг оны эхлэл болгон авсан явдлаас харахад одон орны үзэгдлийг тооцон гаргаж байснаар барахгүй түүнийгээ тэмдэглэн хөтөлдөг байсныг бүрнээ харуулсан баримт болох юм. 

	Тус зурхай нь Монголын баруунш дайтсан үйл явдалд зориулагдан зохиосон болохоор тухайн үеийн дундад Азид дайтан явсан Монголчуудын анхны зурхай болжээ. Өөрөөр хэлбэл эртний язгуур Монголчуудын одон зурхай, их Монгол улсын үед шинэ нэгэн шатанд дэвшин орж ном бичигт бичигдэн үлдсэн байна. Тус зурхай тухайн үед өргөн тараасангүй боловч Монгол улсын мандан цэцэглэхэд анхны суурыг тавьсан юм. 

	7. 2. 2. АРАБЫН ЗУРХАЙ БА “ХОТОН ЗУРХАЙ”-Н ТООЛОЛ

	Монголчуудын хэд хэдэн удаагийн баруунш дайлсан тулалдаан болон дундад Ази болон Монгол улсын харилцаа холбооны үндсэнд Арабын соёл, шинжлэх ухаан Монгол оронд ихээхэн нөлөөлж эхэлсэн юм. Монголчууд олон Араб эрдэмтдийг авч ирж өөрийн төрдөө үйлчлүүлж тэдний доторх эрдэм чадвартай хүмүүсийг хэрэглэж байсан болоод Монгол орны хөгжилтийг даган Монголын харьяат улсад ирж амьдрах болсон Ислам шашинтнууд тухайн үеийн Монголын нийслэл Хар Хориноос эхлэн Юань улсын нийслэл Хаан балгас, Шанду хот хүртэл өргөн уудам нутагт “Хотон” хүмүүс дүүрэн байжээ. Юань улсын үед Хотончууд чухам хэдий байсныг таахад бэрх боловч Доссоны “Дэлхийн байлдан дагуулагчдын түүх” номоос үзвэл “Дундад Азиас нүүн ирсэн цэрэг эр, ур дарханы тоо тавин түм хүрсэн байна”. 

	Хар Хоринд Исламын мөргөлийн сүм хоёр байсан бол Хи Юанийн VIII онд (1348 он) “Нийслэл хотоос алс холхи олон чөлөөнд түм илүү сүмийг байгуулаад баруунш хандуулан тэнгэрт мөргөх ёслол хийнэ”627 гэжээ. Энэ нь Ислам мөргөлтөн маш их олширсныг харуулж байна. Ислам шашныг шүтэн бишрэх болсон мөргөлчдийн дотор Монгол хүмүүс ч багагүй хувийг эзлэх болсон байна. Цэнцүн хааны үед Хубилай хааны ач Ананда буюу Анши ван Ислам шашныг шүтэж байсан ба “Өрнийг төвшитгөгч вангийн зэрэг залгамжилсны дараа өөрийн харьяаны 15 түмэн Монгол цэргийн олонхыг Исламын шашныг шүтэх болгожээ”628 Дундад Азийн Ислам шашинтны дунд өргөн дэлгэр хэрэглэдэг Арабаас гаралтай зурхайг “Хотон зурхай” гэдэг болжээ. Энэ үед Хотон зурхайн хэрэгцээ ч нэлээд байсныг илтгэнэ. Исламын шашныг үндэслэгч Мухаммедын 622 онд Исламын ард түмэнд зориулан дэлгэрүүлсэн “Ислам зурхай”-г Юань улсад “Хотон зурхай” гэдэг бол бусад улсуудад “Ислам зурхай”, “Мухаммед зурхай” гэхчлэн нэрлэгдэг байв. 

	Арабын одон орон судлал Хүлэгү хааны Эл хаант улсын Мерагу дахь одон орны оргилын Насир-ад-Дин-Туси нарын чармайлгаар хөгжиж байхад Монголын өөр нэгэн улс Юанийн төрд “Хотон зурхай” хэмээх нэрээр дэлгэрэн хөгжив. Хубилай хаан Шандунгийн хаан орондоо Араб, Сирийн одон оронч Жамал-ад-Дин, Есүсийг урьж ирэн төрийн одон орны оргилыг удирдуулж байсан нь Хотонгийн одон орон судлалын хөгжлийн эхлэлт болсон юм. Юань гүрний нийслэл Хаан балгасанд шилжсэний дараа Шандунгийн одон орны оргилд голдуу Араб одон орончид ажиллаж байсан нь хожмын Хотонгийн одон орон судлалын өлгий болсон байна. 

	Арабын одон орон судлалын хөгжилтөд тулгуурлан зохиосон анхны Монгол дахь зурхай гэвэл Елюй Цуцайн “Баруунш дайлсан цагаан морин жилийн анхны зурхай” болох бөгөөд хоёр дахь нь бас Елюй Цуцайн зохиосон хэмээн үздэг “Матив зурхай” юм. Юань улсын төрд зориулан Арабын одон орон судлалын системд тулгуурлан гурав дахь удаагаа зохиогдсон Хотон зурхай нь Арабын одон оронч Жамал-ад-Дины Хубилай хаанд өргөн барьсан “Түмэн оны зурхай” юм. Энэхүү “Түмэн оны зурхай” нь “Эл хаант улсын одон орны хүснэгт”-ийг үндэслэл болгон зохиогдсон цаг тоолол юм. Тиймээс “Түмэн оны зурхай”-д тулгуурласан Монгол хэлээр зохион найруулсан ном бүтээл 1920-аад он хүртэл цөөн бус хэвлэгдэн гарсан байна. Алшаагийн Засаг чин вантаны хошууны мээрэн занги Гуушингаа 1895 онд “Алтан толь мөнх тогтоол”, 1905 онд “Түмэн оны хуанли” зэрэг номыг Хятад хэлнээс орчуулан чулуун бараар хэвлэжээ. Эдгээр номууд нь “Түмэн оны зурхай”-тай холбоотой юм. 

	Энэ зурхай нь Арабын одон орон судлалын хөгжлийн суурин дээр төгөлдөржсөн өөрийн онцлогтой шинжлэх ухаан юм. Исламын наран зурхай бол хаврын хугасаар жилийн эхлэлт болгож нарны 12 ордоор нэгэн эргэлтийн хугацааг 12 “Хувиршгүй сар” болгожээ. 

	1-р сар хонь, нохой орд 31 хоног 

	2-р сар Үхэр, тахиа орд 31 хоног

	3-р сар хамтатгах бич орд 31 хоног

	4-р сар наймаалж хонины орд 31 хоног

	5-р сар арслан морины орд 31 хоног

	6-р сар охин могойн орд 31 хоног

	7-р сар чинлүүр луу орд 30 хоног

	8-р сар хилэнц туулай орд 31 хоног

	9-р сар нум барсын орд хоног 29 хоног

	10-р сар матар Үхэр орд 29 хоног

	11-р сар хумх хулгана орд 30 хоног

	12-р сар загас гахайн орд 30 хоног

	Хотон зурхайн энгийн нэг жил 365 хоногтой. Илүү өдөртэй жилийг загас гахай сарын сүүлд нэмэн 366 өдөр болгодог. Даруй найман түмэн жил яваад сая нэг өдрийн зөрөө гардаг тул дэлхий дахинд хэрэглэдэг “Григорийн зурхай”-аас дутахгүй оновчтой юм. Хотон зурхайд “Саран жилийн зурхай” буюу билиг зурхай гэж байдаг бөгөөд үүнийг голдуу шашны зан үйлд хэрэглэнэ. 

	Энэ зурхайд сарны тэргэлших ба нэг жилийг 12 сард хуваах бөгөөд үүнийгээ “Хөдлөх сар” гэдэг. Нэг сарын эргэлт 29.530588 өдөр. Даруй 29 хоног, 12 цаг, 44 минут, 2.8 секунд юм. Бүх жилдээ 354 хоног, 8 цаг, 48 минут, 33.6 секунд болно. Үүнд 1, 3, 5 дугаар сарыг гуч хоног болгон”гүйцэд сар” гэж 2, 4, 6 дугаар сарыг 29 хоног болгон “дутмаг сар” гэдэг. Энэ зурхайд 30 жилийг нэг үе болгон үзэх ба нэг үед 19 тэгш жил байж жил бүр нь 354 хоногтой. 11 жил нь өндөр жил байж жил бүр нь 355 хоногтой өндөр жилийн нэг өдрийг 12 сарын сүүлд нэмнэ. Тэгшитгээд жил бүр 354 хоног, 8 цаг, 48 минут болдог. Иймээс сарны шинэтгэл ба тэргэлийн үелэх хугацаа нь сарны бодит үеллээс 2.8 секунд дутуу байдаг. 

	“Түмэн оны зурхай”-н тухай “Юань, Мин улсын хэргийн хуулбар” номд “Юанийн үеийн Сартуулын Жамал-ад-Дины өргөсөн Түмэн оны зурхайд 28 одыг ашиглахгүй харин 12 одон гэр, 360 хэм зэрэг шинэ ухагдахууныг хэрэглэж одон эрхсийн эргэлтийг хэмжих арга бүхий зурхай тул Алтан улсын зурхайтай адилгүй байжээ. Нар сарны хиртэлтийг бодох нь Хятадтай ёс зүй адил байхын учир буюу” хэмээн тэмдэглэснээс үзвэл Юань гүрэнд Арабын зурхайн шинэ мэдээлэл дэлгэрч эхлэхийн суурь үндэс болж эхэлсэн байна. 

	Юань улсын Хи Юанийн IX онд (1272) Засгийн газраас зарлиг буулган “Хотонгийн цаг улирлын бичиг”-ийг хувь хүмүүн тарааж болохгүй”629 гэж байв. Үүнээс үзэхэд бас хувь хүмүүс ч “Хотон зурхай”-н цаг тооллын бичиг зохиож байсны илрэл юм. Энэ зарлиг нь нэгдсэн нэг агуулгатай одон зурхайн ухааны зөв мэдлэг хөгжихөд нөлөөлж байсан нь илт юм. Тиймээс Хубилай хаан жил бүр Гөү Шү Жин нарын найруулсан “Цагийн мэдээний зурхай”-г хэвлэн нийтэлсний дараа Хотон зурхайн хоёр дэвтэр авч ирүүлж “Цагийн мэдээний зурхай”-тай тулган үздэг байжээ. Тэрчлэн Исламын шашныг шүтэх болсон өрнийг залгамжлах Анши вангийн хүсэлтээр жил бүрийн Хотонгийн цаг тооны бичгийг тусгайлан өгдөг байсан тухай “Юань улсын бичээчийн яамны ойллого”-д “Хи Юанийн XV оны 10 сарын 11-ний өдөр одон орны журганы дэд түшмэл Жамал-ад-Дин хаан хөвгүүн Анши вангийн зарлигаар жил бүрийн Хотонгийн цаг улирлын бичгийг хоёр дэвтэр зохион үйлдэж урьдчилан өгтүгэй” гэж тодорхой бичсэн байна. 

	Хотонгийн одон орон зурхай судлалын гол төв болсон Шандунгийн одон орны оргил нь 1358 оны 12 сард болсон Хятадын бослого мөн Мин улсын цэргийн дайралтад хоёр удаагаа өртөж сүйрсэн боловч “Түмэн оны зурхай” нь Хотончуудын дотор уламжлагдан хэрэглэсээр иржээ. 1382 онд Мин улсын засгийн газраас нийслэл хотод хэвлэн тараасан “Хотонгийн цаг улирлын бичиг 5257 дэвтэр байсан”630-аас үзэхэд тодорхой байна. Жамал-ад-Дины зохиосон “Түмэн оны зурхай”-аас уг сурвалжтай Хотон зурхай нь Юань улсын төрийн зурхай биш байсан хэдий ч ихэд өргөжин дэлгэрснээр барахгүй Юань гүрний дараах Мин болон Манж Чин улсын Энх-Амгалан хааны VIII (1699 он) он хүртэл хэрэглэгдсэн түүхтэй ажээ. Юань, Мин, Манж Чин гурван улсын гурван төрийн 400 гаруй жилийн хугацаанд Исламын шашинтны дунд уламжлагдан хөгжсөөр ирсэн “Хотон зурхай” нь Ван Шүн, Гөү Шү Жин нарын зохиосон “Цагийн мэдээний зурхай”-д чухал нөлөө үзүүлсэн гэдгийг түүний агуулгаас харж болно. 

	7. 2. 3. “ЦАГИЙН МЭДЭЭНИЙ ЗУРХАЙ”-н ЦАГ ТООЛОЛ

	Хубилай хаан зарлиг буулган Хаан балгас, Дэн Фэн, Шандунгийн зэрэг томоохон одон орны оргилд хэмжилт хийлгэснээс гадна бүх улсын газарт одон орныг хэмжих өртөө байгуулав. Энэ нь хэдэн жилийн өмнө Елюй Цуцай баруунш аялж Персийн одон орончидтой нар сар хиртэх тухай шинжилгээ хийсэн ба “Цагаан морин жилийн зурхай” зохиоход нэгэнт мэдсэн газар орны өргөргийн зөрөөнөөс цагийн зөрөө үүсэх явдалд зориулагджээ. Түүний дагуу Хаан балгас, Хар Хорин, Умард далай, Өмнөд далай зэрэг бүх улсын долоон газрын өргөргийг хэмжихээс гадна өдөр шөнийн цаг мөчийг хэмжсэн нь чухал тулгуур болсон байна. Одон орон судлаачид Хубилай хааны дэмжлэгтэйгээр 1279 онд Юань улсын өргөн уудам нутагт одон орон судлалын их хэмжилтийг явуулав. Дэлхийд анх удаагаа болсон энэ хэмжилтийг “Дөрвөн далайн хэмжилт” гэдэг бөгөөд ийм хэмжилтийг хийх боломж өргөн уудам нутагтай дан ганц Монголын төрд л байх мөртөө Хубилай сэцэн хааны агуу бодлого дэмжлэг байгаагүй бол үл бүтэх зүйл байсныг олон орны одон зурхай судлаачид бахархан бичсэн нь бий. 

	Юань улсын эхний үед одон орон судлалын үндсэн суурыг тавьж дэлхийн олон эрдэмтдийг хураан цуглуулж өөрийн байгуулсан одон орны оргилдоо өөрийн үүдэн бүтээсэн тоног төхөөрөмжөөр одон эрхсийг шинжин судалгаа хийж дэлхий дахинд алдаршсан “Цагийн мэдээний зурхай”-г зохион найруулжээ. Хубилай хааны зарлигаар үүдэн бий болсон “Цагийн мэдээний зурхай” нь дэлхий дээрх хамгийн нарийн зөв цаглаврын нэг гэж одон орон судлаачид хүлээн зөвшөөрч одон орны түүхэнд нэгэнт батлагдсан тул түүнээс хойш дээрх зурхайг үндэслэн олон орон цаг тооллоо хийсээр ирэв. 

	Хубилай хааны зарлигаар “Одон орон цаг тооны ухаанд нэвтэрхий Гөү Шү Жин Хи Юанийн XVI оны (1279) 3-р сарын цагаагчин нохой өдөр од шинжигч 14 түшмэлийг дагуулан Шандугаас мордож дорно зүгт Гууль, өрнө тийш Тэнгэр нуур, өмнө зүгт Жу Яа, хойд зүгт Толь хүртэл зүүнээс баруун тийш 6000 гаруй газар, өмнөөс хойш 11000 гаруй газрын зайд 27 суурь шинжилгээний өртөө байгуулан өргөн хэмжээний бодит хэмжилт хийж зурхайн бичигт чухал хэрэгцээтэй шинжлэх ухааны тоо баримтыг бүрэн олсон” болохыг “Юань улсын судар”-ын 10-р дэвтэр тодорхой бичжээ. 

	Мөн энэ тухай судар бичигт хураангуйлан тэмдэглэснээс үзвэл “Хувилай хааны үед нэг хэсэг бүлэг үндэстний (олон үндэстэн) эрдэмтдийг өргөн хэрэглэж тусгайлан одон орны судлалыг эрчимтэй сайн явуулж байсан ба Гөү Шү Жин, Ван Шүн мэтийн одон орон судлагчдын шаргуу хатуужилтай хөдөлмөрөөр дамжиж 20 гаруй зүйлийн одон орныг шинжин хэмжих ажил хийж эцэстээ алдартай “Цагийн мэдээний зурхай”-гаа зохиосон”631 гэж уг тооллыг зохиоход голлон удирдсан зурхайчдыг нэрлэн дурджээ. Мөн энэ агуу бөгөөд шинэлэг бүтээлийг тооцон гаргахад Азийн алдарт зурхайч Жамал-ад-Дин, Монголын алдарт зурхайч Ихсүн, Хятадын нэрт одон оронч Ян Гун И, Шиүй Хен нарыг дайчлан хэдэн төрлийн зурхайн номыг хянан, өдөр шөнөгүй хэмжилт хийж хамтран гаргасан байна. 

	Дээрх эрдэмтдийн зэрэгцээ “Цагийн мэдээний зурхай” нь урьд өмнийн зурхайн цаг улирлын бичгийн уламжлал болоод олон мянган жилийн ажиглалт туршлага, тухайн үеийн өндөр хэмжээний багаж хэрэгслийг ашиглан өргөн уудам газар нутагт нар, сар, од, өдөр шөнийн уртыг хэмжих 27 салбар нэгжийг байгуулан ажиллахдаа алдар суу нь мандсан кидан, монгол, хятад, араб, сири, энэтхэг, Төвөд зэрэг орны 14 эрдэмтний хүч хөдөлмөр, Хубилайн эдийн засгийн хүчтэй дэмжлэг доор олон үндэстний одон орончдын ухаалаг ажиллагааны дүнд биелэгдсэн бүтээл болсон тул “Энэ нь урьдын цагт байгаагүй хэрэг”632 төдийгүй “Цаг улирлын түүхэн дээрх нэгэн удаагийн лут их шинэчлэлт болсон”633 гайхамшигтай цаг тоолол болж чадав. Энэ мэт “Цаг тооллын талаар Юань улс өдий төдий өөрчлөлт шинэчлэл хийсэн ч аль эрт монголын олон аймгуудыг нэгтгэхээс өмнө 12 жилээр оныг тэмдэглэх болоод хулгана, үхэр, бар, гахай жил гэх мэтээр нэрлэж байсан”634 жил амьтны тооллыг “Цагийн мэдээний зурхай”-н тоололдоо хэрэглэжээ. 

	Хятадын хуучин зурхайн дутагдалд дүгнэлт хийсэн Гөү Шү Жин, Ван Шүн нар “Цагийн мэдээний зурхай”-г найруулсан тухай өгүүлэхдээ “Түшмэл бид дөхөм хэмжүүр, өндөр харааг зохион түүгээрээ бодитой хэмжилт хийж 7 зүйлийн тоо баримтыг тогтоовой” гэжээ. Тэр долоон зүйлийн хэмжилтийг өгүүлбэл доорх мэт. 

	1. Өвлийн туйлын хэмжилт бол зурхайн аргын үндэс болоод эртний одон орон судлалын чухал тоо хэмжигдэхүүн юм. Хэрэв дараалсан хоёр жилийн өвлийн туйлын үеийн цаг мөчийг хэмжин олж чадвал даруй буцалтын жилийн уртыг олж чадах юм. Харин Гөү Шү Жин дараалсан дөрвөн жилийн өвлийн туйлын хэмжилтийг Хаан балгасанд хийж 200 удаа туршсаны дүнд нэг жилийн урт нь 365. 2425 өдөр болно гэж тогтоосон. Юань улсын одон орны судлалд энэ хэмжилтийг бодоод 66 жил 8 сард нэг хэм зөрнө хэмээн тогтоов. Хэмжилтэд шинээр зохиосон 40 тохой өндөр харааг ашигласнаас нарийвчлалтын хэмжилт нь эртний үеийн хэмжилтээс хэд дахин оновчтой болсон. Энэ тухай Францын одон оронч Лаплас “XIII зуунд 40 тохой өндөр хараа шугамаар өвлийн туйлын нарны сүүдрийг хэмжсэн нь хамгийн оновчтой болсон”-ыг тодорхой дүгнэсэн байна. 

	2. “Оны магад” буюу өвлийн туйлын цаг мөчийн хэмжилтийг хийж оны магад нь 365 хоног 24 мөч 25 хувь гэж тэмдэглэжээ. Энэ нь шинжлэх ухаанаар тогтоосон дэлхий нарыг тойрон эргэх бодит цагаас 26 секунд зөрөх төдий юм. Гөү Шү Жин шинэ зурхайг тооцон бодохдоо Хубилай хаанд айлтгал өргөн “Нар сар, таван гараг огторгуйгаар эргэж явдаг тул урагшлах нь өөр өөрийн зүй буй” гэсэнд Хубилай хаан ихэд магтсан учир “Цагийн мэдээний зурхай”-н эхлэлтийн оныг тус зурхайг найруулсан Хи Юанийн XVII оноор тогтоож тус жилийн өвлийн туйлын цагаар оныг эхлэлт болгон авсан байна. 

	3. “Нарны хэрэх” буюу өвлийн туйлын өдрийн нарны байршлыг олсныг тэмдэглэв. 

	4. “Сар туулах” буюу сарны хамгийн ойр цэгийг олов. Нар сарны эргэлтийг бодон тогтоосон нь урьд гараагүй оновчтой болжээ. 

	5. “Солбицол” Юанийн одон орон судлалын шар улаан замын огтлолцлын өнцгийн хэмжилт нь гайхамшигтай бүтээл болов. 

	6. “28 одны зай хэмжилтийг хийсэн”. Хан улсаас нааш 28 одны хоорондох зайн хэмжилтийг олон удаа хийсэн боловч нарийвчлалтай тогтоож чадаагүй юм. Юань улсын маш сайн тоног төхөөрөмжид тулгуурлан хийсэн оддын хэмжилт нь бодит хэмжилттэй ойртож өмнөх улс гүрний одон орончдын хэмжилтээс өндөр болсон байна. Тухайлбал: Ровагини одыг Хан улсад 16 хоног, Тан улсад 17 хоног, Сүн улсад 18 хоног, Юань улсад 17 хоног 40 мөч гэж хэмжсэн байна. 

	7. “Нар мандах ба шингэх жич шөнө өдрийн мөчлөг” Алтангадасаар баримжаалж шар замын орж гарах гадар дотор хэмжээгээр өдөр бүрийн нарны мандах шингэх цагийг тогтоож чадав. 

	Хи Юанийн XVII онд (1280 он) шинэ зурхайг найруулж дуусгаад Гөү Шү Жин болон бусад сайд түшмэд хамтаар айлтгал бичиг өргөн барихдаа “Эртний шар хаанаас нааш ургах нарнаас түлхэн бодож Жуу хааны үеэс илүү сараар дөрвөн цагийг тогтооно гэж түүх эшилж баруун Хан улсын үеийн “Гурван хотол зурхай” нь 130 жил, Зүүн Хан улсын “Дөрвөн хувь зурхай” нь дал илүү жил болж, Лю Хунгийн зохиосон “Мөнх тэнгэрийн зурхай”, Жияан Жи-ийн зохиосон “Хөх хулгана жилийн зурхай”, Хей Цуан Дияаны зохиосон “Анхны эрхэм зурхай”, Жу Хи Вайгийн зохиосон “Их гэгээн зурхай” улирсаар нийт 1182 жилд 70 удаа зурхай өөрчилжээ. Зурхайн дутагдлыг нөхөхөд 13 хүн шинэ арга үүдсэн635 болох талаар дэлгэрэнгүй дурджээ. 

	“Монгол үндэстний нэвтэрхий түүх” номд “Цагийн мэдээний зурхай” гэх цаг улирлын бичиг нь тийм ч амархан зохиогдсон биш юм. Түүнийг одон орон шинжлэлийн олон удаагийн туршилтаар олсон зурхайн зөв оновчтой тоо баримтыг үндэслэн байж зохиосон. Кидан угсааны алдарт эрдэмтэн зурхайч Дияан Жиувай “Бидний Шицу (Хувилай) хаан Дундад улсыг нэгтгэсэн хойно анх удаа нэр цуут бичгийн эрдэмтдийг цуглуулж цаг улирлын бичгийг зохиолгов… Иймээс энэ цаг тоолол нь өнгөрсний хэрэглэж байсан “Да Ян ли улирал”, “Жи Юань ли улирал”, “Түн Дияан улирал” зэрэг цаг улирлын бичиг зурхайгаас хол илүү оновчтой байдаг. Энэ нь урьдын олон цаг тооллын гэмийг залруулсан тул “Цагийн мэдээний зурхай” нь өдрийг шалган сарыг хэмнэхэд хэзээд ташаарахгүй”636 гэж уг цаг тооллын тухай одон орон судлаачдын дүгнэлтийг нэгтгэжээ. 

	Шинэ зурхайг найруулж дуусаад Хубилай хаанд өргөсөнд хаан машид баярлаж Хятадын эртний “Засагт ном” дахь “Ард иргэдэд цаг мэдээлэхийг хичээсүгэй” хэмээн нэгэн бадаг сургаалаас эшилж “Цагийн мэдээний зурхай” гэх нэр хайрлаж ард иргэдэд цаг улирлыг тодорхой ойлгуулж байх хэрэгтэй хэмээх санааг илтгэжээ. 

	Энэ тухай “Юань улсын сударт”-т “Одон орны эрдэмтдийн шаргуу чармайлт ажиглалт ба судлалын үрээр Хи Юанийн XVII (1280) оны өвөл шинэ цаг улирлын бичиг мэндлэв. Хубилай хаан энэхүү шинэ цаг улирлын бичгийг “ЦАГИЙГ МЭДЭЭЛЭХ ЗУРХАЙ” хэмээн нэр соёрхож өндрөөр үнэлсэн”637 цаг тооллыг анх удаа “Юань улсын Хи Юанийн XVII оны (1280) 12-р сарын 19-ний өдөр Юань улсын Шицу Хубилай хаан зарлиг буулгаж дараа жилээс нь эхлэн бүх улсад шинэ тооллын аргын цаг улирлын бичгийг хэрэгжүүлэхээр зарласан”638 байна. Энэ зарлигаас хойш жил бүрийн цаг улирлын тооны бичгийг сүүлийн хагас жилд хэвлэн өвлийн хугасаас өмнө бүх улсад тараадаг болжээ. Жил бүрийн цаг улирлын тооллын бичгийг хийж гүйцэтгэн улс даяар тараадаг байсан алба нь “Цаг улирлын хүрээлэн” болтлоо өргөжсөн нь цаг улирлын судалгаанд Юань гүрний төр засгаас ихээхэн анхаарал тавьж байсны илрэл юм. Хубилай хаан шинэ зурхай зохиоход оролцсон одон орон зурхай судлаачдад “Зурхай зохиоход гавьяатай хэмээн 5000 хэлхээ зоос шагнан гэрт нь хүргүүлсэн” тухай “Юань улсын судар”-ын 164-р дэвтэрт бичсэнээс үзэхэд эрдэмтэн мэргэдийг маш их хүндэтгэж, оюуны бүтээлийг үнэлж чаддаг суу билигт хаан байсныг илтгэж байна. 

	“Цагийн мэдээний зурхай”-г гаргахдаа дэлхийд оройлсон бүтээлүүдэд тулгуурлан тооцож, шилдэг багаж төхөөрөмжөөр хийсэн хэмжилтийн үр дүнд олсон хэмжилт болон зурхайн эхлэлтийн жилийг тогтоохдоо эртний уламжлалт ёсыг эвдэж дурын жилээр сонгон тогтоодог болсон нь урьд өмнийн аль ч улсын зурхайн бодлогод гараагүй шинэ зүйл болсон юм. Тиймээс “Цагийн мэдээний зурхай” нь хамгийн өргөн хэмжээний судалгаагаар батлагдаж одон орон судлалын шинжлэх ухааны түүхэнд дэвшилтэт зурхай болж Хятад улсад 700 жил хэрэглэгдсэн төдийгүй өндөр хөгжилтэй Япон, Солонгос, Тайван зэрэг Ази дорно дахины олон (Монгол, Төвөдөөс бусад) улсад өргөнөөр тархаж одон орон судлалын түүхэнд өнөөг хүртэл хамгийн урт хугацаагаар хэрэглэсэн зурхай болжээ. 

	Юань гүрний харьяат улсаас хамгийн түрүүнд “Жүн Түнгийн IV оны (1264) өвлийн дунд сард Хубилай хаан Солонгос улсын хан Жэү нэрт түшмэлд Жүн Түнгийн V оны хуанлийг илгээжээ. Түүнээс хойш жил тутам үргэлж хуанли өгдөг болсон”639 тул 1281 оноос эхлэн даган мөрдөх болсон “Цагийн мэдээний зурхай”-г Солонгосчууд мөн энэ оноос эхлэн хүлээн авсан. Түүнээс хойш Азийн бусад улсууд ээлж дараагаар хүлээн авч уламжлан хэрэглэсээр ирэв. “Юань улсын судар”-т тэмдэглэснийг үндэслэвэл Хи Шүний II онд (1331 он) Вэйнцүн Төгстөмөр хааны “Түшмэлийн явдлын яамны барс пайзтай эрхэн сайд Сарава, Ёслолын яамны алтан пайзат ялгагч түшмэл Жуу Зи Эйг томилон Анам (Вьетнам) улсад элчээр очуулж “Цагийн мэдээний зурхай” шагнан”640 өгснийг тэмдэглэжээ. 

	Дорно дахины улсаас “Цагийн мэдээний зурхай”-г хамгийн сүүлд авсан Япон улсын талаарх түүхийг сөхвөл “Мин улсын хааны томилсон элч 1402 онд Японд хүрэхдээ “Цагийн мэдээний зурхай”-г авч очоод Японд уламжилсан гэдэг. Энэ үеийн Японы одон оронч Окавагсази “Цагийн мэдээний зурхай” — гаар нар сарны хиртэлтийг урьдчилан бодоход оновчтой байсан тул үүнээс эхлэн Япончуудын дунд “Цагийн мэдээний зурхай”-н судалгаа эрчимтэй хийгдэж эхлэв. Тухайлбал: Кан Кота “Цагийн мэдээний зурхай”-г судалж Японы нэрт тооны ухаантны нэг болсон. Кана Киува “Цагийн мэдээний үүдэлт” номыг зохиосон. Одон оронч Хару Юми 1684 онд Японы засгийн газрын урилгаар шинэ зурхай зохиох ажилд оролцохдоо “Цагийн мэдээний зурхай”-г үндэслэн зурхай зохиожээ. Накани Мотокийн “Цагийн мэдээний зурхайн зураглан бодохын дэлгэрэнгүй” зохиол нь 1707 онд хэвлэгдэн гарснаас хойш “Цагийн мэдээний зурхай” Япончуудын дунд өргөн дэлгэр тархсан түүхтэй гэнэ. Яамада Кайци “Цаг олсон улирлын бичгийн ухаан” зохиолдоо: “XIII зууны Юань улсын Хубилай хааны үед Хятад улсын Тихо Браге хэмээн өргөмжлөгдсөн одон оронч Гөү Шү Жин “Цагийн мэдээний зурхай”-г голлон найруулж агуу үйлс бүтээв. Тэр нь Монгол улсын одон гарагийн ухааны хамгийн сүүлчийн бас хамгийн өндөр хэмжээнд хүрсэн үр бүтээл мөн”641 гэж гайхамшигтайгаар үнэлэн бичсэн байна. 

	Өчүүхэн миний бие Өвөр монголын Багшийн Их Сургуулийн урилгаар 2004 оны 02-р сарын 15-аас 25-ны хооронд ажиллахдаа Монголын анагаах ухаан, зурхай цаг тоолол, шинжлэх ухааны түүхийн талаар олон жил судалгаа хийсэн Хятадын алдарт эрдэмтэн Ли Ди гуайтай уулзан зурхайн тухай хөөрөлдөх завшаан таарсан билээ. Ийн ярилцан суухад “Цагийн мэдээний зурхай”-тай холбоотой нэгэн чухал мэдээг өгүүлсэн юм. Тэрээр “Гөү Шү Жины удирдан гарсан 14 эрдэмтэн хоёр хоёроороо бүлэг болон салан явж Юань гүрний өргөн уудам газар нутгийн долоон өндөрлөг газарт зуны туйл өдөр (энэ нь 1280. 6. 22-ны өдөр) нэгэн зэрэг таван метр мод босгон сүүдрээр нь нарны гэрлийг хэмжиж цаг хугацааг тогтоож цагийн зөрөөг хүртэл тооцон гаргасан” тухай ярьж билээ. Энэ долоон газрын нэгэнд нь Монголын нийслэл Хар Хорум хот орж байсан нь тодорхой юм. Учир юу хэмээвэл Төв Азийн газар нутгийн хэмжээгээр авч үзвэл төв цэг нь болохын зэрэгцээ Хар Хорин сумын төвийн өмнөхөн буй уулын нэрийг “Цагт уул” хэмээн нэрлэсэн нь үүнтэй ч холбоотой байж болох юм. Түүнээс бүр эрт “Мөнх хаан дэргэдээ эрдэмтэн цуглуулж Хар Хоринд нутаг орны одон орны шинжилгээний газар байгуулах санаатай байсан”642 тул өөрийн дүү Хүлэгүг Дундад Азийг дайлуулахаар явахдаа “Буруу номтны бэхлэлтийг байлдан эзлээд тэнд байгаа Лалын шашинт улс түмний нэрд гарсан тэнгэрийн зурхайч Насир-ад-дин-Тусийг түүний хамт ажиллаж буй дөрвөн эрдэмтний хамт яаралтай нааш ирүүл. Монголд Хар Хорумын орчим одон орны оргил байгуулна”643 хэмээн дахин давтан захиж байснаас үзэхэд энэхүү уулаар төв болгон Монголын нэгдсэн улсын үеийн цаг тооллыг гаргаж байсан ч болох юм. Тиймээс цаг хугацааг тооцоолох төв болгон авсан уулаа “Цагт уул” хэмээн нэрлэсэн биз ээ. 

	Сарны тоололд үндэслэн Алтан улсын зурхайч Жу Хи Вайгийн 1181 онд зохиосон “Их гэгээн зурхай” болон түүнийг Чингис хааны заавраар Елюй Цуцайн магадлан сайжруулсан “Баруунш дайлсан цагаан морин жилийн зурхай язгуур” мөн Өгэдэй хааны зарлигаар Елюй Цуцайн шинэчилсэн “Даймин ли” гэх зэрэг цаг тоолол зурхайд манай дэлхий нарыг тойрон эргэх хугацааг 365.2436 өдөр гэж тооцон цаглавраа хийж байсан бол Хубилай хааны зарлигаар хийсэн “Цагийн мэдээний зурхай”-д дэлхийн бөмбөрцөг нарыг бүтэн нэг тойролт хийх бодит цаг хугацааг 365.2425 өдөр хүртэл нарийвчлан гаргажээ. “Цагийн мэдээний зурхай” нь өнөөгийн дэлхий нийтээрээ хэрэглэж байгаа аргын буюу Григорийн тооллоос 300 жилийн өмнө бодож гаргасан боловч Григорийн тооллын нэг жилийн эргэлтийн хугацаатай үндсэндээ адилаар барахгүй орчин үеийн маш нарийн хэмжилтээр тооцон гаргасан дэлхий бөмбөрцгийн нарыг нэг удаа тойрон эргэх бодит цагаас зөвхөн 12 секунд л зөрсөн гарамгай бүтээлээс харахад Монголчуудын тухайн үеийн од зүй зурхайн мэдлэг ухаан болоод цаг улирлын хэмжилт нь дэлхий дээрх хамгийн нарийн цаг улирал болж чаджээ. 

	“Дэлхийн одон орны судлалын түүхэнд Европын XVI зууны сүүлч үе дэх Тихо Барге (1546 — 1601)-ийн тооцон гаргасан системд багтах “Цагийн мэдээний зурхай” нь тоо хэмжилтээр шинжлэх ухааны өндөр түвшинд зохиогдсон тул эрдэмтэн Мянгатын засан сайжруулсан Манж Чин улсын “Цагийн дүрмийн зурхай”-г хэрэглэх хүртэл нийт 400 жил хэрэглэгдсэн байна. Юань улсын Хубилай хааны зарлигаар Монгол, Хятад, Араб зурхайчдын эрдэм ухаанаар бүтэж 1280 оноос Хубилай хаан хуульчлан тунхаглаж Монгол эрдэмтэн Мянгат бодолтын аргыг нь хялбар дөхөм болгосон “Цагийн мэдээний зурхай” нь Мин улсын үед “Хотол их зурхай”, Манжийн үед “Цагийн дүрмийн зурхай”, одоо Дорно дахинд “Шар зурхай” нэртэй болсон “Энэхүү бичиг нь 1645 — 1911 оны хооронд тухайлбал Чин улсын сүүлч болтол 260 гаруй жилд түр цагийн бага сага өөрчлөлт гарснаас бус харин бусад зурхайг солин хэрэглэсэнгүй бөгөөд зурхайнхаа нэрийг нь бас сольсонгүй”644 болохыг судлаачид тогтоосон байна.

	 

	 

	7. 2. 4. “ХОТОЛ ИХ ЗУРХАЙ” БА “ЦАГИЙН ДҮРМИЙН ЗУРХАЙ”-Н ТООЛОЛ

	Юань гүрнээс хойших Хятад дорно дахиныг захирч байсан улс болоод хаад ноёд нь эзлэн түрэмгийлэгч Монголын хаадын бүтээн бий болгосон Шар зурхайн тооллыг авч хэрэглэхийг цаазлан хориглож өөр янз бүрийн зурхайн тоолол хэрэглэдэг боловч эцсийн дүндээ тэнгэр дэлхий нар, сарны хөдөлгөөнийг шинжлэх ухааны үндэслэлтэй тооцон гаргасан “Цагийн мэдээний зурхай”-г яалт ч үгүй хэрэглэхэд хүрдэг байна. Ингэх бүрд нэр нь өөрчлөгдөж байсан ч агуулга мөн чанараа хадгалсаар иржээ. 

	Мин улсын үед “Хотол их зурхай”, Манж Чин гүрний үед “Цагийн дүрмийн зурхай” гээд одоо нийт Дорно дахинд “Шар зурхай” хэмээн нэрлэгдэх болов. Энэ тухай “Тэнгэрийн утга” номын оршилд: “Цагийн мэдээний зурхай” болон Мин улсын үед нэрийг нь солиод “Хотол их зурхай” гэж өөрчилжээ. Гэсэн ч тэр хоёрын агуулга нь нэг л адил юм. “Цагийн дүрмийн зурхай” бол өнгөрсөн зурхайгаасаа цөм оновчтой боловч бас ялимгүй бага алдаа зөрөөтэй байжээ. 360 жил өнгөрөхөд (нэг жилд 12 секундийн зөрөө) эдгээр зөрөө нь хуримтлагдсаар их тооны зөрөө болж нар сарны хиртэхийг хөөн бодоход нөлөөлж”645 байсан тул “Цагийн мэдээний зурхай” буюу Шар зурхайг дахин засаж сайжруулах хэрэгтэй болсон нь ил тод байв. Олон жилийн явцад үүсэн бий болсон бага сага зөрөөг Манж Чин улсын үеийн Монгол эрдэмтэн Мянгат засан сайжруулсан байна. 

	Гэтэл үнэн хэрэгтээ шинээр оршин тогтносон Хятадын Мин улсын засаг төрөөс өөрсдийг нь удирдан захирч байсан Их Юань улсын анхны хаан Хубилайн зарлигаар хэрэглэх болсон “Цагийн мэдээний зурхай”-г халж Юань улсаас өмнө Хятадад төр улсаа байгуулж байсан Сүн улсын “Да Түнгийн улирал”-ыг авч хэрэглэв. Энэхүү цаг тоолол нь дэлхийн хөдөлгөөн болоод амьдрал ахуйтай төдийлөн тохирохгүй хоцрогдсон нь нэгэнт тодорхой болсон тул Юань гүрний үед Дорно дахины нийт ард түмний хэрэглэж байсан “Цагийн мэдээний зурхай”-н нэрийг нь “Хотол их зурхай” хэмээн өөрчлөн хэрэглэх болов. Тиймээс Сүн улс болон Мин улсын эхний жилүүдэд хэрэглэж байсан “Дан Түнгийн улирал” болон бусад тооллоос Хубилай хааны зарлигаар зохиогдсон “Цагийн мэдээний зурхай” буюу Мин улсын үед нэр өөрчлөгдсөн “Хотол их зурхай бол өнгөрсөн зурхайгаасаа цөм оновчтой бөгөөд хэрэглэсэн тоо баримт нь ч тэр үедээ дэлхий дээрх хамгийн давшингуй зурхай”646 байсан тул Манжийн үед “Цагийн дүрмийн зурхай” нэртэй болсноос хойш Манжийн харьяанд байсан Азийн ихэнх улс ялангуяа Хятад, Япон, Солонгос зэрэг гүрнүүдэд өнөөг хүртэл олон зуун жил тасралтгүй хэрэглэгдсээр ирлээ. Мин улсын хаан шинэ зурхай зохиохыг хүссэн ч шинжлэх ухааны бүрэн төгс “Цагийн мэдээний зурхай”-н агуулгыг нь өөрчлөлгүй зөвхөн нэрийг нь сольж “Хотол их зурхай” хэмээн нэрлэж хэрэглэсэн тул “Цагийн мэдээний зурхай”-н онцлогийг мэдэж түүнийг үнэн зөв үнэлэхэд Мин улсын үеийн “Хотол их зурхай”-г судлах шаардлагатай юм. Юань улсын төр хэдийгээр нурж “Цагийн мэдээний зурхай”-г Мин улсын төрд хэрэглэхгүй боловч Мин улсын “Хотол их зурхай”-н агуулга бол үнэндээ Юань улсын “Цагийн мэдээ-ний зурхай” болох юм. “200 жилд энэ төрийн ноёд уул ёсоор хэрэглэж нэгэн хормын төдий ч нэмж хассан явдал үгүй”647 билээ гэжээ. 

	Хятадыг 270 гаруй жил захиран жолоодож байсан Манж Чин улсын үед ч дээрх байдал давтагдаж цаг тоолол зурхайн тооцооллын алдаанд орж байсныг Манжийн Энх-Амгалан хаан тоо одон зурхайд эртний их уламжлалтай Монгол үндэстний гарамгай зурхайчдаар залруулж байв. Учир юу хэмээвэл Англи хэлээр хэвлэгдэн гардаг Японы Киотогийн Их Сургуулийн “Түүхийн сэтгүүл”-ийн 1969 оны № 03-ын 1 — 13-р талд буй “Барууны шинжлэх ухаан ба Дорнын оюун санааны хооронд” хэмээх өгүүлэлд “Үнэн зөв зурхайтай болох явдал улс төрийг хямралаас аврах арга зам болох юм гэж үзээд Манж Чин улсын эхэн үед зурхайг сайжруулах тухай уриалга гаргасан удаа ч бий. Хэдийгээр зурхайгаа өөрчиллөө ч гэсэн Манж, Хятадын эрдэмтдийн дотор энэ ажлыг хийж чадах хүн олдохгүй байсан гэдэг нь тэр үеийн бодит үнэн юм” гэж тодорхой бичжээ. Энх-Амгалан хаан одон зурхайн судлалын хэрэгцээг хангахын тулд чадвартныг хүмүүжүүлэх явдлыг хэдийнээс анхаарч байсан тул 1670 оны 9-р сард Ёслолын явдлын яамандаа зарлиг буулгаж “Тэнгэрийн утга маш чухал болой. Чадвартныг шилж тусгайлан суралцуулбал сая нэвтэрхий мэдэж чадна”648 гээд 1670 оноос эхлэн зурхайн эртний уламжлалтай “Монгол хүүхдүүдийн дотроос түшмэлийн сургуулийн сурагчдыг тасралтгүй шилэн сонгож авдаг” байжээ. 

	Манжийн цэрэг 1644 онд Бээжин хотыг эзлэн авч Чин улсыг байгуулж нийсэлснээс хойш шинэ зурхай зохиох хэрэгтэй байлаа. Мин улсын төрийн зурхай болох “Хотол их зурхай” болон Төвөдийн “Цагийн хүрдний зурхай” хоцрогдсон болохыг одон орон зурхайг сайн мэддэг Энх-Амгалан хаан мэдэж өөрийн төрд үйлчлэх одон орон зурхайчдыг хүмүүжүүлэн авах явдал маш чухал хэрэгтэйг ухаарч “Тэнгэрийг сүсэглэх яам”-ыг байгуулан одон орон зурхайн явдлыг хамааруулжээ. Тэр Манж, Хятад, Монгол үндэстний дотроос шилдэг үр хүүхдийг сонгон сургаж, шалгуурын дүрмийг дэвшүүлж хэрэглэхийг зорьсон байна. Энэ нь тухайн үед Манж, Монгол найман хошууны ноёдын хүүхдийг сонгон авч одон орон зурхайд сургахын эхлэлт байжээ. Энх-Амгалан хааны 9-р онд (1670 он) Манж Чин улсын засгийн газраас зарлиг гарган “Одон орон судлалд их эрхбиш тохитой хүнийг сонгон тусгайлан суралцуулбал сая түүний гүн нарийнд хүрч чадна” Ёслолын яамнаас ноёдын хүүхдийг сонгон одон орон зурхай сурч буй Хятад хүүхэдтэй хамт суралцуулан сурч нэвтэрснийг шалган авч “Тэнгэрийг сүсэглэх яам”-д нөхөн хэрэглэж болно гэжээ. Түүнээс хойш Манж, Монгол найман хошууны ноёдын хүүхдээс сурахад авьяаслаг сэргэлэн хүүхдийг сонгон авч Манжийн төрд үйлчлэх одон орон зурхайчдыг хүмүүжүүлэн сайныг нь “Тэнгэрийг сүсэглэх яам”-д оруулж хэрэглэдэг болов. 

	Хожим нь Тэнгэрийг тэтгэгч хааны жилүүдэд Тэнгэрийг сүсэглэх яамны хажууд зурхайн бодлого сурах тусгай байгууламж байгуулж Манж, Хятад сурагч тус бүр 12 хүн, Монгол, Хятад цэргийн хүүхэд тус бүр зургааг авч сургадаг байв.649 Ийнхүү Чин улсын Энх-Амгалангийн VIII оноос (1699 он) Сайшаалт Ерөөлтийн сүүлчийн он (1820) хүртэлх хугацаанд нэлээд олон зурхайчдыг хүмүүжүүлэн гаргав. Үүнд Манж хошууны Манж нараас гадна Монгол хошуудын Монгол хүүхдүүд ч ирж сонгогдсон. Тэдгээрийн дотроос Мянгат гэгч Монгол хүүхдийн сурлага онцгой сайн тул Тэнгэр тэтгэгчийн 24-р онд (1795 он) Мянгат Тэнгэрийг сүсэглэх яаманд эрхэлсэн түшмэлийн хамгийн өндөр тушаалд дэвшсэн байна. Түүнээс гадна Монгол үндэстний дотроос урьд хожид нэг бүлэг хүмүүс цолгорон гарч Тэнгэрийг сүсэглэх яаманд одон орон зурхай судлах ажил хийж байсан юм. Түүний нэг нь “Энх-Амгалан хааны бичсэн “Хятад улирлын бүрэн бичиг”-ийг найруулах ажилд Монгол үндэстний маш олон эрдэмтэн оролцож”650 бүтээснийг Хятадын эрдэмтэн Ли Жин Сүвэй өөрийн судалгаандаа тодорхой өгүүлжээ. 

	Тэнгэрийг сүсэглэх яаманд сонгогдон орж таван махбодыг бодогч түшмэлийн ажлыг удаан жил эрхэлж од гарагийн хөдөлгөөн түүний зүй тогтол манай гарагийн нар, сарны тухай олон асуудлыг хөндсөн Мянгатын “Цаг улирлыг шалган бүтээсэн нь” хэмээх гайхалтай “Ном нь дорно, өрнө дахины одон орон зурхайн шинжлэх ухааны бүх ололтыг нэгтгэн хураангуйлсан явдал Манж Чин улсын зурхайн үндэс суурийг тавьсан”651 болохыг тооны ухааны эрдэмтэн Ши Юн баталсан юм. Юань улсын хаан Хубилайн зарлигаар бүтсэн “Цагийн мэдээний зурхай”-г түүхэнд анх удаа Монголын эрдэмтэн Мянгат засамжлан сайжруулсан шинэчлэлт нь Монгол зурхайн хөгжилд томоохон хувь нэмэр болсноор барахгүй “Шар зурхай” буюу “Цагийн мэдээний зурхай”-н тооцооллыг тэнгэр, дэлхий, нар, сар, од гараг, байгаль дэлхийн бодит үзэгдэл хөдөлгөөн зүй тогтолтой шалган тулгасанд оршино. Тиймээс эрдэмтэн Жуань Юань Мянгатын “Шар зурхай”-г магадлан шалгаж тодотгосон Цаг улирлын үзэгдлийг шалган бүтээсэн нь” хэмээх бүтээлийг судлаад “Одон орны үзэгдлийг тооцоолон судалж бодоход хэрэглэгдэх талаараа тэнгэрт очих хялбар арга мөн”652 гэж өндрөөр үнэлсэн үнэлэлт нь “Шар зурхай”-г давхар үнэлсэн гайхамшигтай сайхан дүгнэлт болно. 

	Шар зурхайн буюу “Цагийн мэдээний зурхай”-н бодолтын аргыг тэнгэр эрхсийн хөдөлгөөнтэй тулган тооцон боддог Мянгатын дээр дурдсан бүтээл нь Найралт төвийн IV оноос (1726) эхлэн жил бүрийн цаг тооллын бичиг зохион бүтээх үндэс нь болж өгсөн гэж Манж Чин улсын түүхэнд өндрөөр үнэлэгдэн бичигджээ. Тиймээс “Үе дараалсан тушаалын хүснэгт”-ийн 35-р ботид “Цаг улирлын тооны хагасын таван махбодыг бодогч түшмэл Манж хоёр хүн, Монгол хоёр хүн улсын цаг улирлын тооны бичгийг Манж хэлээр зохиодог орчуулгыг нь Манж, Монгол таван махбодыг бодогч түшмэлээс хариуцдаг байсан энэ үе буюу Тэнгэрийн тэтгэгчийн II онд (1737) зарим хүний хаанд дэвшүүлсэн айлтгалд: Энэ хүснэгтийг хэрэглэж чадах нь туслагч түшмэлийн пүнлүү хүртэж бүхий таван махбодыг бодогч түшмэл Мянгат болно. Энэ хүнийг (тушаалаас) гаргавал ойлгож мэдэгч нь эс олдоно”653 гэж түүний билиг оюуныг хэн хүнгүй магтжээ. Мөн “Хамгийн наад захдаа Тэнгэрийн сүсэглэх яамны дотор түнтэй тэнцмээр хүн Дундад улсын хүн байсангүй”654 гэж эртний Монголчуудын шинжлэх ухааныг хөгжилтийг олон жил судалсан Хятадын нэрт эрдэмтэн Ли Ди Шулуухан тодорхойлжээ. 

	Манж Чин улсын төр энэхүү зурхайг хүлээн авч жинхэнээр тараан хэрэглэх болжээ. Үүний нэрийг “Цагийн дүрмийн зурхай” хэмээн нэрлэж Энх-Амгалан хааны VIII онд (1699 он) дахин найруулж зуун боть болгов. V Далай лам Эеэбэр засагчийн 9-р онд (1652 он) Манжийн хаантай уулзахаар ирээд Бээжин хотод байх хугацаандаа шинэ зурхайтай танилцаж түүний оновчтой болохыг маш сонирхон Төвөд, Монгол оронд дэлгэрүүлэхийг хүсэж байжээ. V Далай лам “Хар цагаан зурхайн асуулт хариулт” хэмээх зохиолдоо “Их хааны зүүн нийслэлд хүрч зурхайн номыг хоёронтоо үзэн хянахлаар түүний аргыг нарийн судалж гэлэнгийн бүлэг зурхайд нэвтрүүлж болно” хэмээсэн байна. Энэ нь V дүрийн Далай лам “Цагийн дүрмийн зурхай”-г Төвөд оронд дэлгэрүүлэхийг хүсэж байсныг харуулж байна. Тэрээр шинэ зурхайг сурч эзэмшихийн тул Төвөд, Монгол орноос сайн сурах эрдэмтэн лам нарыг Бээжинд ирүүлж өөрийн шавь нарт зурхай сургаж “Цагийн дүрмийн зурхай”-н ёсоор бодохыг Төвөд, Монгол эрдэмтэн нарт уриалж байжээ. Түүний нөлөөгөөр Манж Чин улсын үеийн “Цагийн дүрмийн зурхай”-н ёсыг Монгол, Төвөдөөр орчуулан тарааж дэлгэрүүлэх ажил эхэлсэн байна. 

	Энх-Амгалан хааны зарлигаар Хятад зурхайг Монгол, Төвөдөд орчуулан гаргах ба жил бүрийн Хятадаар найруулсан “Цаг улирлын тооны бичиг”-ийг орчуулан тараах ажлыг “Тэнгэрийг сүсэглэх яам”-аас эхлэн явуулах болсон байна. Энх-Амгалан хааны зарлигаар цаг улирлын тооны бичгийг тараах болсноос “Хааны зурхай” хуанли хэмээн нэрийдэж жил бүр Монгол оронд тараах болжээ. Цаг улирлын тооны бичгийг Тэнгэрийг сүсэглэх яамнаас найруулж тараасан модон барын дэвтрүүд олон бий. Дайчин улсын Бүрэнт засагчийн VII оны хар луу жилийн цаг улирлын тооны бичигт: “Тэнгэрийг сүсэглэх яамнаас хааны бичсэн тооны ёсны нийт нууц бичгийг хичээн дагаж цаг улирлын тооны бичгийг дармал дарж дэлхий дахинд тараав” гэж буй. Монгол, Төвөд оронд “Цагийн дүрмийн зурхай” тараагдаж байснаар барахгүй Монгол лам нарын гараар дамжин уламжлагдав. Тухайлбал: Лавран сүмийн Довдонжамц XVII жарны шороон туулай жилд (1879 он) “Баясгалант Очирын рашаан” сүмийг байгуулж “Цагийн дүрмийн зурхай”-г заан сургаж байсан бөгөөд жил бүр өөрөө “Цаг улирлын бичиг” зохион тарааж байжээ. 

	Манжийн хаад өөрсдийгөө аугаа их Дайчин гүрнийг байгуулсан тэнгэрийн хөвгүүд хэмээн үзэж бусад ард түмнийг хоцрогдсон буурай улс гэж үздэг байсан ч цаг тооллын хувьд яалт ч үгүй Их Юань улсын байгуулсан Монголын хаадын баримталж байсан “Цагийн мэдээний зурхай”-н нэрийг нь “Цагийн дүрмийн зурхай” хэмээн өөрчлөн ашиглах болов. 

	7. 2. 5. ТӨВӨД ЗУРХАЙ БА “ТӨГС БУЯНТ ШИНЭ ЗУРХАЙН ЁС”-ны ТООЛОЛ

	Энэтхэг, Төвөдийн зурхайн мэдлэг ухаан нь Монгол зурхайн ухааны ололт амжилтыг улам баяжуулсаар ирсэн билээ. Монголд шашин дэлгэрснээс хойш гүн ухаан, зурхайн өндөр боловсролтой лам нар төрөн гарч Төвөдийн зурхайн мэдлэг ухаан, ном бүтээлийг орчуулан судлахын зэрэгцээ зурхайн судалгаа шинжилгээний томоохон бүтээлийг туурвин гаргасан нь их билээ. Үүний ялдамд Энэтхэг, Төвөдөөс гаралтай цаг тооллыг туршин хэрэглэхийн зэрэгцээ зарим нэг нь Төвөдөд дэлгэрсэн цаг тоололд тулгуурласан цаг тооллыг ч гаргаж байсан ажээ. Тэдгээрийн нэгэнд нь яах аргагүй Төвөдтэй ойролцоо оршин амьдардаг Хөх нуурын алдарт эрдэмтэн гүн ухаантан Сүмбэ хамба Ишбалжир болох юм. 

	VII жарны шороон тахиа жил буюу аргын тооллын 1429 онд Төвөдийн зурхайч Цүрпүваа Жамьяндондов — Одсэрийн “Тийн арилсан шидийн зурхайн их гол” бүтээлээр суурь тавьсан “Цүрийн ёс” болон VIII жарны гал туулай жил (1447 он) Да Пүгва Лхүндэвжамцын “Зурхайн гол лянхуан амны иш” номоороо эх суурийг нь тавьсан “Пүгийн ёс” зэрэг номыг баримтлан Сүмбэ хамба Ишбалжир XIII жарны гал туулай жил (1747 он) “Зурхайн гол төгс буянт шинэ зурхайн эх хөвгүүн судар” хэмээх зохиолдоо “Төгс буянт шинэ зурхайн ёс” хэмээх цаг тоолол, цаглавар хийх шинэ ёсыг боловсруулсан бүтээлийг туурвисан билээ. 

	Сүмбэ хамба Ишбалжирын иш үндэс болгон авсан “Цүр, Пүг”-ийн ёс нь анх, эртний Египет болон Вавилонд үүссэн байна. ХТӨ VIII — III зууны үед Мессопотамаар дамжин МЭ-ий эхний зууны үед Грекээр дамжин Энэтхэгт уламжлагдсан тоолол ажээ. Тэгэхдээ зөвхөн Энэтхэгийн хойд хэсгийн жижигхэн овог угсаатны дунд хэрэглэгдэж байгаад тэндээсээ Төвөдөд уламжлагдсан түүхэн замналтай ажээ. Төвөдөд дэлгэрсэн “Цүр, Пүг” ёсонд тулгуурласан “Төгс буянт шинэ зурхайн ёс” нь нийт олон ард түмний дунд төдий л их дэлгэрээгүй боловч энэхүү тооллын ёс нь сүм хийд болон лам нарын дунд тодорхой хэмжээгээр түгэн дэлгэрч байжээ. 

	Сүмбэ хамбын тооцоолон гаргасан Төвөдөөс улбаатай шинэ зурхайн ёс нь тухайн үедээ өргөн дэлгэр тархаагүй боловч шарын шашны нөлөө Монголд хүчтэй байсны үр дүнд зарим нэг сүм хийд түүнийг даган мөрддөг байснаас ор тас мартагдаагүй бололтой. Уг тооллын ёсны өргөн дэлгэр тархаагүй хэд хэдэн гол онцлог нь гэвэл:

	1. Нэгэн жигд хурдтайгаар зогсолтгүйгээр хөдөлдөг сар болоод хэзээ ч тасралтгүй үргэлжилдэг цаг хугацааг тоололдоо тэмдэглэхдээ зарим өдрийг нь тасалж, зарим өдрийг нь давхардуулан тэмдэглэж жил цаг хугацааны уртыг тохируулдаг байсан алдаа нь ердөө “Төгс буянт шинэ зурхайн ёс”-нд жилийг 360 хоногтой гэж авснаас хамаарч аргын тооллын жил хугацаатайгаа тохируулах гэсэн энгийн нэгэн арга болох юм. 

	2. “Төгс буянт шинэ зурхайн ёс”-ны түгэн дэлгэрч хөгжөөгүй нэг гол шалтгаан нь дэлхий ертөнцөө хөдөлгөөнгүй хавтгай зүйл мэтээр үзэж байсан эртний гэнэн домгийн ойлголтод тулгуурлан гаргасантай холбоотой. Тиймээс академич Ц. Дамдинсүрэн “Шагж гэвш” өгүүлэлдээ: “Гандан дээр сууж гэвш болсон хүн. Ардын засгийн анхны үед Шинжлэх ухаан хүрээлэнд орж Төвөд ном судлах орчуулах ажлыг эрхэлж байв. Бидэнтэй хамт толь хийж байсан учир би хэдэн жил Шагж гуайтай хамт ажиллаж байлаа. Шагж гуай бол Төвөд Монгол бичиг гарамгай мэддэг боловч шинжлэх ухааны ерөнхий мэдлэг муутай хүн байсан. Би Шагж гуайтай ярьж, ярьж манай дэлхийг бөөрөнхий хэлбэртэй гэж өдий төдий тайлбарлан хэлсэн боловч итгүүлж чадаагүй”655 гэж шашны талаар ойгүй их мэдлэгтэй гэвш хүнд “Төгс буянт шинэ зурхайн ёс”-ны цаг тооллын алдаа мадаг буруу зөрүүг ухааруулах гэснээ ний нуугүй бичсэн байна. 

	3. Цаг тооллын бичгийн үндсэн зарчим нь тэнгэр дэлхий нар сар, од эрхсийн хөдөлгөөн зүй тогтолд тулгуурлан түүний жам ёсны хуулийн дагуу урсан өнгөрөх цаг хугацааг тэмдэглэх учиртай “Тэнгэрийн зарлигийн дагуу үйлдэх бичээс” юм. Гэтэл цаг тооллын тулгуур ухагдахуун болдог сар бүрийн тодорхой өдөр тогтмол тохион таардаг “Сар мичдийн тохиол”-той байнга зөрдөг. 

	4. Өрнө дахины одон орон зурхайн тайлбараар тэнгэр дэлхийн зүйн тогтлын дагуу байгаль дэлхий ертөнц “Бумбатай рашаан” мэт дэлгэрч эхэлдэг хэмээн үздэг Нар шар замын “Бумбын ордонд” оршиж байх үе буюу 1-р сарын 21-ээс 2-р сарын 20-ны хооронд нар сарны тохиох өдрийг Бар сарын буюу цагаан сарын шинийн нэгэн болгон тоолох ёстой Чингис хааны зарлигдан гаргасан мөнх тогтоолтой зөрчилддөг. Судар бичгийн хүрээлэнгийн анхны захирал Онходын Жамьян агсан “Барс эзэлсэн сарыг жилийн эх болгосон ёс бол манай Монголын Чингис хаан Тангадын Минаг хэмээх хааныг алж улсыг нь эзлэн аваад хааны газрыг олсон өлзий хутгийн баясгалант хуримын сар хэмээн хуримлаж барс эзэлсэн сарыг жилийн эх болгов. Нэгэн жилийн 24 улирлын эн тэргүүн хаврын уур орох өдөр болбоос жилийн эх болгосон барс сарын шинийн нэгний өмнө хойно 15 өдрийн дотор тохиолдох мөнх тогтоолтой тул тийнхүү түмэн бодис шинэчлэн дэлгэрэх барс сарын жилийн эх болгосон учир бас ийм амуй”656 гэжээ. Энэхүү мөнх тогтоолоор авч үзвэл бар сарын шинийн нэгэн нь заавал 1-р сарын 21-ээс 2-р сарын 20-ны хооронд тохиох ёстой ажээ. Энэхүү Чингис хааны зарлигдсан цагаан сарын шинийн нэгний өдөр нь зүгээр нэг дайснаа дарсан төдий тохиолдлын өдөр бус харин нар сар, од гарагийн зүй тогтолтой маш нарийн тохион таардаг тул энэ зарлиг тогтоолыг гаргуулсан хүн нь зурхайч Елюй Цуцай ч байж болох юм. 

	Учир юу хэмээвэл хаврын уур орох өдөр нь нар сар, гараг одны ямар ч тохиол, байгаль цаг уурын ямар ч өөрчлөлт, ямар ч цаг тооны бичгээс үл хамааран жил бүрийн 02-р сарын 04 — 06-ны хооронд болдог тул дээрх өдрөөс өмнө хойно 15 хоногийн дотор тохиох анхны шинийн нэгнийг барс сарын шинийн нэгэн болгосон байдал нь Өрнө дахинд өндөр хөгжилтийг олсон 12 одны ордын Бумбын ордны тохиох 1-р сарын 21-ээс 2-р сарын 20-нд тохиох хугацаатай яв цав таарч байна. Гэтэл “Төгс буянтын шинэ зурхай ёс”-оор тооцоолон гаргасан цаг тооллын бичигт энэхүү мөнх тогтоолт өдөр зөрөх нь их бий. Тухайлбал 1914 — 2020 он хүртэлх хугацаанд 2-р сарын 20-оос хойш буюу бар сарын шинийн нэгэн нь заавал тохиох ёстой Бумбын ордноос гараад Загасны ордонд шилжсэн хугацаанд маш олон удаа бар сарын буюу цагаан сарын шинийн нэгэн болж байснаас үзвэл нар сар од эрхсийнхээ тохиолтой зөрөх нь маш их байна. Түүнийг доор хүснэгтлэн үзүүлэв. 

	 

	1914 — 2020 оны хооронд Загасны ордонд бар сарын шинийн нэгэн болсон тохиол

	 

	Он      Жил      Төгс буянт

	1914      Бар       2 — 25

	1917      Могой       2 — 22

	1925      Үхэр       2 — 24

	1928      Луу       2 — 22

	1933      Тахиа       2 — 25

	1936      Хулгана       2 — 23

	1944      Бич       2 — 25

	1947      Гахай       2 — 21

	1952      Луу       2 — 26

	1955      Хонь       2 — 23

	1960      Хулгана       2 — 27

	1963      Туулай       2 — 25

	1966      Морь       2 — 21

	1971      Гахай       2 — 26

	1974      Бар       2 — 23

	1979      Хонь       2 — 27

	1982      Нохой       2 — 24

	1990      Морь       2 — 26

	1993      Тахиа       2 — 22

	1998      Бар       2 — 27

	2001      Могой       2 — 24

	2004      Бич       2 — 21

	2009      Үхэр      2 — 25

	2012      Луу       2 — 22

	2017      Тахиа       2 — 27

	2020      Хулгана       2 — 24

	 

	5. Ямар нэг зурхайн зөв оновчтой эсэх нь нар, сар хиртэхийг тооцон бодох тооцон дээр голлон илэрдэг юм. Гэтэл “Төгс буянт шинэ зурхайн ёс”-ны тооллын аргаар нар сар хиртэхийг тооцоход тийм оновчтой бус болоод алдаа мадаг их гардаг болохыг зурхай судлаачид тогтоожээ. Энэ тухай “Өвөр Монголын Нийгмийн шинжлэх ухаан” сэтгүүлийн 2001 оны № 02-т бичсэн “Монгол зурхай ба Төвөд зурхайн тухай” өгүүлэлд 1982 оны 7-р сарын 31-ний өдрийн нарны хэлтгий хиртэлтийг тооцсон тооцооны зөрүүгээс харж болох юм. 

	 

	[image: Image]

	 

	Мөн манай улсын Шинжлэх ухаан академиас л гэхэд “Төгс буянт шинэ зурхайн ёс”-ны тооллын алдаа мадгийг шалган тооцож байсан түүхэн судалгаа 1970-аад оны эрдэм шинжилгээ судалгааны бүтээлүүдэд нэлээд байна. Тухайлбал: Фикиз математикийн хүрээлэнгийн эрдэмтэн Б. Батжаргал, Д. Зуухаа болон Б. Жамба нар “Сарны хиртэлтийг бодох нэгэн арга”657 өгүүлэлдээ 1974 оны 11-р сарын 29-ний сар хиртэлтийг “Төгс буянт шинэ зурхайн ёс”-оор бодсон дүнг орчин үеийн астрономийн бодолтоор бодсон дүнтэй тулган үзэхэд сарны хиртэлтийн эхлэлт болон бүтэн хиртэлтийн зөрөө нь маш их болоод хамгийн бага нь гурван цагийн зөрөөтэй гарч байсан тухай тодорхой тооцоо дүгнэлт харьцуулалттай дурджээ. Энэхүү “Төгс буянт зурхайн” алдаа мадаг болоод нэгэнт хоцрогдсон болохыг зурхай судлаач Б. Жамба гуай өөрөө хүлээн зөвшөөрч уг өгүүллийг хамтран бичсэн байсаар атал өнөөгийн “Төгс буянт зурхайн ёс”-ыг баримтлагчид миний зарлигийн ачит багш Б. Жамба “Төгс буянт зурхайн ёс”-ыг үнэн зөв үүнээс өөр сайн зурхай байхгүй гэж үзэж байсан гэж ард олонд ухуулж байгаа нь нэгэнт хэвлэгдэн түгсэн түүхэн бодит баримтаас хол зөрүүтэй ажээ. 

	Төвөд зурхайд үндэслэн XIII жаран буюу 1747 — 1806 оны хоорондох цаг тооллыг үйлдэж Монгол орны газар нутагт туршин хэрэглэж байсан Сүмбэ хамба Ишбалжирын зохиосон “Төгс буянт шинэ зурхайн ёс” бүтээлийн тухай болон түүний утга учрыг тайлсан зурхайн олон бүтээлийг Монгол зурхайчид бичсэн байна. Өвөр хошууны зурхайч Агвааннямын “Төгс буянт шинэ зурхайн эх хөвгүүн хосолсон өөрийн нүүрийг тодруулан үйлдсэн сайн номлол нарны гэрэл”, Егүзэр хутагтын хийдийн зурхайч Сумадиманзуширын “Төгс буянт шинэ зурхайг тодруулан номлосон зул” зэргийг дурдаж болно. 

	“Төгс буянтын шинэ зурхайн ёс”-ны талаар биеэ даасан олон бүтээл туурвисан зурхайч бол Дээд Монгол буюу Хөх нуурын Гүмбүм хийдийн гэгээнтэн Сэрдэг гэгээн Лувсанчүлтэм (1845 — 1915 он) юм. Түүний Төвөд хэлээр зохиосон олон боть номыг оруулсан бүрэн түүврийг Сэрдэгийн бүрэн зохиол буюу “Сэрдэг сүмбүм” хэмээдэг байна. Тэрхүү “Сэрдэг сүмбүм”-ийн дотор “Чадагчийн эрхтийн шашны зурхайн Төгс буянт шинэ зурхайн ёсчлон өгүүлсэн мэргэдийг баясгагч тахилын үүл” зэрэг “Төгс буянт зурхайн” алдаа мадгийг тодотгосон зурхайн олон бүтээлүүд орсон байна. Мөн тэрээр “Зурхайн аргын тайлбар” номыг бичжээ. Одон орон зурхайн ухааны цаг хугацааны учир зүй барилдлагатай холбоотой дөрвөн номыг зохиож байсан Засагт хан аймгийн Урианхай Дайчин вангийн хошууны алдарт зурхайч Чанаравын “Зурхайн гол төгс буянт шинэ зурхай сарны гэрэл” хэмээх бүтээл нь Төгс буянт зурхайн судалгаатай салшгүй холбоотой судар болно. 

	“Төгс буянт шинэ зурхайн ёс”-ны цаг тооллын алдаа мадаг буруу зөрүүг нь нотолж түүнийг буруушаан шүүмжилсэн зохиол бүтээл ч цөөнгүй гарсан билээ. Тэдгээрийн нэг нь Монголын алдарт анагаах ухаантан маарамба гэвш, түүхч Лүнрэг Дандар (1842 — 1915)-ын бичсэн “Эмийн дөрвөн үндэсний дохио хийгээд зарим утгын тайлбар тийн ялгуулсан Арурын үэсгэлэнт эрих” ном юм. Алдарт маарамба Лүнрэгдандар номдоо Шар зурхайд хаврын эхэн барс сар нь цаг хугацааны хувьд барс сардаа тохиож байхад Ёндон маарамбын “Цогт дөрвөн үндэсний түүвэр нэрийн царай нүүрийг тодруулагч толь” хэмээх зохиолд түүнийг үгүйсгэж харин Монголын өвлийн дунд хулгана сарыг барс сард тооцдог Балба зэрэг баруун Төвөдүүд баримталдаг “Пүгийн ёс”, өвлийн адаг үхэр сарыг барс сард тооцдог Үй, Зан, Лхас тэргүүтэй төвийн Төвөдүүдийн барьдаг “Цүрийн ёс” зэргийг янз бүрийн номоор эш татан зөв зүйтэй гэж Ёндон маарамбын бичсэнийг хориглон шүүмжилсэн байна. 

	Лүнрэгдандар бичихдээ “Тэгвэл Монголын хоёрдугаар сар ба туулай сар хоёрыг хаврын эхэн барс сар гэж зөвшөөрөгч Энэтхэг, Төвөд, Монгол хэн байх вэ? Үгүй атал тэр мэт зөвшөөрсний учир шалтгаан юу вэ? Хэрвээ энд эш татсан “Мэү Шаллүн” хэмээх тайлбарыг гэрч болгож байгаа бол “Чиний зөвшөөрсөн холбоо юу ч үгүй” бөгөөд “Харын зурхайн өөрийн ёсыг Пүгийн ёсонд зөвшөөрсөн нь яавч таарахгүй. Төвөдийн оронд Хорын (Монголын) 11-р хулгана сарыг хаврын эхэн барс сар гэдэг ёс. Монголын 12-р үхэр сарыг барс сар гэдэг Зан, Үйгийн ёс. Монголын анхдугаар барс сарыг барст барьдаг Их эзний (Их эзэн гэдэг нь Манжийн хаан. Их эзний ёс гэдэг нь Шар зурхай ёсыг хэлж байна) ёс. Энэ гурваас эхний хоёрыг нь “Мэү Шаллүн”-д хоёр муу ёсон хэмээн эш ухаан олон зүйлээр хориглон хааж зохиогоод, сүүлийнхийг (Шар зурхайг) хар зурхайн ёстой тохируулан зохиосон. Тиймээс чиний… “Мэү Шаллүн”-ээс ингэж номлосон хэмээн эш татсан чинь худлын тулмыг хаахын төдий үг болой”658 гэж Төвөдийн зурхайг худлаа магтсан Ёндон маарамбын зохиолыг иш үндэс түүхэн баримттайгаар хариу болгон нотлон шүүмжлэн бичжээ. 

	Энэ мэтчилэн “Төгс буянтын зурхайг үнэн зөв зурхай болгохын тулд Төгс буянт зурхайн алдаа мадгийг нь хүртэл дурдан бичиж байсан номоос эш татан худал хуурмаг мэдээ мэдээлэл түгээн тарааж байсныг зоригтойгоор илчлэн шүүмжлэн бичиж байжээ. Энэтхэг, Төвөдөд хүртэл хүндэтгэн дээдэлж байсан их эрдэмтэн Лүнрэгдандар уг зохиолыг 1914 оны орчим бичсэн бололтой. 1911 оноос 1913 оны хооронд “Шар зурхай” болон “Төгс буянтын шинэ зурхайн ёс”-ны тоолол нь хоорондоо нэг нэг өдрөөр зөрж байгаад 1914 онд бүтэн нэг сараар зөрсөн байна. Энэ мэт нэг сарын зөрөө Шар ба Төвөд зурхайн тооллын системд маш их бий. 

	Лүнрэг Дандар маарамба хүн эмнэхийн зэрэгцээ онолын олон ном бичиж нэр алдаршин эрдэм мэдлэгээр шалгарсан сайн эмч болсноор Их хүрээнд уригдан ирж их отчоор өргөмжлөгджээ. Тэрээр нутагтаа буцаж ирж Данзанчоймжид хийддээ арван жилийн хугацаанд зурхай, анагаах ухааныг суралцах Мамба дацанг гардан байгуулав. Уг дацангийн гол сурах бичиг нь “Анагаах ухааны дөрвөн үндэс”-ийн бүх утгыг нягтлан тайлбарлан бичсэн “Эмийн дөрвөн үндэсний дохио хийгээд зарим утгын тайлбар тийн ялгуулсан Арурын үзэсгэлэнт эрих” хэмээх ном нь юм. Тиймээс энэ дацангаас Монголд шалгарсан эмч, зурхайч олноороо хүмүүжин гарсан байна.

	 

	 7. 3. БОГД ХААНТ МОНГОЛ УЛСАД ЦАГ ТООЛЛЫГ ХУУЛЬЧИЛСАН НЬ 
(1911 — 1921 он)

	1. Богдыг хаан ширээнд залсан нь: 1911 онд Монголчууд тусгаар улсаа зарлан тунхаглаж Богд Жавзандамба хутагтыг хаан ширээнд залсан билээ. Богдыг хаан ширээнд залах өлзий бэлэгт сайн өдрийг “Халхын хүрээний газрын Бүгд хэргийг ерөнхийлөн захиран шийтгэх газар”-аас тушаасны дагуу Их хүрээний зурхайн дацангийн Да зурхайч тооцон гаргажээ. Зурхайн дацангийн Да лам нарын газраас сар өдөр цагийг тооцон гаргаж ирүүлсэн бичигт үндэслэн Богд Жавзандамба хутагтыг хаан ширээнд залах сайн өдрийг сонгон тогтоод Халхын хүрээний Бүгд хэргийг ерөнхийлөн шийтгэх газраас цагаагчин гахай жилийн (1911) өвлийн тэргүүн сарын 18, 28-нд олон аймаг хошуунд зарлан тунхагласан “Очирдарь Богд гэгээнтнийг хаанд өргөмжлөхийг айлтган буулгасан лүндэн зарлигийг хичээнгүйлэн дагаж эрдэнийн сууринд залж ёслон мөргөх өдрийг сонгон үзэж тогтоогоод зарлан тушаасан хэрэг”659 гэх бичгүүдэд “Очирдарь Богд гэгээн танаа манай Монгол улсын хаанд өргөмжилж эрдэнийн сууринд залж ёслол мөргөж их төрийн ёслолыг гүйцэтгэх маш сайн өдөр сонгон үзүүлбээс энэ цагаагчин гахай жилийн 11 сарын шинийн 9 нь баасан гараг, усан тахиа энэ өдрийн морин цагийн эхний хувьд өлзий учрал бүрдсэний тулд энэ цагт өргөмжлөн их ёслолыг гүйцэтгэвээс болох, үл болохыг лүндэнг ирмүй хэмээн мандал өргөж айлтгасанд буулгасан лүндэн зарлиг ёсоор болгон”660 гүйцэтгэхийг Богд гэгээнтэн өөрөө соёрхон баталсан энэ өдөр нь аргын тооллын 1911 оны 12-р сарын 29-ний өдөр юм. Аливаа лүндэн зарлигийг Богд өөрөө бичдэггүй харин аль нэгэн яам тамгын газраас өргөн айлтгасан бичиг дээр Богд гэгээнтэн “Улаан бийрээр зарлиг гуйсан ёсоор болгогтун” хэмээн айлдсан байвал түүнийг гэгээнтний лүндэн зарлиг хэмээдэг ажээ. “Одоо үүнээс хойш жил бүрийн өвлийн дунд сарын шинийн есөнд өөр өөрийн хир чинээгээр ном буян үйлдэж, нигүүлсэхүй сэтгэлээр аливаа амьтны амийг аварсугай”661 гэж Олноо өргөгдсөний тэргүүн оны өвлийн дунд сарын 27-нд Богдын тушаасан зарлигт энэ өдрийг жил бүр тэмдэглэн өнгөрүүлж байхыг айлдсан ажээ. 

	2. Оны нэр цолыг өөрчилсөн тухай: Монголчууд Манж Чин улсаас салангуутаа хийсэн олон томоохон өөрчлөлтийн нэг нь оны нэр цолыг өөрчилсөн явдал юм. Богдыг хаан ширээнд залахын урьд Манж Чин улсаас салсны дараахан буюу 12-р сарын 1-ээс эхлэн төрийн албан бичигт Манжийн “Хэвт ёс” хэмээх оны нэрийг халж “Цагаагчин гахай жил” гэж бичихээр албан ёсоор тогтож байжээ. Богд гэгээнтний “Хэвт ёс хэмээхийг үүрд зогсоож цагаагчин гахай жил хэмээн бичихээр тогтсоныг зарласан хэрэг” гэх 1911 оны 12-р сарын 3-ны өдөр тунхагласан зарлигт “Эдүгээ манай Монголчууд өөртөө улс болон тогтнож бүхий учир одоо хуучин журмыг халж оны нэрийг Хэвт ёс хэмээхийг үүрд зогсоож энэ удаа мөн жилийг цагаагчин гахай жил хэмээн халж бичихээр тогтсон. Үүнийг аймгийн хошууд, суурин жасааны түшмэд, сум өртөөний захиралд хуваан тушаан явуулаад дагаж шийдүүлье. Үүний тул улаан шугамаар тушаан илгээв. Цагаагчин гахай жилийн өвлийн тэргүүн сарын арван гурван”662 гэжээ. Тиймээс энэ үеийн бүхий л албан бичгүүдэд оны нэрийг “Цагаагчин гахай жил” хэмээн тэмдэглэсэн байна. 

	Тун удалгүй Богд Жавзандамба хутагтыг хаан ширээнд залж тусгаар Монгол улсаа зарлан тунхагласан 1911 оны 12-р сарын 29-ний өдрөөс эхлэн Манжийн үед даган мөрдөж байсан хууль ёсыг халж өөрийн эрхт хууль журмыг баримталж эхэлсний нэг илрэл нь оны цолыг “Олноо өргөгдсөний” хэмээн нэрлэсэн явдал юм. Богд Жавзандамба хутагт хаан ширээнд залраад гаргасан анхны лүндэнгүүдийн нэг нь яах аргагүй оны нэр цолыг халж шинэ нэртэй болсон явдал юм. Оны нэр цолын тухай гаргасан Богдын лүндэн зарлигт “Ерөнхийлөн шийтгэх газраас оны нэрийг Олноо өргөгдсөн хэмээн бичвэл болох, үл болох явдлыг зарлиг гуйж айлдсанд ёсоор болгогтун хэмээснийг хичээнгүйлэн дагаж энэ шинийн еснөөс (1911. 12. 29) эхлэн Олноо өргөгдсөний тэргүүн он хэмээн бичвэл зохих тул үүнийг дөрвөн аймгийн Чуулганы дарга, туслагч жанжин, Хүрээний хамба номун хан Эрдэнэ Шанзудов нарт мэдэгдтүгэй хэмээн тушаан явуулаад уламжлан олон харьяат газарт тушааж нэгэн адил хичээнгүйлэн явуулъя хэмээжээ”663 гэжээ. Ийнхүү лүндэн зарлигийн дагуу “Сайд Да жанжин нараас уламжлан Дотоод яамнаас оны нэрийг Олноо өргөгдсөн хэмээн айлтгаад ёсоор болгогтун хэмээснийг зарлан тушаасан хэрэг” гэх албан бичгээр монголын төр захиргааны бүхий л газар, аймаг хошуудад нэгэн зэрэг явуулсан байна. Ингээд 1911 оны 12-р сарын 29-өөс эхлэн албан ёсоор оны нэрийг “Олноо өргөгдсөн” хэмээн нэрлэж эхлэв. 

	Гэтэл 1915 онд Хиагтад болсон Орос, Хятад, Монгол гурван улсын гэрээний IV зүйлд “Албаны бичигт Дундад улсын оны цолыг Монголын 12 жилт цаг улирлын тоо лугаа хавсран хэрэглэнэ”664 гэсэн заалтаас үүдэн Хятадууд өөрсдийн оны цолыг хэрэглэхийг Хүрээнд суугаа төлөөний түшмэлээрээ дамжуулан илэрхийлж байв. Олноо өргөгдсөний V оны 12 сарын 15-ны өдөр Эрдэнэ Шанзудбын яаманд Гадаад хэргийг бүгд захиран шийтгэгч яамнаас илгээсэн бичигт “Дундад улсаас манай Нийслэл хүрээнд суугаа сайд Чень Игээс мэдтүгэй хэмээн хүргэн ирсэн бичгийн дотор Монгол Төвөдийн явдлын яамнаас ирсэн цахилгаан мэдээнд эдүгээ тэргүүн оныг Хуан Шияаны тэргүүн он хэмээн халснаар хоёр үсгийг монголоор Ихэд тэмдэглэлт хэмээн орчуулан нэгэнт айлтгаад ёсоор болгосныг нийтээр зарлан явуулсан”665 гэж Хятадын Засгийн газраас Олноо өргөгдсөн хэмээх нэрийг хэрэглэхгүй байхыг шаардаж, үүнээс улбаалан Хятад, Монгол түшмэд хоорондоо зөрчилдөн цөөн бус бичгийг өөр хоорондоо солилцож байжээ. 

	“Дундад улсаас Улиастайд суух туслах түшмэл Чинь-ээс хүргэж ирсэн бичигт манай яамны түшмэл тушаалтны мэдүүлснийг үзэхэд эрхэм яамны дээд сард гаргасан олонд ухуулсан хоёр хуудас бичигт цөм Олноо өргөгдсөний VI он (1916) хэмээн бичжээ. Энэ нь болзоо лугаа зөрөлдсөн мэт тул эрхэм их түшмэл та ердөө их журам огоорсонд бодох ташаарахад үл хүргүүлмүй”666 гэсэн бол өөр нэгэн бичигт “Яамнаас гаргасан ухуулах бичигт дураар Олноо өргөгдсөний үсэг хэрэглэсэн нь нэгэнтээ тогтсон дүрэм лугаа нийлэлцэхгүй бөгөөд бас Дундад улсын арга улирал омтгойлон баллан хассан нь Дундад улсын созирнет лугаа засаг харшлал бүхий”667 боллоо гэсэн хатуухан үгтэй бичиг ирсэн ч Монголчууд хувийн болон албаны бичигтээ “Их тэмдэглэлт” бус “Олноо өргөгдсөн” хэмээн бичсээр байсан тул Хятадын төлөөний түшмэл дахин “Дундад улсын сайдын харилцан тогтсонд эс нийлэлцэв хэмээн үг өгүүлэл дэгдээсэн тул”668 Гадаад яамнаас Дундад улсын Засгийн газарт явуулсан бичигтээ “Дундад Орос Монголын нийлсэн болзооны VI зүйлийн ёсоор Дундад, Орос хоёр улсаас гадаад Монголын одоо бүхий автономит дотоод засгийн ёс журамд оролцохгүй хэмээн батлан хүлээв. Тиймийн тул Иргэн их түшмэл ердөө их журмыг огоорсонд бодвол болзоог журамлан манай дотоод засагт оролцохгүй буй заа. Үүнд Олноо өргөгдсөн хэмээх оны цолыг бидний улс манай дотоод засгийн хэрэг хэмээн улсын дотор ба жич бусад олон гадаад улсад хэвээр хэрэглэж болох ба одоо мөн хэрэглэсээр буй”669 гэж гурван улсын гэрээний зүйл заалтыг барин ихээхэн зориг бардмаар оны цол хэрэглэх нь манай дотоод асуудал гэсэн хариулт өгч өөрийн оны цолыг хэрэглэсээр ирсэн юм. 

	Харин монголын ноёд гурван улсын гэрээний “Дундад Орос хоёр улсаас гадаад Монголын одоо бүхий автономит засгийн дотоод засгийн ёс журамд оролцохгүй хэмээн зөвшөөрөн хүлээв”670 гэсэн VI заалтыг өөрийн улсад ашигтайгаар ашиглаж байсны хариуд IV зүйлийг даган мөрдөж байгаагаа харуулахын тулд зөвхөн “Дундад улсын засгийн газар ба тэдний сайд түшмэдэд явуулах албаны бичиг үл барам Дундад улсын худалдааны ба тариалан аж үйлдвэрийн иргэдэд ухуулах хамгаалах үнэмлэх зэргийн тэмдэгт бичигт гэрээ бичгийн IV зүйлийг журамлан Дундад улсын он цолыг Монголын 12 жилт цаг улирлын тоо лугаа хавсран хэрэглэх”671 замаар түр зуур зохицуулах ухаантай бодлогыг явуулсан байна. 

	3. Цаг тооллын тухай: Манжийн үед монгол үсэгтэй цаг улирлын тооны бичгийг олон монгол аймагт тарааж албан хэрэгт түүнийг баримталсаар олон жил болсон юм. Монголчууд тусгаар улс болонгуутаа цаг улирлын тооны бичгийг хэрхэн яаж шийдэх талаар хан, вангууд тогтсоны эцэст Богдод бичиг айлтган зарлиг лүндэн буулгуулжээ. Олноо өргөгдсөний тэргүүн оны өвлийн сүүл сарын 26-нд Дотоод яамнаас өргөсөн бичигт: “Чуулганы олон ноёд, лам нараас жил бүр элчин түшмэл зарж Манж хааны амгалан эрж мал юм барьж пүнлүүний мөнгө торго, Цаг улирлын тооны бичгийг хүлээн авхуулсаар ирсэн. Одоо Монголчууд тулгар төр тогтсон бөгөөд энэ зүйлийн алба нь хэрхэн шийтгэхийг мэдэхгүйн тулд сургаал заахыг ирсүгэй хэмээн мэдүүлсэн энэ хэргийг манай таван яам ба дөрвөн аймгийн хан нар зөвлөн хэлэлцээд цаг улирлын тооны бичиг буулгах зэргээр тогтоон шийтгэх”672 учир явдлыг хэрхэн яаж шийдэх тухай Богдод айлтгасан байна. 

	Монгол улсын түүхэнд улс орны хэмжээнд ямар цаг улирал, зурхайг мөрдлөг болгон баримтлах тухай анхны зарлигийг “Юань улсын Хи Юанийн XVII оны 12-р сарын 19-ний (1280. 12. 14) өдөр”673 Хубилай хаан гаргаж байсан бол түүнээс хойш олон зуун жилийн дараа цаг улирлын ямар ёсыг баримтлах тухай хоёр дахь их лүндэнг “Цагаагчин гахай жилийн өвлийн сүүл сарын шинийн таванд” (1912. 01. 22) Богд Жавзандамба гэгээнтэн айлджээ. Цаг хугацааны хувьд 631 жилийн зөрөөтэй энэ хоёр зарлигт “Шар зурхай”-г баримтлах талаар нэгэн адил журамласанд оршино. Харин Богдын зарлигт Шар болон Төвөд хоёр ёсыг хамтатган хэрэглэх шаардлагатайг заасан билээ. Монголын цаг тоолол, зурхайн түүхэн дэх чухал нэгэн баримт болох Богд гэгээний лүндэн зарлигийг уншигч та бүхэнд толилуулсуу. 

	 

	“Цаг улирлын тооны бичгийг монгол үсэгт орчуулан 

	албан хэрэгт тус болгох явдлыг айлтгасан нугалбар”

	Олноо өргөгдсөний тэргүүн он. 12 сарын шинийн 2 

	Айлтгах нь: Одоо манай Монгол Улс өөртөө байгуулж тулгар төр тогтоосны тул даруй өөрийнхөө цаг улирлын тооны бичгийг тараан дагаж явуулбаас зохих. Үүнд бэлхнээ манай Хүрээний зурхайн дацанд Төвөд үсгийн цаг улирлын тооны бичгийг зохион тараадаг бөгөөд зүйл зүйлийн ёсыг зуран гаргаж болох ном буй хэмээх тул эдүгээгээс жил бүр Шар зурхай, Төвөд зурхай хоёр ёсыг хавсарган нарийвчлан зуруулж цаг улирлын тооны бичиг зохиолгож монголоор орчуулан Дээр толилоод (Богд гэгээнд) олон монгол аймагт тараан олгож байвал өдөр сар урьд хожид болон будилаантахгүй алба аливаа зүйлд их л тустай болох мэт тул одоо манай Дотоод яамнаас Хүрээний хамба номун хан Эрдэнэ Шанзудба нарт тушааж, улмаар тушаалган эртнээс зуруулан орчуулбаас нийлэлцэх үл нийлэлцэх явдлыг хичээнгүйлэн нугалбар бичиж айлтгаад Богд эзэн гэгээнээр толилж заалган сургах ажаамуу. Үүний тул хичээнгүйлэн айлтгав. Зарлигийг гуймуй хэмээн айлтгасанд мөнхүү сарын шинийн таванд хүлээн авсан уг нугалбарт улаан бийрээр цохсон зарлиг гуйсан ёсоор болгогтун”674 

	 

	хэмээсэн зарлиг буулгажээ. Энэ лүндэнгээс харахад Шар, Төвөд зурхайн хамтатгасан тоолол баримтлахыг тунхагласан зарлиг болохын зэрэгцээ Их хүрээний зурхайн дацанд Төвөд, Шар зурхай болон бусад зурхайн ёсыг судлан шинжилж байсныг бүрэн илтгэж байна. Тиймээс Богдын лүндэн нь тухайн үеийн монголын цаг улирлын тоолол, Их хүрээний зурхайн дацантай холбоотой түүхийг судлахад ихээхэн ач холбогдолтой баримт болох юм. 

	Богдын зарлиг гарсны маргааш нь буюу өвлийн сүүл сарын шинийн зургаанд Дотоод хэргийг бүгд захиран шийтгэгч яамнаас Сангийн яам болон Хүрээний хамба номун хан Эрдэнэ Шанзудба нарт тушаан явуулсан бичигт “Зарлигийг хичээнгүйлэн дагаж уламжлан харьяат дацангийн зурхайч нарт тушааж Олноо өргөгдсөний хоёрдугаар оны цаг улирлын тооны бичгийг Шар зурхай, Төвөд зурхай хоёр ёсыг хавсарган нарийвчлан зуруулан зохиолгож монголоор орчуулан хэвд сийлүүлэн урьдаар Дээр өргөн барих гурван хувийг дармал дарж манай Дотоод яаманд өргөн хүргэж ирүүлээд бусад олон газарт тараан олгохыг хичээн тогтоон тушаахад бэлтгүүлэхээс гадна энэ зүйлд хэрэглэвээс зохих бийр бэх, цаасны зэрэг зүйлийг урьдаас тодорхойлон түүгээр Сангийн яаманд мэдүүлэн хүлээн авхуулах явдлыг хамтаар ухуулан тушаасугай”675 хэмээсэн албан бичигт Олноо өргөгдсөний II он буюу 1912 оны хар хулгана жилийн цаг тооны бичгийг Шар, Төвөд зурхайн ёсны хоёр тооллыг хамтатган тооцон зурж Богд гэгээнтэн болон Дотоод яаманд тусгайлан хүргэж ирүүлээд бусад олон газарт даруй тараан олгохыг тушаасан байна. 

	Богд хаант Монгол улсын үед цаг улирлын тооны бичгийн асуудлыг Дотоод яам хариуцан Их хүрээний зурхайн дацангийн зурхайчдаар зуруулах, хэвлэх, хэвлэхтэй холбоотой бэлтгэл ажил, бусад олон газруудад түгээн тараах зэргийг гүйцэтгэсээр иржээ. Тиймээс цаг тооны бичигтэй холбоотой асуудлаар Дотоод яамнаас таван яам, дөрвөн аймаг, бусад газруудад илгээсэн бичиг баримт цөөнгүй бий. Тухайлбал Олноо өргөгдсөний тэргүүн оны өвлийн сүүл сарын 28-нд Дотоод яамнаас Сангийн яаманд явуулсан нэгэн бичигт “Эсэргэн жилийн (ирэх жил) цаг улирлын тооны бичгийн хэв модыг чанах шар тос арван жинг гүйцэтгэн гаргаж түүгээр Эрдэнэ Шанзудбын тамгын газарт хүргүүлж хэрэглэхэд саадгүй болгомуй”676 гэсэн бол Дотоод яамнаас жил бүр Нийслэл хүрээний Эрдэнэ Шанзудба нарт тушаан явуулдаг байсан бичигт: “Эсэргэн VI оны цаг улирлын тооны бичгийг эртхэнээр зохион бичүүлж дармал дарж, дэвтэр товхин үйлдэж, тараан олгуулахад бэлтгэвээс зохихын тулд үүнийг Нийслэл хүрээний Эрдэнэ Шанзудба нарт тушаан явуулаад түүгээр харьяат зурхайн дацанд тушааж хуучин удаагаар зохион бичүүлж энэ жил 10-р сарын 10-ны дотор манай яаманд хүргэн ирүүлээд гүйцэтгүүлэхэд бэлтгэсүгэй. Үүний тул тушаан илгээв. Олноо өргөгдсөний V он 10 сарын шинийн дөрвөн”677 гэж цаг тооны бичгийн зурлагыг зуруулан хүлээн авах өдрөө тодорхой бичин явуулсаар ирсэн байна. Их хүрээний зурхайн дацангийн зурхайчдын зурж Их хүрээний “Сүмбүм” хэмээх бар хэвлэлийн газарт хэвлэсэн 1912 оны цаг улирлын тооны бичгийн хавтсан дээр нь “Монгол улсын Олноо өргөгдсөний II оны цаг улирлын тооны бичиг. Нийслэл хүрээний зурхайн дацангаас нийтэд тархаав”678 гэсэн бол дотор хавтсанд нь “Монгол улсын Олноо өргөгдсөний II он хар хулгана цаг тооны бичиг. Нийслэл хүрээний шар зурхайн ёсны улирлын цаг мөч” гэж бичжээ. Зурхайн дацанд зурж Дотоод яамнаас эрхлэн хэвлүүлж байсан цаг улирлын тооны бичиг нь 1919 он хүртэл хэлбэр хэмжээ, нэрийн хувьд өөрчлөлт ороогүй байна. Харин 1920 оны цаг тооны бичигт гаднах хавтасных нь “Монгол улсын Олноо өргөгдсөний” оронд “Монголын цагаан бичин жилийн цаг улирлын тооны бичиг”679 гэсэн багахан өөрчлөлт орсон боловч 1921 — 1924 он хүртэлх цаг тооны бичиг нь 1912 — 1919 оны хооронд гарсан цаг тооны бичигтэй яг адилхан нэрлэгдсэн байна. 

	1914 оны хөх бар жилийн цаг улирлын тооны бичгийн хавтас ба дотор нүүр нь

	“Хүрээний зурхайн дацангаас олны тус ба харьяат жавын хурал номын хэрэглэлд тус нэмэр болгохыг эрхэлж Төвөд, Шар хоёр зурхайн ёсны литийг Монголчлон орчуулсан Цаг улирлын тооны бичгийн дармал дарсан бөгөөд үүнийг дөрвөн аймаг шавийн хан, ван, гүн, тамга бүхий хутагт хувилгаан лам нарт нэжгээд дэвтэр хүргүүлэн мөн нэг бүрийн харамжид янчаан төгрөг гурвыг бэлэн хураан авч уул дацангийн хурам номын жасаанд олгогтун хэмээснийг хичээнгүйлэн дагаж харьяат шавьд ноогдохыг өөрөө гүйцэтгэхээс гадна Түшээт хан аймгийн 21 хошуу, Сэцэн хан аймгийн 23 хошуу хоёр хутагт, Засагт хан аймгийн 20 хошуу гурван хутагт, Сайн ноён хан аймгийн 25 хошуу найман хутагтын газар хүргүүлэх Цаг улирлын тооны бичгийг тус тусын албаны хүмүүст тушааж авхуулан үүнийг Хүрээнд бүхий Түшээт хан, Сэцэн хан хоёр аймгийн Чуулганы дарга жанжин, Засагт хан, Сайн ноён хан аймгийн төлөөлөгч, ван, гүн нарын газарт хүргүүлэн явуулав. Хүрмэгц хүлээн авч өөр өөрийн аймгийн ноёд лам нарт тараан өгч гүйцэтгэж”680 байхаар нарийн тогтсон байна. Ийнхүү цаг улирлын тооны бичиг хэвлэгдсэний дараа Ёслолын хэргийг хавсарсан Дотоод яамнаас дээрх лугаа зохион байгуулалтайгаар цаг тооны бичиг хүлээн авах албан тушаалтан бүрд тухайлбал “Нийслэл хүрээний хойд замын өртөөдийг захирах тэргүүн тайж Дэмбэрэлд олгуулбаас зохих ЦУТБ дэвтэр нэгийг уг зарагдан ирсэн дагалдан Донойд тушаан өгч хүргүүлсэн явдлыг харьяат өртөөг захирах тэргүүн тайж Дэмбэрэлд мэдүүлэн тушаасугай. Үүний тул тушаав”681 гэх мэтээр тарааж эхэлсэн баримт данснаас үзэхэд жил бүр хэвлэх тоо нь нэмэгдсээр иржээ. “1914 оны цаг улирлын тооны бичиг таван зуу”682, “1916 оны цаг улирлын тооны бичиг таван зуун тавь”683, “1917 оны цаг улирлын тооны бичиг долоон зуу”684, “1918 оны цаг улирлын тооны бичиг есөн зууг”685 хэвлэн тараахдаа тухайн газрын авах ёстой цаг тооны бичгийг хүлээн авсан хүн буюу зарлага гарын үсэг зурж авдаг байна. Зарим газруудад шинэ шинэ салбар нээгдэж байсан тул авах тоо нь бас жил тутам нэмэгдсээр иржээ. Сангийн яамнаас Дотоод яаманд явуулсан нэгэн бичигт “Манай Сангийн яамны харьяат цаг улирлын тооны бичиг хэрэглэх газрууд нь яамны газар ба тэргүүн дэд сайдуудад дөрөв, гаалийн хороо хоёр, алт чулууны уурхай ес, ой модны түрээс хороо анги гуравтай бүгд 18 газарт нэжгээд цаг улирлын тооны бичиг хүргүүлэн ирүүлэх ажаамуу. Үүний тул хуудас явуулав”686 гэжээ. Мөн цаг тооны бичиг хүлээн авсан газар нь хариу мэдүүлэн ирүүлдэг журамтай байсан тул “IX оны Цаг улирлын тооны бичиг дөрвөн дэвтрийг хүргүүлэн ирсэн явдлыг манай хамаарсан Чуулганы даргын газраас хүлээн авсан явдлыг мэдүүлсүгэй. Үүний тул өргөв”687 гэх мэт хариу мэдүүлэн ирсэн албан бичиг Үндэсний төв архивын сан хөмрөгт маш их байна. 

	4. Цаг улирлын тооны бичгийг хуульчилсан нь: Монголын одон орон зурхай судлалын түүхэнд анх удаа Богд хаант Монгол улсын үед цаг улирлын тооны бичгийг зурах, хэвлэх, тараах хугацаа, тэнгэрийн байдлыг зурах болон зурхай зурж, цаг улирлын тооны бичиг хийхдээ алдаж эндсэнийг шүүн тогтоох зэрэг зургаан зүйл заалттай цаг улирлын тооны бичигтэй холбоотой асуудлыг хамарсан хуулийг тогтоон хэрэгжүүлсэн явдал юм. 1915 оноос Монгол улс даяар даган мөрдөж байсан “Зарлигаар тогтоосон Монгол Улсын Хууль зүйлийн бичгийн 29-р дэвтэр” нь монголын анхны цаг тооллын тухай хууль юм. Уг хуульд “Цаг улирлын тооны бичгийг тараан өгөх ёслол жил бүр Шар зурхайн ёсны өвлийн туйлын хойд (жил бүрийн 12 сарын 23) өдөр” болно гэснээс үзэхэд Богд хаант Монгол улс даган мөрдөж байгаа хуульдаа “Шар зурхайн ёсны өдөр” хэмээх үгийг оруулснаас харахад Шар зурхайн цаг тооллыг албан ёсоор төрийн хэмжээнд авч хэрэгжүүлж даган мөрдөж байсныг бүрэн илтгэж байна. Тиймээс уг хуулийг ямар нэг тайлбаргүйгээр хавсралт бүлэгт орууллаа. 

	 

	7. 4. АРДЫН ЗАСГИЙН ҮЕД ЦАГ ТООНЫ БИЧГИЙГ ЖУРАМЛАСАН НЬ 
(1921 — 1932 он)

	1921 онд Ардын хувьсгал ялан мандаж шинэ төр тогтсон боловч оны цол болон цаг улирлын тооны бичгийн хувьд 1924 он хүртэл Богд хаант Монгол улсын үеийн хууль журмын дагуу явсаар ирсэн байна. Тиймээс энэ хугацаанд Их хүрээний зурхайн дацанд зохиосон Шар, Төвөд хоёр зурхайн ёсны цаг тооны бичгийг Дотоод яамнаас хариуцан хэвлэн нийтэлж, тараан түгээсээр ирсэн болохыг 1921 — 1924 онд хэвлэсэн цаг тооны бичгүүд баталж байна. 1921 — 1924 онд хэвлэн тараасан цаг тооны бичгийн хавтсанд “Нийслэл хүрээний зурхайн дацангаас нийтэд тараав. Монгол улсын Олноо өргөгдсөний XII оны цаг улирлын тооны бичиг” гэсэн бол дотор нүүрэнд нь “Монгол улсын Олноо өргөгдсөний XII оны хар нохой цаг улирлын тооны бичиг. Нийслэл хүрээний шар зурхайн ёсны улирлын цаг мөч” гэж 1912 — 1919 оны хооронд гарч байсан цаг тооны бичигтэй адил Шар, Төвөд зурхайн хоёр ёсыг хамтатган хийсэн байна. 

	Ардын Засгийн газраас 1924 оны 5-р сарын 19-нд “Хүрээний харьяат олон газарт БНМАУ-ын засаг явуулах ба оны цолыг хангахыг мэдэгдэн тушаах нь” гэх зарлан тунхагласан бичигт: “Ардын засгаас одоо ардын эрхтэй улсын ёсонд нийлүүлэн БНМАУ-ын засгийг явуулах ба зургаан сарын шинийн зургааны өдрөөс эхлэн оны цолыг Монгол Улсын XIV он (1924) хэмээн халах явдлыг батлан тогтсон учрыг 224 тоот бичгээр тушаасан тул үүнийг Хүрээний харьяат тушаавал зохих газруудад тус бүр мэдэгдэн тушаагаад журамлан дагаж шийдүүлсүгэй”688 гэж Богд хаант монгол улсын үеийн Олноо өргөгдсөн хэмээх оны цолыг өөрчилж Монгол улс хэмээн нэрлэх болсныг тодорхой бичжээ. Гэхдээ оны дугаар нь Богд хаант монгол улсын дэс дугаарыг үргэлжлүүлэн хэрэглэсэн байна. 

	БНМАУ-ын Анхдугаар Их Хурлын 1924 оны 11-р сарын 26-ны өдрийн XIV хуралдаан дээр “Ерөнхий сайд Цэрэндорж: Би нэг хэдэн үг айлтгасугай. Европын олон улсууд болбоос аргын улирлын тоог баримтлан атал бидний Монголчууд хуучин Чин улсын ба Төвөдийн цаг тоог баримтлан ирсэн нь элдэв дор будилаан бүхий бөгөөд ялангуяа эдийн засагт харшлах зүйл байлтай. Учир нь илүү дутуу сарын уршиг мөн бөгөөд нэгэнт бид нийтийн байдлын шинэ ёсонд дэвшин буй атал бусад Европын олон улсын адилаар мөн аргын улирлын баримтлан явуулбаас ямар бол хэмээсэнд мөн ёсоор явуулахаар зөвшөөрөн тогтсон”2 байна. Ерөнхий сайдын хэлсэн үгнээс харахад Төвөд зурхайн тооллын алдаа мадгийг товч болоод тодорхой дүгнэн хэлээд аргын улирлын тооллыг зайлшгүй авч хэрэглэх шаардлагатайг баталжээ. 

	Ерөнхий сайд Цэрэндоржийн саналыг Их Хурлаар хэлэлцэн тогтоод Монгол Ардын намын Төв хороо, зургаан яам, Бүх цэргийн зөвлөлийн газар, Улсын бага хурлын тэргүүлэгч, Харьяат олон аймаг шавьд суугаа төлөөний түшмэл, Дотоодыг хамгаалах газар болон Хянан байцаах хэлтсүүдэд Ардын Засгийн Газраас 1924 оны 12-р сарын 06-ны өдөр тушаан явуулсан 1164 тоот бичигт: “БНМАУ-ын Анхдугаар Их хурлын XIV тогтоолын III зүйлд Ерөнхий сайд Цэрэндоржоос аливаа албаны газрууд ба мөн албаны хэрэгт хуучин цаг улирлын тоог хэрэглэхгүй болгон гагцхүү аргын улирлын цаг тоог хэрэглүүлэн явуулбаас ямар болов хэмээн илтгэснийг шүүмжлэн хэлэлцээд энэ нь зүйтэй тул үүнээс хойш тийнхүү аливаа албаны хэрэг явдалд нийтээр аргын улирлын цаг тоог хэрэглүүлэн дагаж явуулбаас зохимуй хэмээн тогтсон. Үүнд энэ жил өвлийн дунд сарын шинийн долооны өдөр аргын улирлын 1-р сарын шинийн нэгэн (1925. 01. 01) болох тул мөнхүү өдрөөс эхлэн XV он цагаан сарын шинийн нэгэн хэмээн халж аргын улирлын цаг тоог хэрэглэвээс зохихын тулд тушаан илгээсэн”689 энэхүү Улсын Их Хурлаар хэлэлцэн батлан тогтсон тогтоол журмын дагуу Монголчууд түүхэндээ анх удаа 1925 оны 1-р сарын 1-ээс эхлэн улс орны хэмжээнд бүх нийтээрээ Григорийн буюу аргын улирлын тооллыг албан ёсоор авч хэрэглэж эхэлсэн байна. 

	Цаг улирлын тооны бичгийг урьдын адил Их хүрээний зурхайн дацанд зурж Дотоод яамнаас эрхлэн гаргаж байсан ч гэсэн 1925 оноос “Арга билиг хосолсон цаг тоолол” гаргаж эхэлсэн юм. 1925 оноос 1930 он хүртэл Дотоод яамнаас эрхлэн хэвлүүлсэн Шар зурайн ёсны цаг тооны бичгийн нүүрэнд “БНМАУ-ын Дотоод явдлын яамнаас нийтэд тархаав. БНМАУ-ын XV оны (1925) арга билгийн цаг улирлын тооны бичиг. Шар зурхайн ёсны улирлын цаг мөч”690 гэж тодотгон нэрлэсэн байна. Дотоод явдлын яамны эрхэлсэн түшмэл Дэндэвийн 1924 оны 8 сарын 16-нд Жавзандамба хутагтын шавь нарыг захирах яаманд явуулсан бичигт: “Ирэх XV оны Цаг улирлын тооны бичгийг зүй нь эртнээс зохиолгож дэвтэр үйлдэн ирүүлж гүйцэтгүүлбэл зохихыг”691 тушаасан байна. Уг бичгийн хариу болгон Жавзандамба хутагтын шавь нарыг захирах яамнаас явуулсан бичигт “Мөнөөхөн Дотоод явдлын яамнаас ирэх XV оны Цаг улирлын тооны бичгийг эртнээс зохиолгож дэвтэр үйлдэн ирүүлсүгэй. Үүрэг 1164 тоот хуудсаар тушаасныг дагаж зохих газарт тушааж үйлдүүлсэн Цаг улирлын тооны бичиг нэг дэвтэр”692-ийг явуулсан болохыг илтгэжээ. Энэ бичгээс харахад Богд хаант Монгол улсын үед төр шашны асуудлыг хариуцаж байсан Эрдэнэ Шанзудбын яам нь Ардын засгийн үед зөвхөн шашны хэргийг эрхэлсэн “Жавзандамба хутагтын шавь нарыг захирах яам” болсон аж. Тиймээс 1912 — 1930 он хүртэл цаг улирлын тооны бичгийг зохиолгон хэвлүүлж, тараах ажлыг Дотоод яамнаас эрхлэн явуулсаар иржээ. 

	Тухайлбал БНМАУ-ын Дотоод явдлын яамны сайд Чимэдрэгзэнгээс Сангийн явдлын яаманд 1926 оны 3-р сарын 3-нд илгээсэн 145 тоот бичигт: “Дотоод явдлын яамнаас энэ XVI оны Цаг улирлын тооны бичгийг зохиолгон авч хэвлүүлэн гүйцэтгэсэн нь олон газарт нийтээр түгээн олгуулбаас зохихын тулд аль аль газар хэд хэчнээн тооны дэвтэр хүргүүлэхийг өөр өөрийн бичгийн сүүлд бичиж тус бүр тусгай зарлагад тушааж авхуулан үүнийг Улсын бага хурлын тэргүүлэгчдийн Засгийн газарт, Гадаадын зэрэг долоон яам, МАХН ба Залуучуудын Төв Хороод, бүх цэргийн ба эдийн засгийн зөвлөл, Судар бичгийн хүрээлэн, Дотоодыг хамгаалах газарт, Жаргалант, Алтанбулаг хотын жанжин сайдууд ба хотын захиргааны газрууд Дотоод яамнаас Улиастай хотод суугаа төлөөний түшмэл харилцан туслалцах хоршооны ерөнхий хороо, Халх, Чандмань Алтай Урианхайн долоон аймгийн яам, Чуулганы дарга Дариганга, Хөвсгөл далай Бүрэн хан уулын хошууны тамгын газар, Улаан Амгаланбаатар хотын захиргааны газар ба цагдан сэргийлэх хороо хэлтсүүд, дөрвөн замын өртөөний захирлууд, Ардын эрүүлийг хамгаалах газарт хуваан явуулан тушаагаад хүрмэгц хүлээн авч харьяат газруудад түгээн олгуулах зэргээр гүйцэтгэн шийдүүлэхээс гадна Чандмань, Алтай Урианхай хоёр аймгийн тоо бүхий дэвтрүүдийг Жаргалан хотын сайдын газраас түүгээр эрхлэн хүргүүлэн гүйцэтгүүлбээс зохимуй хэмээмүй хэмээн өргөжээ. Үүний тул илгээв”693 гэжээ. Энэ мэтчилэн Богдын Засгийн газрын үед тарааж байсан лугаа адил байна. 

	Харин 1929 оноос цаг улирлын тооллыг Дотоод яаманд харьяалуулах нь зөв буруу болохыг төр засгийн түвшинд хэлэлцэж эхэлсэн байна. 1929 оны 10-р сарын 14-нд Дотоод яамнаас Ардыг гэгээрүүлэх яаманд явуулсан 1049 тоот бичигт “Эдүгээ Засгийн газраас бидний хоёр яаманд 951 тоот хуудас дагуулан ирсэн тус газрын 31-р хурлын тогтоолын XVI зүйлд тогтсон ёсоор энэ зүйлийн цаг тооны бичгийг Төвөд, шар зурхайн тоог товчхоноор хавсаргаж шинэ боловсролын удирдагчдын зураг хийгээд баяр ёслолын сар өдөр гараг цагийг тохиолдуулан хавсаргуулах зураг зэргийг даруй үйлдэн ирүүлж улмаар гүйцэтгэхэд бэлтгэх”694-ийг шаардсан албан бичгийг Засгийн газраас явуулж байсан байна. 

	Тиймээс Засгийн газраас “Монгол ард улс болбоос цаг улирлын тооны бичгийг арга билиг хоёр улирлаар хавсран хэрэглэсээр ирсэн нь хараахан бүдүүлэг бөгөөд боловсронгуй бус учир бусад улсын ЦУТБ-ийн байдлаар өөрчлөн явуулахаар Засгийн газраас зааварчлан тогтсон ёсоор Дотоод, Ардыг гэгээрүүлэх яам, Хувьсгалт залуучуудын Төв Хорооноос тусгай комисс томилж арга улирлыг гол болгож билиг улирлыг товчоор хавсаргасан”695 цаг тооны бичиг гаргахыг үүрэгдсэн байна. Ийнхүү цаг тооны бичгийг улам боловсронгуй болгох талаар ажилласан дээрх комиссын дүгнэлтийг үндэслэн 1930 оны 10-р сарын 11-ний өдөр хуралдсан Засгийн газрын эрхлэх товчооны 65-р хурлын IV тогтоолд: “Дотоод яамнаас календарь хэмээх улсын хуанлийг зохиох хэвлэх явдлыг үүний урьд манай яамнаас эрхлэн гүйцэтгэсээр ирсэн нь уг хэрэг тус яамны үүрэгт үл багталцах бөгөөд ард түмнийг сургах боловсруулах ажил явууллагад шууд холбогдох тул үүнээс хойш Ардыг Гэгээрүүлэх яаманд бүрнээ шилжүүлэн эрхлүүлж гүйцэтгүүлэх болгомуу хэмээн 964 тоот бичгээр мэдүүлэн ирсэн хэргийг хэлэлцээд улсын календарийг зохиох хэвлүүлэх ажлыг ийнхүү Ардыг Гэгээрүүлэх яаманд бүрнээ эрхлүүлэх нь зохистой болох тул ёсоор болгож уг зүйлийг эртнээс бэлтгэн хэвлүүлж тухайд цаг хожимдуулахгүйгээр гаргаваас зохих явдлыг мөн яаманд хамтаар даалгахаар тогтов”696 гэсэн энэ тогтоолд Ерөнхий сайд Жигжиджав, Эрхлэх товчооны гишүүн Дорж, Нарийн Бичгийн дарга Цэрэнжав нар гарын үсэг зуржээ. 

	Ингээд Ардыг гэгээрүүлэх яамнаас хариуцан Судар бичгийн хүрээлэнгийн зурхай судлаачдаар зуруулж Улсын хэвлэлийн газарт хэвлэсэн “1930 оны цаг улирлын тооны бичиг”697-ээс эхэлж аргын улирлын тооллыг толгой болгосны зэрэгцээ анх удаа Богд хан уулын буюу Улаанбаатар хотод нар гарах, шингэх цаг хугацаа болон өдөр шөнийн хэмжээг өдөр бүрээр оруулсан байна. Монголчууд латин үсэг авч байсан үе тул бүх нийтийг латин үсэгт сургахтай холбогдуулан 1932 оны цаг тооны бичгийг698 билгийн тоолол 12 жил өдөргүй зөвхөн арга өдөр, гарагтай хавсралтад нь дэлхийн улсуудын нэр, нийслэл хүн амын тоог оруулсан унших зүйл бага товчхон цаг тооны бичгийг латин үсгээр хэвлэн тараажээ. 

	1924 оноос цаг тоолол, зурхайг шинжлэх ухааны үндэстэй судлах талаар төр засгийн түвшинд хэлэлцэж байсны нэг илрэл нь од гарагийг хэмжин тогтоох одон орон судлалын оргил байгуулахыг зорьж байсан явдал юм. Судар бичгийн хүрээлэнгийн эрхлэх товчооны бүх гишүүдийн 1924 оны 3-р сарын 23-ны өдрийн хурлаар батлан тогтсон тогтоолын гуравдугаар зүйлд: “Огторгуйн гараг одыг шинжлэх оргил байгуулж, зурхайч нар, лам нарыг европ дахины огторгуйг шинжих арга ба ухаанд сурган танилцуулмуй. Огторгуйн оргилын дэргэд тооны ухааны дээд сургууль нээж хойшид монгол өөрөө оргилыг үйлчлэхэд бэлтгэмүй”699 гэсэн шинжлэх ухааныг хөгжин дэлгэрүүлэх гайхалтай тогтоол баталжээ. 

	Одон орон судлалын оргил, тоо зурхайн дээд сургууль байгуулахыг зорьж байсан энэхүү түүхэн тогтоолыг баталсан Судар бичгийн хүрээлэнгийн бүх гишүүдийн хуралд Судар бичгийн хүрээлэнгийн дарга Цэвээн. Гишүүн Дашням, Бат-Очир, Гэлэгжамц, Амар, Иринчинов, Батхаан, Дандаа, Лесовиски, Санжаев, Шагж, Дугаржав нар оролцсон байна. Энэ тогтоолыг хэрэгжүүлэхийн тулд Судар бичгийн хүрээлэнгийн тэргүүлэгчид 1924 оны 8-р сарын 15-ны өдрийн хурлаар “Тоо зурхайн сургууль ба оргил байгуулах орон байшингийн тухай хэлэлцэн”700 баталжээ. Мөн хүрээлэнгээс “Анх сургах зурхайн бичиг”701 номыг хэвлүүлсэн бол “Зурхайн тооны бодлого ба түүнийг шатлах 1, 2-р жилд багшийг сургах дэвтэр мөн хоёрдугаар ба гуравдугаар жилүүдэд унших судар”702 номуудыг хүртэл Буриад улсын эрдмийн хүрээлэнгээс захиалан авч ирүүлжээ. Түүгээр ч үл барам 1924 оны 9-р сарын 5-ны өдөр Засгийн газрын хурлаар Судар бичгийн хүрээлэнгийн дэргэд одон зурхайн эрдэмтэн дооромбо хэмээн алдаршсан Гэлэгжамцаар ахлуулсан703 Ишдорж, Даваа, Бат — Очир зэрэг гишүүдтэй тоо зурхайн ухааны нэр томьёог цэгцлэх комиссыг баталж байсан байна. 

	 

	7. 5. МОНГОЛЧУУДЫН ЦАГ ТООЛОЛ ХЭРЭГЛЭЖ ИРСЭН ТҮҮХЭН ЗАМНАЛ

	Монголчууд түүхэндээ янз бүрийн зурхайн аргачлалыг хэрэглэж байсан боловч ихэнхдээ Юань гүрний үеэс улбаатай “Цагийн мэдээний зурхай” буюу “Шар зурхай”-аа хэрэглэсээр ирсэн байна. Мин улс болон Манж улсын үед тус улсуудаас цаг тоолол авч хэрэглэж байсан ч уг тооллын нэр нь өөр боловч үндсэндээ Монголчуудын үүдэн бүтээсэн “Цагийн мэдээний зурхай” нь байв. 

	Зарим үед Их Монгол улсад боловсрогдож Хубилай хааны үед одон орны эрдэмтэн мэргэдийн бүтээлч хөдөлмөрөөр шинжлэх ухааны өндөр түвшинд хүрсэн “Цагийн мэдээний зурхай”-н цаг тоолол нь мартагдахад хүрч байжээ. Энэ тухай Оросын эрдэмтэн М. Тубянский “Монгол тоололд “Монголын эзэнт гүрэн” номд бичигдэж үлдсэн Монгол Хятадын календарийн тухай одоо хүртэл яригддаггүй юм байна”704 гэж бага хаадын үеийн Монголчуудын цаг тооллын түүхэн явцыг бодит үнэнээр нь бичсэн байна. Дээрх баримтаас дүгнэн үзвэл XV — XVI зууны үед эртний уламжлалт Шар зурхайгаа мартаж нэгэн хэсэг хэрэглэхгүй байсан нь илт боловч энэ үед хараахан Төвөдийн цаг тооллын систем Монголд нэвтрээгүй байсан тул чухам ямар зурхайн цаг тоолол хэрэглэж байсан түүхэн баримт маш бүрхэг байна. Мин улсын эхний үед “Цагийн мэдээний зурхай”-г хориглож “Да Түнгийн улирал” хэмээх тооллыг хэрэглэж байсан болохоор түүнийг хэрэглэж байсан ч болох юм. 

	Харин феодалын бутрал болоод XVI зууны сүүлээр Монголд шарын шашин хүчтэй дэлгэрч байсан үед Энэтхэг, Төвөдөөс улбаатай цаг тооллын систем Хүрээ хийдийн хэмжээнд дэлгэрч эхэлсэн байна. Монголд шарын шашин дэлгэрэх шашны зүтгэлтнүүд төр барьж байсан үед шууд “Цагийн мэдээний зурхай” буюу “Шар зурхай”-аа хориглож шашны нөлөөгөөр Төвөдөөс орж ирсэн эсвэл шашны томоохон зүтгэлтний боловсруулсан “Цаг тооллын ёс”-ыг авч хэрэглэх тохиолдол их байжээ. Харин Монгол улс Манжийн захиргаанд орсон 1691 оноос буюу Манж Чин гүрэн “Цагийн мэдээний зурхай”-н бодолтын аргыг хялбарчлан тогтоон “Цагийн дүрмийн зурхай” хэмээн нэрлэн 1726 оноос хойш Шар зурхайг хэрэглэх болсон үед Монголын нийт ард түмэн ба төрийн хэмжээнд Манжийн хаанаас зарлигтай “Цагийн дүрмийн зурхай”-г хэрэглэх болов. Энэ зурхай нь мөн чанартаа нэр нь өөрчлөгдсөн болохоос бус Монголчуудын уугуул зурхайн цаг тоолол нь байсан тул ямар ч зөрчил тэмцэлгүйгээр 1911 он хүртэл дангаар нь хэрэглэгдэв. 

	1911 онд Монголд үндэсний эрх чөлөөний хөдөлгөөн ялж Богд хаант Монгол улсыг байгуулсан үеэс Богд хаант улсын төрөөс Шар зурхайг хориглож харин оронд нь “Төгс буянт шинэ зурхайгаа тусгаар тогтнолын бэлгэдлийн нэгэн болгон мөрдөж байхаар Богд эзний гэгээн зарлиг гарсан билээ”705 гэж зурхай судлаач түүхийн ухааны доктор Л. Тэрбиш гуай өгүүлсэн. Гэтэл түүхэн баримтаар бол Богд хааны зарлигт Шар зурхайг хориглох бус харин Шар зурхайг гол болгон Төвөд зурхайтай хамтатган хэрэглэх лүндэн буулгасан төдийгүй Шар зурхайг голлон хэрэглэж байсныг тэр үеийн цаг тооны бичиг гэрчилж байгааг өмнө нэгэнт өгүүлсэн билээ. Зөвхөн Хүрээ хийдийн газарт хэрэглэж байсан “Төгс буянт шинэ зурхайн ёс”-ыг төрийн цаг тооны бичигт хамтатган хэрэглэсэнд тэнгэр дэлхий, цаг хугацаа, сар мичдийнхээ тохиолтой зөрдөг “Төгс буянт шинэ зурхайн ёс”-ыг эсэргүүцэн шүүмжлэх тохиолдол гарч байв. “Шар зурхай”-н мөн чанарыг мэддэг түүх шашны боловсролтой лам болон “Төгс буянт шинэ зурхайн ёс”-ыг магтан дуулсан лам нарын хооронд багагүй маргаан гарч байсан түүхэн баримт цөөнгүй бий. 

	Монголчууд өөрийн хааны лүндэнгээр “Цагийн мэдээний зурхай” буюу “Шар зурхай”-гаа 1911 оноос 1952 он хүртэл хэрэглэв. 1952 он хүртэл “Шар зурхай”-г хэрэглэж байсан маш тодорхой болоод энгийн нэгэн түүхэн баримтаас дурдвал доорх мэт: 

	Хубилай хаан хуульчилсан “Цагийн мэдээний зурхай”-д тулгуурлан хийсэн “Шар зурхай”-н цаглаврын бүтээлүүд болох Дорнод дахины судлагч Оросын нэрт эрдэмтэн В. Цыбульскийн МЭ-ий 58 оноос 2019 он хүртэлх цаглавартай “Лунно — солнечный календарь стран восточной Азии”706, Жаргалан нарын 1924 — 2044 он хүртэлх цаглавартай “Хоёр жарны үзлэг”707, Эү Бү Шаны 1840 — 2020 он хүртэлх цаглавартай “Зуун наян жилийн хуанли”708 мөн манай улсад докторын зэрэг хамгаалсан Солонгосын эрдэмтэн Жон Гён Дэгийн 1926 — 2005 он хүртэлх цаглавартай “Хувь заяаны зам”709 зэрэг зохиолуудад “1952 ОНЫ ЛУУ ЖИЛИЙН ЦАГААН САРЫН ШИНИЙН НЭГЭН НЬ 1-р САРЫН 27-нд БОЛСОН” болохыг бичицгээжээ. 

	Тухайн үеийн Гадаад явдлын яамны сайд асан П. Шагдарсүрэн “Миний мэдэх Х. Чойбалсан” номдоо “Маршал Чойбалсан 1952 оны 1-р сарын 26-нд нас барсан”710 болохыг дурджээ. Төрийн тэргүүн Маршал Чойбалсан битүүний өдөр нас барсан тул 1952 оны 1-р сарын 27-нд тохиосон луу жилийн цагаан сарын шинийн нэгний ёслолыг гашуудалтай давхцуулан хааж байсныг манай ард түмний 70-аас дээш насны бүх хүн мэдэх түүхэн баримтаас үзвэл Монголчууд “Шар зурхай”-г ямар ч байсан 1952 он хүртэл даган мөрдсөөр ирсэн нь маш тодорхой байна. Хубилай хааны хуульчилсан “Шар зурхай”-г 1851 оноос 1952 он хүртэл тасралтгүй хэрэглэж байсныг түүх архивын баримт гэрчилнэ. 

	1952 оны цагаан сарыг маршал Чойбалсангийн их гашуудалтай давхцуулан хааснаас хойш арваад жилийн дараа цагаан сарыг “Нэгдэлчдийн баяр” болгон тэмдэглэх МАХН-ын Төв Хорооны шийдвэрээр 1961 оноос эхлэн цаг тооллын бичгийг дахин хэрэглэх болжээ. Энэ үед Хятад Монголын харилцаа маш их муудсан үе байсан тул улс төрийн шалтгаанаар Хятадаас өөр өдөр цагаан сараа хийхийн тулд олон зуун жилийн өв уламжлалтай “Шар зурхай”-гаа орхин “Төгс буянтын шинэ зурхайн ёс”-ны тооллыг баримтлах болов. Энэ тухай Намын Төв Хорооны шийдвэрээр 1961 — 1990 он хүртэл малчдын календарь буюу цаг тоолол хийсэн ахмад зурхайч С. Дашдамба гуай 2003 оны 12-р сарын 8-ны “Өдрийн сонин”-д өгсөн ярилцлагадаа: “Төгс буянтын аргаар бид анх бодож байхдаа од эрхсийн тохиотой зөрж байгааг мэдэж байсан. Цаглавар гаргах нь гол байсан болохоор тэр зүйлд нэг их ач холбогдол өгөөгүй. Харин “Шар зурхайн” аргаар бодвол ямар нэг зөрүү гарахгүй. Шинжлэх ухааны үндэслэлтэй талаас нь бодож “Шар зурхай”-гаа баримталбал зүгээр юм” гэж өөрийнхөө саналыг дурджээ. 

	Гэтэл зурхай судлаач доктор Л. Тэрбиш “1921 оноос хойш Төгс буянт шинэ зурхайн ёсны цаглаврыг Дотоод явдлын яамнаас эрхлэн олон түмнээ тараасаар 1952 оны цагаан сарыг Маршал Чойбалсангийн гашуудалтай давхцуулан хаасан”711 гэсэн баримтыг дурдсан мөртөө энэ оны цагаан сарын шинийн нэгний өдөр хэзээ болсныг дурдсангүй. Хэрэв Тэрбиш гуайн хэлснээр 1921 оноос 1952 он хүртэл “Төгс буянтын зурхайн ёс”-ны цаг тоолол хэрэглэж байсан бол Маршалыг нас барснаас хойш нэг сарын дараа буюу 1952 оны 2-р сарын 26-нд цагаалах байсан түүхэн баримт “Төгс буянт зурхайн ёс”-ны аргаар тооцоолон хийсэн бүхий л номд бий билээ. Төвөдөөс улбаатай “Төгс буянтын зурхай ёс”-ны тооллоор 1952 оны цагаан сарыг 02-р сарын 26-нд тэмдэглэх байсныг Л. Бямбажаргал, Ч. Цовоохүү нарын 1867 — 2046 он хүртэлх цаглавартай “Билиг аргын тоолол”712, П. Дашдаваа, Х. Пүрэвсүрэн нарын “Хоёр зуун жилийн цаг тооны бичиг”713 зэрэг “Төгс буянтын зурхайн ёс”-оор тооцон бодож хийсэн номуудаас үзэж болох юм. Шар зурхай ба Төгс буянт зурхайн цагаан сарын шинийн нэгний өдөр хэрхэн яаж тохиож байсныг 1940 — 2020 он хүртэлх хугацааг хүснэгтээр үзүүлбэл доорх мэт: 

	 

	Он       Жил       Шар       Төвөд 

	1940      Луу       2 — 08      2 — 09

	1941      Могой       1 — 27      1 — 28

	1942      Морь       2 — 15      2 — 16

	1944      Бич       1 — 25      2 — 25

	1946      Нохой       2 — 02      2 — 03

	1947      Гахай       1 — 22      2 — 21

	1951      Туулай       2 — 06      2 — 07

	1952      Луу       1 — 27      2 — 26

	1953      Могой       2 — 14      2 — 15

	1954      Морь       2 — 03      2 — 04

	1955      Хонь       1 — 24      2 — 23

	1958      Нохой       2 — 18      2 — 19

	1960      Хулгана       1 — 28      2 — 27

	1961      Үхэр       2 — 15      2 — 16

	1963      Туулай       1 — 25      2 — 25

	1964      Луу       2 — 13      2 — 14

	1967      Хонь       2 — 09      2 — 10

	1970      Нохой       2 — 06      2 — 07

	1971      Гахай       1 — 27      2 — 26

	1973      Үхэр       2 — 03      2 — 04

	1975      Туулай       2 — 11      2 — 12

	1976      Луу       1 — 31      2 — 01

	1977      Могой       2 — 18      2 — 19

	1978      Морь       2 — 07      2 — 08

	1979      Хонь       1 — 28      2 — 27

	1980      Бич       2 — 16      2 — 17

	1982      Нохой       1 — 25      1 — 24

	1987      Туулай       1 — 29      1 — 30

	1988      Луу       2 — 17      2 — 18

	1989      Могой       2 — 06      2 — 07

	1990      Морь       1 — 27      2 — 27

	1993      Тахиа       1 — 23      2 — 22

	1994      Нохой       2 — 10      2 — 11

	1997      Үхэр      2 — 07      2 — 08

	1998      Бар       1 — 28      1 — 27

	1999      Туулай       2 — 16      2 — 17

	2000      Луу       2 — 05      2 — 06

	2002      Морь       2 — 12      2 — 13

	2003      Хонь       2 — 01      2 — 02

	2004      Бич       1 — 22      2 — 21

	2006      Нохой       1 — 29      1 — 30

	2008      Хулгана       2 — 07      2 — 08

	2009      Үхэр       1 — 26      2 — 25

	2012      Луу       1 — 23      2 — 22

	2013      Могой       2 — 10      2 — 11

	2016      Бич       2 — 08      2 — 09

	2017      Тахиа       1 — 28      2 — 27

	2020      Хулгана       1 — 25      2 — 24

	 

	Энэ мэт түүхэн баримт байсаар атал зарим нэг зурхай судлаачид “Шар зурхай гэдэг нь Хятад улсын нийслэл Бээжин хотоор төв хийдэг зурхай юм”714 гэжээ. Гэтэл түүхэн баримтаас үзвэл Хубилай хааны зарлигаар Шар зурхайг анх зохиохдоо зөвхөн Бээжингээр бус “Зүүнээс баруун тийш 6000 гаруй газар, өмнөөс хойш 11000 гаруй газрын зайд 27 суурин газраар төв болгон тооцон хийсэн”715 төдийгүй Монголын эртний нийслэл Хар Хорумын өмнөхөн орших “Цагт уул” зэргээр төв болгосон түүхэн баримттай тул өнөөг хүртэл Ази Дорно дахинд хэрэглэгдсээр ирсэн атал зарим нь “Шар зурхай нь Хятадынх болохоос Монголынх бишээ”716 гэжээ. 

	Ер нь дэлхий нийтээр хүлээн зөвшөөрөгдсөн шинжлэх ухааны шинэ нээлт бүтээлийг аль ч улсынх байсан даган мөрддөг нь хүн төрөлхтний соёл иргэншлийн түүхэн замнал билээ. Бидний Монголчуудад халдан довтолж байсан Японд хийсэн гар утас болон телевизийг өнөөдөр Монгол хүн бүр хэрэглэж байгаатай адилаар Хятадын Мин улс ч, Манж Чин гүрний үед ч тэдний өвөг дээдсийг захирч байсан Монголчуудын зурхайг тэд баримталсаар ирсэн. 

	Түүн лугаа нэгэн адил бидний өвөг дээдсийн зурхайг уламжлан авч үлдэн олон зуун жил Хятадууд хэрэглэснийх нь төлөө Хятадын зурхай болгож болно гэж үү. Хятадын зурхай байлаа ч тэнгэрийн хууль, сар мичдийн тохиолтой таарч одон орон, зурхай судлалын шинжлэх ухаанаар батлагдсан шинжлэх ухааны ололттой цаг тоолол болсон Шар зурхайг “Богд хаант Монгол улсын үед Богд хааны зарлигаар баримталж эхэлсэн байна. Хүн төрөлхтний түүхэнд шинжлэх ухааны гайхамшигтай ололт нээлтийг дэлхий нийтээрээ хөгжүүлэн хэрэглэсээр ирсэн болохоос бус түүнийг үгүйсгэн нь үгүй билээ. Харин гагцхүү шашны нөлөө суртахуун хүчтэй байсан болоод төр засагт шашин нөлөөлж байсан үед шашны зүтгэлтнүүд л гайхамшигтай нээлт бүтээлийг цаазлан хориглож шинжлэх ухааныг олон зуун жилээр хойш чангааж байснаар барахгүй шинжлэх ухааны нээлт хийсэн аугаа их эрдэмтдийг галдан шатааж, гутаан доромжилж байсан тохиолдол бий. Тухайлбал: Польшийн алдарт одон оронч Н. Коперникийн шинжлэх ухааны их нээлт болсон “Нар төвтэй үзэл онол”-ыг баталсан “Тэнгэрийн эрхсийн хөдөлгөөний тухай” гайхамшигтай бүтээл нь шашны харгис шийтгэлээс болж зуу гаруй жилийн турш хаагдаж байсан бол одон орон судлаач Ж. Бруно (1548 — 1600) Коперникийн нар төвтэй онолыг сурталчилж нар, сар, одод дэлхий ертөнц тэнхлэгээрээ эргэх зүй тогтолтой хэмээсэн шинжлэх ухаанч онол гаргаж түүнээсээ татгалзаагүйн төлөө 1600 оны 11-р сарын 17-нд Ромын цэцэрлэгт хүрээлэнд амьдаараа шатаалгажээ. 

	Шар зурхайг үгүйсгэгч зурхайчид, шашны зүтгэлтнүүд урьд өмнө нь ч өнөөдөр ч Монгол хүний Хятадыг үзэн ядах үзлийг ашиглан Монгол үндэстний одон орон зурхайн гайхамшиг болсон бүтээлийг Хятадын зурхай болгон үгүйсгэсээр ирсэн байна. Энэхүү “Шар зурхай”-н уг гарал түүхэн хөгжлийг сайн мэдэхгүй хүмүүс Монгол түмний шинжлэх ухаанд оруулсан дахин давтагдашгүй ололтыг харь гүрнийх болгож байсан тухай тэнгэрийн хөдөлгөөн зүй тогтлыг Шар зурхайн арга ухаанаар тооцон гаргасан “Шар зурхай”-н томоохон бүтээл болох “Тэнгэрийн утга” номын оршилд: “Тэр үед Монголчууд (1911 оны үед бололтой) энэхүү ирэлтийг сайн мэдэхгүй тул Хятадаас гаралтай гэж ойлгоод Хятадын зурхай гэдэг байв”717 гэж бичсэнээс үзэхэд цаг хугацаа нь өөр болохоос бус өнөөгийн үйл явдалтай яг адил ажээ. Тухайлбал “Монголчууд Манж эзний нөлөөнд байх үед Бээжин хотноо Тэнгэрийг сүсэглэх яам хэмээх Шар зурхайг эрхлэх газар буй болоод тэндээс эрхлэн олон зуун жилийн Шар зурхайн цаглавар буюу хуанлийг зохион гаргаж харьяат орнууддаа өөр өөрийн нь хэлээр хэвлэн тарааж албадан хэрэглүүлсээр ирсэн түүхтэй”718 болохыг түүх судлалын талаас нь бус гагцхүү Шар зурхайг Хятадынх болгон сурталчлах гэж түүхэн баримтыг ашиглаж бичсэн нь даанч харамсалтай.

	



	


НАЙМДУГААР БҮЛЭГ - МОНГОЛЫН ТҮҮХЭН ДЭХ ОДОН ОРОН, ЗУРХАЙ СУДЛААЧ ЭРДЭМТЭД

	8. 1. ОДОН ОРОН ЗУРХАЙ СУДЛАЛЫН УХААНЫ МОНГОЛ МЭРГЭД

	Монголын эртний мэргэд болоод Буддын шашны лам хуврагууд өөрсдийн оюун ухааныг зурхайн урьдчилан таамаглах ухаанд багагүй цаг заваа зориулж байсан болохоор Монголд зурхайн ухаан нь ихээхэн амжилтад хүрсэн төдийгүй ном бүтээл туурвисан эрдэмтэн лам нарын бүтээлд зурхайн тухай ямар нэг байдлаар дурдсан нь элбэг. Тийм болохоор анагаах ухаан, гүн ухаан, уран зохиолын талаар ном бүтээл туурвисан Монгол лам нарын бүтээлийг зурхайч бус хэмээн орхих нь буруу юм. Монголын томоохон зурхайчид нь Хубилай хааны үеэс уламжлан ирсэн долоон их бинг төгс гүйцээсэн мэргэд байв. Энэхүү “Долоон бин нь Монголын хаадын эрдэм мэдлэгийг эрхэмлэн хүндэтгэх үзэл санааг илэрхийлж хаан түүний сайд түшмэд бол ямагт мэргэн цэцэн эрдэм мэдлэг чадвартай бөгөөд баатар байх ёстой гэсэн үзэл санаа нь сайд түшмэдийг сонгож ажиллуулах үндсэн зарчим мөн гэж үзэж байсан”719 байна. Долоон их бингийн тухай “Цагаан түүх”-нд “Долоон их бин нь аль буй хэмээвээс: 

	1-рт өнгөрснийг хөөж онох гүн ухааны бин. 

	2-рт ирээдүйг угтаж онох дээд отчийн бин. 

	3-р битүүг тааж онох үлэмж мэргэний бин. 

	4-р эдүгээ ахуйг төгс онох магад мэдэхийн бин. 

	5-рт бусдын самбааг урьдаас онох гайхамшиг сэцний бин. 

	6-рт аян авын зүйлийг ёсоор мэдэх чадал баатрын бин. 

	7-рт таван ухааныг төгсгөх гэгээн бингийн бин буюу”720 

	гэж долоон бингийн утга учрыг бичсэн байна. Энэхүү долоон бинг эзэмшсэн Монголын мэргэдийн тухай өөрт олдсон судалгааны материалын хэмжээнд товч өгүүлбэл доорх мэт: 

	Монголын их гүрэн, Юань гүрэн, Эл хаант улс болон Манжийн үеийн Монгол улсын одон орон зурхай судлалын дээрх бүлгүүдэд дурдагдсан Монгол зурхайчдаас гадна Төвөд хэлээр зурхайн бүтээл туурвисан Монгол хүмүүс гэхэд л дал гараад байна. Монголчуудын зурхайн дацангаас болон өвгөд өтгөсөөсөө сурсан эрдэм авьяасаараа од эрхсийн хөдөлгөөний байршил зүй тогтлыг тооцоолон бодож байгаль цаг уурын элдэв хэмнэлт үзэгдлийг урьдчилан мэдэх хүний хувь заяа үйлийн үр нөлөөг тодорхой өгүүлсэн зурхайн ном бүтээл туурвисан Монгол хүн цөөнгүй бөгөөд тэд гол төлөв Төвөд хэлээр ном бүтээлээ бичдэг байв. Ийнхүү Монгол зурхайн ухааны хөгжил дэлгэрэлт судлалд өөрийн хувь нэмрийг үлдээсэн алдартны дотор: 

	1. Агваан зурхайч. (XVIII зуун) “Гэдү нэрт сүүлт одны ургах үеийг нүдний шил шиг мэргэн олох” (1867 он), “Наран саран Раху орохын ёсны зурлагыг үйлдэх ёсыг тодруулан байгуулсан шинэхэн оюутныг баясгагч” ном зохиосон. 

	2. Агваан зурхайч. Арвайхээрийн зурхайч. (XIX зуун) “Цагийн барилдлагын номлол мэргэдийн чихний чимэг” гэх 28 одны мөн чанарыг харуулсан ном туурвисан. 

	3. Агваан зурхайч. Цэцэн ханы хийдийн зурхайч. (XIX зуун) “Гариг хиртэлтийн зурхайн шинэ гол оршвой” ном туурвисан. 

	4. Агваангомбо. Ламын гэгээний хийдийн зурхайч. XIX зуун. “Зурхайн гол зулын гэрэл” тэргүүтэн хоёр ном зохиосон. 

	5. Агваангэндэн. Түшээт хан аймгийн Дайчин хошууны хувилгаан. XIX зуун. “Тийн арилсан бүтээл нь зурхайн нарны зуурт хугас дундыг нягталсан ус нүд лус далайн хүснэгт галбад уртасгасан хэмээн оршвой” ном зохиосон. 

	6. Агваандондов. Ш Философич. “Зүг гаргаж мэнгэ суудлаа засах судар” (1991 он), “Заяаны ханиа шинжин таних зурхай” (1992 он), “Хүний төрсөн жил, сар, өдөр, цагийн төөрөг” (1992 он), “Монголчуудын сүнс сүлдээ эрхэмлэх ёсон” (1993 он), “Үл үзэгдэх хийбод ертөнцийн гайхамшиг” (1994 он), “Дон тотгорын хорлол ба заслагын судар” (1995 он) зэрэг арваад ном хэвлүүлсэн. 

	7. Агваанням. Өвөр хошууны зурхайч. “Төгс буянт шинэ зурхайн эх хөвгүүн хосолсон өөрийн нүүрийг тодруулан үйлдсэн сайн номлол нарны гэрэл” ном зохиосон. 

	8. Агваан — Одсэр. Засагт хан аймгийн Урианхай Дайчин бэйсийн хошууны гол хүрээ Усан зүйлийн хийдийн зурхайч. XIX зуун. “Зурхайн шастир XV жарны зурхайн гол шинэхэн оюутныг дахин тодруулсан наран” ном зохиосон. 

	9. Арвинбаяр. Өвөр монгол. “Монгол хураангуй зурхай” (2000 он), “Цаг улирлын бичиг 2001 — 2012 он” (2000 он), “Цогт цагийн хүрдний зурхай” (2005 он) ном хэвлүүлсэн. 

	10. Арслан залан орчуулагч зурхайч. “Сайн өдөр сонгож үзэх Алтан толь” номыг 1873 онд орчуулсан. Модон бараар хэвлэв. 

	11. Баасанжав. Д Одон оронч. “Тэнэмэл одод”, “Мөнх билиг дэмбэрэл бичиг” (1992 он), “Чингис хааны зарлигдсан цаглавар” (2002 он) зэрэг одон орон цаг тооллын холбоотой олон ном хэвлүүлсэн. 

	12. Балганжав. Заяын хийдийн зийрэмбэ. ХХ зуун. “Одон зурхайн зурлагыг отлон буулгасан зурхайн гол дахин тодруулсан толь” зэрэг зурхайн есөн ном бүтээл бичсэн. 

	13. Балжинням. Засагт хан аймгийн Дуутын хүрээний зурхайч. ХХ зуун “Эндүүрлийг арилгагч чихний алтан чимэг” хэмээх зурхайн түүх болон одон зурхайн тухай өгүүлсэн хоёр ном зохиосон. 

	14. Батжаргал. Б. Математикч. “Аман бодлого ба монгол зурхай” (1961 он), “Монголын эртний математик” (1976 он), “Монгол зурхай буюу эртний монгол математик” (1990 он) ном бичсэн ба Д. Зуухаа, Б. Жамба нартай хамтран “Сарны хиртэлтийг бодох нэгэн арга” судалгааны өгүүлэл туурвисан байна. 

	15. Бямбажаргал. Л, Цовоохүү. Ч нар 1867 — 2046 — он хүртэлх цаглавартай “Билиг аргын тоолол” номыг 2002 онд хэвлэв. 

	16. Ваанчиг. Б. Өвөр монгол. “Үлүг Бэхийн товчоон” (2006 он), “Монголчуудын шинжлэх ухаан техникийн түүх — Одон орон зурхайн ухаан” (2008 он) зэрэг одон зурхай судлалын ном бичсэн. 

	17. Галсанжамба зурхайч. “Товчлон хураасан шашны зурхай оршив” (1866 он) ном зохиосон. 

	18. Гүнчэнжамьяаншадав зурхайч. “Шашны зурхай” номыг өөрийн гараар бичиж гар бичмэлээр тараан түгээсэн. 

	19. Гэлэгжамц (Их хүрээний зурхайч) “Намдүлпунцаглин” хэмээх зурхайн дацанг 1856 онд байгуулав. 

	20. Гэлэгжамц Гомон дооромбо. (Гандан хийдийн зурхайч) “XVI жарны гал туулай жилийн зурхайн үндэс шинэхэн оюунтны нүдийг нээгч хэмээх оршвой” хэмээх алдартай бүтээлээ туурвисан. 

	21. Даана. Өндөр хааны зурхайч. XIX зуун. “Зурхайн хуучин гол их эрдэнийн эрхсийн үзэсгэлэнт чимэг” зэрэг зурхайн холбогдолтой гурван ном бичсэн. 

	22. Дамбагомбо. Алшаагийн их зурхайч. “Зурхайн тайлбар” ном зохиосон. 

	23. Дамбийням-түшээт хан аймгийн Мэргэн вангийн хошууны зурхайч. Зурхайн тухай хэд хэдэн ном зохиосон. 

	24. Дамдин Заваа гавж “Шашны зурхай”, “Зурхайн үүдийг нээгч” зэрэг түүх зурхайн хэд хэдэн ном зохиосон. 

	25. Дандар Лүнрэг. Монголын алдарт анагаах ухаантан маарамба гэвш, түүхч. “Эмийн дөрвөн үндэсний дохио хийгээд зарим утгын тайлбар тийн ялгуулсан Арүрын үзэсгэлэнт эрих” ном зохиосон. 

	26. Данзанжанцан. Арвайхээрийн зурхайч “Одон зурхайн номлол өчүүхэн хураасан тод оюутны хүзүүний чимэг” ном зохиосон. 

	27. Дарамшири. “Зурхайн нарны гэрэл” (1714) ном зохиосон. 

	28. Дармамонга зурхайч. “Онц гайхамшигтай болор толийн өнцгийн чимэг жил, сар, өдөр, цагийн газрын эзэд тэргүүтний зурхайн үр тод зул” (1915 он) ном зохиосон. 

	29. Дашдаваа. Онги голын хадат уулын Дамцагдоржтаны хийдийн зурхайч XIX зуун. “Зурхайн гол шинэхэн оюутныг баясган тодотгогч толь” хэмээх зурхайн бүтээл туурвисан. 

	30. Дашдаваа. П, Пүрэвсүрэн. Х нарын “Хоёр зуун жилийн цаг тооны бичиг” ном хэвлүүлсэн. 

	31. Дашгүнчэн. Захчины Ашгонзэглин хийдийн зурхайч. “Зурхайн гол өлзий хутгийг машид дэлгэрүүлсэн үрс бүхнийг тодотгогч толь” хэмээх ном бичсэн. 

	32. Довдонжамц. Лавран сүмийн да зурхайч. “Зурхайн найруулах арга Манзуширын Хятадад ивээх судар”, “Хятад зурхайн нар сар хиртэхийг бодох Манзуширын мөшөөнгүй”, “Хятад зурхайн төд арга”, “Хятад, Монгол харьцуулсан зурхайн хэллэг”, “Согтуу Оргилын шуугиан хэмээхүй”, “XIV улаагчин туулай жилийн жарны (хөх хулгана жилээс эхлэх жаран. 1864 — 1923 он) бодрол” зэрэг хэд хэдэн ном бичиж модон бараар хэвлүүлсэн. 

	33. Доёдбалдан. Онги голын хадат уулын лам Дамцагдорж-таны хийдийн зурхайч. “Өнгөрсөн жилийг сааруулсан зурхайн үндэс шинэхэн оюутант залуусыг цэнгүүлэгч” ном зохиосон. 

	34. Дугар П. Өвөр монгол. “Монгол одон зурхайн шастир” (2003 он) хэмээх судалгааны томоохон бүтээл хэвлүүлсэн. 

	35. Дунжуубалдан. Халхын Түшээ гүний хошууны зурхайч. “Шинэ зурхайн ёс” ном зохиосон. 

	36. Елюй Дун (Киданы одон орон судлаач) “Одон заяан ерөнхий хураангуй” хэмээх гурван боть ном зохиосон. 

	37. Елюй Лиүйн (Киданы одон орон судлаач) “Хөхөгчин хонин жилийн зурхай”-г найруулсан байна. 

	38. Жамбалдандар. Алшаагийн зурхайч “Нар сар хиртэхийг шинжих баярын зурхай” ном зохиосон. 

	39. Жамбалшарав. Түшээт хан аймгийн Боржигон цэцэн вангийн хошууны Чойрын зурхайч. “Манзуширт өргөх гэрэл” (1935 он), “Нар сар одны явдлын тухай” ном зохиосон. 

	40. Жаргалан, Улаан нарын 1924 — 2044 он хүртэлх цаглавартай “Хоёр жарны үзлэг” ном зохиосон. 

	41. Жамц. Өндөрхааны хийдийн зурхайч. “Таван гарагийн түргэн зурлагын дахин тодруулсан хүснэгт барих ёсон” ном бичсэн. 

	42. Жамьян хутагт. Анхдугаар дүр. (Ганьсу мужийн Лавран хийд) “Бурханы зурхайн бодрол”, “Таван ухааны их судар” (1648 он) зэрэг зурхайн гол сурах бичиг болсон судар бичсэн. 

	43. Жамьян хутагт (II дүр. 1728 — 1791 он) 1772 онд Цагийн хүрдний сургууль буюу зурхайн дацанг үүсгэн байгуулжээ. 

	44. Жамьян. О. “Урт өдрийн улиг үгний бичиг” ном зохиосон. 

	45. Жамъянгарав. Эрдэнэ мэргэн Бандид Ханчин хамба (1861 — 1917 он) “Шашны зурхайн номлол галт болор толь” хэмээх томоохон ном зохиосон. 

	46. Жинба Өндөрхааны хийдийн зурхайч. “Бүтээлийн зурхай хийгээд үйлийн зурхайн алин болохын литэд нэмэхийн тулд ердийн эд лүгээ хавсарсан хүснэгтийг барих ёсон” ном зохиосон. 

	47. Иүй Вэй Хи (Сяньбийн одон оронч) холын аянд хэрэглэж болох усан цагийг зохиож байсан. 

	48. Ли Жи Шён (Сяньбийн одон оронч) “Хөх хулгана жилийн анхны зурхай” гэх цаг тоолол зохиосон 

	49. Лодой Янжин Гавийн Зурхайч. “Лит зурах ерөнхий аргын тухай” (1860 он) томоохон бҮтээл туурвисан. 

	50. Лувсанбалдан цорж. Пунцагдаржаалин гэх нэртэй зурхайн дацанг 1846 онд байгуулсан. 

	51. Лувсанбалжир гавж. Буриадын Агын Дэчэнлхүндэв хийд. “Таван хураангуй махбодын барилдлага тэргүүтний үрийн номлол онц гайхамшигтай болор толь оршив” (1908) ном зохиов. 

	52. Лувсандамбийжалцан. Урадын мэргэн гэгээн. “Зурхайн ёсны гол номлогоо”, “Нар сарны хиртэх ёсны судар” ном бичсэн. 

	53. Лувсандорж зурхайч. “Гараг хиртэхийг шинжлэх ёс мэргэдийн мишээл төрүүлж тэнэгийн сэтгэлийг булаагч баясгалантай зурхай” ном зохиосон. 

	54. Лувсанлхүндэв. Ордосын мэргэн бандид “Одод зурхайн оршвой”, “Зурхайн тайлбар”, “Шашны зурхай эрдэнийн эрх хэмээх оршвай” зэрэг долоон ном бичсэн. 

	55. Лувсанминжүүрдорж. Гүүш цорж зурхайч XVIII зуун. “Зурхайн гол дахин тодруулсан зул” ном зохиож хэвлүүлсэн. 

	56. Лувсанноровшарав. Чин сүжигт Номун ханы “Номч дүр” хэмээн алдаршсан тэр “Бүхний шимийг хураасан зэндмэнэ эрдэнэ хэмээх зурхайн гол” хэмээх томоохон бүтээл туурвисан. 

	57. Лувсанчоймпил. Халхын Чоймпил тойн буюу эмч тойн хэмээн алдаршсан “Махбодын зурхай эрдэнэт хүний тооллого 47-г эргүүлэх ёс” ном зохиосон. 

	58. Лүндүданзанчүлтэмням. Ганьсу мужийн Дияан Тан сүмийн Гомшийн зурхайч. “Бээжин орны нар, сар хиртэхийг түлхэн бодох ёс” номын нэрийг дөхөмчлөөд “Гомшийн зурхай” гэдэг. 

	59. Намжилсамбуу зурхайч. “Гараг барьсны увдис нууц оньсыг хураасан нийтэд үгүй ялгаварт ном нууц тэмдэгт” ном бичив. 

	60. Нанзаддорж. Цэцэн хан аймгийн Мэрэг вангийн хошууны Рашааны аграмба зурхайч. “XVI жарны гал нохой жилд шинээр ойртуулсан зурхайн гол” зэрэг арван гурван ном зохиосон. 

	61. Ням. Ч Өвөр монгол. “Юань улсын астрономийн түүхийн навтарга” хэмээх судалгааны ном хэвлүүлсэн. 

	62. Өвгөнхүү. Говь мэргэн вангийн хошууны зурхайч. “Цагийн хүрдний замын гэрэл” “Нарны тухай”, “Сарны тухай”, “Оддын тухай”, “Тэнгэрийн хаяаны тухай” ном зохиосон. 

	63. Өлзийбат. Бээжингийн Юүнхэ гүн сүмийн Да лам. “Солбицон барих бодрол бичиг”, “Хятад зурхайн гол”, “Хятад зурхайн ёсны нар сар хиртэхийг зурах арга” ном зохиосон. 

	64. Рааш орчуулагч зурхайч. “Тэнгэрийн утга” гэх одон орон зурхайн зохиолыг орчуулах ажлыг Рааш удирдсан. Одон оронд мэргэшсэн манж, хятад, Төвөд хэлэнд нэвтэрсэн эрдэмтэн байжээ. Тэр бас 1720 онд Бээжинд барласан монгол “Гаанжуур”-ыг орчуулан барлах ажлыг Рааш удирдсан юм. Энэ мэтээс үзэхэд Рааш нь тухайн нь үеийн нэрт одон орончийн нэгд үнэлэхээс аргагүй юм. 

	65. Санжаа. Луу гүний хошууны зурхайч. “XV жарны доторх ялгуулсан хэмээх модон морин жилд зурхайн голыг шинээр саасан зурхайн гол бүхнийг хураангуйлсан зулын гэрэл” , 

	66. Содном ба цүр Самбуу нарын Төвөд хэлнээс орчуулсан “Хорин найман од сэлт лугаа эрхэн долоон гарагуудын зүйл бүрийг эл арван хоёр жилийн сар өдрөөр олон тэнгэр лус газрын эзэд тэд бүгдийн үзлэг” ном бий. 

	67. Сумади. Даян дээрхийн хүрээний зурхайч. “Зурхайн гол бүхнийг хураасан цагаан шилэн толь” зэрэг зурхайн 4 ном зохиосон. 

	68. Сумадиманзушир. Егүзэр хутагтын хийдийн зурхайч. “Төгс буянт шинэ зурхайг тодруулан номлосон зул” ном зохиосон. 

	69. Сундуй (Өвөр монгол) “Монгол зурхайн тод үзлэг” (1993 он), “Зурхай” (2003 он) зэрэг томоохон бүтээлийг туурвисан. 

	70. Тогмид зурхайч. “Замбуутивийн асуудал” (1874 он) ном. 

	71. Тэрбиш. Л (Түүхийн шинжлэх ухааны доктор. Зурхай судлаач) “Зурхайн гар дэвтэр” (1990 он), “Монгол зурхай дахь од гарагийн биохэмнэл” (1990 он), “Насан титэм буян заяаны товч” (1991 он), “Монгол зурхай дахь жарны мөнхийн хэмнэл” (1992 он), “Зурхайн ухааны нэр утгыг гийгүүлэгч түлхүүр толь” (2004 он), “Ламын гэгээн Лувсанданзанжалцан түүний зурхайн бүтээл туурвил” (2004 он) зэрэг зурхайн олон судар номыг орчуулан хэвлүүлсэн. 

	72. Ху Лан (Сяньбийн одон оронч) анх удаа төмрөөр үйлдсэн бөөрөнцөг тэнгэрийн загварыг бүтээв. 

	73. Цуй Ху. (Сяньбийн одон оронч) “Таван барсын анхны зурхай” (409 — 423 он) хэмээх цаг тоолол хийх тухай ном бичсэн байна. 

	74. Чанарав. Засагт хан аймгийн Урианхай Дайчин вангийн хошууны зурхайч “Зурхайн гол төгс буянт шинэ зурхай сарны гэрэл” зэрэг хэд хэдэн ном зохиосон. 

	75. Чойжинжав. Хатанбаатар вангийн хошууны Намнагийн хүрээний зурхайч. “Зурхайн элдэв шинжлэл” ном зохиосон. 

	76. Чоймбол зурхайч. “Нар, сарны хиртэлтийг түлхэн бодох арга Хятадыг хэрэлдүүлэхүй бэлэгт сэлэм” хэмээх нар сарны хиртэлтийг тооцон бодох ном бичсэн. 

	77. Чүлтэмжамц (1845 — 1915 он) Дээд Монгол буюу Хөх нуурын Гүмбүм хийдийн гэгээнтэн Сэрдэг гэгээн. “Чадагчийн эрхтийн шашны зурхайн Төгс буянт шинэ зурхайн ёсчлон өгүүлсэн мэргэдийг баясгагч тахилын үүл”, “Төгс буянт шинэ зурхайн ёсны магадыг товчлон өгүүлсэн авч огоорохын гэрлийн сан хэмээх оршив”, “Төгс буянт зурхайн онол авах орхихыг тодорхойлсон гэгээн хөмрөгийн нөхвөр Удвал цэцгийн баглаа”, “Удвал цэцгийн баглааны хүснэгт” “Зурхайн аргын тайлан” зэрэг нэлээд хэдэн ном нь түүний бүрэн сүмбүм буюу ботид нь орсон байна. 

	78. Шаравжамц — Сайн ноён хан аймгийн Арвайхээрийн хошууны зурхайч. “Зурхайн гол” гэдэг ном зохиосон. 

	79. Шин Ду Пан (Сяньби) “Таван тоо бодлого” ном зохиосон 

	80. Эрэгзэндорж гэлэн. Түшээт хантаны хошууны зурхайч. Эрдэнэ зуу хийдэд анхны зурхайн дацанг байгуулав. 

	81. Ядам гавж. Их хүрээний зурхайч. XIX зуун. “Хялбар солбицон барих бодрол бичиг” хэмээх бүтээл туурвисан. 

	Монголын эрдэмтэн зурхайчид одон орон зурхайн ухааныг судлан шинжилсэн бүтээл бичихийн зэрэгцээ өөрийн нутаг орны хуваарьт тохируулан бүтээлчээр хөгжүүлсээр иржээ. Эдгээрт Луу гүний хошууны Дандаржамц, Түшээт хан аймгийн Агваангэндэн. Засагт хан аймгийн Гочоо, Их хүрээний Дамдинсүрэн, Арвайхээрийн хошууны Чанрав зурхайч нар орно. Тэд хойч үедээ зурхайн мэдлэг ухааныг өвлүүлсэн багш сурган хүмүүжүүлэгчид байв. Монголын өргөн уудам нутагт зурхайн ухаан дэлгэрэхэд ихээхэн хувь нэмэр оруулсан мэргэдэд уран зохиолд авьяастай түүхийн өргөн мэдлэгтэй анагаах ухаан, зурхайд гүн мэргэшсэн өөрийн гэх олон бүтээлтэй гүн ухаантанд Юань гүрний алдарт одон орон зурхай судлаач Ихсүн, эмч Буваа, зурхайч Хуушаан, одон орны мэргэжилтэн Даштөмөр болон түүнээс хойших цаг үед Да зурхайч гэлэн Жамъян, Дугаржав, зурхайн багш Бэх, Жанжаа хутагт Ролбийдорж, анхдугаар Жамьян хутагтын хийдийн зурхайч Туваан, Чойжиням, зурхайч Лувсанцэрэн, Рааш — Өлзий нар орох юм. 

	Олноо Чимидийн Дандаа хэмээн алдаршсан Ч. Дэмчигдорж “Аливаа эрэгтэй, эмэгтэй эрхэм доордыг ялгахгүй бүрэн багийн цагт эрхгүй язгуурын суртахууны сургуульд орж суртахууны ёс ухсаны хойно сая төр засгийн сургаал соёл, цэрэг дайны ёсон ба зурхай, эмч хийгээд аливаа зүйлийг”721 сайн сурч боловсроогүй цагт улс орон баян хөгжилтэй болохгүйг нэгэнтээ анхааруулж байсан бөлгөө. 

	Гэтэл аль эрт 5000 жилийн өмнө хадан дээр дүрслэгдсэн тэнгэрийн эрхсийн зургаас эхлэн XIII зууны үед биеэ даасан шинжлэх ухаан болж хөгжсөн “Монгол зурхай” хэмээх өрнө дорныг цогцолсон гайхамшигтай шинжлэх ухаан болох одон орон зурхайн ухаан нь 1930-аад он болоход шинэ онол, шинэ нийгэмд үл таалагдах болсноос зурхайчид нь хэлмэгдэлд өртөж, зурхай нь төөрөгдөлд орсон ажээ. Тиймээс ч энэ үеийн үзэл сурталчид зурхай нь шашин сүм хийдийнхэн болон дарлагч ангийнхны эрх ашигт бүрэн нийцэж байсан учраас тэдгээрийн дэмжлэгийг хүлээн олон зуун жил оршсоор ирсэн “Шинжлэх ухааны тодорхой үндэслэлгүй зөвхөн хүмүүсийн оюун санааг төөрөгдүүлэхээс өөр зүйлгүй хий хоосон номлол”722 Өдөр үзнэ гэдэг нь үндэслэл багатай бөгөөд ард түмнийг мунхруулахад чиглэгдсэн723 болохоор зурхай нь биеэ даасан шинжлэх ухааны салбар биш724 төдийгүй “Зурхайн сургууль нь шинжлэх ухааны ямар ч үндэслэлгүйгээр барахгүй шашин дарлагч ангийнхны эрх ашигт захирагдан хүмүүсийг мунхруулах, шинжлэх ухааны хөгжлийг саатуулах харгис үүрэг гүйцэтгэж байсан цэвэр зохиомол ойлголт” хуучин нийгмийн хоцрогдсон зүйл хэмээн ухуулж, хавчин гадуурхсаар ирсэн байна. 

	Энэ мэт янз бүрээр ад шоо үзэгдэж байсан зурхайн ухааныг өвлөн үлдээх зорилгоор зурхай судлаач С. Нинжбадгар гуай “Хүрэл тогоотын одон орны оргил”-д уламжлалт зурхайг сайн мэддэг Жамцо гэдэг хүнийг Хэнтий аймгаас урин ирүүлж ажиллуулж байсан мөн зурхайч Жинбааг математикийн хүрээлэнд ажиллуулж байсан нь зурхайн ухааныг өвлөн авахад ихээхэн үүрэг гүйцэтгэжээ. 1990 онд мандсан ардчиллын буянаар зурхайн ухаан саадгүй дэлгэрэн хөгжих замыг олсон билээ. Энэ үйлсэд уламжлалт зурхайн ухааныг өвлөн үлдсэн од зүй судлаач С. Нинжбадгар, Л. Тэрбиш, Д. Зуухаа, одон орон судлаач Д. Баасанжав, олон жил цаг тооны бичиг үйлдсэн Х. Пүрэвсүрэн, С. Дашдамба, философич Ш. Агваандондов, математикч Б. Батжаргал, Төвөдөч И. Дэмбэрэл нарын хэвлүүлж нийтлүүлсэн ном бүтээл нь зурхайн хөгжилт дэлгэрэлтэд чухал үүрэг гүйцэтгэжээ. Мөн зурхайн шинжлэх ухаанаар эрдэмтэд төрөв. Л. Тэрбиш, Д. Мөнх-Очир нар зурхайн ухаанаар түүхийн ухаанаар эрдмийн зэрэг цол хамгаалсан байна. 

	8. 1. 1. ГҮН УХААНТАН ЗАНЫН АГВААНБАЛДАН 
(1797... он)

	Монголын Буддын гүн ухаантан зурхайч Агваанбалдан жанжин Бэйсийн хошууны нутагт малчин ардын гэр бүлд төржээ. Тэрээр “Их Хүрээний шашны Их сургууль, Ганданд Буддын гүн ухааны учир шалтгааны ухаан, яруу найраг, тоо зурхай, урлаг зэргийг дэс дараалан судалж Төвөд Санскрит хэлийг чадамгай эзэмшин”725 эртний Энэтхэгийн Нагаржуна, Диганга болон Төвөдийн Зонхов, Жамьяншадав нарын зэрэг их эрдэмтний бүтээлийг судлах зэргээр олон талын боловсрол олжээ. Монгол зурхай судлалд бодитой хувь нэмрийг оруулсан гүн ухаантан З. Агваанбалдан 1831 онд Төвөдийн Лхас хотноо өөрийн мэдлэг чадвараараа Буддын гүн ухааны Линсрай гавжийн зэргийг амжилттай хамгаалжээ. Монголын алдарт гүн ухаантан З. Агваанбалдан нь зурхайн холбогдолтой хэд хэдэн ном бүтээл туурвижээ. Тэрээр зурхайн гол ухагдахуун болох таван махбодын мөн чанар үйлдэл эрдмийг дэлгэрэнгүй тайлбарласан “Чой онба зоджи догжад” хэмээх зохиолыг 1846 онд хэвлүүлсэн мөн 1848 онд “Дүй цэгжи чандэл” буюу “Цаг улирлын тайлбар бэрх оньсны үүдийг нээгч түлхүүр” нэртэй гучин хуудас тоо, одон зурхай судлалын нэгэн сонирхолтой зохиолыг бичжээ. Энэ ном нь Төвөдийн эрдэмтэн Жамьяншадавын Винайн сурах бичигт оруулсан цаг улирлын тухай хэсгийг дэлгэрүүлж тодотгосон зохиол бөгөөд энэ тухай тусгайлан авч үзсэн зохиол бүтээл Төвөд, Монголд урьд өмнө нь гарч байгаагүй тул мэргэдийн дунд ихэд алдаршжээ. 

	З. Агваанбалдан энэ зохиолдоо дөрвөн улирал, өвөл зуны нар буцах байдал болон хавар зуны өдөр шөнийн тэнцлийг бодож гаргах арга төдийгүй есөн гараг, 28 одны хоорондын уялдаа холбоо шүтэлцээ тэдгээрийн хөдлөх зам чиглэл хийгээд цаг хугацааны мөчлөг дахь нарийн хэмжээсийг олох арга мөн цаг хугацааг хүний амьсгалын тоогоор хэмжих, газар агаарын зайг хэмжих аливаа юмыг сүүдрээр хэмжих аргуудыг сайн боловсруулж чадсан байна. 

	8. 1. 2. ХАЙСАН ХҮЛЭГ ХААНЫ ЗУРХАЙЧ БУВАА

	Буваа бол Юань улсын түүх сударт олонтоо тэмдэглэгдсэн зурхайн ухааны эрдэмтэн юм. Буваа Юань гүрний үеийн одон орон зурхайн ухааны “Арга билгийн сургууль”-д сурч хүмүүжсэн олон мэргэдийн нэг бөгөөд Хятадын таван номын нэг болох “Зурхайт ном”-ыг судалж түүний талаар олон боть ном зохион туурвижээ. “Зурхайт номын айлтгалын язгуур”, “Зурхайт номын үүслийн далд агуулга”, “Зурхайт номын дээд үзлэг” зэрэг бүтээлдээ “Зурхайт ном”-ын далд агуулгыг задлан тайлбарлахыг оролдсоны зэрэгцээ орчлон ертөнцийн үүсэл хөгжил, цаг улирлын хувьсал, хүний мөн чанарын тухай өөрийн үзэл бодлыг тодорхой дэвшүүлсэн ажээ. Одон орон судлалын нэрт эрдэмтэн Буваагийн бичсэн “Зурхайт номын үүслийн далд агуулга” ном нь зурхай ухааны үүсэл хөгжилтийг тодорхой өгүүлсэн зурхайн бүрэн сурах бичиг болж чадсан томоохон бүтээлийнх нь нэг юм. “Зурхайн ухааны уг санаа”, “Зурхайн төлгө” номыг зохион үлдээсэн боловч үрэгдсэн байна. Түүний “Зурхайн ухааны уг санаа” гэдэг ном нь нийт найман боть болоод голдуу Вэй улсын зурхайн 64 төлгөний үгсийн нууц утгыг тайлбарлажээ. Сүүлийн хоёр боть нь төлгөний уг утгыг тайлбарлаж түүний утга санааг улам төгөлдөржүүлэн дэлгэрүүлсэн байна. 

	Таван номын нэг гол бүтээл болох “Зурхайт ном”-ын гол агуулга нь зурхай бөгөөд гурван Хуаны үед нэгэнт буй болсон одон гарагийг нягтлан таван махбодоос эр эм, арга билиг зэрэг арван өнгө, 12 жил, сар, өдөр, цагийн учир холбогдлыг тодорхой тайлбарлан өгүүлж тэдгээрийн зураг схемийг үзүүлсэн байна. Тэрээр тариалангийн хэргийг эрхлэх түшмэл зэрэг тушаалыг эрхэлж байв. Хожим нь эрхэлсэн сайдын баруун гарын Чиньсян болов. Энэ тухай “Дай Юань улсын судар”-т “Баруун гарын чиньсян Буваа, зүүн гарын чиньсян Мөнхтөмөр”726 гэж бичсэн байна. Энд дурдагдаж буй Мөнхтөмөр нь мөн л одон орон зурхай болон бусад ухаанд боловсорсон түүхч хүн ажээ. 

	8. 1. 3. СҮМБЭ ХАМБА ИШБАЛЖИР
(1704 — 1788 он)

	Төвөдөд дэлгэрсэн зурхайн “Цүр, Пүг” хоёр ёсыг Монгол нутагт оруулсан “Төгс буянт шинэ зурхайн ёс” бүтээлээрээ Монголчуудын дунд нэгэн шинэ цаг тооллын үндэс суурийг тавьсан Ишбалжир нь XII жарны хөх мичин жилийн (1704 он) 8-р сарын 15-ны өглөөний луу цагт Хөх нуурын Толь гэгч газар Ойрдын Багадуд овгийн тайж язгуурт Дорждашийн дөрөвдүгээр хүү болон мэндэлжээ. Тэрээр хар луу жил (1712 он) найман настайдаа Сүмбэ гэгээн Лувсанданзанжанцаны хувилгаанаар тодорч тойн болоод Гандан хийдэд Чойрт залагдан Лувсанчойжин хэмээх сахилын нэрийг хүртжээ. Сахилын нэрээс илүү Сүмбэ хамба гэдэг. 

	Хөх нуурт Манжийн цэрэг довтлон орж сүм хийдийг эвдэн сүйтгэж лам хуврагийг устган хядах үед Ишбалжир Төвөдөд оргон гарч Лхасын Чойрын дацан болон Брайбун хийдэд долоон жил суралцсан байна. Тэнд байхдаа Төвөд орныг хэрэн хэсэж явсан төдийгүй “Хэл зүй, зохист аялгуу, үлгэр чимэг, хар цагаан зурхай, дуун ухаан шалгадаг ухаан хийгээд Билиг барамид, Винай, Авхи — дарма тэргүүтэн таван боть зарлигт мэргэшиж ном хаялцан Линшри гавж цол”727-ыг хамгаалаад тун удалгүй цагаагчин гахай жил (1731) Хөх нууртаа эргэж иржээ. Сүмбэ хамба Ишбалжир амьдралынхаа турш олон ухааныг гүнзгий судлан гарамгай эзэмшээд түүх, хэл шинжлэл, гүн ухаан, шашны онол эмнэлэг, зурхайн чиглэлээр нэлээд олон алдартай бүтээлийг туурвисан байна. 

	1729 онд Цүр Жанчэмо буюу Дондов-Одсэрийн “Тийн арилсан Шидийн зурхайн их гол” бүтээлээрээ суурь тавьсан “Цүрийн ёс” болон 1447 онд Да Пүгва Лхүндэвжамц Занчүн Чойдогжамц, Хайдав, Норсонжамц нарын гол сударт түшиглэн “Зурхайн гол цагаан лянхуан амны иш” номоороо эх суурийг тавьсан “Пүгийн ёс”-ыг баримтлан XIII жарны гал туулай жил (1747 он) Монголын алдарт гүн ухаантан Сүмбэ хамба Ишбалжир “Төгс буянт шинэ зурхайн ёс”-оороо Шар зурхайн цаг тооллоос зөрөөтэй цаг тооллыг зохиов. Сүмбэ хамбын “Төгс буяны шинэ зурхайн самбар дээр бичих ёс хийгээд таван махбодын зурхайн хүснэгт”, “Төгс буяны шинэ зурхайн зураг зурах ёс сэнхрүүлэх дууны эгшиг хэмээх оршив” зохиол нь өөрийн зохиосон шинэ цаг тооллоо бодох тайлбарлах бүтээл тул бүрэн бүтнээрээ хэвлэгдсэн байна. 

	Сүмбэ Хамба Ишбалжир нь XVI жарны цаг улирлын бичиг зохиосноос гадна зурхайн ухааны талаар олон ном зохиол туурвижээ. Түүний “Зурхайн голыг өчүүхэн хураасан бүхнийг гийгүүлэгч толь”, “Тооны шастир бүхнийг тодорхойлсон толь сарыг дагаж бодохыг барилдуулсан буянтны шинэ бодлого” зэрэг зохиолыг Төвөд хэлээр туурвисан бол Монгол хэлээр тоо, одон орон зурхай болон байгаль дэлхий газар орон, цаг ууртай холбоотой нэлээд олон зохиолыг туурвин бичсэн байна. 

	1. “Цас бороо оруулах хориглох тэргүүтэн увдис газар тэнгэрийн үзэсгэлэнт чимэг хэмээх оршив”

	2. “Далан хэрэг 8-н бодитой таалсан хүслийг хангагч соёо”

	3. “Ойрдын зүгт дэлгэрсэн хонины далны ясны төлгө үзэх илбийн иш үзүүлэх нь”

	4. “Газрыг шинжих байгуулах судлах гурван хумхын хөмрөг сэлтийн гарын авлагыг товчлон хураасан Удвал цэцгийн баглаа хэмээх оршвой” 

	зэрэг болно. Түүний 1755 онд зохиосон “Хар гарагийн зурхайн шим өчүүхэн эрдэнийг тодруулагч толь бичиг”728-т зурхайн болон тооны ухааныг нарийн цэгцтэй олон талаас нь маш оновчтой өгүүлсэн байна. Мөн тоог ёгт утга болон үгээр нэрлэх тухайд олон жишээ баримтаар дурджээ. 

	Монголчууд эртнээс нааш аливаа тоог түүнд харгалзсан тоотой юмны нэрээр нэрлэдэг байжээ. Жишээлбэл: Нар, сар нь ганц байдаг учир “Нэгийг — нар, сар”, нүд ба далавч нь хоёр байдаг тул “Хоёрыг — нүд, далавч”, гарын хуруу, махбод нь тав байдаг тул “Тавыг — хуруу махбод”, Тэнгэрийн одны ордыг 12 бүлэгт хуваадаг болохоор “Арван хоёрыг — гэр, орд” гэх мэтээр нэрлэж байв. Энэ тухайд Д. Ишбалжир “Хар гарагийн зурхайн шим өчүүхэн эрдэнийг хураасан бүхнийг тодруулагч толь” бичигтээ тодорхой тайлбарлан бичсэн зүйлээс үзвэл: 

	1. Од, цагаан, саран, дүрс, хамрын эвэр гэсэн үгнүүд нь нэгийн тооны нэр

	2. Хямрал, хөнөөл, зөрчил, гар, нүд, хос, арга билиг гэсэн үгнүүд нь хоёрын тооны нэр

	З. Ертөнц, үзүүр, гал, эрдэм, сансар гэсэн үгнүүд нь гурвын тооны нэр

	4. Далай, мөрөн, шастир, нулимс, аймаг гэсэн үгнүүд нь дөрвийн тооны нэр

	5. Машид, шинжлэх, эрхтэн сум гэсэн үгнүүд нь 5-ын тоо

	6. Амт, цаг, засвар, чимэг агаар, сайн гэсэн үгнүүд нь зургаагийн тооны нэр болно. 

	Монголчууд нь тооны оронд үг хэрэглэж байсан нь зурхайн янз бүрийн бодлого бодох ажиллагааг хурдан хялбар болгож мөн хүний оюун ухааныг хөгжүүлэх өвөрмөц аргыг боловсруулжээ. 

	8. 1. 4. ЛАМЫН ГЭГЭЭН ЛУВСАНДАНЗАНЖАЛЦАН
(1639 — 1704 он)

	Халхын Өндөр гэгээн Занабазарын (1635 — 1723 он) дэргэдийн хоёр их шавь нь Лувсанданзанжалцан, Зая бандид Лувсанпрэнлэй (1652 — 1715 он) хоёр юм. Лувсанпэрэнлэй нь бурхны шашны гүн ухаан, одон зурхай эмнэлэг зэрэгт гаргууд нэгэн байжээ. Чингис хааны алтан ургийн угсаат Түмэнхэн сайн ноён Хөндлөн Цөхүрийн гуравдугаар хүү Лояг Эрх Цөхүр ноёны гэрт XI жарны “Согтох төгөлдөр” хэмээх туулай жилийн (1639 он) хаврын тэргүүн бар сарын арван таванд Хангай нурууны үзэсгэлэнт сайхан газар Өлзийт овоо гэдэг газар мэндэлжээ. Ламын гэгээн Лувсанданзанжанцан нь Өндөр гэгээн Занабазараас “Эрдэнэ бандид хутагт”, “Хамба номун хан” хэмээх цол алдрыг хүртэж, Төвөд ном сударт “Ханчин Чойжил” хэмээн алдаршсан тэр эм эмнэлэг, одон зурхайн чиглэлтэй дөрвөн боть зохиолыг Төвөд хэлээр бичсэн алдартай зурхайч байжээ. Дөрөвдүгээр ботид нь түүний бичсэн зурхайн зохиолууд нь орсон байна. Ламын гэгээний анхдугаар дүр болсон Лувсанданзанжалцан нь анхдугаар Богд Өндөр гэгээний даалгавраар Лхаст очиж зурхайн ухааныг олон жил нухацтай судлан одон зурхайн талаар дорвитой сайн бүтээлүүд туурвижээ. 

	 

	Огторгуйд орчигч одон гараг

	Орчлонгийн амьтанд сайн муугаар нөлөөлнө

	Огоорч авахыг та мэдтүгэй гэж

	Оддын зурхайг би зохиов”729 

	 

	хэмээн од эрхсийн хөдөлгөөн нөлөөллийг маш гайхалтай товч тодорхой шүлэглэсэн тэрээр “Усан эм туулай жилээс хураасан таван хураангуй тэргүүтний тойм зурхай”, “Бүтээлийн зурхай тэргүүтний гарын авлага үйлдэхүйеэ хялбар болгон хураасан”, “Зурхайн гол — Харанхуйг арилгагч зул”, “Язгуур төгөлдрийн сэжиглээг таслахуй” зэрэг бүтээлээрээ Монгол оронд зурхайн ухаан хөгжихөд ихээхэн хувь нэмэр болсон төдийгүй “Цагийн хүрд”-ний номлол зурхай Монголд дахин хүчтэй дэлгэрэн хөгжих үндэс болов. Тэрээр бас одон орны талаар “Аливаа нар сар оддыг зурж олох шинэ арга” номыг зохиожээ. 

	Мөн Ламын гэгээн нь од эрхсийн хөдөлгөөн хүн байгальд хэрхэн нөлөөлөх нарийн учир шалтгааныг тодорхойлон гаргаж долоон гараг, шүтэн барилдлага, цагийн тохиол, арван хоёр өдөр, хоног, мэнгэ суудал зэргийг сайтар ялган номлосон “Зурхайн гол судар авч огоорохыг тодотгогч гэрэл”, “Шидийн зурхайн тэргүүний гарын авлага”, “Үрийн зурхайн сайтар номлосон бүхний хураангуй” зэрэг олон ном зохиолыг туурвиж Монгол оронд одон зурхайг хөгжих баттай суурийг тавьж чадсан их зурхайч хүн юм. 1691 оны цагаагчин хонин жилд Ламын гэгээн нь Өндөр гэгээний хамтаар Манжийн хааны эх Тайху хатны таалал төгссөний буянд залагдан очихдоо Манжийн хааны зурхайч Чойжир гэлэнгээс зурхайн олон тооны номыг сонссон байна. Тэрээр 1694 оны өвөл Өндөр гэгээнд бараалхахаар Их Хүрээнд ирэхдээ олон шавь нарт эм зурхай тэргүүтнийг олон хүнд зааж сургасан байна. 

	Лувсанданзанжалцан зохиол бүтээлийнхээ төгсгөлийнхөө үгэнд өөрийнхөө нэрийг тэмдэглэхдээ их төлөв “Багш дээдэс олны өлмийн лянхуаг шүтэж нигуурын рашааныг амссан Чингис тэнгэрийн тойн Лувсанданзан хэмээгч бичиж найруулав” гэх буюу эсвэл “Багш мэргэдийн зарлигийн ачаар чухалд тэжээгдсэн тэнгэрийн тойн Лувсанданзанжанцан” гэхийн дээр эсвэл бүр товчилж “Лувсан нэрийг баригч”, “Тэжээх ухааныг баригч Лувсан нэрт” гэж эсвэл бүр далдалж “Бандидын нэрийг баригч” хэмээн нэр цолоо бусдын адил янз бүрээр бичсээр ирсэн байна. Ламын гэгээн Лувсанданзанжанцаны мэлмий нээсний 360 жилийн ойд зориулсан эрдэм шинжилгээний тусгай ном бүтээл 1999 онд хэвлэгдэн гарсан тул түүний тухай энд товч өгүүлсүү. 

	8. 1. 5. ЦАХАР ГЭВШ ЛУВСАНЧҮЛТЭМ
(1740 — 1810 он)

	“Цахар гэвш” гэж олноо алдаршсан Лувсанчүлтэм нь 1740 онд Цахрын Хөвөөт цагаан хошууны гуравдугаар сумны Сайхан нуур хэмээх газар мэндэлж далан настайдаа таалал болжээ. “Цахар гэвш утга уянга уран зохиолд авьяастай түүхийн өргөн мэдлэгтэй, анагаах ухаан, зурхайн ухаанд гүн мэргэшсэн болохоор эдгээр эрдэм ухааны холбогдолтой олон тооны зохиол бүтээлийг туурвин бичсэн нь Монгол үндэстний соёлын өнөр баян өв санд үнэт нэмэр хандив”730 болсон юм. Цахар гэвш нь “Энэтхэг, Төвөд орноор хэсэн явах буюу сургууль хийж байсангүй. Гэвч Энэтхэг, Төвөд зэрэг оронд очиж ном үзэж сургуульд хорь гаруй жил суралцаж байсан хүнээс ер дутуугүй Төвөд хэл дээр таван ухааны зохиолыг бичиж зохиож байсан ба гавж, аграмба, цорж гэх мэтийн зэрэг тушаал ямба цол үгүй байтлаа нэн их эрдэмтэй хүн байсныг дурдалтай”731. 

	 

	“Хэзээд үйлийн үрийг бодож тоолох хэрэгтэй буй заа

	Хэрэггүй мэнгэ суудал тоолох юуны хэрэг”732 

	 

	гэсэн гүн ухааны зүй тогтолт сургаалаа айлдаж байсан Цахар гэвш Лувсанчүлтэм нь зурхайн ухааны талаар “Зурхайн тухай тасаг бусаг өгүүлэхүй”, “Үйлдэлт зурхайн таван хураамж”, “Таван хураамжийн тийн ялгалаар өлзийт хур буулгах”, “Хуримын зурхайн үзлэг” зэрэг маш олон өгүүллэгийг бичиж туурвисан байна. Цахар гэвшийн нэг онцлог нь зурхайн ухаанаар наран саран од гарагийг ажиглан шинжиж хур орох, салхи салхилах зэргийг шинжин зохиол бүтээлдээ тэмдэглэн үлджээ. Түүний зурхайн судлалын бүтээл нь Монгол үндэстний зурхайн ухаанд ховор нандин өв болох тул түүнийг нягтлан судлах нь зүйтэй. Лувсанчүлтэмийн бүтээл туурвилын дотор түүх, уран зохиолын болон анагаах ухаан зурхайн ухааны тухай өдий төдий бүтээлүүд байдаг. Цахар гэвшийн 215 зохиолыг багтаасан арван ботийг нь нийтэд нь авч үзвэл “Цахар гэвш Лувсанчүлтэм шашны ухаанд нэвтэрсэн чин үнэнч сүсэгтэн ба зүтгэлтэн төдийгүй уран зохиол, анагаах ухаан зурхайн ухаанд мэргэжсэн нэрт эрдэмтэн”733 юм. 

	Цахар гэвшийн сүмбүмийн долоодугаар боть нь бүхэлдээ од гарагийн зорчих зам явдлыг ажиглан шинжилж зохиосон бүтээлүүд мөн хүн морины шинж огторгуй газрын ёр дом дохио зэргийг тооцон бодож бүтээсэн зурхайн зохиолуудаас бүрджээ. 

	1. “Таван хураангуйн тийн номлол өлзий хутгийн хур орох”

	2. “Үйлдэх зурхайн таван хураангуй өлзий хутгийн наран”

	3. “Үр зурхай өлзий хутгийн шинэ саран”

	4. “Бодох ёсны шинжилгээ гийгүүлэгч толь”

	5. “Хуримын зурхайн үзлэг ба заслын тухай” 

	6. “Махбодын зурхай”

	7. “Тан Шин модны зурхай”

	8. “Он, сар тэргүүтнийг тоолон бодох тухай цог өлзий хутаг”

	9. “Хар зурхайн 47 чулуут Тан Шин модны шинжлэл үйлдэх”

	10. “Зурхайн гарах ёсоор тотгорыг шинжлэх увдисын утга”

	11. “Таван хураангуйн түргэн бодох ёс, өлзий хутаг дэлгэрэх”

	12. “Төгс буянт шинэ зурхайн таван хураангуй дээд өлзий хутгийг өгөгч”

	13. “Зурхайн тухай зарим хэсэг бусаг зүйлийг номлосон өлзий хутгийн эмийн орон”

	14. “Эгшиг үсгээр зурхай бодож шинжлэх зарим зүйлсийг номлосон өлзий хутгийн баяр хурим”

	15. “Маш хүссэн төмөр эм тахиа жилийн хуанли өлзий хутаг хэрэг бүтэх”

	16. “Ердийн зорчлын хэмжээ тэргүүтний өлзий хутаг гийгүүлэгч хийгээд нарны ердийн зорчлын марталгын тэмдэг сэлт”

	17. “Ес есийн үржүүлэх аргын хүснэгтийг үйлдэх ёс өлзий хутгийн үүдийг нээгч

	18. “Ордон хоногийн таван хураангуй хийх ёс, өдөр хоногийн таван хураангуй даруй түргэн өдөр зурхай бодох ёс, гурван хоногийн дотор тусдаа нэг үйл гаргах ёс, шүхэр од гараг одны төгс эдлэл шинэ зурхай ёсны шастир зурхай сэлт”

	19. “Гэртэн нөхөрлөлийг эвлүүлэх бэрийн зурхай өлзийт сайхан найлзуур”

	20. “Зурхайн бодлогоос зохиосон марталгын тэмдэглэл даваа үзэгчийн төрөл үе болон Шамбалын төрөл үе зэргийн өчүүхэн бичиг нарны гараг одон наран дунд тэргүүтний учир наран саран өдөр гурвын ердийн зорчлын хэмжээ ялгалыг бодох зарим хэсэг бусаг зүйлс цагийг шинжлэх арга, цаг зүсрэн тэргүүтний хэмжээ, нарны хий зорчил, нарны өөрийн зорчил хөлийн төгс эдлэлийн арвитан хасагдах тэргүүтэн” зэрэг бүтээлийг туурвисан байна. 

	Эдгээртээ зурхайн ёсыг маш дэлгэрэнгүй тайлбарласан бөгөөд үзлэгийн судруудыг ч нэлээд бүрэн судлан оруулсан байна. Түүний бүрэн зохиол болсон нийт арван ботийн долоодугаар боть нь тэр чигээрээ “Цагаан зурхайн лит зурах таван хураангуйн тайлбар тэргүүтэн олон зүйлийн зурхайн аймаг” ёсны тухай оржээ. 

	8. 1. 6. ТОО ЗҮЙЧ Ш. МЯНГАТ
(1685 — 1770 он)

	Өрнө дорнын зурхайн янз бүрийн арга төрөл эртнээс нааш Монгол нутагт өргөжин хөгжихдөө Монгол, Төвөд хэл болон дөрвөлжин, уйгур, тод, соёмбо үсгээр өргөн дэлгэр тархаж зурхайн томоохон эрдэмтэн мэргэд олноор төрөн гарах болов. Тэдний зарим нэг нь харийн хааны албанд өөрийн авьяас чадвар мэдлэгээрээ үнэлэгдэн зурхайн ухааны гол үүргийг гүйцэтгэж байлаа. Түүний нэг нь Манжийн хааны “Тэнгэрийг сүсэглэх яам”-ны цаг тооны бичгийн таван махбодыг бодогч түшмэлийн үүргийг он удаан жил эрхэлсэн эрдэмтэн тоо зүйч зурхайч Ш. Мянгат юм. Манж Чин улс нь хаан төрөө тогтоосон 1644 онд Юань улсын үед идэвхтэй үйл ажиллагаа явуулж байсан “Тэнгэрийг сүсэглэх яам” буюу зурхай судлалын төвийг албан ёсоор байгуулжээ. 

	Энх-Амгалан хааны байгуулсан зурхайн судлалын албан ёсны төв болсон Манжийн төр засгийн голлох яамдын нэг болсон “Тэнгэрийг сүсэглэх яам” нь Цаг улирлын тооны хагас, Тэнгэрийн зурхайн хагас, Цаг үзэх хагас болон Хотонгийн хагас гэсэн дөрвөн хэсэгтэй байжээ. Үүний доторх “Цаг улирлын тооны хагас” нь голдуу цаг улирлын бичиг зохиож найруулах ба “Нар сарны хиртэлт”-ийг судлах ажил үүргийг хариуцан гүйцэтгэж байсан бол “Хотонгийн хагас” нь Юань улсын үеэс хөгжүүлэн дэлгэрүүлж байсан Араб зурхайг судалж байв. “Тэнгэрийг сүсэглэх яам”-ны эрдэмтэн мэргэд нь Хятадаар бичсэн “Цаг улирлын тооны бичиг”-ийг Манж, Монгол хэлэн дээр орчуулан Манж ба Монгол үндэстний дунд тархаан хэрэглэж байсан гэнэ. Үүнээс үзвэл эрдэмтэн Мянгат нь “Цаг улирлын тооны хагаст” таван махбодыг бодогч түшмэлийн тушаалыг тавин жил хариуцаж байхдаа “Цаг улирлын тооны бичиг”-ийг Монголчлох ажлыг хариуцан гүйцэтгэж байсан нь тодорхой. “Чин улсын үеийн Монгол үндэстний шалгарсан тооны ухаантан Мянгат “Тэнгэрийг сүсэглэх яам”-ны эрхэлсэн түшмэлийн тушаалыг хариуцаж байв. Тэр “Тойргийн нягт хэмжилтийн тод арга”, “Тооны нарийн тодорхой тайлбар” зэрэг тооны ухааны зохиолыг бичиж Хятад болон гадаадад нэр алдаршсан”734 нэгэн эрдэмтэн байжээ. Жилд нэг удаа “Цаг улирлын тооны бичиг”-ийг нягтлан гаргаад хааны ордонд өргөн дэвшүүлж зөвшөөрсний дараа хэвлэн нийтэлж бүх улсад тараадаг байжээ. Тэнгэрийн сүсэглэх яамны эрдэмтэн мэргэдийн Хятадаар бичсэн цаг улирлын тооны бичгийг Монгол, Манж хэлэнд орчуулан Монгол, Манж үндэстний дунд тараан хэрэглэдэг байсан гэнэ. Энэ ажлыг голлон хийж гардан гүйцэтгэдэг хүн нь эрдэмтэн Мянгат байсныг батлах баримт материал түүхэнд багагүй уламжлан үлджээ. Тухайлбал: “Дайчин улсын Найралт төвийн анхдугаар он (1723 он)-ы “Цаг улирлын тооны бичиг” дээрх тамга дарсан хуудсан дотор Мянгат гарын үсэг зурсан байв”735. 

	Мөн “Найралт төвийн долоодугаар оны (1729 он) Цаг улирлын тооны бичиг дээр Мянгат гарын үсэг зурахдаа зэрэг тушаалаа “Туслагч түшмэлийн пүнлүү хүртэж бүхий дөрвөн дэс нэмэрлэсэн таван махбодыг бодогч түшмэл”736 гэж тодорхой дурдан бичсэн байна. “Тэнгэрийг сүсэглэх яамны гол эрхлэх үүрэгт ажил нь одон орон зурхай математик зэрэг байсан бөгөөд түүнийг Мянгат өөрөө шууд гардан хийж байснаар барахгүй”737 түүний бичсэн “Цаг улирлын үзэгдлийг шалган бүтээсэн нь”, “Од гарагийн үзэгдлийг шалган бүтээсэн нь” зэрэг номууд нь одон орон болон зурхайн ухаанд томоохон нээлт болж байсныг тэр цагийн эрдэмтэн мэргэд эзэн хаад ч хүртэл хүлээн зөвшөөрч байжээ. 

	Эрдэмтэн Жуань Юань Мянгатын бүтээлийг судлаад “Одон орны үзэгдлийг тооцоолон судалж бодоход хэрэглэгдэх талаараа тэнгэрт очих хялбар арга мөн”738 гэж өндрөөр үнэлэв. Мянгат нь “Цаг улирлын үзэгдлийг шалган бүтээсэн нь” хэмээх гайхалтай бүтээлдээ: Од гарагуудын хөдөлгөөн түүний зүй тогтол болон манай гарагийн нар сарны тухай олон чухал асуудлыг хөндсөн байна. Мөн гараг дэлхийн хэлбэр дүрсийн талаар бичсэн нь орчин үеийн шинжлэх ухааны түвшинд сэтгэн томьёолсноос гадна манай гарагийн агаар мандлын бүрхүүл бусад од гарагийн хөдөлгөөний байдлыг нэлээд нарийн тодорхойлсон байна. “Үнэн зөв зурхайтай болох нь улс төрийн хямралаас аврах арга болох юм гэж үзээд Манж Чин улсын эхэн үед зурхайг сайжруулах тухай уриалга гаргаж байсан удаа ч бий. Хэдийгээр зурхайг өөрчиллөө ч гэсэн Манж, Хятад эрдэмтдийн дотор энэ ажлыг хийж чадах хүн олдохгүй байна гэдэг нь тэр үеийн бодит үнэн”739 байв. 

	Гэтэл Мянгатын энэхүү “Ном нь дорно, өрнө дахины одон орон зурхайн шинжлэх ухааны бүх ололтыг нэгтгэн хураангуйлсан явдал Манж Чин улсын зурхайн үндэс суурийг тавьсан”740 гэж тооны ухааны эрдэмтэн Ши Юн өндрөөр үнэлсэн байна. Энэхүү гайхалтай бүтээл нь Найралт төвийн 4-р оноос (1726 он) эхлэн жил бүрийн цаг тооны бичиг зохион бүтээх үндэс нь болж өгсөн гэж Манж улсын түүхэнд тэмдэглэн үлджээ. “Үе дараалсан тушаалын хүснэгт”-ийн 35-р ботид “Цаг улирлын тооны хагасын таван махбодыг бодогч түшмэл Манж хоёр хүн, Монгол хоёр хүн улсын цаг улирлын тооны бичгийг Манж хэлээр зохиодог, орчуулгыг нь Манж, Монгол таван махбодыг бодогч түшмэлээс хариуцдаг байсан энэ үе буюу Тэнгэрийг тэтгэгчийн хоёрдугаар он (1737 он)-д зарим хүний хаанд дэвшүүлсэн айлтгалдаа: “Энэхүү хүснэгтийг хэрэглэж чадах нь... туслагч түшмэлийн пүнлүү хүртэж бүхий таван махбодыг бодогч түшмэл Мянгат болой. Энэ хүнийг гаргавал ойлгож мэдэгч нь эс олдмуй”741 гэжээ. Тиймээс “Тухайн үед нарны тойролт” сарны эргэлтийн хүснэгтийг хэрэглэж чадах Дундад улсын хүн ганцхан байжээ. Энэ нь даруй Мянгат байв. Хамгийн наад захдаа Тэнгэрийг сүсэглэх яамны дотор түүнтэй тэнцмээр Дундад улсын хүн байсангүй”742 гэж Хятад эрдэмтэн Ли Ди шулуухан тодорхойлжээ. 

	“Энх-Амгалангийн 61-р оны 6-р сард “Тооны ухааны хураамж бичиг”, “Зурхайн шинжлэл”-ийг бичиж гүйцээгээд Найралт төвийн анхны оны есдүгээр сард хариуцан барлаж дуусгасан”743 байна. Зурхайн гол сурах бичиг болсон энэхүү иж номд “Зурхайн шинжлэл”, “Тооны ухааны хураамж бичиг”, “Хот зүйн агуулга” хэмээх гурван их бүлэгтэй нийт зуун ботийг багтаасан”744 маш том бүтээл болжээ. Энх-Амгалангийн 52-р оноос (1713) Тэнгэр тэтгэгчийн 17-р он (1752) хүртэлх хугацаанд Чин улсын засгийн газраас “Цаг тогтоох үүсвэр”, “Зурхайн шинжлэлийн хойнох найруулал”, “Хэмжүүр багажийн шинэчлэл” гэх гурван том номыг найруулан хэвлэхэд Мянгат голлон хариуцан хийжээ. “Зурхайн шинжлэлийн хойнох найруулал” нь нийт арван боть бөгөөд голдуу нар сарны хөдөлгөөний зүй тогтол зарчим нар, сарны хиртэлт болон “Нарны тойролтын хүснэгт”, “Сарны эргэлтийн хүснэгт”, “Нар сарны хиртэлтийн хүснэгт” зэргийг багтаан өгүүлсэн байна. “Цаг тогтоох үүсвэр” нь зурхайн бодолтын арга болон өдөр, шөнө од гарагуудын үечлэл мөчлөгийг тодорхой дурдсан бол “Хэмжүүр багажийн шинэчлэл” дэх оддын хүснэгт нь тухайн үедээ хамгийн олон одыг багтаасан хүснэгт болжээ. Манжийн үеийн эрдэмтдийн бичсэн ном зохиолд “Мянгат бол олон шавьтай багаасаа зурхайн ухааныг сурч юм мэддэгийн хувьд бусадтай зүйрлэшгүй мэдлэгтэй хүн” гэж маш өндрөөр дурдан тэмдэглэсэн байдаг. 

	8. 1. 7. ЗАЯ БАНДИД НАМХАЙЖАМЦ
(1599 — 1662 он)

	Ойрдын Заяа бандид Намхайжамцын намтрыг түүний шавь Раднабадраагийн 1691 — 1695 оны хооронд бичсэн “Рабжамба зая бандидын тууж сарны гэрэл хэмээх оршив” зохиолд тодорхой бичжээ. Ойрдын алдарт улстөрч, утга зохиолч, үсэг бичгийн эрдэмтэн, шашны томоохон зүтгэлтэн Зая бандид Намхайжамц бол Хошуудын хүн бөгөөд эцэг нь Баавхан юм. Зая бандидын өвөг нь Дөрвөн Ойрдод ихэд алдаршсан Хүнгүй Заяач гэгч ажээ. Баавхан найман хүүтэй байсны тавдугаар нь заяа бандид Намхайжамц юм. Зая бандид нь 1599 он буюу шороон гахай жилд төржээ. Зая бандид Намхайжамц 17-н настайдаа Ойрд нутгаас гарч Төвөдийг зорин явсаар 1616 онд Хөх нуурт хүрээд 1617 онд Төвөдийн Брайбун хийдэд очиж суужээ. Төвөдөд 1616 — 1638 он хүртэл 20 гаран жил суухдаа “Таван ухааны” номыг гоц сурснаараа бусдад гайхагдаж байв. 

	Зая бандид Цанид хэмээх гүн ухаанаар “Равжамба” гэдэг цол хамгаалахдаа нэг ч үг эс алдсанд бүгдэд гайхагдаж алдар нэр нь дуурьсжээ. Тэрээр Төвөдөд байхдаа Диба Пунцагнамжил, Далай лам, Банчин эрдэнэ нараас судар номын ухааныг ихэд суралцан, зүйл бүрийн мэдлэгийг сайтар эзэмшиж цанидын гүн ухаан болон зурхайн ухаанд нэвтэрчээ. Тод үсгийг зохион дэлгэрүүлсэн Ойрдын Зая бандид Намхайжамц нь зурхайг ихээхэн сонирхож байсан бололтой. Зая бандидын шавь гарамгай Төвөдөч Раднабадраагийн туурвисан Намхайжамцын намтар болох “Равжамба Зая бандидын тууж сарны гэрэл хэмээх оршвой” зохиолд дурдсан түүний бүтээлийн жагсаалтад “Зурхайн зуун үзэл”, “Гараг одны дохио”745 зэрэг зурхайн ном судар орсон байна. “Намхайжамц нь 1650 — 1662 оны хооронд шамдан ажиллаж арав гаруй жилийн хугацаанд 170 гаруй номыг Төвөд хэлнээс Монгол хэлэнд орчуулсны”746 дотор “Модны чимэг”, “Гараг одны тохиол” зэрэг нэлээд хэдэн зурхайн судрыг орчуулан Тод үсгээр барлан нийтэлсэн байна. 

	Түүний орчуулсан номын жагсаалтад буй “Зурхайн зуун үзэл”747-ийн ном нь зурхайч хүний өдөр тутам үзэж хардаг хар зурхайн үзлэгийн судар юм. Баруун аймгуудад Тод үсгээр өргөн дэлгэрч байсан зурхайн ном судруудаас “Эрдэнийн зул хэмээх зурхай”-н томоохон сударт нар, сар хиртэх тухай өгүүлж түүнийг бодож олох тооны нэлээд нарийн аргыг дурдсан бол “Наран саран хаах зурах” гэдэг номд “Нар сар хаах барих хэмжээ өнийн (удааны) хэмжээ, барих зүгийг үзүүлсэн нь”748 гэх мэт олон бүлгээр зурхайн ухааныг маш тодорхой дэлгэрэнгүй өгүүлжээ. Зая бандид 1641 оны хавар Засагт ханы урилгаар Засагт хан аймгаар явж тэндээсээ Түшээт хан, Сэцэн хан нарын заллагаар залагдан явсаар 1642 онд Ойрд нутагтаа буцаж иржээ. Халхын гурван том аймгаар зочилсныхоо дараахан 1645 онд Ижил мөрний эрэгт орших Халимагт очжээ”749. Ийнхүү Зая бандид Монгол туургатны өргөн уудам нутгаар залагдан явахдаа шашны номлолыг дэлгэрүүлэхийн зэрэгцээ зурхайн ухааныг түгээн дэлгэрүүлсээр ирсэн нь түүний Тод үсгээр бичсэн “Зурхайн зуун үзэл” номын дэлгэрэлтээс харж болох юм. 

	8. 1. 8. ДУНДАД АЗИЙН ИХ ОДОН ОРОНЧ ҮЛЭГ БЭХИ
(1394 — 1449 он)

	Дэлхийн одон орон судлалын түүхэнд эртний Грекээс өнөөг хүртэл оройлон гарсан агуу их эрдэмтдийн эгнээнд XV зууны үеийн хамгийн гарамгай эрдэмтний байрыг эзэлдэг суут одон оронч эрдэмтэн бол Үлүг Бэхи юм. Монгол зурхайн хөгжилт төдийгүй дэлхийн зурхайн ухааны хөгжилтийг олон зуун жилээр урагшлуулж чадсан XIV зууны үеийн алдарт шинжлэх ухааны зүтгэлтэн Үлүг Бэхи нь Цагаадай хаант улс буюу одоогийн Узбекстаны нутагт нэгэн үе нэр алдаршсан Монголын Барлус овогт Доголон Төмөрийн IV хүү Шагаругийн гэрт 1394 оны 3-р сарын 22-нд мэндэлжээ. Үлүг Бэхийн төрсөн эх нь Чингисийн удмын язгууртан Кияас-ад-Дины охин Гухар — шад — Аха гэгч юм. Өвөг эцэг Төмөр хаан түүнийг шантаршгүй зоригтой дайнч хүн болгон хүмүүжүүлэхийг ихэд хичээсэн боловч тэр нь талаар өнгөрч харин өөрийн дур сонирхолтой шинжлэх ухааны үйлсэд хамаг цаг заваа зориулах болсон байна. Үлүг Бэхи багаасаа Араб хэлийг нэвтэрхий сурсан гал цогтой хүү байсан тул 15 настайд нь Төмөрийн хаант улсын нийслэл Самарканд хотын ноёноор өргөмжилжээ. Үлүг Бэхи өөрт нь буй ордны эрх мэдэлтэй ноёны суудалд шуналгүй харин өөрийн эрх мэдлийн хэмжээнд түүх соёл шинжлэх ухааныг тал бүрээр тэтгэн дэмжиж өндөр хэмжээнд хүртэл хөгжүүлж чадсан юм. 

	Үлүг Бэхийн агуу их одон оронч болсон нь Монголын Барлус овогт Төмөр эзний их төрийн өмгөөлөл доор багаас сурч судалж байсантай холбоотой төдийгүй нэн чухал нь тухайн үеийн Монголчууд дэлхийн тэргүүний соёлыг түргэн шингээн авч хөгжүүлж чаддаг байсантай холбоотой юм. Өргөн их мэдлэгтэй шинжлэх ухаанд сэтгэлээ зориулсан одон орон зурхайч, түүхч, яруу найрагч, уран барилгачин Үлүг Бэхи Самарканд хотыг удирдаагүй бол Арабын одон орны шинжлэх ухаан дэлхийд оройлох өндөр түвшинд хүрэхгүй байсан нь тодорхой юм. Үлүг Бэхи ноён суусан цагаас нас бартлаа Самаркандад одон орон зурхай болон соёл шинжлэх ухааны олон зүйлийг бүтээн бий болгосон байна. Тэр Самаркандад Их сургууль байгуулж одон орны оргил зэрэг олон барилга барьж орон нутгийн бүтээн байгуулалтыг ихээр хийв. 

	Самаркандын анхны дээд сургуулийг Үлүг Бэхи 1417 онд байгуулж одон орон түүх судлал, шинжлэх ухааны төв болгож чадсан байна. Үлүг Бэхийн дээд сургуульд ажиллаж байсан хүмүүсийн олонх нь одон орон судлалын шинжлэх ухаанд хамаарах олон бүтээлийг туурвисан одон оронч, тооны ухаантан байсан явдлаас харахад уг дээд сургуулийн гол төв нь одон орон зурхай судлал байсан бололтой. Энэ дээд сургуулийг хөгжин бэхжихэд тустай маш их ажлыг хийж гүйцэтгэсэн тооны ухаантан одон оронч Кияас-ад-Дин-Данжемстан-Ибн-Масуда нь одон орон зурхайн хичээлийн хөтөлбөрийг боловсруулж сурах бичгийг нь бичжээ. 

	“Үлүг Бэхийн дээд сургуульд нэрт тооны ухаантан, одон оронч Мүйн-ад-Дин түүний хүү Мансур — Каши болон Салахуддин — мусан — Ибн — Мухаммед, Али-ибн — Мухаммед, Бирдажанди нар багшилж байв”750 Мөн агуу одон оронч Али-ибн — Мухаммед — Күсачи, Үлүг Бэхийн хүснэгтийг тайлбарлагч нэрт одон оронч Кажи — жадва, Кажи — жадвагийн ач Мекем Челеви нар Үлүг Бэхийн дээд сургуулийг суралцаж төгсөөд сургуулийнхаа одон орон судлалын нэр хүндтэй багш нар болцгоожээ. Эдгээрийн дотроос тухайн цагтаа “Эрин үеийн Птоломей” хэмээн алдаршсан Али-ибн-Мухаммед-Күсачи бол Үлүг Бэхийн шавь бөгөөд дотнын туслагч нь байв. Үүнээс үзвэл багаасаа Араб, Перс, Турк хэлийг гарамгай эзэмшсэн тоо, гүн ухаан, зурхайд нэр алдаршсан Үлүг Бэхи нь өөрийн байгуулсан дээд сургуульдаа одон орны хичээл заадаг байсныг илтгэнэ. Түүний доор маш олон алдартай одон оронч тооны ухаантан ажиллаж байжээ. 

	Үлүг Бэхи Эл хаант улсад байгуулагдсан одон орон судлалын оргилыг ихээр сонирхон Араб, Европ, Энэтхэг, Хятадын эрдэмтэн мэргэдийг цуглуулан өөрөө ийм оргил байгуулахаар зорьж арав гаруй жил судалгаа хийсний дүнд 1420 онд Самарканд хотод одон орон судлалын оргилыг байгуулжээ. Энэ оргил нь тухайн үедээ дэлхийд тэргүүлэх хэмжээнд хүрсэн одон орон судлалын оргил болсон байна. Үлүг Бэхи Самарканд хотод байгуулсан одон орны оргилдоо дундад зуунд алдаршиж байсан Арабын одон орончдын бүтээлд тулгуурлан хийсэн багаж төхөөрөмжүүдээ ашиглан олон жил явуулсан хэмжилт, огторгуйн оддын хөдөлгөөн, таван гарагийн тохиол, нар сар хиртэхийг ажиглан бичсэн тэмдэглэлдээ тулгуурлан “Оддын шинэ хүснэгт” хэмээх гайхамшигт зохиолоо туурвисан юм. 

	Үлүг Бэхийн олон жилийн нарийн ажиглалт судалгаагаар хийгдсэн од гарагийн зай хэмжээг тодорхойлсон тооны нарийвчлалт нь тухайн үед дэлхийд тэргүүлсэн хүснэгтийг агуулсан “Үлүг Бэхийн оддын хүснэгт” бүтээл нь 1400 жил ноёрхсон дэлхий төвт онолыг үүсгэсэн Грекийн агуу их одон оронч Птоломейн хүснэгтийн зарим дутагдлыг нөхөж алдаа мадгийг залруулж чадсан нарийн хэмжилт болсон төдийгүй Птоломейгээс хойш болон XVI зууны дэлхийн алдарт одон оронч Тихо Брагегээс өмнөх зөв оновчтой одон орны байршлын хүснэгт болж чадсан юм. 

	Английн нэрт эрдэмтэн Берналь “Эл хаант улсын одон орны хүснэгт ба Үлүг Бэхийн хүснэгт бол утга урлагийн мандан бадралтын цаг хүртэл хэрэглэж байсан хамгийн дээд зэргийн одон орны хүснэгт”751 хэмээн өндрөөр үнэлсэн юм. XV зууны эхний хагас дахь одон орон зурхай судлалд бүрэн тайлбар өгөхийн ялдамд шинээр хэмжин тооцсон од гарагийн байршлыг зурагласан Үлүг Бэхийн шинэ хүснэгтээр европын улс орнууд олон зуун жил цаг тооллын бичгээ боловсруулж одон орон судлалынхаа мөрдлөг болгож байв. Шинжлэх ухааны нэрт зүтгэлтэн Үлүг Бэхи нь ирээдүйд өөрийн хүүдээ хорлогдохыг зөн бэлгээрээ мэдэн түүнийг цөлсөн боловч “1449 онд хүүдээ хорлогдон алагдсанаар Арабын одон орон зурхайн цаг үе өнгөрөн одсон” юм. Монгол хаадын доторх хамгийн их содон одон оронч болсон Үлүг Бэхи нь “Татар хүмүүсийн хамгийн эцсийн гэрэл гялбаа, Агуу их султан, Исламын агуу их одон оронч” зэрэг нэрээр дэлхийн шинжлэх ухааны түүхэнд нэр алдаршин өнөөг хүртэл дэлхийн олон улсад магтагдан дурсагдсаар ирэв. 

	Үлүг Бэхийн суу алдрыг мөнхжүүлэхийн тулд 1983 онд Турк, 1987 онд ЗХУ, 1994 онд Узбекстанд түүний зурагтай шуудангийн марк гаргажээ. Одон орон судлалын суут эрдэмтэн Үлүг Бэхийн судалгаа 1643 оноос эхэлж түүнээс хойш олон улс оронд түүний талаар цөөнгүй ном хэвлэгдэн гарчээ. 

	Эдгээрээс Үлүг Бэхийн тухай судалгааны баялаг их материалыг агуулсан нэлээд чансаатай нь 1979 онд Узбекийн шинжлэх ухаан академиас хэвлүүлсэн С. К. Шираздинов “Үлүг Бэхийн түүх” (S. Kh. Sirazhdinov “Iz istorii nauki epokhi Ulugbeka”) ном юм. 1948 онд Георги Сартоон (Sarton George)-ы хэвлүүлсэн “Шинжлэх ухааны түүхийн удиртгал” номын 3-р ботид буй Үлүг Бэхийн тухай бичсэн зүйлийг орхиж үл болно. Мөн Үлүг Бэхи болон түүний бүтээн босгосон одон орны оргилын тухай нэлээд дэлгэрэнгүй бичсэн бүтээлд “Төв Ази” сэтгүүлийн 1985 оны № 17-д Ражи Аббасын “Самаркандын одон орон судлалын төв ба XV зууны Үлүг Бэхи” (Razi Abbas — “The observatory at Samarqand Barsad-e-Ulugh Beg 15th”) өгүүлэл орох юм. 

	8. 1. 9. ТҮМНИЙ НОЁН БОЛСОН ҮСҮН ӨВГӨН

	Монголын эртний түүх соёл, гүн ухааны гайхамшигт дурсгалын нэг болох “Монголын нууц товчоо” зохиолд дурдагдсан Хунан, Хөхөчос, Дэгэй, Дайр Үсүн хэмээх дөрвөн их зурхайчийн тухай олонтоо өгүүлсэн байдаг. Ер нь “Монголын нууц товчоо” зохиолоос дундад эртний монголчуудын түүх соёлоос гадна шинжлэх ухааны түүх болоод тухайн үеийн шинжлэх ухааны зүтгэлтэн нарын намтар түүхийг тодруулж болох юм. 

	Түүний нэг нь Баарин аймгийн Хорчи үсүн юм. 1181 онд Хорчи Үсүн өвгөн овог аймгийнхнаа дагуулан Жамухаас салаад Тэмүжинд ирж нийлсэн байна. Ирж нийлэхдээ Тэмүжинд хэлсэн үгийг нь “Монголын нууц товчоо”-д тодорхой дурдсан байна. “Монголын нууц товчоо”-ны 121-р зүйлд: “Бид Бодончар богдын барьж авсан эмээс төрсөн тул Жамухатай хэвэл нэгтэй, хэлхээ бэхтэй хүмүүс билээ. Иймийн тул Жамухаас хагацаж болохгүй. Гэвч заарин тэнгэр ирж нүдэнд минь зааж үзүүлсэн нь ухаагчин үнээ ирж Жамухыг тойрон явж Жамухыг ба гэр тэргийг нь мөргөсөөр өрөөсөн эврээ хугалж солжир эвэртэй болоод “Эврийг минь өг” гэж Жамухын зүг мөөрч шороо сацлан байна. Бас нэгэн мухар ухаа үхрийг их гэрт тэргэнд хөллөжээ. Тэр үхэр их тэргэн замаар Тэмүжиний хойноос зүтгэн явж мөөрөн хэлэх нь: 

	 

	“Тэнгэр газар эелдэж 

	Тэмүжинийг улсын эзэн болтугай гэж 

	Тээж хүргэж явна” 

	 

	гэж мөөрнө. Ийнхүү миний нүдэнд заарин тэнгэр ирж зааж үзүүлэв. “Тэмүжин чи улсын эзэн болбол намайг урьдаас хэрхэн жаргуулах вэ?” гэж асуувал, Тэмүжин өгүүлрүүн: “Үнэхээр би улсын эзэн болбол чамайг түмний ноён болгоё” гэв. Хорчи “Өдий их төрийн үйлийг урьдаас заасан намайг түмний ноён болгох нь ямар жаргалан бэ? Намайг түмний ноён болгоод бүх улсаас гоо сайхан охид гучийг шилж эм болгох эрхийг олго. Бас миний юу хэлсэн бүхнийг анхаарч сонс”752 гэжээ. 

	1206 онд Тэмүжин Монголын олон аймгийг нэгтгэж Монголын нэгдсэн улс байгуулсны дараа гавьяат сайд, эрдэмтэн мэргэд нараа шагнах үедээ Үсүн өвгөнийг дуудаж 

	 

	“Хол урьдын цагт 

	Хорчи чи мэргэлээд 

	Зөгнөж хэлсэн үгээ 

	Зөв болгон тохирч”753 

	 

	гэж зарлиг буулган мөн өөрийн амласан ёсоор түүнийг түмний ноён болгосон байна. Бас Чингис хаан Үсүн өвгөнд өгүүлрүүн: “Үсүн, Хунан, Хөхөчос, Дэгэй энэ дөрвүүл үзсэн сонссоноо үлдээж нуулгүй, үргэлж хэлдэг билээ. Монголын төр ёсонд бэхи ноёдыг өргөмжлөх заншил бий. Ахмад үеийн хүнээ Бэхи болгодог заншилтай тул Баарин ахын ураг Үсүн өвгөнийг бэхи болгоё. Бэхи өргөмжлөөд цагаан дээл өмсгөөд, цагаан морь унуулж, дээд сууринд залруулан хүндэлж он сарыг олж сонгож байтугай”754 гэж өргөмжилж байв. 

	“Үсүний албан тушаал нь тахил шүтлэгийн шинжтэй төдийгүй цаг тоолол, хуанлийн асуудлыг байгаль ертөнц түүний элдэв үзэгдэлтэй холбон авч үздэг ордны зурхайч маягийн үүрэгтэй байжээ”755 Төрийн нууцыг хадгалан өдрийн сайныг сонгон үздэг түшмэлийг “БЭХИ” гэдэг аж. Чингис хаан Баарины ураг болсон Үсүн өвгөнийг бэхи болгож шашин шүтлэгийг тусгайлан хамааруулж баруун талын дээд сууринд хүндэтгэн суулгаж өдөр сар сонгож байснаас үзэхэд Чингис хааны үед Монголын төрөөс ихэд чухалчилж байсныг харуулах баримт юм.

	



	

8. 2. МОНГОЛ ОДОН ОРОН, ЗУРХАЙГ СУДАЛСАН ХАРЬ УЛСЫН МЭРГЭД

	Монгол зурхайн ухааны тасралтгүй хөгжил болоод зурхайн судалгаанд эзэн хааны ордонд уригдан ирж ажиллаж байсан гадаадын эрдэм боловсролтой зурхайч, одон орон судлаач нар ихээхэн хувь нэмрээ оруулсан нь тодорхой юм. Энэ нь Чингис хаанаас эхлэн түүний залгамжлагч Монголын хаадын аль нь ч гэсэн эрдэмтэн мэргэдийг хэрэглэхдээ улсын дотоод гадаад, үндэстэн ястан гэж ялгалгүйгээр олон газрын эрдэмтэн мэргэдийг урин цуглуулж чухал ажил үйлсээ тэдэнд найдан хийлгэдэг байсны үр дүнд тухайн үедээ Монголчууд шинжлэх ухаанаар өндөр хөгжилтийг олж байсан явдал. “Монголчуудын од зүйн ухаан хийгээд зурхайг Уали, М. Тубянский, В. Котвич, А. Мостерт зэрэг гадаадын олон эрдэмтэн мэргэд XIX зуунаас эхлэн судалж ном зохиолоо энд тэндгүй нийтлүүлсэн боловч уул судалгааны эзэн болсон бид олж үзэлгүй, мэдэлгүй шахуу байсаар их л удсан”756 билээ. Эдгээрийн зарим нэгээс дурдвал Английн эрдэмтэн Роберт Юиль гэгч хүн XIX зуунд хэвлүүлсэн “Монгол хэлний үсэг” номынхоо “Цаг улирлын учир” гэсэн гарчигт: Жилд хавар, зун, намар, өвөл гэсэн дөрвөн улиралтай, 12 сартай гээд сар нь гурав гурваараа дөрвөн улиралд хуваагдахыг өгүүлжээ. Жишээлбэл: 

	Бар, туулай, луу сар нь хавар

	Могой, морь хонь сар нь зун

	Мич, тахиа, нохой сар нь намар 

	Гахай, хулгана, үхэр сар нь өвөл 

	гэж бичсэн байна. 

	Тэрээр уг зохиолдоо бас Монголчуудын цаг хугацааг хэмжих аргыг нэлээд нарийн тодорхой өгүүлжээ. Үүнд: үе, жил, сар, хоног, цаг, мөч, хувь (минут) чинлүүр (секунд) гэж бичээд

	1. Нэг үе нь: 100 жил, 1200 сар, 37000 хоног, 432000 цаг, 3456000 мөч, 51480000 хувь, 31104000 чинлүүр. 

	2. Нэг жил нь: 12 сар 360 хоног, 4320 цаг, 34560 мөч

	3. Нэг сар нь: 30 хоног, 360 цаг, 2880 мөч, 43200 хувь, 2592000 чинлүүр 

	гэх мэтээр цаг мөчийн хэмжээг өрнө дахины одон орон судлалд хэрэглэдэг цаг хугацааг хэмжих аргатай харьцуулан ойлгоход хялбар дөхөм аргаар дурджээ. Монгол судлаач олон мэргэд дотроос М. Тубянский “Монгол календарь”757, Ж. Р. Кругер “Монгол цаг”758 зэрэг судалгааны өгүүлэлдээ: Монголчууд нь Хятад, Төвөд улс шиг он тооллыг эртнээс нааш хэрэглэж ирснийг дурдаад Монголчуудын зурхайн ойлголтыг товч боловч тодорхой өгүүлжээ. Ж. Кругер “Монгол цаг” өгүүлэлдээ Монголчууд билгийн тооллын цаг улирлын бичиг хэрэглэхээс гадна түүхэн хэрэг явдлыг тэмдэглэхдээ хаадын он тооллыг хамтад нь хэрэглэдэг тухай дурдаад өөрийнхөө бүтээлдээ хаадын он тооллын он дарааллыг хаадуудын нэр цолтой нь хамт хэнд ч ойлгомжтойгоор хүснэгтлэн оруулсан байна. 

	М. Тубянский “Нэг жил 12 сартай байдаг ч сарны тооллыг нарныхтай харьцуулахад ихэнх жилд арван гурав дахь сар нэмэгддэг байна”759 гэж илүү сарын тухай үнэн зөв ойлголтыг өгч байсан бол “Төвөд Монголын одон орны судлалаас үзэхэд хоногийн тухай өөр хоорондоо ялгаатай гурван янзын ойлголт байдаг байна. 

	Нэгдүгээрт: Гучин нэгэн цаг үргэлжлэх одон орны хоног. 

	Хоёрдугаарт: Гучин цаг үргэлжлэх нарны хоног. 

	Гуравдугаарт: Гучин цаг үргэлжлэх сарны хоног: 

	Энэ тохиолдолд нэг цагийн үргэлжлэх хугацаа манай цагтай тохирдоггүй гэдгийг санах хэрэгтэй. Төвөд, Монголын цаг нь манай энэ цагаас арван хоёр цагаар богино байдаг”760 гэж дурджээ. Эндээс үзэхэд Төвөд, Монголчуудын 12 амьтнаар илэрхийлсэн цаг нь өөртөө хоёр цагийн мөчлөгийг агуулж байдгийг андууран амьтан нь нэг л цагтай тэнцэнэ гэж ойлгож бичиж дүгнэсэн байна. 

	XVIII зууны сүүлч үеэс Орос болон дэлхийн бусад Монголын түүх соёл, шашин шүтлэг, зан үйл, угсаатны зүй, хэл шинжлэл, утга зохиол, одон орон зурхайг судалдаг улс оронд Монгол судлалын талаар олсон амжилт нь Монгол зурхайн судалгаа хийгээд Монгол зурхайн өргөн тархалтад ихээхэн нөлөөлсөн төдийгүй Монгол зурхайн холбогдолтой ховор нандин ямар бүтээл байсан, ямар ном судар хаана байгаа зэргийг тодруулж өгсөн байна. 

	XIX зууны үед “Санкт — Петербургийн Их сургуулийн номын санд хуримтлагдсан материал Монголчуудын утга зохиол бол зөвхөн Буддын шашны ном зохиол бус утга зохиолын бусад бүх төрлийг хамарсан баялаг утга зохиол болохыг харуулж байна. Үүнд одон орон зурхай, эмнэлэг газар зүйн шинжлэх ухааны ном зохиол бүгд бий”761 болохыг эрдэмтэн зохиолч академич Цэндийн Дамдинсүрэн гуай нэгэнтээ тодорхой өгүүлсэн билээ. 

	Өнөөдөр ч гэсэн “Монгол зурхайн” ухааныг гадаадын улс оронд ч маш их сонирхон судлах боллоо. Үүний тодорхой баримт бол Будапештийн их сургуулийн Монгол хэлний багш Алиса Шееркази, Өмнөд Солонгосын Дангугийн Их сургуулийн багш Ким Ю Хиог762 болон Монголын утга зохиолыг олон жил судалсан Оросын эрдэмтэн Л. Скородумова763 Оросын Холбооны Улсын Халимагийн Монгол судлалын төвийн эрдэмтэн Э. Омакаева764 нар Монгол зурхайн талаар судалгаа хийж нэгэн сэдэвт өгүүлэл зохиол бичсэн байна. Монгол зурхайн түүхэн хөгжилтөд өөрийн гэх хувь нэмрийг оруулсан зарим нэг эрдэмтэн мэргэдийн намтар уран бүтээлийн тухай дурдвал доорх мэт. Судлаач миний бие 2005 онд одон орон зурхайч Елюй Цуцайн тухай “Суут одон орон судлаач Елюй Цуцай”765 гэсэн 48 хуудас бүхий нэгэн сэдэвт ном хэвлүүлсэн тул Елюй Цуцайн намтар уран бүтээлийн тухай энд үл өгүүлнэ. 

	8. 2. 1. СИРИЙН АЛДАРТ ЗУРХАЙЧ ЕСҮС

	Гүюгийн (1207 — 1248 он) хаан ширээнд залгамжлах ёслолд оролцохоор ирсэн Сирийн шашны тэргүүнийг дагалдан яваа Болумашийн эрдэм чадварыг үнэлэн Гүюг хаан ордондоо үлдээхийг шашны тэргүүнээс хүсжээ. Гэтэл “Өрнө дахины олон улсын хэл мэддэг Арабын зурхай, анагаах ухааныг сайтар сурсан хүү Айсай нь эцгийнхээ өмнөөс хааны ордонд үлджээ. Хубилай хаан ширээнд суухдаа “Тэр (Есүс) эзэн хааны алдаа бурууг ч найр тавихгүй шүүмжилдэг”766 хэмээн түүний үнэнч шударгыг гүнээ хүндэтгэн засаг төрийн өндөр албан тушаалд томилон чухал ажил үүргээ гүйцэтгүүлэх болов. Хувилай хааны дэргэд нэгэн Нейстор шүтлэгтэн чухал үүрэг гүйцэтгэж байсан гэдэг. Хятадаар Нгай — Сие (1227 — 1308 он) гэж галиглан нэрлэдэг бөгөөд тэр нь Сириэс зээлдсэн Араб хэлний Христ буюу Исе гэсэн нэр мөн ажээ. 

	Монголын эзэнт гүрний гуравдугаар үеийн эзэн Гүюг хаанд урьд нь зүтгэж байсан энэхүү оточ, зурхайч хэлмэрч хүнийг Хубилай хаан 1266 онд одон орон судлах хүрээлэнгийн товчооны захирлаар томилон ажиллуулж байв. Есүс бол Хятадын дотор Лалын сургаалыг сурталчлан дэлгэрүүлэхийн эсрэг Хубилай хаанаас 1279 онд гаргасан зарлигийг зоригжуулагчдын нэг байсан бололтой. Тэр 1284 — 1285 онд өндөр тушаалын нэгэн түшмэл Болд чинсангийн хамт Персийн Аргун хааны дэргэд ирээд 1291 онд Христ шашны суртал номлогч дараа нь 1297 онд сайдаар томилж байжээ”767 Есүс Монголын хааны харьяа Сартуул маягийн анагаах ухаан, зурхайн хоёр хүрээлэнг удирдаж байхдаа Араб маягийн зурхай, анагаах ухааны хүрээлэнг байгуулах нь нэн чухал гэж хаанд уламжилсанд Хубилай хаан зөвшөөрөхөд өөрийн биеэр Арабын эмнэлэг зурхайн хороо байгуулан амжилттай ажиллуулжээ. 

	Хубилай хаан эрдэмтэн зурхайч Есүсээр 1274 онд зарлигийн бичиг илгээж Эл хаант улсын Мерагу дахь одон орон судлалын оргилыг судалж ирэх элчээр томилж байсан бол өөр нэгэн сурвалжид “Сартуулын эрдэмтэн Есүс Эл хаант улсын Малгай дахь одон орны оргилд Юань улсын эрдэмтэд, олон улсын эрдэмтэдтэй хамтран судалгаа хийх Грек, Арабын одон орныг сурч Юань улсын шинэ зурхайн бичгийг найруулан зохиоход баларшгүй гавьяа зүтгэлийг гаргасан”768 болохыг онцлон дурдсан байдаг. Тэрээр буцаж ирснийхээ дараахан Сартуул маягийн одон орон судлалын хүрээлэнг нэгтгэн зохион байгуулав. Хожим нь тэр Юань улсын одон орон судлалын оргилыг үүсгэн байгуулахад өөрийн гар биеэр оролцож байсан чухал хүний нэг төдийгүй Эл хаант улсын одон орны оргил, Юань гүрний одон орны оргилын хамтын ажиллагааг холбож байсан гол одон оронч эрдэмтний нэг болж байжээ. 

	Хи Юанийн XIII онд (1276 он) Хубилай цэцэн хаан зарлиг буулган Есүсийг дахин Эл хаант улсад элчээр томилон Мерагугийн одон орны оргилд сурвалжлан байцаалгав. Энэ үед Есүс “Дэлгэрэнгүй тэтгэх журган”-ы түшмэл бөгөөд Араб хэлэнд нэвтэрсэн одон оронч, анагаах ухааны эрдэмтэн тул Юань улсаас томилох хамгийн тохиромжтой хүн байв. Есүс Юань улсад буцан ирсний дараа Хубилай цэцэн хаанаар Хятад эрдэмтэн Гөү Шү Жин, Ван Шүн зэрэг хүмүүсийг урин авч ирж Юань улсын бодит байдалд зохицсон одон орны тоног төхөөрөмж хийлгэж, шинэ зурхай найруулах хэрэгтэй хэмээн зарлиг буулгав. Энэ нь Есүсийн Баруун зүгт хийсэн судалгааны айлчлал амжилттай болсныг харуулж байна. 

	Есүс Болдтөмөрийн хамт Хубилай цэцэн хааны зарлигаар дахин томилогдож Хи Юанийн XX онд (1283 он) одоогийн Азербайжаны өмнө хэсэгт орших Эл хаант улсын хаан Аргуны өвлийн ордонд хүрчээ. Болдтөмөр Эл хаант улсад үлдэж хоцорсон атал харин Есүс хүнд бэрхийг даван туулсаар Юань улсад буцан ирснээр Хубилай хааны сэтгэлийг нэн их олсон байна. “Хубилай хаан Юань улсыг байгуулсны дараанаас Есүсийг удаа дараалан Эл хаант улсад илгээн суралцуулж Монголын Юань улсад байгуулсан одон орны оргилын эрдэм шинжилгээний ажлыг үтэр түргэн хөгжүүлсэн юм. Үүнд Эл хаант улсын одон орны оргил чухал нөлөө үзүүлж байжээ”769 Хи Юанийн 24-р онд (1287 он) Есүсийг Бичээчийн яамны ялгагч түшмэлд дэвшүүлж түүх судар эмхэтгэх, одон зурхайн чухал ном зохиол буюу хааны ордны ном судар, нууц бичиг хамаарах III дэсийн ноён болгов770. 

	Хааны номын санд “Нэгэн ижил хоёр өөр хэлээр бичигдсэн эрдэм шинжилгээний өгүүллийн гар бичмэл хадгалагдаж буй аж”. Түүний нэг нь Араб ба Перс хэлний хуулбар дэвтэр нөгөө нь Хятад хэлний хуулбар дэвтэр болно. Тус бичиг нь 1261 оны өмнө бичигдсэн байна. Энэ бичигт 1204 оноос нааших нар сар хийгээд таван гарагийн хөдөлгөөнийг бодож тэмдэглэсэн байдаг. Энэ бол бараг Есүсийн зохиол бүтээл болно”771 хэмээн эрдэмтэн мэргэд үздэг ажээ. 

	Есүс “Эл хаант улсын Мерагу дахь одон орны судлалын оргилд Юань улсын шинжлэх ухааны эрдэмтэдтэй хамтарсан судалгаа хийж Грек хийгээд Арабын астрономийг сурталчлах Юанийн шинэ зурхайн бичгийг найруулан зохиох зэргэд баларшгүй гавьяа зүтгэл гаргасныг”772 нь Төмөр хаан (1294 — 1307 он) маш өндрөөр үнэлэн бичгийн хүрээлэнгийн эрдэмтэн болгож Хи Юанийн 31-р онд (1294 он) “Улсын багш” хэмээсэн алдар цолыг олгосон бол 1302 онд улсын засгийг таслан шийтгэгч түшмэлийн тушаалд өргөн дэвшүүлжээ. Хайсан Хүлэг хаан ч ихэд талархан түүнд “Гавьяат түшмэл” цол олгож түүний өргөн мэдлэг боловсрол үнэнч шударга зангийг нь олонтоо дурсаж байжээ. 

	8. 2. 2. ХАН ХӨВГҮҮДИЙН ИХ БАГШ ВАН ШҮН

	Ван Шүний өргөсөн нэр Хин Ву Жин Шан Жу. Тэрээр төрөлхийн цэцэн ухаантай тул багаас нь бичиг ном заахад гурван настайдаа уншиж бичиж сурсан “Зургаан настайдаа сургуульд орж тоог сураад түүний туйлд хүрч”773 чадсан нэгэн байжээ. Багаасаа Лю Бин Жун багшийгаа дагаж тооны шинжлэх ухаан болон одон орон зурхайг хичээнгүйлэн сурсан байна. Багш Лю Бин Жун түүнийг Хубилай хаанд өргөн танилцуулсанд хаан дуудаж уулзаад түүний эрдэм чадварыг ихэд биширч “Нөхөрлөн уншигч” гэж нэрлэн төр засгийн шинжлэх ухааны асуудлыг хариуцуулж өөрийнхөө дотнын зөвлөгч болгожээ. 

	Тиймээс Хубилай хаан соёл шинжлэх ухаан, сургууль боловсролыг хариуцан “Тэргүүлсэн сайдууд түшмэлдээ аливаа зүйлийг лавлах мэдүүлэхдээ эрхгүй Ван Шүнд сонсгогтун”774 хэмээн зарлиг буулгав. Ван Шүн Хубилай хаанд “Тайцун (хаан) хэмээгч дэлхий дахины үндэс тушаал өгөх нь хүнд тул нэртэй эрдэмтнийг урьж хамт суулгавал зохино”775 гэжээ. Хубилай хаан хааны удам угсааны үр хүүхдүүдэд Ван Шүнээр ном заалгаж багшлуулсан байна. Зарлигаар гавьяат ургийн хөвгүүд, дүү нарыг сонгож Ван Шүн сургуулилахад багшийн ёс илэрхий болжээ. 

	Тун удалгүй Ван Шүн “Улсын хөвгүүдийн сургууль”-ийг эрхэлсэн сургагч сайд болгосонд улсын сургуулийн хууль үнэхээр үүнээс эхлэн маш амжилттай болсон байна. “Хаан улсын төрд Алтан улсын Даймин ли хэмээх Цаг улирлын тооны бичгийг дагаж хэрэглэсэн тул жил удахад улмаар ташаарсан тулд засаж залруулсугай хэмээн Ван Шүний бодлогын ёсонд шалгарсныг мэдэж тушаасанд Ван Шүн цаг улирлын тооны ёсыг тодорхойлж чадна хэмээн өргөсөнд зарлиг өртөөгөөр дуудан бараалхалд ирүүлэн тушааж улирлыг шалгах хэргийн түшмэдийг Ван Шүний зохион тавихыг дагагтун хэмээжээ”776. Ван Шүн, Ян Гүн И, Гөү Шү Жин нартай цаг улирлын тооны бичгийг дөч илүү гэрийг нийтээр байцааж өдөр шөнө ухаж магадлахад эртний хуулийг хавсран түлхэж бодсон нь маш нарийн нягт болжээ. “XVII онд Цаг улирлын тооны бичиг төгссөнд нэр хүртээж “Цагийг ухуулах цаг улирлын тооны бичиг”777 хэмээжээ. Тэр жилийн өвөл дэлхий дахинд тарааж явуулжээ. Хайсан хүлэг хаан сэтгэлийн шаналгааг асуусанд Ван Шүн өгүүлрүүн: Хүний сэтгэл хэвлэлийн хавтгай мод мэт гагцхүү хавтгай модны үг ташаарах үгүй болбоос хэдий мянга түмэн цаасанд түрхэвч цөм ташаарахгүй. Уг (бар) нэгэнт ташаарвал цаасанд түрхвэл бас ташаарна хэмээсэнд Үйцүн маш зөвшөөрчээ. 

	“Анх Ван Шүн өвдөхөд Хайсан хүлэг хаан байн байн эмч илгээж судсыг үзүүлэн засуулжээ. Хаан мөн Ван Шүн нас барж оршуулга үйлдэхэд ихэд гашуудан үдэх цаас хоёр мянган хэлхээг өгчээ. Хойно хаан цаг улирлын тооны бичгийг тогтоосон гавьяаг санаж цаас таван мянган хэлхээг түүний гэрт хүртээжээ. Ян Ю-ийн XX онд “Шударгыг бадруулан төвийг сахисан гавьяат сайд, төрд тусалсан сайд, сангийн эрхэм сайд өргөмжлөн нэхэж нэр өгөн утга цаазат хэмээжээ”778. Ван Шүний хөвгүүн одон орон тооны ухааныг гэрээр сурч судалж байхад нь Хайсан хүлэг хаан дуудаж уулзаад уучлал ирэн өгүүлрүүн: “Чиний эцэг бичгийн оюутнаас гарсан тул үгээгүй бөгөөд эд хөрөнгө үгүй эдүгээ чамд цаас таван мянган хэлхээ хүртээв хэрэглэж дуусвал дахиж сонсговол болно”779 хэмээв. Тэгээд Ван Шүний хүүг эцгийнх нь ажиллаж байсан газар болох “Тай Ши Юанийн” түшмэлээр дэвшүүлэн ажиллуулсан байна. 

	8. 2. 3. АЛДАРТ ОДОН ОРОНЧ ЗОХИОН БҮТЭЭГЧ ГӨҮ ШҮ ЖИН 
(1231 — 1316)

	Гөү Шү Жин бол одон орон, тооны ухаан, ус ашиглалтад мэргэшсэн эрдэмтэн юм. Хүүхэд насандаа Ян Гун И, Ван Шүний хамт суралцаж байхад нь одон орны ухаанд нэвтэрсэн Лю Бин Жун өөрийн гараар сургажээ. Лю Бин Жун, Жан Вэй Чияан нар бол Хубилай хаанд хүндлэгдсэн гарамгай эрдэмтэд юм. Жан Вэй Чияан нь Гөү Шү Жинтэй хамт суралцаж байсан тул Лю Бин Жун тэр хоёрыг хаанд танилцуулсан байна. 

	Гөү Шү Жин Хувилай хаанд одон орны хайн шинжих судалгаа болон цаг улирлын нарийн нягт тоолол хэрэгтэй гэсэн санал санаачилга гаргаж төлөвлөгөөгөө өргөн барьжээ. “Гөү Шү Жин хаанд айлтгасан нь Тан улсын үед Ян Гүн-ээр дэлхий дахины байдлыг ухсаныг өгүүлсэн нь бичгийн дотор гарсан нь бүгд 13 газар эдүгээ хязгаар орон нь Тан улсаас нэн их болоод хэрэв хол газрыг ухаж магадлахад үгүй болбоос нар сар нийлж барих хувь тоо цаг мөч адилгүй. Өдөр шөнийн урт охор адилгүй. Нар сар одон орон тэнгэрээс өндөр богино адилгүй тулд даруй нүдээр ухаж магадлах хүн цөөхөн тул урьд өмнө умард шат байгуулан шууд ухах байдлыг авбал болно хэмээсэнд хаан түүний айлтгасныг ёсоор болгож”780 түүний санаачилгыг хүлээн авч бүх талаар дэмжив. 

	Тэгээд хянан байцаах ноён 14 түшмэлийг томилон зүүн тийш Солонгос, баруун тийш Толь нуур, өмнө зүгт Энэтхэг, хойд зүгт Байгаль нуур хүртэлх өргөн уудам газар нутагт 27 суурь шинжилгээний газар байгуулан судалгааны ажлаа хийсэн байна. Цаг тооны бичгээ үйлдэж дууссан энэ үед нь буюу “XIX онд Ван Шүн үгүй болов. Тэр цагт Цаг улирлын бичгийг хэдий тараасан боловч түлхэж бодох дүрэм ба төгсгөх тоог басхүү цөм эх тогтоох өдий тул Гөү Шү Жин үүнээс хуудсыг зүйл дараалан хувь ба нарийн хувийг засаж тэгшлэн залруулж түлхэж бодох болгожээ.781 Энэ мэт бодитой олон ажлыг нөхдийн хамт гардан хийсэн юм. 

	Гөү Шү Жин бусад одон орны эрдэмтдийн хамт 1280 оны хавар шинэ цаг улирлын бичиг зохион гаргаж эзэн хаан Хубилайд өргөн барьсанд Хувилай хаан ихэд сайшааж “Цагийн мэдээний зурхай” хэмээн нэрийдэв. Энэхүү цаг тооллын бичгийг тооцон бодох шинэ зурхай нь хуучин он сарыг бодох аргыг халан орхиж түүхэнд цаг улирлын бичгийг бодох цоо шинэ аргыг боловсруулсан нь одон орны түүхэн дэх гайхамшигтай том амжилт болно. 

	Өнөөдөр Ази дорно дахины ихэнх улс түмний хэрэглэж байгаа “Шар зурхай”-н тооллын уг үндсийг Хубилай хааны зарлиг, санхүүгийн тусламж дэмжлэгтэйгээр Гөү Шү Жин тэргүүтэй эрдэмтэд зохион гаргасан юм. Тэрхүү “Шар зурхай” нь 365.2425 өдрийг нэг жилээр бодож гаргасан нь дэлхийн бөмбөрцөг нарыг тойрох жинхэнэ бодит хугацаанаас 12 секунд зөржээ. Одоогийн дэлхий нийтээрээ хэрэглэж байгаа Григорийн  тоололтой дэлхий нарыг тойрон эргэх хугацааг авсан хэмжээ нь ерөнхийдөө ижил төдийгүй харин арга билгийн тоолол буюу нар сарны хөдөлгөөнийг хамтад нь авч үзсэнээрээ Григорийн  тооллоос илүү давамгай юм. Гөү Шү Жин судалгааны ажлынхаа үр дүнд эртний одон орон судлалыг шинжих багаж хэрэглүүр болон судалгаа тооцооны олонх нь зөв бус болоод хэрэгцээгээ алдсаныг нь мэдэж шинээр дөхөм хэмжүүр, нарны хэмжүүр, нар сарны хиртэхийг хэмжих зэрэг 13 зүйлийн багаж хэрэгслийг зохион бүтээсэн бөгөөд үүний дотор хамгийн алдартай нь “Дөхөм хэмжүүр”-ийн багаж болно. Энэхүү “Дөхөм хэмжүүр” гэдэг нь дэлхийн бүслүүрийг хэмжих одон орны анхдагч багаж юм. Энэ багаж нь орчин үеийн дуран авай гарахаас 400 жилийн өмнө зохиогдсон гэхэд түүнтэй адилхан юм. 

	Энэхүү багаж төхөөрөмжийн тухай “Юань улсын судар”-ын 164-р дэвтрийн “Гөү Шү Жиний намтар”-т Гөү Шү Жин “Дөхөм хэмжүүр, Өндөр хараа, Хэм туйлын хэмжүүр, Бөөрөнцөг тэнгэрийн загвар, Авсаархан хэмжүүр, Дээш харсан хэмжүүр, Босоо хөдлөл хэмжүүр, Дүрс шошиг, Хараахан ширээ, Нар сарны хиртэлтийн хэмжүүр, Од хэмнүүрийн цаг тогтоогуур, Ам дөрвөлжин хавтас, Үрэл цаг, Элэгүүр төв хэмжүүр, Төв сууцат хэмжүүр ба гоожуур цаг зэрэг төхөөрөмж зохиосон” гэжээ. Монголын Юань улсын Засгийн газраас одон орон судлалыг дээд зэргээр тэтгэн дэмжиж байсны ганц баримт л гэхэд “Гөү Шү Жины зураглан төсөвлөсөн одон орны багаж төхөөрөмжийг хийхэд засгийн талаас 1078 лан мөнгө гарган зардалд зарсан байна.782 Түүгээр ч үл барам шинэ төхөөрөмжийг хийж дуусан өдөр Хубилай хаан “Их найралт харш”-даа бичиг, цэргийн олон сайд эрдэмтдийг цуглуулан их дайллага хийж Гөү Шү Жин зэрэг хүмүүсийг магтан сайшаасан байна. 

	Хи Юанийн 16-р онд (1279 он) Гөү Шү Жин Хубилай хаанд одон орны багаж төхөөрөмж өргөн барихдаа эртний Хятадын одон орон судлалын түүхээс эш татаж “Тан улсын Кэйюүваны онд Эй Шин зарлиг буулган Нан, Гүн, Юувай зэрэг хүмүүсээр бүх улсын 13 газарт одон орны шинжилгээ хийлгэв. Эдүгээх Юань улсын нутаг дэвсгэр Тан улсаас ч уудам тул газар бүрийн нар, сарны хиртэлтийн цаг мөч, шөнө өдрийн урт богино адилгүй, нар сар од гарагийн газрын өндрийн хэмжээ адилгүй тул холоос хэмжихэд бэрхтэй болжээ. Нүдээр хэмжин шалгах хүн ч цөөхөн учраас өмнө умарт урьдаар хараа хэмжүүр босгож, сүүдэр шугамыг шууд олж болно”783 гэжээ. 

	Гөү Шү Жин одон орон судлалын олон багаж төхөөрөмжийг зохион бүтээж өөрийн гараар үйлдсэн нь нэн олон ажээ. “Эдүгээ тэнгэрийн эрхэлсэн бүхэл дүрэм нь Сүн улсын үед хийсэн тулд энэ газрын тэнгэрийн хоног лугаа нийлэлцэх үгүй тул Гөү Шү Жин түүнээс түүний алдсаныг дуусган байцааж шилжүүлэн тавьсны хойно бас өөр зургийг өндөр саруул газарт модоор давхар саравч барьж хэмжээтэй дүрэм өндөр шат үүсгэн хийж хэрэглэн адилтгаж давтжээ”784 “XVI онд хороог халж Тай Ши Юань яам болгоод Ван Шүнийг Тай Ши Лин түшмэл болгож Гөү Шү Жинг Тай Ши Юанийн хэргийг хамтад мэдэгч болгож тамга тэмдэг өгч албан газар жич айлтгах дэвшүүлэх дүрэм бодрол бичгийн дүрэм байгуулжээ785. 

	Юань улсын гучдугаар онд хаан Шандугаас эргэж ирэхэд онгоц сал усыг халхалсныг үзээд ихэд баярлаж Гүн Хүй Ху хэмээн нэрийдэж Гөү Шү Жинд цаас түм 2500 (25000) хэлхээ хүртээж басхүү хуучин тушаалыг Түн Хүй Ху голын зөөх амны хэргийг хавсран захируулж шийдүүлжээ.786 

	“Хубилай хаан Гөү Шү Жиний шаргуу чармайлт болон авьяас билгийг магтан сайшааж голын хавцалд биеэр хүрч хөдөлмөрт оролцуулахаар зарлиг буулгав. Гучаад жилийн турш Гөү Шү Жин ус ашиглалтын талд маш олон гавьяа зүтгэл гаргасан тул 26-р оноос эхлээд их татмал голыг малтах ажлыг эрхэлж усны явдлыг хамаарах Тай Ши Лин түшмэл болгов. Хожим нь 31-р онд Тай Ши Юанийн хүрээлэнгийн хэргийг мэдэж цаг улирлын зурхайг засан тогтоож одон орон судлалд гялалзсан амжилт гаргажээ”787. 

	Гөү Шү Жин нь тоо, одон орон зурхай судлал, ус ашиглалтын ухааны судлал зэргээр тухайн үедээ дэлхий дахинд манлайлж байсан эрдэмтэн тул хүмүүс түүнийг “Тай Ши Юанийн хувилгаан хүн болой” гэж хүндэтгэн дээдэлж байсан байна. Тэрээр нийслэл хотыг байгуулахад ус ашиглалтын барилгын ажил, одон орны судлалын хэрэглэгдэхүүнүүдийг зохион бүтээх ажил болон “Одон орны оргил”-ыг төлөвлөж байгуулах ажлыг удирдан зохион байгуулж бүтээсэн их гавьяатай шинжлэх ухаантан юм. 

	Өнөөдөр Азийн нийт ард түмний даган мөрдөж байгаа цаг улирлын тооны бичиг болох “Цагийн мэдээний зурхай” буюу Шар зурхайг тооцон бодож гаргасан гавьяа зүтгэлийг нь үнэлж “Дэлхийн одон орон судалгааны нийгэмлэг” 1970 онд сарны ар талд байгаа нэгэн уулыг “Гөү Шү Жин уул” хэмээн нэрлэж алдарт одон орон судлаач Гөү Шү Жиний нэрийг алдаршуулан мөнхөлжээ. 

	8. 2. 4. МОНГОЛЫН ШИНЖЛЭХ УХААНЫ ТҮҮХ СУДЛААЧ ЭРДЭМТЭН ЛИ ДИ 
(1927 — 2008)

	Ли Ди 1927. 10. 06-ны өдөр БНХАУ-ын И Тун Шан мужийн нэгэн уулын тосгонд тариачны гэр бүлд төржээ. Бага сургуулиа төгсөөд дунд сургуулийн тоо, хятад хэл, түүх, газар зүй гэх зэрэг хичээлийг өөрөө сурч онцгойлон зурхай, одон орон судлалд ихээхэн сонирхолтой байв. 1954 онд Зүүн хойдын Багшийн их сургуулийн тооны ухааны салбарыг төгсөж сургуульдаа багшаар үлджээ. 1979 онд Монгол тооны ухааны чиглэлээр дэд доктор, 1983 онд доктор цол хамгаалсан байна. 

	Ли Ди Хятадын тооны ухааны түүхийн судлалын салбарт төдийгүй дэлхийн шинжлэх ухааны түүхийг судлах салбарт ч маш алдар хүндтэй нэгэн болжээ. “Хятад улсын Шинжлэх ухаан техник мэргэжлийн түүх судалгааны нийгэмлэгийн хэрэг эрхлэх газар”-ын гишүүн, “Хятадын тооны ухааны түүх судалгааны нийгэмлэг”-ийн дэд дарга, “Хятадын цөөхөн тоот үндэстний Шинжлэх ухаан техникийн судалгааны нийгэмлэг”-ийн дарга, хүндэт дарга, “Олон улсын тооны ухааны түүх судалгааны нийгэмлэг”-ийн гишүүн, Америкийн “Тооны ухааны шүүмж” сэтгүүлийн шүүмжлэгч, Энэтхэгийн тооны ухааны түүхийн “Ganati Bharati” сэтгүүлийн найруулагч, Америкийн Их Сургуулийн “Зүүн Азийн шинжлэх ухаан түүхийн цуврал бичиг”-ийн найруулагч. 

	Ли Ди 1954 оноос Зүүн Хойдын Багшийн Дээд Сургуульд ажилласан цагаас эхлэн одон зурхай, тооны ухааны түүхийн судалгааны ажлаа хийжээ. 1955 онд “Тооны мэдээлэл” сэтгүүлд анхны өгүүллээ нийтлүүлжээ. Тус өгүүлэл нь тун удалгүй Оросын “Тооны ухааны өгүүллийн түүвэр”-т хэвлэгдсэн байна. 

	Монгол үндэстний шинжлэх ухааны түүх, одон орны түүх, газар зүйн түүх болон цаг уур, аж ахуйн түүх зэргийг өргөн цар хүрээтэй судалсан байна. Тэрээр 400 гаруй өгүүлэл бичиж, 20 гаруй өгүүллийг хамтран бичив. Хамгийн гол бүтээл нь долоон боть “Хятадын тооны түүхийн судалгааны нийтлэл”, зургаан боть “Дундад улсын цөөхөн тоот үндэстний Шинжлэх ухаан техник мэргэжлийн түүхийн судалгаа”, “Хятадын уламжлалт тооны нэр” зэрэг томоохон бүтээлүүд орох юм. Юань гүрний үед “Тооны хаан” хэмээн алдаршсан одон орон судлаач Гөү Шү Жиний талаар томоохон судалгаа хийж чансаатай бүтээл гаргажээ. 

	Монголын одон орон зурхай, тооны ухааны түүхийг судлагч Хятадын нэр эрдэмтэн доктор Ли Ди-ийн бичиж хэвлүүлсэн эрдэм шинжилгээний зохиол бүтээлээс нь Монголын одон орон зурхайн ухааны түүхтэй холбоотой эрдэм шинжилгээний өгүүлэл нийтлэлээс нь жагсаавал доорх мэт: 

	1. “Хятадын эртний агуу шинжлэх ухаантан Гөү Шү Жин” “Шинжлэх ухааны зураг” 1957 оны 1-р сар № 28 — 29

	2. “Монголын агуу их шинжлэх ухаантан Үлүг Бэхи” “Өвөр Монголын өдрийн сонин” 1962. 09. 23

	3. “Хэн манай улсад анх “Геометрийн эх бичиг”-ийг судлав” “Өвөр Монголын Боловсрол” сэтгүүл 1963 он № 54 — 55

	4. “Монгол үндэстний шинжлэх ухаантан Минь Ан Тү” 

	5. “Монгол үндэстний манай эртний шинжлэх ухаанд оруулсан хувь нэмэр” 

	6. “Чулуун дээрх Монгол үсэгт одон орны зураг” 1980. 05. 22

	7. “Дэлхий дээр одоо хадгалагдаж байгаа цорын ганц Монгол одон орны зураг” “Өвөр Монголын өдрийн сонин” 1980. 08. 08 

	8. “Хубилай хааны манай улсын Шинжлэх ухаанд оруулсан хувь нэмэр” “Өвөр монголын Нийгмийн Шинжлэх Ухаан” сэтгүүлийн 1987 он, № 01. 18 — 23-р тал

	9. “Юань улсын одон орны оргил ба Арабын одон орны Шинжлэх ухаан Хятадад нөлөөлсөн нь” “Өвөр Монголын БИС-ийн мэдээлэл” 1981 оны № 01

	10. “Юань эриний шинжлэх ухааны үр дүн” 

	11. “Чин улс сүүл үедээ монголын тэнгэрийн тооллын хүнийг бэлтгэсэн тухай” 

	12. “Хөх хотын чулуун дээрх Монгол үсэгт тэнгэрийн зураг” “Хятадын эртний тэнгэрийн цуглуулга” 

	8. 2. 5. ШУДАРГА ЭРДЭМТЭН ЛЮ БИН ЖУН
(1216 — 1274)

	Юань гүрний үеийн Хятадын томоохон эрдэмтдийн нэг бол шударга эрдэмтэн хэмээн олноо алдаршсан Лю Бин Жүн болох юм. Тэрээр Юань гүрний төр засагт шударга түшмэлийн үлгэр дуурайл болж байсан бол Юань гүрний үеийн шинжлэх ухааны хөгжилт тэр дундаа тоо, одон орон зурхайн ухаанд өөрийн гэх нээлт ололтыг гаргасан төдийгүй монголын хаад ноёдын үр хүүхдүүдэд эрдэм боловсролыг олон жил олгосоор ирсэн нэртэй сурган хүмүүжүүлэгчийн нэг байжээ. 

	Лю Бин Жун 1216 онд Хэбэй мужийн Шин Тайнд төржээ. “Лю Бин Жун анх эхлээд Күнзийн бичгийг үзээд улмаар бурхны ном судрыг тоолж бас “Зурхайт ном”, “Жин Ши бичиг”-т нэвтэрч одон орон, газар зүй, цаг улирлын зурхайн ухаанд мэргэшиж дэлхий дахины хэргийг шүүмжлэн өгүүлэх нь гарын алганы зураасаа үзэх мэт тодорхой мэт”788 эзэмшсэн агуу их эрдэмтэн хүн байжээ. 

	Нэг өдөр данс бичгийн хэрэг санаанд үл нийлэх учир ихэд шүүрс алдаж “Миний гэр үе улиран түшмэл суусан. Одоо улирал буураад бийр цаасны вайлан болох буюу” гээд Ниншү сүмд ирээд орчуулагч хийжээ. Удалгүй Нантан Шү сүмд ирж бичгийн ажлыг нь хариуцжээ. Лю Бин Жун Хятад бичиг зурхайд нэвтэрхий болоод одон орон, газар зүй, цаг улирлын ухаанд өргөн мэдлэгтэй судалгааны асар их баялаг өвтэй эрдэмтэн хүн тул Хубилай хаан түүнийг урин авч ирж дэргэдээ авсан байна. 

	“Лю Бин Жун Хубилайн ордонд ирээд гурван хэлхээ таван үүртийг тайлбарлахын хамт дэлхий дахиныг засах ёсыг өгүүлсэн”789 тул Хубилай хааны итгэлийг бүрэн дүүрэн олсон хүн юм. Тэр нь зөвхөн эрдэм мэдлэгтэй байгаад хаан хүний итгэлийг олчихсон биш гол нь эрдэм чадалтайн дээр маш шударга хүн байсанд буй. Хубилай хаан түүний нэрийг нь өөрчилсөн явдал үүнийг гэрчилнэ. Хубилай хаан Хятад соёлд нэвтэрхий байсан тул түүний омогтой гэсэн утгатай уг нэр болох Лю “Кан” нэрийг нь “Шударгыг баригч” хэмээх утгатай “Бин Жун” хэмээн өөрчилсөн байна. 

	Юань гүрний анхны хаан Хубилай цэцэн хаан Лю Бин Жунгээр дамжуулан Жу Би, Жан Эй, Жан Дэ Хуй зэрэг Хятадын алдартай эрдэмтэн мэргэдтэй танилцаж байв. Лю Бин Жун нийслэлийг байгуулах ажлыг төлөвлөж байснаар барахгүй түүнээс өмнөхөн (1251 он) говийн өмнөх явдлыг хамаарах ордныг байгуулах ажлыг гардан хийлгэсэн хүний нэг юм. Хожим нь Лю Бин Жун улсын нэрийг “Дай Юань” нийслэлийн нэрийг “Дайду” хэмээн өөрчлөх санааг гаргаж Хубилай хаанд өргөн мэдүүлжээ. “Лю Бин Жун ямар ч бичгийг эс уншсан нь үгүй бөгөөд зурхайт ном ба жич Шу овогтныг ертөнцийг засах бичигт нэн гүн болоод тэнгэрийн зурхай, газрын ёс арга эгшиг, улирал гурван дүрэм зургаан хар тоо хянал зэргийн зүйлийг эс шалгарч автсан нь өөр үгүй. Дэлхий дахины хэргийг шүүмжлэх нь гарын алгыг заах мэт тул ихэд хайрлажээ”790

	Лю Бин Жун эдүгээ Юань улсад сургууль буй боловч огт албанаас байгуулсан нь бус тул хуучин хуулийг дагаж гурван сургуулийг засаж байгуулан сургагч түшмэл тавьж сонгохыг нээж эрдмийг шалгахад ном журмыг дээд болгож шалгах авах хуулийг байгуулсан нь Хуандийн (Хубилай хаан) зарлигийг журамлан өгүүлж явахад хялбар болой. Сургуулийн яамыг нээн байгуулж гавьяат сайдын хүү ач нарыг сонгож сургаал хүлээлгэн нэвтэрсэн эрдмийг сонгож тушаалд хэрэглэх ба эс хэрэглэхийг мэдүүлэх болов.791 

	Зарлигаар бичгийн утгачийн данслан уншиж бичгийн дэд сайд Диу Ман-ы охины эм болгон өгч Вун Шияан Ван-аас орон хүртээж бас Шөү Ву Гүн-ийн харилцах өрхийг дансалж өгчээ.792 Хаан: Түүний арга билгийн тооны ёсыг шалгарсан нь хэргийг төлөгдөж ирэхийг мэдэх нь нийлүүлэх тэмдэг лүгээ адил гагцхүү би мэдмүй бусад хүн олж сонссонгүй болой хэмээжээ. 

	8. 2. 6. ХААНЫ БАГШ ПАГВА ЛАМ ЛОДОЙЖАЛЦАН 
(1235 — 1280) 

	Пагва ламын амьдрал ахуй, ном бүтээл нь Хубилай хааны үеийн соёл шинжлэх ухаантай салшгүй холбоотой тул Монгол Төвөд түүхийн судар номд маш их бичигдсэн байдаг. 1244 онд Гүюг хаан Саж бандид Гунгаажалцан ламыг залж иржээ. Пагва ч 12 настай тэр жилдээ өвөө Гунгаажалцангаа дагаж Монголд ирсэн байна. Гүюг хаан Гунгаажалцан хоёрыг Монгол оронд Бурханы шашныг дэлгэрүүлэх үүдийг нээсэн хүмүүс төдийгүй Монгол Төвөдийн соёлын харьцааг эхлэн байгуулсан хүмүүс гэж үздэг байна. Пагва лам 12-тойдоо Гүюг хаантай учирч түүний нөлөөгөөр Хубилайтай анх уулзаж байжээ. 

	1264 онд Хубилай хаан ширээг залгамжилсны дараа Пагва ламыг урин залж авч ирсэн ажээ. Пагва лам Хубилай хааны дээд нийслэл Шандуд 108 сүм байгуулж өгчээ. “Хубилай хаан Пагва ламыг багш барьж эрдэнийн тамга өгөөд лам нарын эзэн болгож Монгол үсэг гарга гэж тушаасан байна”793 Хубилай хааны зарлигаар Монгол Дөрвөлжин үсгийг зохиосон байна. 

	Хубилай хаан Пагва ламыг “Улсын багш” өргөмжилж түүгээр бүх улсын ерөнхий захирагчийн ажил Буддын шашны бүх хэрэг болон Төвөдийн засгийн хэргийг хамааруулсан байна. Пагва лам Буддын таван ухаанд нэвтэрсэн хүн болохоор Хубилай хаан түүнийг “Таван ухааны Буддын их дишри” гэдэг цолоор өргөмжилжээ. Хубилай цэцэн хаан Пагва лам хоёр Монгол оронд бурхны шашин хүчтэй дэлгэрэн тархах үйл ажиллагааг явуулсан хүмүүс гэж үзэж болох төдийгүй Монгол Төвөдийн соёлын харьцааг анхлан байгуулсан төр нийгмийн томоохон зүтгэлтнүүд болох юм. 

	Пагва лам Хубилай хааны зарлигаар зохиогдсон “Цагийн мэдээний зурхайн” цаг улирлын тооны бичгийг Төвөд орондоо аваачиж түүгээр дуурайл болгон Доржбалсан, Гунгаабал зурхайч нараар өөрийн орондоо тохирсон “Саж лит” гэдэг улирлын тооны бичиг зохиолгов. Энэ тухай “Төвөд эмнэлгийн дээд сургууль”-ийн хичээлийн бичгийн 24-р дэвтрийн “Тэнгэрийн утга одон зурхай” гэдэг сурах бичигт “Амьтны итгэл Пагва лам хорин зургаан наснаас эхлэн Төвөдийн төрийн эрхийг атгаж байсан үедээ одон зурхайн ухааныг урьд өмнө гараагүй ихээр дэлгэрүүлэв... Тэр бас Доржбалсан, Гунгаабал зэрэг зурхайч нараар Төвөдийн цаг уур ба газар орны байдлыг сайтар задлан судалж Юань улсын цаг тооллын бичгээр үлгэр болгон Төвөдийн анхны литийг зохиолгуулжээ. “Үүнээс эхлэн Төвөдийн одон зурхайн ухаан нь их дээшлэв. 

	Номын хаан Пагвагийн төр барьж байсан хугацаанд Доржбалсан, Гунгаабал нар ч одон зурхайн судлалын үйлсэд нандин бүтээл гаргажээ”794 гэж тодорхой тэмдэглэн бичиж үлдээсэн байна. Пагва лам шашны ухааны зэрэгцээ урлахуй ухааныг нэвтэрхий мэддэг нэгэн байсан тул урлахуй ухааны аймагт багтдаг зурхайн ухаанд шалгарсан эрдэмтэн хүн байв. Тиймээс Пагва лам одон зурхайн талаар багагүй бүтээл туурвисныг 1994 онд хэвлэгдсэн таван боть “Төвөд зурхайн бүгд хураангуй” гэсэн томоохон бүтээлийн хоёрдугаар ботид тодорхой бичсэн байна. Уг зохиолд Пагва ламын зохиосон Монгол зурхайн ухааны судлалтай холбоотой есөн номыг бүрэн бүтнээр нь нийтэлсэн байна. 

	“Төвөдийн зурхайн бүгд хураангуй” гэдэг номын II ботид орсон Пагва ламын зурхай ухааны бүтээлийн гарчгийг дурдвал:

	1. “5-н хураангуй рахун таван гараг сэлтийн зурхайн суурь”

	2. “Наран ордонд шилжихийг магадлах зурхай оршив”

	3. “Цогт цагийн хүрдний зурхайн цагийг тодорхойлох зул”

	4. “Цагийг тодорхойлох зулын утга оршив”

	5. “Эрт үеийн цагийг тодорхойлох зурхай оршив”

	6. “Ру Ба хоёрын зурхай оршив” 

	7. “Хорин зүйлийн жилийн өнгийн зурхай оршив”

	8. “Шүтэн барилдлагын Зурхай эрдэнэсийн зул оршив” 

	9. “Зурхайн шастир лугаа зохицуулан магадлах зүйл оршив” 

	10. “Өөрөө ороход хуваасан тавангийн тоо бичиг”

	11. “Гараг одны залбирал” 

	гэх зэрэг зохиолууд болно. Үүнээс гадна Лхас дахь Төвөд эмнэлгийн дээд сургуулийн хичээлийн бичгийн есдүгээр дэвтрийн “Тэнгэрийн утга одон зурхай” гэдэг номд дээрх есөн зүйлийн номыг танилцуулснаас гадна “Хан хөвгүүн Амжимын номын хүрдэн эргүүлсэн зурхай”, “Бурханы дөрвөн их дурсгалын өдрийг таних нь” зэрэг зурхайн ном зохион туурвисныг тэмдэглэжээ. Үүний зэрэгцээ Пагва ламын “Цогт цагийн хүрдний зурхайн цагийг тодруулах зул оршвой” (1270 он) бүтээл нь Юань улсад цагийн хүрдний зурхайг хөгжүүлэхэд чухал нөлөө үзүүлсэн байна. Мөн түүний туурвисан “Гараг одны явахын тодруулагч” зэрэг ном нь одон орон судлалын чухал бүтээл юм. 

	Пагва лам Лодойжалцан “Чингис хааны эртний зарлигийг журамлаж Төвөдийг захирч байх хугацаандаа Төвөдийн он тооллыг Монголын он тоололтой адил болгохоор зорьж байв. Юань улсын эхний үеийн цаг улирлын тооны бичгийг дуурайн Төвөдийн орон нутгийн цаг агаарт зохицсон “Сахьяа лит” хэмээх цаг улирлын бичиг зохиолгохоор өөрийн шавь Доржбалсан Гунгаабал мэтийн хүмүүст даалгаж байжээ.”795 Тэрээр тун удалгүй “Улсын багш” болсны хувьд Хубилай хааны одон орон судлалын ажлыг ихээр бишрэн дэмжиж өөрөө гар бие оролцож байснаар үл барам тухайн цаг үед хэрэглэж байсан цаг улирлын тооны бичгийг Төвөдөд аваачиж Төвөдийн цаг уур, газрын өргөрөгт зохицуулсан багахан өөрчлөлт хийж Төвөдийн анхны цаг улирлын “Сахьяа лит” гэдэг номыг хэвлүүлжээ. Хубилай хаан Монгол оронд одон орон зурхайн үйлсийг хөгжүүлж байхад түүнээс дуурайл авсан Пагва лам Төвөдийн одон зурхайн ухааныг урьд өмнө байгаагүй ихээр хөгжүүлж чаджээ. Энэ үед Төвөдөд Гарма Ранжундорж, Будон гэгээн Ринчинүв зэрэг одон орон зурхайн алдартай эрдэмтэд гарч тэдгээр нь Монгол оронд уригдан ирж Юань гүрний одон орон зурхайн судлалын хүрээлэнд ажиллаж байв. 

	8. 2. 7. ГАРМА РАНЖУНДОРЖ
(1284 — 1339 он) 

	Төвөдийн зурхайн ухааныг хөгжүүлсэн Төвөдийн зурхайн ухааны алдарт эрдэмтэн Гарма Ранжундорж нь V жарны хөх бичин жилийн цагаан сарын шинийн найманд мэндэлжээ. Таван настайдаа Гарма Дүйсицамбийн III дүр буюу өөрөөр хэлбэл Гарма багшийн хувилгаанаар тодорч Төвөдийн алдартай эрдэмтэн нараас ном судар сурч, таван ухааны номд шамдан суралцаж хожим нь нэгэн үеийн алдартай эрдэмтэн болжээ. Ранжундорж зурхайн онол, арга зүйн гайхалтай бүтээл болох “Төвөд зурхайн ухааны ерөнхий товч” зохиолоо 1318 онд хэвлүүлжээ. Түүний “Зурхайн ухааны ерөнхий өгүүлэмж” бол үйлийн зурхайн бодлогын онолын талаар хамгийн анх бичигдсэн одон орон судлалын алдартай зохиол юм. 

	Энэ номд Төвөд оронд эртнээс нааш цаг улирлын тооны бичиг хэрэглэж ирсэн байдал, огторгуй одон гарагийг шинжих, өдрийг шинжих, сар бүрийн цаг уурын хувиралт ган гачиг цас зуд болох шинж, нар сар хиртэх ёс зэргийг бичсэн бүтээл юм. Мөн Төвөдийн лит зохиоход хэрэглэдэг тасрах ёс багтаасан байна. 

	Тэрээр Бүдон гэгээнтэй хамтран цагийн хүрдний зурхай ба орчлон ертөнцийн бүтцийн тухай онолыг машид сурталчилсан байна. Түүний зохиосон “Хар зурхайн төлгөний номлол”796 нь сүүлийн үе болтол монгол зурхайчдад уламжлагджээ. Төвөдийн зурхай судлаач эрдэмтэн Чоглойнамжил “Төвөд зурхайн ухааны ерөнхий товч” бүтээлийг нь маш олон талаас нь задлан тайлбарласан бол зурхай судлаач Бавуу Гарма Ранжундоржийн зохиолыг тайлбарлан “Зурхайн ухааны тайлбар эрдэнэсийн хөмрөг” зохиолыг бичжээ. 

	“Бүхнийг хураасан зурхай” хэмээх онолын том бүтээл туурвисан зурхайч Төвөд лам Гармава Ранжундоржийг 1331 онд Юань улсын хаан урин авч ирж “Мөнх хааны үед урин залж байсан Гарма багшийг хүндэтгэн шүтэж байсан журмыг баримтлан” алтан тамга олгожээ. 1331 онд Монголд уригдан ирж байсан нь санамсаргүй биш болоод Монгол зурхайн ухааны хөгжилт дэлгэрэлтэд тодорхой хэмжээгээр нөлөөлсөн нь ойлгомжтой. Тэгээд тун удалгүй дахин 1336 онд Юань улсад залран ирсэн байна. Гарма Ранжундорж нь тухайн үеийн Юань гүрний зурхайн ухааныг судлан баталж олон зүйлийн сургаал айлдсаныг Тогоонтөмөр хаан хэрэгжүүлсэн гэдэг. 1339 онд Тогоонтөмөр хааны хүсэлтээр Юань гүрний зурхай судлалын Төвөд зөвлөгч багшаар ажиллаж байгаад 1339 онд Юань улсын нийслэлд таалал төгсөв. 

	8. 2. 8. БУДОН ГЭГЭЭН РИНЧИНҮВ
(1290 — 1364 он)

	Будон гэгээн Ринчинүв V жарны цагаан бар жил мэндэлжээ. Будон гэгээний эцэг нь Төвөдийн нууц тарнийн ёсонд нэвтэрсэн эрдэмтэн Жалцанбалсан ажээ. Будон гэгээн долоон наснаасаа эхлэн Содномсэнгэ гэдэг багшаас ном сурч залуу насандаа судар тарнийн ёс, анагаах ухаан, одон зурхайн ухаанд гүн нэвтэрсэн тул Төвөдийн олон эрдэмтний дунд “Бүхнийг айлдагч” гэж алдаршив. Будон гэдэг үг нь “Хүү багш” гэсэн Төвөд үг юм. Эцэг нь их эрдэмтэй хүн тул хүмүүс эцэг багшаас нь ялгахын тулд хүү багш гэж дууддаг байснаас Будон гэгээн гэх алдрыг хүртжээ. Будон гэгээн Төвөдөд байхдаа сүмийн дуганд дэлхийг бөмбөрцөг болгон зурсан нь эртнээс шашныхан дэлхийг дөрвөлжин хэмээн ойлгож сурталчилсаар ирсэн үзлийг анх удаа няцаасан байна. 

	Будон гэгээн Ринчинүв 33 боть, 6 бүлэгтэй “Мэргэдийн баяр баясгалан” гэдэг одон зурхайн тулгар бичгийг 1236 онд зохиожээ. Түүний бүтэн нэр нь “Цогт цагийн хүрдний зурхайн шастир мэргэдийн баясахуй” гэдэг. Нар сарны хиртэх ёс, дөрвөн улирлын ээлжлэх ёсыг өгүүлэхийн хамт бодох аргын тоо хэмжээг оновчтой гаргасан урьд гараагүй алдартай бүтээл юм. Энэ номд цагийн хүрдний ёсыг баримтлан ангараг, буд, бархасбадь, сугар, санчир зэрэг таван гарагийн хөдөлгөөнийг оновчтой бодож гаргах ёс журмыг тодорхой өгүүлсэн байдаг. Үүнийг Аршийн ёсны “Таван хураангуй” ч гэдэг. Цагийн хүрдний ёсонд тулгуурлан таван гарагийн хөдөлгөөний нарыг эргэн тойрох тойролтыг нарийвчлан бодохын хамт Исламын шашны зурхайн ёсыг хослуулан хэрэглэж зохиосон энэ ёсыг “Таван хураангуй” гэжээ. Гарагуудын хөдөлгөөнийг тооцон бичихдээ Арабын Хотон зурхайн таван гарагийн хөдөлгөөний тойрох хугацааг Цагийн хүрдний ёстой уялдуулан хослуулан авчээ. 

	Энэ хоёр ёсыг хослуулан авахдаа “Цагийн хүрд”-ний зурхайн ёсоо “Дүвзи ёс” гэж Хотон буюу Араб зурхайн ёсыг “Жидди ёс” хэмээн нэрлэжээ. Харин Монголчууд “Дүвзи ёс”-ыг нь “Бүтээлийн зурхай”, Хотонгийн “Жидзи ёс”-ыг нь “Үйлийн зурхай” гэж орчуулан хэрэглэсээр иржээ. Өвөр монголд 2000 онд хэвлэгдсэн “Будон гэгээн Ринчинүвийн зурхайн ухааны номын эмхэтгэл”-д Төвөдөд “Мэргэдийн баяр баясгалан” шиг ном өмнө нь гарч байсангүй гэжээ. 

	Юань улсын хаан энэ их эрдэмтний нэрийг сонсмогц залж авч ирсэн гэдэг түүхэн баримт тэмдэглэл бий. Юань гүрний одон орны хүрээлэнд ажиллаж байсан “Төвөдийн Будон гэгээн Рэнчинүв гэгч эрдэмтний зохиосон “Мэргэдийн баяр хурим”(1327) гэх бичиг ч одон орны цаг тооллыг тооцон бодсон зохиол”797 нь Юань улсын үед буй болсон шар зурхайн томоохон бүтээлийн нэг болсон байна. Одон орон судлаач Будон гэгээн Ринчинүвийн “Мэргэдийн баяр баясгалан”-аас гадна Монгол, Араб, Төвөдийн одон зурхай ба хар зурхайтай холбоотой 33 зохиол байдаг гэнэ. Үүнд: 

	1. “Таван хураангуй таван гараг хэмээх оршив”

	2. “Огторгуйн тухай тайлбар оршив”

	3. “Цаг барилдлагын асуулт хариулт оршив”

	4. “Таван гарагийн хөлийн зурхай оршив” оршив” 

	5. “Цогт цагийн хүрдний магтаал” зэрэг ном болно. 

	6. “Огторгуйн хязгаар хир үгүй гэрэл оршив”

	7. “Цогт цагийн хүрдний хураангуй судрын тайлбарыг дөт айлтгах оршив”

	8. “Цогт цагийн хүрдний хураангуй утгат хир үгүй гэрлийн тайлбар” 

	зэрэг бүтээлүүд нь Төвөд, Хятад хэлэнд барлагдсан байна.

	



	

ЕСДҮГЭЭР БҮЛЭГ - МОНГОЛ ОДОН ОРОН, ЗУРХАЙ СУДЛАЛЫН НОМ БҮТЭЭЛ БА БУСАД ЗҮЙЛ

	9. 1. СУРВАЛЖ БИЧИГ СУДАЛГААНЫ НОМ БҮТЭЭЛ

	Монгол түмний бичиг үсгийн түүх түүний дурсгалууд болон монгол үсэг бичгээр бичигдсэн ном судруудын тухай нэлээд бүрэн бүтэн хэмжээнд авч үзэж судалсан Унгарын эрдэмтэн Д. Кара “Монгол нүүдэлчдийн ном” бүтээлдээ найман зуун жилийн түүхтэй Монгол номыг “Шар мөрний эргээс Адриатын тэнгис хүртэлх Ази — Европын өргөн уудам нутагт Монгол морьтны гарч ирсэн тэрхүү XIII зууны хатуу ширүүн үед үүссэн” гэж тэмдэглээд “Эдгээр номын хуудсанд дайнч нүүдэлчид, суурин газрын тариаланчид, бөөгийн болон Буддын, Мусульман, Христиан — Нейстрон шашинтан, Күнзийн суртлынхан, Уйгар, Төвөдүүдийн янз бүрийн уламжлал холилдон нийлсэн” гэж үзжээ. Тухайлбал Хубилай хааны III хүү нь 1272 онд Ван сууж одоогийн Ши — Ань хотод суурин байгуулж суурьшсан байна. Түүний Вангийн ордны бууриас таван ширхэг тооны хүснэгтийг олжээ. Бас Шанхай хотоос есөн зураг, нэг ширхэг хүснэгт олсон байна. Эдгээр нь цөм Монголын түүхтэй холбоотой болоод баруун Азиас гаралтай зүйлс ажээ. Монголчууд эртнээс нааш буюу Чингис хаан их Монгол улсыг байгуулснаас хойш Монголчуудын зурхайн ухаан ихээр хөгжиж одон орон судлал тухайн үедээ дэлхийн тэргүүн хэмжээнд хүрсэн төдийгүй зурхайн ухааны олон эрдэмтэн мэргэд төрөн гарч тэд зурхайн ухааны маш олон ном бүтээл зохиосон юм. Санскрит, Төвөд, Хятад, Хотон зэрэг үндэстний хэлнээс гүн ухаан, одон орон, газар зүйн олон судар номыг Монголоор орчуулжээ. Энэ нь Монгол одон орон, зурхайн шинжлэх ухаан өндөр түвшинд хүрснийг харуулж байна. 

	Эртний Монголын одон орон зурхай судлалын холбогдолтой гар бичмэл, дармал, хөлгөн судар, одот тэнгэрийн зураг гэх мэт үнэт бичиг дурсгалын материал олон бий. Эдгээр бүхэн бол Монголчуудын одон орон судлал, зурхайн мэдлэг ухааны тухай судалгааны уг сурвалж болох юм. Монголчуудын одон зурхайн орчуулгын ном зохиолууд нь Монголчуудын зурхайн түүхийг судлахад чухал туслалцаа үзүүлнэ. Мөн Монголчууд юмыг танин мэдэх эрмэлзэл нь мэдэгдэхүйц нэмэгдэж ирсний ачаар модон барын ном үйлдэж одон орон зурхайн олон номыг модон бараар хэвлэжээ. Юань улс, умард Юань улс, Мин улс, Манж улс, Монгол улсын үед Монгол хэлээр хэвлэн нийтлэгдсэн зурхайн ном судруудыг бүрэн гүйцэд бүртгэж эс чадавч өөрт олдсон материалын хэмжээнд бүртгэн тэмдэглэснээ товч өгүүлсүү. 

	“Газар нутгийг шинжих, хүмүүсийн царай зүсийг шинжлэн үзэх, сайн муу ёр билгийг нягтлах тэргүүтэн үзлэгийн ном, одон гарагийн догшин амарлингуйг шинжлэн үзэх тэргүүтэн эртнээс гарсан бөгөөд хойно нь мэргэд нарын тус тусаар зохиосон их олон зүйлийн шастир судар дэлгэрч үүний тухай эвхмэл, нугалмал, хавтас маш олон буй болсон байна”798 Монгол бичгээр бичигдэн өнөө хир уламжлагдан ирсэн зурхайн ухааны холбогдолтой ном судрыг агуулгаар нь одон орон зурхайн тайлбар бүтээл, цаг улирлын тухай, хар зурхайн үзлэгийн судар болон мэргэ төлгөний бүтээл гэж хувааж болохоос гадна элдэв янзын шинж билгийн сударч орох юм. 

	 

	1. Одон орон зурхай судлалын тайлбар бүтээл

	1. “Гараг одны зурхайг тодорхойлсон бичиг” Хоёр дэвтэр. 

	2. “Дайчин улсын Энх-Амгалангийн 19-р оны (1680 он) орчлонгийн магад тоо” Өвөр монголын Их Сургуулийн номын сан. 

	3. “Долоон өвгөн нэрт одны судар” “Зуун билиг”-т

	4. “Зурхайн дөрвөлжин хүснэгт судар” Өвөр монголын нийгмийн шинжлэх ухаан хүрээлэнгийн номын санд бий. 

	5. “Зурхайн ёсны гол номлогоо” Хувийн номын санд. 

	6. “Зурхайн зэрэг ёсыг гийгүүлэгч сувд эрх хэмээх оршив” хувраг шагшаабад тойн монголчлов гэж буй. Энэтхэг хэлнээс Төвөд хэлэнд мэргэн Очир орчуулжээ. Өвөр монголын номын санд бий. 

	7. “Зурхайн сайн үгт мэргэдийн хүзүүний чимэг цагаан биндэрьяагийн сүрчмэл төгс онолт зүрхний чандмань” 

	8. “Нар сар хиртэх ёсны судар” Нэг дэвтэр. УННС-д бий. 

	9. “Од гарагийн зүг чиг, мандах шингэх цагийг шинжлэн үзэх”. 

	10. “Одны ном” Өвөр монголын нийгмийн шинжлэх ухааны хүрээлэнгийн номын санд бий. 

	11. “Одон зурхай” Өвөр монголын Их сургуулийн номын сан

	12. “Оны тэнгэр нарын оршихуйн ёсны хүснэгт амуй” Өвөр монголын Багшийн Их сургуулийн номын сан. 

	13. “Одон эрхсийн тухай асуулт хариулт” хэмээх дөрвөн боть ном. Монгол улсын нийтийн номын санд буй. 

	14. “Сарын илүү дутуу ба 28 нагшадар есөн гарагийн явдлыг магад үзэх бичиг” УННС-д бий. 

	15. “Сарын өнгө туулах ёс нь” Өвөр монголын нийгмийн шинжлэх ухаан хүрээлэнгийн номын санд буй. 

	16. “Сарын өнгө шинжих нь”

	17. “Тан улсын Ланшусан тэнгэрийг сүсэглэх яамны улирлын дүрэм” УННС-д бий. 

	18. “Түмэн оны нар гарах шингэхийг үзэх дэвтэр” Өвөр монголын нийгмийн шинжлэх ухаан хүрээлэнгийн номын сан. 

	19. “Тэнгэрийн алхмын домог” Хорин найман одны ордны одот тэнгэрийн зураг нь шар замаар ангилагдан өмнө умар хоёр бөмбөрцөг болон зурагдсан нь Монголын одон орон судлалд чухал бүтээл юм. Өвөр монголын номын санд буй. 

	20. “Тэнгэрийн судлын бичиг” (Гар бичмэл) УННС-д буй. 

	21. “Тэнгэрийн судлалын тухай” (Гар бичмэл) УННС-д бий. 

	22. “Тэнгэрийн утгын бичиг” УННС-д бий. 

	23. Хятад зурхайн судраас монголчилсон зурхайн гол” (1711)

	24. “Хятад зурхайн хүснэгт” УННС-д бий. 

	25. “Хятад зурхайн сэцэн билигтийн дуршил” Хувийн ном

	26. “Цогт цагийн хүрдний үндэснээс өчүүхэн хураасан эрдэнийн зул хэмээх судар”

	27. “Эл хааны одон орны оддын хүснэгт” Хувийн номын сан. 

	27. “Цогт цагийн хүрднээс номлосон долоон гарагийн шүтэн баригдсан зурхайн үүднээс ирэлтэй илт мэдэгч гэгээн толь оршив” Төвөд монгол харьцуулсан судар. Өвөр монголын номын сан. 

	28. “Цогт цагийн хүрднээс болсон зурхайн ёсонд үнэн хэлийг өгүүлэгч цагаан лянхуан амыг удирдуулсан хэмээх их судар нь оршив” УННС-д бий. 

	29. “Цогт цагийн хүрдний цагийн зурхайн ёсны өдрийн үзлэгийн судар оршив” Өвөр монголын нийгмийн шинжлэх ухаан хүрээлэнгийн номын санд бий. 

	30. “Цогт цагийн хүрдний үндэснээс өчүүхэн хураасан эрдэнийн зул нэрт литийг товчлон хураасан оршив” Өвөр монголын номын санд бий. 

	31. “Цогт цагийн хүрдний увдис зурхайн шастир хотлоос ихэд хураасны дэлгэрэнгүй тайлбарыг эрдэнийн хүү сан нэрт” хэмээх ном. УННС-д бий. 

	32. “Цогт зурхай Самадабадар Очир Дарийн бэлэг билгэ хэмээгдэх” судар. Өвөр монголын Багшийн Их сургуулийн номын санд бий. 

	33. “Шороо, гал, алтан одны оршил” Өвөр монголын Багшийн Их сургуулийн номын санд бий. 

	34. “Элдэв ухааныг багтаасан бичиг” (1913 онд Их хүрээнд хорголжин бараар хэвлэсэн) УННС-д бий.

	 

	2. Цаг улирлын тухай ном судар

	1. “Зарлигаар тогтоосон түмэн оны цаг улирлын тооны бичиг сайн өдөр сонгох Алтан толь” (1873 он)

	2. “Улсын ардын цаг улирлын тооны бичиг” 1932 он

	3. “Хорин дөрвөн улирлын шүлэг” (Манж Монгол) гар бичмэл

	4. “Цаг улирлын бичиг” 

	— Тэнгэр Тэтгэгчийн 1744 он 

	— Бүрэнт Засагчийн 1868, 1869, 1973, 1874 он

	— Бадруулт төрийн 1875, 1897, 1904, 1905, 1907, 1908

	— Хэвт ёсны 1910, 1911, 1912, 

	5. “Чингис хааны 734 он. (1940) Арга билиг хавсарсан цаг улирлын тооны бичиг” Өвөр монголын утга соёлын хорооноос гаргав

	3. Хар зурхайн үзлэгийн судар ном

	1. “Арван хоёр жилийг таван махбодоор хуваав”

	2. “Арван хоёр сарын улирал шинжих нь” 

	3. “Арван хоёр сар 24 улирлыг шинжих бичиг” Өвөр монголын Багшийн Их сургуулийн номын санд буй. 

	4. “Арван хоёр сарын шүтэн барилдагчийг тоолох хүснэгт” Өвөр монголын нийгмийн шинжлэх ухаан хүрээлэнгийн номын сан. 

	5. “Газар авах судар” Хувийн номын санд бий. 

	6. “Гараг одны судар үзлэг” Өвөр монголын нийгмийн шинжлэх ухаан хүрээлэнгийн номын санд. 

	7. “Гараг одны тохиол оршив” Өвөр монголын нийгмийн шинжлэх ухаан хүрээлэнгийн номын санд бий. 

	8. “Гараг үр номлол буй” Өвөр монголын номын санд бий. 

	9. “Гучин өдрийн өвчнийг засах тарни” Хувийн номын санд. 

	10. “Есөн зурхайтын тигийн судар” 

	11. “Есөн их гараг одны жуу бичиг” 

	12. “Есөн мэнгэний үзлэгийн судар” Хувийн номын санд бий. 

	13. “Жил сар өдөр цаг гараг бүхний тохиол хэмээх оршив” Өвөр монголын багшийн их сургуулийн номын санд бий. 

	14. Зурхайн ёсны газар шинжээний бичиг” Хувийн номын санд 

	15. “Мабу Раругийн чулуу тавьж заяа бодох товч” 

	16. “Манзуширын илдээр заяа бодох судар” УННС-д бий. 

	17. “Махбодын харьцуулагчийн судар оршив” 

	18. “Махбодын эрчимтэй цуглуулсан гэгээн толь”

	19. “Мэргэ төлгө” хэмээх ном. УННС-д бий. 

	20. Сайн өдөр сонгох толь” Хувийн номын санд бий. 

	21. “Тансан ламын үзлэг бөгөөд өдрийн өлзий бүхэн оршив”

	22. “24 улирлын товчоо” Өвөр монголын номын санд буй. 

	23. “28 одонд гараг тохируулсан сайн муу ялгал”

	24. “28 одны үзлэг” Өвөр монголын номын санд бий. 

	25. “Элдэв зүйлийн шинжлэх дэвтэр” УННС-д бий. 

	9. 1. 1. ГАНЖУУР, ДАНЖУУР

	Ганжуур нь “Зарлигийн орчуулга”, Данжуур нь “Шастирын орчуулга” гэсэн утгатай Төвөд үг юм. Монголчууд Өгэдэй хааны үеэс Ганжуур, Данжуурын зохиолоос орчуулж улмаар Хубилай хаан 1265 онд “Судар бичгийн хүрээлэн” байгуулж таван ухааны ном зохиолоос нь олонтоо орчуулж байсан. Гэвч энэ хоёр том номыг бүрэн орчуулж хараахан амжилгүй байсаар 1742 — 1749 оны хооронд бүрэн орчуулж Бээжинд модон бараар хэвлэн тараажээ. 

	Сүм хийдэд зурхай судлан сурсан Монгол эрдэмтэд өөрийн сурсан онолын сууринд тулгуурлан ажиллаж одон орон зурхайн талаар дорвитой бүтээл гаргаж ирсэн байна. Тэдгээрийн доторх зурхайд холбогдох хамгийн том орчуулгын бүтээл болох “Даанжуур” нь эртний Энэтхэгийн Цагийн хүрдний Дандарын ёсыг тайлж, Төвөд, Монгол зурхайн үндсэн ёсыг бичсэн том бүтээл болно. “Даанжуур”-ыг орчуулахын тулд Жанжаа хутагт, Урадын Билгүүндалай, Төвөдийн бичгийн сургуулийн дэд сургагч түшмэл Авид, Үзэмчин Гомбожав зэрэг олон эрдэмтэд “Мэргэд гарахын орон” (1741 — 1742 он) хэмээх таван ухааны толийг урьдчилан зохион найруулжээ. 

	Энэ том бүтээлийг монголчлох ажлыг гуравдугаар дүрийн Жанжаа хутагт Ролбийдорж, Галдан ширээт Лувсандамбийням нарын удирдлага доор Бээжин, Үйжан, Монгол хошууны олон мэргэн гүүш нар оролцсон байна. Уг бүтээлийг орчуулахад оролцсон 163 хүний нэрийг зохиолын төгсгөлд бүртгэн бичсэн байна. Абагийн Дай гүүш Агваандампил, Сөнөдийн гэлэн Данзанчойдарь тэргүүтэй олон эрдэмтэд “Даанжуур”-ыг орчуулан төгсгөөд 1749 онд Бээжинд барлав. Эдгээрээс таван ухаанд нэвтэрсэн алдарт эрдэмтэн орчуулагч Ширээт гүүш бол дөрөвдүгээр Далай лам Ёндонжамцын номын багш байсан ажээ. Тэрээр Монгол, Төвөд, Хятад зэрэг хэдэн хэлэнд нэвтэрсэн тул Лигдэн хааны зарлигаар “Гаанжуур”-ыг удирдан орчуулж нэр алдаршсан юм. 

	“Ганжуур”-ын тэргүүн ботид “Анхны дээд бурхнаас гарсан цогт цагийн хүрдэн нэрт Дандарсын хаан”, “Цогт цагийн хүрдний Дандарсын хойд үндэсний зүрхэн хэмээгдэх”, “Цогт цагийн хүрдний нэрт Дандарсын зүрхэн авшгийн сайтар үйлдэхүй”799 зэрэг сударт “Цагийн хүрд”-ий үүсэл буюу зурхайн ухааны номлолууд бий. 

	Мөн Лалын шашны он тоолол буюу “Шамбалын орон” ба Шамбалын орны хаадын тухай, Шамбалын дайн гэдэг домгууд ч байдаг. “Ганжуур”-ын “Тэнгэр газрын найман гэгээн” хэмээх хэсэгт зурхайн гол тулгуур ухагдахуун болох махбодын онол, модон хулгана гэх жаран жилийн үр, газрын эзэн, хүлил, мэнгэ, найман суудал зэргийн талаар бичсэн бүтээлүүдийг оруулсан бол Ганжуурын төгсгөлийн ботид “Долоон өвгөн нэрт одны судар”, “Барс чихтийн домог үзүүлэх”, “Арван хоёр нүдэн нэрт судар оршвой” гэх мэт од гарагийн тухай болоод тэнгэр газрын мөн чанарыг өгүүлсэн болон хар зурхайн үзлэгийн талаар бичигдсэн зурхайн ухаанд холбогдох судрууд байна. 

	Ганжуур доторх гурван аймаг савын номын агуулгаас үндэслэн зохиосон Энэтхэгийн олон эрдэмтэн мэргэдийн зохиосон Цагийн хүрдний гол гол зохиолуудыг багтаасан 225 боть “Данжуур”-ын “Бэлгэ дэмбэрэл, одон зурхайн бэлэг төлгөний аймаг”-ийн зүйлд Нагаржуна багшийн зохиосон “Шүтэн барилдаж гарсны шастир түүний мөн чанар”, “Шар хөвгүүний төлгө найман бэлэг”, Цогт Шивалхагийн зохиосон “Төлгө тавих, зурхай зурах ёс”, Мана бүрүхагийн зохиосон “Насны зурхайн үр гийгүүлэгч хэмээгдэх”, Арш Пүрэвийн зохиосон “Жаран жилийн үрийн зурхайн гадас насад алдаршсан” зэрэг одон орон зурхайн цагийн хүрдний утга ухааныг тайлбарласан олон зохиол орсон. “Ганжуур” дахь одон орон зурхайн ухааны зохиолыг тайлбарласан “Данжуур”-ын 123-р ботид “Үүл, салхи, аянга мөндрийн тухай, од болон цаг улирлын шинжлэл, 12 шүтэн барилдлагыг тоолох ёс” зэргийн талаар дэлгэрэнгүй бичсэн одон зурхай хийгээд хар зурхайн олон судрыг оруулсан байна. 

	Одон ба хар зурхайн үзлэгийн олон судар номыг багтаасан Данжуурыг 1742 — 1749 оны хооронд монгол хэлэнд орчуулан буулгаж Бээжинд модон бараар хэвлэх их ажлыг хоёр зуу гаруй хэлмэрч гүүш нар нэрт орчуулагч Жанжаа хутагт Ролбийдоржийн удирдлага доор хийж гүйцэтгэжээ. 

	Энэхүү алдарт том бүтээл болох Данжуурт орсон зурхайн болон мэргэ төлгөний судар номын нэрийг жагсаавал доорх мэт:

	1. “Цогт цагийн хүрдний зурхайн ёсны өдөр үзлэгийн судар”

	2. “Зурхайн гарт авахын гол оршив”. 

	3. “Вэй вангийн найман хүлилийн төлгө оршив”. 

	4. “28 од сэлт лүгээ эргэн 7-н гарагийн зүйл бүр эл 12 жилийн сайн өдөр олон тэнгэр лус газрын эзэд тэд бүгдийн тоо үзлэг”. 

	5. “Манзуширын сайтар зохиосон алтан дэлхийг шинжлэх”

	6. Газар шинжлэхийн толь хэмээх оршив. 

	7. “Зурхайн сайн үгт мэргэдийн хүзүүн чимэг цагаан биндэрьяагийн сүрчмэл төгс онолт зүрхэн чандмань”. 

	8. “Арван хоёр шалтгаанаас барилдаж болсон үүднээс салгаж тоолох нэгэн эхт үзлэг”. 

	9. “Арван гурван чулуут оршив”. 

	10. “Бадмын чулууны чимэг оршив”. 

	11. “Тавин чулууны төлгө”. 

	12. “Таван өнгийн 19 чулууны төлгө”. 

	13. “Арьяабалын таван зоосны төлгөний судар оршив”. 

	14. “Бадамсамбуугийн тавин эрхиний төлгө”. 

	15. “Төгс цогт охин тэнгэрийн шооны судар”. 

	16. Амьтны шинжээр үзлэг үзэх бичиг. 

	17. “Элдэв ухааныг бадруулсан бичиг”. 

	18. “Нар сарны хиртэх ёсны судар”. 

	19. “Хорин дөрвөн улирлын бичиг”. 

	20. “Тэнгэрийн судлын бичиг” зэрэг болно. 

	Ц. Дамдинсүрэн гуай “Монголын уран зохиолын тойм”-доо: “Энэтхэг, Төвөдийн их соёлын өв болох Ганжуурын 108 боть, Данжуурын 225 боть бөгөөд нийт 5000 гаруй номыг багтаасан судрыг өөрийн хэл дээр оруулан хэвлэж чадсан нь цөл говь нутагтай гурван сая орчим нүүдэлчин Монголчуудын гадаад, дотоодын давхар давхар дарлалын үед бүтээж чадсанд гайхаж биширмээр соёлын өв тэгш амжилт болно” гэж тэмдэглэсэн байна. Энэхүү гайхамшигт бүтээлээр дамжин олон мэдлэг ухаан дэлгэрсэн байна. 

	“Даанжуур”-ын Урлахуй ухааны шастирын 221-р ботид одон орон зурхайн ухаан болоод мэрэг төлгө, бэлэг шинжийг өгүүлсэн олон судар номыг багтаан оруулсан байна. 221-р ботийн “Шүтэн барилдахуйн тэрхүү чанар хэмээгдэх” бүлэгт 

	1. Чих донгодох шинж оршив

	2. Дуун гарахуйн шинж 

	3. Тагнай хөдлөх шинж

	4. Өлсөхийг шинжлэх шинж

	5. Хэл умдарахуйн шинж

	6. Хөлөөс дуун гарахуйн шинж

	7. Санахыг шинжлэх оршвой” 

	гэх мэтээр хүний биед илрэх бэлэг шинж нь өдөр өдрөөс хамаарч сайн муу бэлэг шинж үзүүлэх талаар өдөр бүрээр нь товч болоод тодорхой ойлгомжтойгоор бичсэн байна. 

	Данжуурын 221-р ботид бурхан шашны холбогдолтой 25 зохиол орсноос гадна “Зурхайн төлөг оршив”, “Насны зурхайн үрийг гийгүүлэн үйлдэгч хэмээгдэх шастир” зэрэг зурхайн холбогдолтой бяцхан судрууд ч орсон байна. “Даанжуур”-ын “Урлахуй ухааны аймаг”-ийн гол ботид тооцогдох төдийгүй хар зурхайн хэд хэдэн судрыг багтаасан энэхүү 221-р ботийг “Урадын гүүш Гунгаадондов, Цахар хошууны Хутгийг мандуулагч сүмийн тэргүүн лам гүүш Жамьяндашпил, Үзэмчин Цэвдэн бэйлийн хошууны гүүш Лувсанданзан гэх мэт эрдэмт лам гүүш нар орчуулахад оролцсон”800 байна. Энэ 221-р ботийг орчуулан бүтээсэн эрдэмтэн лам нарын нэрийг харж байхад монгол зурхайн түүхэнд өөрийн гэсэн бүтээлтэй мэргэн гүүш нар оролцсон байна. “Гаанжуур, Даанжуур”-ын бүх ботийг Монголын хэлээр орчуулсан явдал нь одон орон зурхайн ухааны хөгжил дахь анхны том орчуулга болсон төдийгүй Монголын одон орон судлалын бас нэг оргилд хүрэх үндсэн суурь болов. 

	9. 1. 2. “МЭРГЭД ГАРАХЫН ОРОН НЭРТ ТОЛЬ БИЧИГ”

	Монголчуудын орчуулгын онолын анхны бүтээл болох “Мэргэд гарахын орон” нэрт тулгар бичгийг 1742 онд Жанжаа хутагт Ролбийдорж тэргүүтэй хэсэг эрдэмтэн мэргэд эмхэтгэн найруулж гаргасан байна. Уг бүтээлийг эмхэтгэн найруулж гаргахад Төвөдөөс ирсэн зурхайн ухааныг өгүүлэгч равжамба Лувсансанжаа, дуун ухааныг өгүүлэгч мэргэн равжамба Шаравданзан, тэжээх ухааныг судалсан дархан эмч Жамьянжалцан, Жавзандамба (Их хүрээ), Хүрээний номч гүүш Дагва, билигт гүүш Дагва, хурц билигт гүүш Чойдорж, шадар Лувсангэлэг гүүш зэрэг тухайн үед ихэд дэлгэрч байсан мэргэжил мэргэжлийн гуч гаруй хүн оролцжээ. 

	“Мэргэд гарахын орон” хэмээх бичигт “Үг бичиг зурхай гурав урлахуй ухаанд багтана”801 гээд урлахуй ухааны аймгийн дотор багтах 18 ухааны орны аравдугаарт оддын ухааныг оруулан “Данжуур” дахь одон зурхайн судрын гол гол зүйлийг оруулжээ. Энд “А Бун хэмээх Арш болон төрсөн цагт жил, сар дөрвөн цаг гараг од тэргүүтний үе зэргийг зохиов хэмээн алдаршсан бөгөөд”802 цагийн хүрдний нэрийн зүйлд гараг одны аймаг, тохироо учрал, үйлчин, шүтэн барилдлага зэргийн учрыг гаргасан байна. Ингэхлээр “Цагийн хүрд” хэмээх энэхүү Энэтхэгийн зурхайн ухаан нь зөвхөн од зүйн мэдлэгийн үндсийг тодорхойлсон бас гараг одны хөдөлгөөний хэмнэлт орчлыг илэрхийлснээрээ нэлээд сонирхолтой зохиолуудын нэг юм. 

	“Мэргэд гарахын орон” нэрт толь бичгийн нэрийн зүйлийн хэсэгт сав ертөнцийн тогтох ёсыг гаргахдаа “Сав ертөнц тогтох ёсонд: Хийн мандал, Гал мандал, Усан мандал, Шороон мандал нугууд дүгрэг түүний дунд Сүмбэр уул өндөр нь нэг бээр бүхий. Дүр нь дүгрэг Очир мэт таван салаа лугаа төгөлдөр”803 гэсэн нь Буддын ёсны одон зурхайн үндэс нь эртний Грекийн од зүйч Птолемейн гаргасан дэлхийн төвт сургаалтай уялдаатай болохыг харуулж байна. Тухайлбал сансар огторгуйг үүсгэн бүтээгч нь бурхан тэнгэр бус харин хий, гал, шороо, усан махбодоос үүсэхийн хамт тэдгээрийн түлхэлт таталтын эсрэг тэсрэг хүчний нөлөөгөөр янз бүрийн хэлбэр дүрстэйгээр сансрын эрхэс гараг үүссэн гэсэн санааг тавьснаараа нэлээд онцлогтой юм. Эндээс үзвэл ертөнцийг үүсгэгч язгуур махбодууд нь нэг нь нөгөөгөө үүсгэн төрүүлж тэжээн тэтгэдэг бол нэг хэсэг нь нөгөөгөө хориглон саатуулж хэтэрхий их бадрах дэлгэрэхээс нь хамгаалдаг байдал нь эсрэг тэсрэг нэгдэл тэмцлийн хуулийн мөн чанараар ертөнцийн юмс үзэгдэл хувиран өөрчлөгддөг гэсэн диалектик санаа юм. Үүнд газар шорооноос ус ундран гарах, ус нь ууршин хий агаар болох, хийнээс гал гарах, галаас үнс шороо үүсдэг бол галыг ус унтраах, ус хий болон хувирах мэтээр эсрэг тэсрэгийн шүтэн барилдлагаар оршин тогтнох юм. 

	Одон зурхайд дэлхий ертөнцийн тогтоц дүрс хэлбэрийг “Сүмбэр уул бол ертөнцийн төв. Сүмбэр уулын дөрвөн зүгт дөрвөн тив, найман зовхист найман жижиг тив орших ба их тив бүрд өчүүхэн хоёр тив бий” гээд тэдгээрийн гадуур Хужирт далай, түүний гадуур Очир уулууд бий гэв. Сав ертөнцийн тухай “Цагийн хүрд” болон эртний одон зурхайд дэлхий дээрх уул ус, далай тэнгис, улс орнуудын байрлалын тухай үлгэр домгийн шинжтэй ойлголт байдаг нь газар зүй, одон зурхайн ухаан болон ертөнцийн тухай мэдлэг төсөөлөл онол сургаалын үндэс маш эрт тавигдаж байсныг гэрчилнэ. 

	“Мэргэд гарахын орон”-д сав ертөнц болсон од гараг тив дэлхийн зэрэгцээ шим ертөнцийн тухай тэдгээрт багтах хүн ургамал амьтны талаар өгүүлжээ. Энэ нь “Данжуур” дахь одон зурхайн ухааны агуулга хэмжээ өргөн цар хүрээтэй болохыг харуулж байна. Үүнд “Шим ертөнцийн гурван орон буюу Амрагийн оронтны зургаан төрөл амьтан, дүрстийн арван долоон төрөл зүйл орон, дүрс үгүй дөрвөн зүйл орон болой”804 гэжээ. Уг зохиолд сав шим ертөнцийн тогтцыг эртний гэнэн төсөөллөөр бүдүүвчлэн гаргасан боловч юмс үзэгдлийн уг сурвалжийг материаллаг үндэслэлээр авсан нь цаашдын судалгаанд ихээхэн нөлөөлөв. Монголын зурхайчид одон гараг, цаг хугацааг хэмжин тогтоох өвөрмөц нэгж хэмжигдэхүүнийг хэрэглэж байсныг уг зохиолд бичсэн байна. 

	Орон зай болон уртыг хэмжихдээ “Маш нарийн тоос. Нарийн тосны үзүүр. Гич. Бөөс. Арвай. Хуруунууд зэрэг бээр найман хувь. Хорин хуруу нэг тохой. Дөрвөн тохой нэг алд. Тэр хоёр мянга нь нэг гөрш. Тэр дөрөв нэгэн бээр болно”805 гэж томьёолон бичсэнийг ерийн үгээр бичвэл “Нэг бээр нь дөрвөн гөрш. Нэг гөрш нь хоёр мянган алд. Нэг алд нь дөрвөн тохой. Нэг тохой нь хорин хуруу. Нэг хуруу нь найман арвайн чинээ. Нэг арвай нь найман бөөсний чинээ. Нэг бөөс нь найман гичийн чинээ. Нэг гич нь найман үсний үзүүрийн чинээ. Нэг үсний үзүүр нь найман нарийн тоосны чинээ. Нэг нарийн тоос нь найман маш нарийн тостой тэнцэх” ажээ. 

	Үүний зэрэгцээ цаг хугацааг хэмжих нэгжийг хүртэл маш энгийнээр тодорхойлон томьёолжээ. Тухайлбал “Тэдгээр амьтны насны хэмжээг үйлдэх жил нь: Өвчингүй ардын 360 амьсгалыг нэгэн мөч. Тэр жарыг нэгэн хоног. Тэр гучийг нэгэн сар. Тэр 12-ыг жил хэмээнэ”806 гэв. Цаг хугацааны энэхүү нэгж хэмжигдэхүүнийг өнөөгийн баримталж буй цаг мөчийг хэмжих тоон үзүүлэлтээр үзвэл “Нэг амьсгал нь дөрвөн секунд болох тул 360 амьсгал нь 1440 секунд болно. Нэг мөч нь 1440 секунд болох юм. Нэг хоног нь жаран мөч буюу 21600 амьсгал болох ажээ. Тиймээс өвчингүй эрүүл чийрэг хүний нэг хоногт амьсгалах тоо нь 21600 амьсгал болдог байна. 

	“Мэргэд гарахын орон” нэрт зохиолын “Цагийн хүрд”-ний хэсэгт огторгуйн гараг одны байрлал тэдний орчил хөдөлгөөнийг бичиж байснаас үзэхэд эртний дорно дахины улс түмний дунд одон орон зурхайн мэдлэг ухаан домгийн байдлаас гарч шинжлэх ухаанч байдалд хүрч байсныг илтгэнэ. Огторгуйн ерийн одод хоёр дүнчүүр найман живаа таван сая гээд манай дэлхий нарыг тойрон эргэх замыг нарны үзэгдэх явдлын зам буюу “Шар зам” гээд харин дэлхийг тойрон эргэх сарны хөдөлгөөний замыг сүүн зам буюу “Цагаан зам” гэж нэрлэжээ. Монголчууд нарны явдлын “Шар зам”, сарны явдлын “Цагаан зам” болон нарны аймгийн том гарагууд нь нарыг тойрон эргэх явцдаа огторгуйн мандалд нарийвтар бүслүүр болон харагддагийг мэдэж түүнийг “Горив дөхөм буюу дүгрэг хүрээ” гэж нэрлэв. Энэ талаар “Мэргэд гарахын орон”-д “Огторгуйн гол нь хүнд хөнгөн, хөндий нүх, дүгрэгүүд оройгоос гэрийн хүрд ёсоор эргэхэд гэрийн хүрээ хэмээн өгүүлэв”807 гэж бичжээ. Энэхүү огторгуйн хүрээн дотор буюу “Шар зам, цагаан зам”-ын дагуу байрласан оддыг 28 одны ордны бүлэгт хувааж “Бядан явагч од” хэмээн нэрлэжээ. Хүрээний дотор багтах 28 одны ордоос тэнгэрийн мандалд эзлэх хэмжээгээрээ бусад одны ордоос бага зай эзэлдэг “Дошин, Жишин” хоёр одыг нэг одны ордны бүлэгт багтаан үзэж оддын ордыг 27 орд болгон тооцох ёс байдаг тухай уг зохиолд бас давхар өгүүлжээ. 

	Энэхүү 27 оддын орд тус бүрийг жаран мөчид хуваах ба жаран мөчөө 15 мөч буюу дөрвөн хөл болгон тооцно. Нэг хөл нь 15 мөчтэй тэнцэх хэмжээ юм. Ингээд 27 одны орд нь (27х4=108) 108 хөл болох бөгөөд үүний есөн хөл бүрийг нэг гэр буюу орд болгодог. Энэ хуваалт нь Шар ба Цагаан замын дагуу дугуй хүрээ үүсгэн байрлах оддын ордыг 12 орд болгон хуваах гол үндэслэл нь болох юм. Өрнө дахинд 12 орд болгон хуваасан од зүйн үзэгдэл ордны ангилал дэс дараалал, мөн чанар, цаг хугацааны үзүүлэлт нь “Мэргэд гарахын орон” зохиолд дурдсантай адилхан байгаа нь ихээхэн сонирхолтой юм. Тиймээс өнөөдөр Өрнө дахинд өндөр хөгжилтийг олж байгаач аль эрт Өрнө дахинд арван хоёр ордны зурхайн тухай мэдлэг мэдээлэл байхгүй байхад Дорно дахинд арван хоёр ордны илрэх цаг хугацаа, үзүүлэх нөлөөлөл, орд тус бүрд хамаарах одны тоо хэмжээ мөн чанарын тухай мэдлэг өндөр хэмжээнд хүрч байсныг “Мэргэд гарахын орон” зохиол бүрэн дүүрэн харуулж байна. “Мэргэд гарахын орон” зохиолын 1166 — 1170-р талд 

	1. Ашуувани, Брани, Гирдигийн дөрвөн хувийн нэг хүртэл Хонины гэр

	2. Гирдигийн гурван хөл ба Ровагини, Мэркширийн хагас хүртэл Үхрийн гэр 

	3. Мэркширийн хагас, Ардир, Бурнавасугийн дөрвөн хувийн гуравд хүртэл Охины гэр

	4. Бурнавасугийн нэгэн хөл Бүс, Аслис хүртэл Мэлхийн 

	5. Мэг, Бүрвабалгүни, Удирабалгүнийн нэгэн хөл хүртэл Арслангийн гэр

	6. Удирабалгүнийн гурван хөл, Хасда, Цэдрийн хагас хүртэл Охины гэр 

	7. Хасдагийн хагас Сувади, Шошгын гурван хөл хүртэл Цэнлүүрийн гэр

	8. Шошигийн 1 хөл, Ануурад, Цэста хүртэл Хилэнцийн гэр. 

	9. Мол, Бүрвасад, Ударасадын нэгэн хөл хүртэл Нумын гэр. 

	10. Ударасадын гурван хөл, Ширван, Данисдагийн хагас хүртэл Матрын гэр

	11. Данисдагийн хагас, Садабис, Бүрвабадрабадын гурван хөл хүртэл Хумхын гэр

	12. Бүрвабадрабадын нэгэн хөл Ударабадрабад, Ривади хүртэл Загасны гэр болно” 

	гэжээ. 

	Мөн “Бурнавасугийн гуравдугаар хөл дээр нар. Ашувагийн эхэнд сар. Мигийн хагаст ангараг. Ануурдын хагаст буд. Хасдагийн эхэнд бархасбадь. Бурвасугийн эхэнд сугар. Молын анханд санчир гараг төрнө”808 гэж нар сар, гараг одод нь манай дэлхийд үзэгдэх цаг хугацаандаа аль одны ордтой зэрэгцэн гардаг талаар ч тодорхой өгүүлсэн байна. Одот ертөнцийн тогтоц байрлал, цаг хугацааг янз бүрийн үе мөч болгон ангилж түүн дотроо бас завсрын цаг мөчөөр нь ялган тодруулж тэдгээрийн үечлэл болон үзэгдэх мөн чанарыг нар сар, гараг од болон дэлхийн хөдөлгөөнтэй уялдуулан тайлбарласаар ирсэн Монголчууд нь байгаль дэлхий дээр болдог цаг хугацааны талаар өргөн их мэдлэгтэй байсныг “Мэргэд гарахын орон” зохиол бүрэн дүүрэн харуулж байна. 

	Урсан өнгөрөх хугацааг өдөр шөнө, сар улирал жил, жаран жилээр тооцож түүн дотроо бас завсрын цаг мөчөөр нь ялгасан цаг хугацааны хэмнэлүүд нь шим ертөнц болсон байгаль дэлхий, хүн амьтанд хэрхэн нөлөөлөх, харшлах, үл тохирох байдлыг харилцан уялдаатай өгүүлсэн байна. Эдгээрийг тогтоон тооцоход чухал хүчин зүйл болсон цаг хугацааны хэмнэлийг одон зурхайн ёсоор “Үүр гийж гарын зураг илэрхийгээс уулын үзүүрт нар шингэх хүртэл өдөр, нар шингэснээс шөнийн адаг хүртэл шөнө”809 хэмээн үүнийг нэг хоног болгон нарны гэрийн 366 ба өдрийн хоногийг 365 хоногоор тооцон нэгэн жил болгожээ. Нэгэн жилээ дотор нь хавар, зун, намар, өвөл гэх дөрвөн улиралд хуваан нэг улирлаа дотор нь эхэн, дунд, адаг хэмээн 12 хэсэг буюу 12 сард хуваан тооцож буй нь одон орон зурхайн ухааны гол тулгуур болов. 

	“Мэргэд гарахын орон”-д цаг хугацааг өдөр сар жил, монгол газар нутагт анхлан үүссэн 12 амьтнаар ялган нэрлэсээр ирснийг дурдсан байна. Энэхүү арван хоёр жил амьтнаа таван махбодтой хослуулан (12х5=60) жаран жилийн тооллыг боловсруулсан од зүйн учир холбогдлыг ч тодорхой өгүүлсэн байна. 

	Уг зохиолд жилийг бутлан улирал сар хоног болгон хуваасны сацуу нэгэн сарын гуч хоногийг сарны арвитах хомсдох хугацаа буюу сар бүрийн шинийн нэгнээс 15 хүртэлх хоногийг “Улаан зүг” гэдэг бол сар хомсдох хугацаа болох сар бүрийн 16-аас 30 хүртэлх хугацааг “Цагаан зүг” гэж цаг хугацаатай холбоотой гараг эрхэс, нар сарны хэлбэр дүрсийн хувиралт өөрчлөлтэй холбон нэрлэх явдал ч байсан байна. 

	Монголчуудын орчуулгын онолын томоохон бүтээл болох “Мэргэд гарахын орон” зохиол нь илт өгүүлэх буюу ёгт нэрээр тун элбэг юм. Одон зурхайн маш эртний өв уламжлалтай монголчууд нь зурхайн ухааны нэр томьёогоор баялаг болохын ялдамд тухайн зүйлийнхээ оноосон нэрийг төсөөлөн илэрхийлэх эсвэл түүнтэй ижил зүйлтэй харьцуулан нэрлэх талаараа арвин их үгийн сантай ард түмэн болохыг “Мэргэд гарахын орон” зохиолоос харж болно. Тухайлбал “Шинэ өнгө, гэгээн тодорхой, Лянхуа мишээгч, харанхуйг арилгагч” гэж өдрийг, “Магад хэвтэх, гурван хувьт” гэж шөнийг, “Хатуужилт, хувилгаан” гэж бар сарыг, “Харцаг, үр төгөлдөр” гэж туулай сарыг, “Одоод ирэгч, цагийн хувь” гэж жилийг, “Сайтар гарсан, Маш согтонги, Төрөлхтний эзэн” гэж жаран жилийг ёгт утгаар нэрлэж байсан бол зарим нь хэдэн арван ёгт нэртэй байна. 

	1. Нар нь “Амраг садан, Амьтны зул, 12-ын эзэн, Ариун гэрэлт, Ахлагч, Бадрангуй мянган гэрэлт” зэрэг 93 нэр байна. 

	2. Сар нь “Амьдруулагч, Гаврыг баригч, Гарагийн хүрээт, Сансрыг үйлдэгч” гэх мэт 39 нэр байна. 

	3. Мягмар гараг нь “Газраас гарсан, Газрын хөвгүүн, Залуу, Есөн гэрэлт, Улаан биет” гэх мэт 12 нэр байна. 

	4. Лхагва гараг нь “Амраг тэнгэрийн үхэр, Ганц биет, Мэргэн, Сарнаас төрсөн, Тунгалаг хөх биет” гэх мэт 12 нэр байна. 

	5. Пүрэв гараг нь “Амьдруулагч, Аялагч, Дуунд мэргэн, Ноён төгөлдөр, Үгсийн эзэн” гэх мэт 21 нэртэй байна. 

	6. Баасан гараг нь “16 — гэрэлт, Дусал, Мууг тэвчигчийн хүү, Зуун үгсийн эрхэт” гэх мэт 11 нэртэй байна. 

	7. Бямба гараг нь “Алгуур явагч, Долоон гэрэлт, Нар-аас төрсөн, Хажуу явдалт, Эрлэгийн эзэн” 

	гэх мэтээр ёгтлон нэрлэжээ. Ёгт нэрлэлт нь тухайн юмыг ижил төсөөтэй зүйлүүдтэй нь харьцуулан төсөөлөн бодох аливаа зүйлийн харилцан шүтэн барилдлага, хоорондын мөн чанар хамаарлыг ухаарахад чухал ач холбогдолтой ажээ. Үүний зэрэгцээ зарим ёгт нэрлэлт нь тухайн гараг одны шим ертөнцөд үзүүлэх сайн муу нөлөөллийн утгыг нь ч хадгалсан байна. 

	Энэтхэг, Төвөд, Хятадын зохиол бүтээлийг Монгол хэлнээ орчуулан нийтлэхийн тулд олон монгол хэл аялгуунд зохицсон орчуулгын онол, нэр томьёог цэгцэлсэн “Мэргэд гарахын орон нэрт” томоохон бүтээлийг Жанжаа хутагт Ролбийдоржийн удирдлага дор олон мэргэд хамтран хийж туурвин гаргажээ. Энэ зохиолд од гараг, эрхэс, цаг хугацаа хэмнэл болон зурхайн олон нэр томьёог Энэтхэг Төвөд, Хятад сударт олон янзаар ёгтлон бичдэг болохыг дурдаад тэрхүү ёгт нэрсийг бүгдийг нь тайлбарлан бичсэн орчуулгын онолын уг зохиолын “Урлахуй ухааны аймаг”-ийн бүлэг нь тэр чигээрээ “Цагийн хүрд”-ний сургаал дахь одон зурхайн мэдлэг ухааныг оруулсан байна. 

	9. 1. 3. “СОЛБИЦОН БАРИХ БОДРОЛ БИЧИГ”

	XVII зууны үед Төвөд, Хятад зурхайд жилийн хоногийг адил бус хэмжээгээр тэмдэглэж байснаас жил оны зөрөөгөөс болж зурхайн тоо нь тэнгэрийн үзэгдэлтэй зөрөх нь ихэсжээ. Тэр үед Төвөд зурхайг нийтлэгээр хэрэглэж байсан Монгол оронд аяндаа зурхайн ухаандаа өөрчлөлт шинэчлэлт хийх асуудал өрнөж эхлэв. Ийм зорилгоор засаг төрийн дээдэс ноёд зурхайчдад тушаахдаа Хятад орон хийгээд бусад гадаад оронд дэлгэрсэн сайн зурхайн судраас аль сайныг нь цуглуулан авч балархайг нь засан нөхөж шинэ зурхайн судрыг орчуулан найруулж гаргахыг үүрэг болгож байсан бололтой. Тиймээс Монгол, Хятад, Төвөд зэрэг орны эрдэм чадалтай эрдэмтдийг хамтатган адил бус зурхайн судрыг үндэслэн “Солбицон барих бодрол бичиг”-ийг найруулан гаргажээ. 

	“Солбицон барих бодрол бичиг” нь нэг номоос орчуулсан орчуулга төдий бус харин шинээр найруулан гаргасан хамтын бүтээл юм. Энэ мэт байдлаас үзэхэд тухайн үеийн монголын эрдэмтэн зурхайч нар Төвөд, Хятад зурхайг маш нарийн сонирхон судалж байсны илрэл юм. Монголчууд XIII зууны үе буюу Юань гүрний үед ихээхэн хөгжүүлж байсан ч Юань гүрнээс хойш Монголд шарын шашин хүч түрэн орж ирж Төвөдийн зурхай дэлгэрсэн цагаас мартагдаж эхэлсэн энэ үед “Цагийн дүрмийн зурхай”-н томоохон бүтээлийн нэг болох “Солбицон барих бодрол бичиг”-ийг 1711 — 1712 оны хооронд Монгол, Хятад, Төвөд зэрэг үндэстний 36 хүн Хятад хэлнээс орчуулан найруулж Бээжинд барлан хэвлэсэн байна. 

	“Солбицон барих бодрол бичиг” зохиолын оршилд: “Төвөд оронд нар, сар түйдэхийн цаг мөч тэргүүтнийг газар орны өндөр богино хийгээд нар, сар эрт орой ургахын хэмжээнд онож бутлан таних хэрэгтэй хэмээн номлосон атал газар орны өндөр богинын хэмжээг үзэх ёсны арга тэргүүтнийг эндүүрэлгүй олох нь бэрх болоод Монгол оронд Төвөдөөс орчуулсан зурхай дэлгэрсэн боловч цаг мөч тэргүүтнийг бутлан таних бэрх нь мөнхүү түүн лүгээ адил болой. Тиймийн тулд Манзуширын дээд Амгалан хаан зурхайн зүйлийн нав нарийн нягт бүгдийг хир ёсоор илэрхий ухаан хамаг зурхайчдад тус болохыг айлтгаж Хятад оронд дэлгэрсэн зурхайн гол судруудаас сайтар агсныг цуглуулан түүнд тодорхой эс болсны нягтыг гаргах хэрэгтэйг шинэ нэмж өөр өөрийн орон газрын өндөр богинын хэмжээг үзэх ёс ба нар, сар, гараг, од, цаг, мөч тэргүүтэн авь аль ямар бүхийг эндүүрэлгүй бутлан таних ёсны нягтыг тодорхой гаргасан зурхайн гол судрын сайн номлогоо урьд үгүй үүнийг шинэ туурвин Хятадын хэлээр зохиогоод басхүү Монголын хэлэнд орчуулж хэвд сийл хэмээсэн зарлигийг хичээнгүйлэн дагаж орчуулав”810 гэж Хятадын шинэ зурхайгаас Монголчлон орчуулан хэвлэх болсон шалтгаанаа нэлээд дэлгэрэнгүй дурдсан байна. Олон орны алдартай эрдэмтэн мэргэдийн хамтын хүчээр орчуулан найруулж гаргасан бөгөөд одоогоор Өвөр монголын Нийгмийн шинжлэх ухааны номын сан, Монгол улсын Нийтийн номын санд хадгалагдаж байгаа “Цагийн дүрмийн зурхай”-н томоохон тулгар бичгийн нэг болох “Тэнгэрийн утгын тухай” буюу “Солбицон барих бодрол бичиг” нь нийт таван дугтуй 38 дэвтэр, 3518 хуудас бүхий томоохон ном юм. Дугтуй бүрийн агуулгаас товч дурдвал 

	 

	1. Нэгдүгээр дугтуй:

	1. Оршил нэг дэвтэр. 

	2. Наран хэрэхийн бодрол хоёр дэвтэр. 

	3. Саран тоолохын бодрол дөрвөн дэвтэр. 

	2. Хоёрдугаар дугтуй: 

	1. Санчир гарагийн бодрол нэг дэвтэр. 

	2. Бархасбадь гарагийн бодрол нэг дэвтэр. 

	3. Ангараг гарагийн бодрол нэг дэвтэр. 

	4. Сугар гарагийн бодрол нэг дэвтэр. 

	5. Буд гарагийн бодрол нэг дэвтэр. 

	3. Гуравдугаар дугтуй: 

	1. Солбицон барихын бодрол есөн дэвтэр. 

	4. Дөрөвдүгээр дугтуй: 

	1. Нэмсэн бодролын уг язгуурын зураг

	2. Нэмсэн солбицон барихын бодрол 42 хоног 

	3. Нэмсэн солбицон барихын бодрол 44 хоног

	4. Нэмсэн солбицон барихын бодрол 46 хоног

	5. Нэмсэн солбицон барихын бодрол 48 хоног

	6. Нэмсэн солбицон барихын бодрол 50 хоног

	7. Нэмсэн солбицон барихын бодрол 54 хоног

	8. Нэмсэн солбицон барихын бодрол 58 хоног

	9. Нэмсэн солбицон барихын бодрол 62 хоног

	10. Нэмсэн солбицон барихын бодрол 66 хоног

	5. Тавдугаар дугтуй: 

	1. Тэнгэрийн утгын алхмын домог нэг дэвтэр. 

	2. Найман утасны бодрол хоёр дэвтэр. 

	3. Даран одох, халан одохын бодрол нэг дэвтэр. 

	4. Дүрэм байдлын зохионгуйн бодрол нэг дэвтэр. 

	5. Долоон гарагийн нарийн бүдүүвч нэг дэвтэр. 

	6. Солбицон барихын нарийн бүдүүвч нэг дэвтэр. 

	Тэр үедээ цуврал бичгийн хэлбэрээр гаргаж байсан тул зарим бүлгийн нэр нь адилгүй юм. Өмнөх дөрвөн дугтуйг нь 1711 онд гаргахдаа “Хятад зурхайн судраас монголчилсон зурхайн гол” гэсэн нэрээр гаргасан бол тавдугаар дугтуйг нь “Хятад зурхайн судраас монголчлон оруулсан зурхайн сайн номлол” гэсэн нэрээр гаргасан байна. Бүгдийг нь найруулан дуусгаж бүх дэвтрийг нь нэгтгэж “Солбицон барих бодрол бичиг” гэж нэрлэжээ. 

	Монгол улсын Нийтийн номын санд байгаа “Солбицон барих бодрол бичиг” нь дээрх номын бүтэн нэг хувилбар юм. Мөн Өвөр монголын Нийгмийн шинжлэх ухаан хүрээлэнгийн номын санд “Зурхайн гол” гэсэн нэрээр нэгэн хувилбар хадгалагдаж байгаа бол Өвөр монголын Их Сургуулийн номын санд “Тэнгэрийн утгын тухай” нэрээр хадгалагдаж буй дээрх номыг 1992 онд Хөх хотод Тулгар бичгийн цувралаар “Тэнгэрийн утга” нэрээр хэвлэн гаргасан юм. Монгол зурхайн түүхэн дэх монгол хэлээр хадгалагдаж буй Шар зурхайн цорын ганц томоохон тулгар бичиг болох “Солбицон барих бодрол бичиг” нь дээрх мэт хэд хэдэн адил бус нэртэй боловч эдгээр нь ганц нэг үг үсгийн зөрөөтэйгөөс бус зохиогч, оршил, агуулгын талаар цөм адилхан юм. Энэхүү “Солбицон барих бодрол бичиг” нь Монгол үндэстний одон орон зурхайн үг хэл, нэр томьёо, орчуулгын хир хэмжээг харуулах түүхэн чухам баримт болох юм. Уг зохиолын уг гарвалийг хөөн үзвэл үнэндээ тухайн үедээ одон орон судлалаар өндөр хөгжилтийг олж байсан Өрнө дахины одон зурхайн мэдлэг ухаан Хятад судраар дамжин монгол нутагт дэлгэрэн хөгжсөн түүхэн явдлыг үзүүлж байна. 

	XVII зуунд өрнийн Христосын шашныг дэлгэрүүлэгчид, тэр дундаа одон орон зурхайг сонирхогч хуврагууд Хятадад ирэхдээ тухайн үедээ Европт өргөн дэлгэр хөгжиж байсан одон орон зурхайн мэдлэг, бодлогыг авч ирсэн нь Хятадын зурхайд ихээхэн өөрчлөлт шинэчлэлтийг оруулж эхэлсэн байна. Энэ үйл хэрэгт Шиуй Гувань Ци (1562 — 1643) тэргүүтэй хэсэг эрдэмтэд Европын зурхайг сурч судлаад 1635 онд шинэ зурхайн 137 ботийг орчуулан найруулаад “Цүн Жуаны цаг улирлын тооны бичиг” гэж нэрлэжээ. 

	Өрнө дорно дахины одон орон зурхай, соёл судлалын харилцаа холбоог илтгэсэн энэхүү бүтээлээ хэвлэж амжаагүй байтал Мин улс мөхөв. “Цүн Жуаны цаг улирлын тооны бичиг”-ийг найруулахад оролцож байсан католик шашныг дэлгэрүүлэгч Тан Күва Ван гэгч Хятад нэртэй Герман хүн тус цаг улирлын тооны бичигт бага сага өөрчлөлт оруулж 103 боть болгоод “Өрнө дахины шинэ аргын цаг улирлын тооны бичиг” гэж нэрлээд Манжийн Засагт өргөн барьсанд Эебэр засагч хааны II онд (1645) “Цагийн дүрмийн зурхай” хэмээх нэрээр хэвлэн нийтэлжээ. 1669 онд дахин нягтлан боловсруулж зуун боть болгож нэрийг нь “Шинэ аргын бодлогын бичиг” гэж өөрчлөн бүрэн бүтнээр нь хэвлэсэн байна. 

	Энэ үеэс л Монголчууд Хятад судраар дамжуулан Өрнөөс гаралтай одон орон зурхайн шинэ мэдлэгийг танин мэдэж зурхайн шинэ салбарыг хөгжүүлж эхэлсэн байна. Өрнө дахины одон орон зурхайн мэдэг ухаанаас үндэслэн найруулж Хятад хэлээр “Шинэ аргын бодлогын бичиг” гэсэн нэрээр хэвлэгдсэн энэхүү “Солбицон барих бодрол бичиг” нь Монгол зурхайн түүхэнд монгол хэлээр хадгалагдаж буй “Цагийн дүрмийн зурхай”-н буюу Шар зурхайн хамгийн анхны томоохон бүтээл юм. “Солбицон барих бодрол бичиг” гэх одон зурхайн тулгар бичгээр үзвэл найруулан хэвлэсэн нь Манж Чин улсын үед боловч түүний доторх тоо баримт, хүснэгт зэрэг гол агуулга нь аль эрт анх XIII зууны үед сууриа тавьсан “Цагийн дүрмийн зурхай”-г баримталсан нь илт байна. 

	Монгол эрдэмтдийн “Цагийн дүрмийн зурхай”-г судалж, монгол оронд дэлгэрүүлэхэд нөлөө үзүүлсэн “Солбицон барих бодрол бичиг”-ийн гол агуулга нь гэвэл долоон гарагийн хөдөлгөөний хэмжилт болон тэдний тойрон эргэх эргэлтийн хэмжээ, хугацаа, улирах явц зэргийг бодох аргыг нарийн нягт гаргаж мөн од гарагуудын байршил, тоо хэмжээ төдийгүй зургийг нь зурж хавсаргасан байна. 

	Одон орон зурхай судлалын болон шинжлэх ухааны ном зохиолд өгүүлж буй тухайн зүйлийнхээ утга агуулгыг гүнзгийрүүлэн илтгэсэн зураг хүснэгтийг хэрэглэж эхэлсний нэг нь одон орон зурхайн тулгар бүтээл болох “Солбицон барих бодрол бичиг” юм. 

	Уг бүтээлд од гарагуудын дүрсийг маш тодорхой үзүүлсэн зураг, хүснэгт, схем тун олон бөгөөд зарим дэвтэрт нь олон хуудас дамнасан хүснэгт ч бий. Монголчуудын одон зурхайн ухааны хөгжилд чухал хувь нэмэр оруулсан томоохон бүтээл болох “Солбицон барих бодрол бичиг”-ийн 1-р дугтуйн “Хятад зурхайн судраас монголчлон орчуулсан зурхайн оршил”-д: энэ номыг бичсэн зорилго болон тухайн үеийн Энэтхэг, Төвөд, Хятад зурхайн онцлог, тэр үеийн ахуй байдлыг нэлээд тодорхой бичсэн төдийгүй орчуулан найруулахад оролцсон 36 хүний нэрийг жагсаажээ. 

	1. Төвөд Монголын хэргийг зуучлагч дотоод шадар хиа Рааш

	2. Төвөд бичгийн сургуулийн багш, Засгийн лам Данзан гэлэн

	3. Төвөд бичгийн сургуулийн багш Аравжих

	4. Монгол зурхайч багш Бэх

	5. Монголоор орчуулагч багш Очир

	6. Хятад бичгийг орчуулагч суман занги Тумбай

	7. Хятад бичгийн зурхайч Ху Хүва Цүн

	8. Хятад зурхайч багш Лиу Иүй Ши

	9. Зурхайг нарийвчлан найруулж хэвийг үзэж сийлээд дотоод яамны таталсан бичгийн түшмэл Очир, түшмэл Ладугун

	10. Тэмдэглэсэн түшмэл Сэнгэ, Самади

	11. Төлөөлөн хөөгч түшмэл Арана

	12. Адуунын дарга Сэнгээ

	13. Дотоод бичээч түшмэл Базар, Донж, Саран, Гадасжав, Самбуужав, Хияанжу, Саран, Банди, Хүванбуу, Жүнхүй, Пияанту, Ядам, Цэнлү

	14. Пуши түшмэл Ли Шан Хи, Шуу Юүн Лун, Шан Ду

	15. Тэнгэрийг сүсэглэх яамны таван махбодыг бодогч түшмэл Цонжу, Цэнмин, Ху Хиюүн Ши, Бу Хэ Цуан, 

	16. Тэнгэрийг шинжигч Пан Ку Жуан 

	 

	зэрэг Монгол, Төвөд, Хятад хүмүүс оролцсон байна. Эдгээр 36 хүний эрхэлж байсан ажил алба, цол гуншныг тодорхой тэмдэглэснээр барахгүй уг орчуулан найруулах ажил үйлсэд хийж гүйцэтгэх ажил үүргийн хуваарийн талаар ч дурдсан байна. 

	Энэхүү томоохон бүтээлийг монголоор орчуулан найруулж хэвлэн гаргахад “Шадар хиа Рааш, Засгийн лам Данзан гэлэн, багш Аравжих, монгол зурхайч багш Бэх, орчуулагч багш Очир, суман занги Тумбай, таталсан бичгийн түшмэл Сэнгэ, Самади, төлөөлөн хөөгч түшмэл Арана, адуунын дарга Сэнгээ, дотоод бичээч түшмэл Базар, Донж, Саран, Гадасжав, Самбуужав, Саран, Банди, Ядам” нарын 19 Монгол хүн Төвөд, Хятадын дээр дурдсан хүмүүстэй хамтран орчуулан найруулж гүйцэтгэжээ. Нэг сонирхолтой зүйл бол зурхайч багш Бэх, Ху Хүва Цүн, Лиу Иүй Ши, тэнгэр шинжигч Пан Ку Жуан болон таван махбодыг бодогч түшмэл зэрэг зурхайн ухаанаар дагнан мэргэжсэн арван хоёр эрдэмтэн оролцсон байна. Одон орон судлалаар мэргэшсэнээс гадна “Тэнгэрийн утга” номыг орчуулахад оролцсон хүмүүсээс Монгол зурхайч Бэхээс гадна Самбуу, Нахай, Тэргүү, Буяндай, Бадрах, Гуушингаа, Мэргэн, Дэгжин, Мүнтангаа, Эрдэнэхүү, Пүшин, Шанцан, Сэцэн, Тэгэбү, Лай Шин, Пүлай, Минжин, Хайлу зэрэг хүмүүс “Тэнгэрийг сүсэглэх яам”-д урьд өмнө нь ажиллаж байв.811

	Дээрх 36 хүнээс “Төвөд сургуулийн багш Аравжих, зурхайч багш Бэх, орчуулагч багш Очир, хятад бичгийн зурхайч Лиу Иүй Ши” зэрэг таван багш болон Данзан гэлэн ламаас бусад нь цөм засаг төрийн албан тушаалтай эрдмийн зэрэг цолтой хүмүүс байна. “Тэнгэрийн утга”-ын оршилд “Манзуширын хаан монголын хэлэнд орчуул гэсэн зарлигийг давахуйяа бэрх тул маш ариун үнэн чин сэтгэлээр бишрэн дагаж баясалцаж чадах чинээгээр орчуулан”812 хэвлэх ажлыг засаг төрөөс зохион байгуулж “Тэнгэрийг сүсэглэх яам”-аас түшмэдийг оролцуулсан нь тодорхой харагдаж байна. 

	Дээрх орчуулагч зурхайчид нь Хятад хэлэнд нэвтэрхий төдийгүй одон зурхайд нэвтэрсэн бөгөөд өөрийн монгол хэлийг гарамгай эзэмшиж чадсан гэдгийг од эрхсийн нэр томьёог монголоор хэрхэн тэмдэглэснээс үзэж болно. Тухайлбал: зөвхөн гол нарийн хүрээ одон орны хэмжээн дэх Алтангадасын таван од гэхэд л “Хан хөвгүүдийн од, Их хан од, олон хөвгүүд од, хоймрын ордын од, тэнгэрийн орхилгын од” гэж дан монголоор нэрлэжээ. Энэ мэт нийт тэмдэглэсэн 1449 одыг монголоор нэрлэсэн нь “Тэнгэрийн утга” номын одон орон судлалын том амжилт юм. 

	Шар зурхай болон өрнө дорнын одон орон зурхайн мэдлэгийг нэлээд багтаасан энэхүү бодрол бичиг нь дэлхийн одон орон судлалын түүхэнд XVI зууны үеийн Европын томоохон одон орон судлаач Тихо Браге (1546 — 1601)-ийн тооцон гаргасан шинэ системд багтана. Учир юу хэмээвэл нар, сар хиртэхийг бодох арга нь маш оновчтой зөрөө нь хэдхэн хувиас хэтрэхгүй боловч ертөнцийн бүтцийн онолын суурь нь эртний Грекийн одон орон судлаач Птолемейн дэвшүүлсэн “Дэлхий төвтэй сургаал”д суурилсан зохиол юм. Нар бол дэлхийг тойрон эргэнэ гэсэн онолоор тулгуур болгосон “Солбицон барих бодрол бичиг”-ийн хоёрдугаар дугтуйд дэлхийн тухай товч ойлголт өгөөд дараа нь “Санчир, Бархасбадь, Ангараг, Сугар, Буд гарагийн бодрол” гэж тус тусад нь өгүүлэхдээ гарагуудын хөдлөх байдал манай дэлхийд үзэгдэх цаг хугацаа өнцгийг нь зурхайн аргаар олж үздэг тухай өгүүлсэн байна. Мөн “Санчир, Бархасбадь, Ангараг энэ гурван гараг нар лугаа тохиолдож хиртсэний хойно өглөө үзэгдэнэ. Тохиолдож хиртэхийн урьд үдэш үзэгдэнэ” гэж заагаад зурхайн аргаар яаж олж харахыг дэлгэрэнгүй өгүүлжээ. Хамгийн сонирхолтой зүйлийн нэг бол “Сар”-ыг манай дэлхийн дагуул бус биеэ даасан гараг гэж үзсэн байна. 

	Номыг орчуулагчид дөрөвдүгээр дугтуйд Монгол зурхайгаас бүлэг оруулаад нэмэлт бодролын тухай өгүүлсэн байна. “Алтан гадас одны өндөр хоног” гэсэн бүлэгт Алтан гадасны өндрийн хэмийг бодох арга ухаан болон монгол орны аймаг хошуу 49 засгийн оршин буй газар нутагт Алтан гадасны өргөрөг уртрагийн цагийн зөрөөг хэмжиж авсан тэмдэглэл байна. 

	Тухайлбал Монголын 49 хошуу засгийн нутагт энэ одны хоног ямар харьцаатай байхыг гаргахдаа “Хорчины Хүйлэр голын орчим 46 хоног 17 хувь, Горлосын газар 45 хоног 30 хувь, Хэнтийн ууланд 48 хоног 35 хувь, Сэлэнгэ гол Эгийн голын уулзвар газар 49 хоног 27 хувь таардаг”813 гээд орчуулагчид номынхоо төгсгөлд Монгол зурхайн дутуу эндүү болсныг бүртгэн засаж тодорхой болгон нэмэлт бүлэг оруулснаа дурдсан байна. 

	Зохиолын тавдугаар дугтуйн “Тэнгэрийн утгын алхмын домог” хэмээсэн дэвтэрт: “Тэнгэрийн гол нарийн хүрээ, Их нарийн хүрээ, Тэнгэрийн зээлийн хүрээ” гэсэн гурван хүрээ болгон тохируулаад Шар замын дагуу чиглүүлэгч 28 одыг дөрвөн зүгийн долоон одод хэсэглэн хуваасан талаар дэлгэрэнгүй бичив. Гол нарийн хүрээ нь Алтангадас одны орчим оршдог аж. 28 одны гэр ба гол нарийн хүрээ хоёрын хоорондох зай завсар ихтэй орныг бас хоёр хүрээ болгон хуваахдаа Мэг, Бүрвабалгүни, Удирабалгүни, хийгээд Хасда зэрэг одон гэрээс хойших орныг их нарийн хүрээ гэж, Ануурад, Цэста, Мол, Бүрвасад хийгээд Ударасад зэрэг одон гэрээс хойших орон буюу “Доорд хүрээний нэгэн ордыг тэнгэрийн зээлийн хүрээ хэмээнэ”814 гэж нэрлэсэн бол харин “Дээд хүрээг тэнгэрийн яамны их нарийн орд хэмээнэ”815 гэж тус нэрлэжээ. 

	Энэ мэтчилэн бүхэл тэнгэрийн оддыг шар замын дагуух 28 одны бүлэгт хуваахын зэрэгцээ тэнгэрийн гол нарийн хүрээ, их нарийн хүрээ, зээлийн хүрээ гуравт бүлэглэдэг байна. Гурван хүрээг тус бүр цөм хэдэн одоор төлөв дүрс болгож энэ гурван одны хэмжээг зааглан гаргасан нь яг хашаа хүрээ шиг үзэгддэг тул “Хүрээ” гэж нэрлэсэн бололтой. Тухайлбал “Дундад ордын Алтангадас одыг гол нарийн орд хэмээнэ. Алтан гадас одны таван одны дотоодод ахуй I нь Ханхүй од хэмээнэ. II нь Их хан од хэмээнэ. III нь Олон хөвгүүдийн од хэмээнэ. IV нь Хоймрын ордын од хэмээнэ. V Тэнгэрийн орхилго од хэмээнэ. Зүүн баруун этгээдийн дөрвөн одыг туслагч дөрвөн од хэмээнэ”816 гэх мэтээр маш олон оддын нэрийг бичсэний зэрэгцээ оддын зургийг зурж хажууд нь оддын нэрсийг бичсэн байна. Энэхүү тавдугаар дугтуй нь од гарагуудын нэрс болон тэдгээрийн үзэгдэх цаг хугацаа болон оддын мөн чанарыг дэлгэрэнгүй бичсэний зэрэгцээ тэнгэр эрхэс дэх оддын зураг дүрслэлээр элбэг юм. 

	Мөн түүнчлэн од болон оддын ордын байрлалаар байгаль цаг уур болон нийгэм улс төрийн байдлыг тодорхойлон гаргаж болох талаар цухас дурдсан зүйлс ч бас байх аж. “Ордны гадаад гэгээн яам хэмээх одыг засгийг түгээгч од хэмээнэ. Адистидад давсан хэмээх дөрвөн од өрнө өмнийн завсарт буй орд хүрээ хэмээх дөрвөн од, дэс нууц одны өрнийн этгээдэд буй хойд хаалганы гадаа баруун этгээдэд гурван гишүүн хэмээх одон дараалжээ. Хүрээ лүгээ эсэргүүцэлдвэл цэргийн гамшиг үгүй”817 гэх мэтээр одон гарагийн байрлал, нөлөөлөл нь байгаль дэлхий болоод хүн ардад эерэг сөрөг нөлөөл үзүүлэх талаар энэ мэт дурдсан нь цөөнгүй байна. 

	Монголын эрдэмтэд “Цагийн дүрмийн зурхай”-г Төвөд оронд дэлгэрүүлсэн байна. “Дайчин улсын Энх-Амгалан хааны 54-р оны хөхөгчин хонин жил (1715 он) барлаж” өнөөг хүртэл Төвөдийн Будалон ордонд хадгалагдаж буй “Хааны зохиосон Хятад зурхайн орчуулга” гэсэн Төвөд судар нь “Солбицон барих бодрол бичиг”-ийн орчуулга төдийгүй уг орчуулгын төгсгөлийн үгэнд Монголоос орчуулсан гэж тодорхой дурджээ. “Солбицон барих бодрол бичиг”-ийг Монгол хэлнээс Төвөд хэлэнд орчуулахад Жавзандамба (1635 — 1723) тэргүүтэй Төвөд Монголын найман эрдэмтэн оролцжээ. 

	Тэр тухайд “Энх-Амгалан хаанаар аливаа зурхайн сонгодог зохиолын бүрэн эмхэтгэлийг зарлигаар эрхэлсэн дотоод шадар хиа Рааш, хятад монгол хэлмэрч нар хамтаар монголчилсон бас Манзушир дээд амгалангийн хааны шавь гэлэн Дамбийжалцан, гэлэн Агваанлувсан хоёр элч болж монгол орчуулгын энэхүү судрыг Жавзандамба хутагтад хүргэн орчуулуулав. Ийнхүү их хутагт багш тэргүүлэн хамтаар орчуулж хаанд өргөв” гэжээ. Жавзандамба хутагт ба Рааш нарын чармайлгаар энэхүү монгол судар Төвөдөөр орчуулагдан Төвөд оронд тарсан байна. Орчуулахад оролцсон Хятадын эрдэмтэн Лиу Иүй Ши зургийг нь зурж үйлдсэн байна. 

	“Цагийн дүрмийн зурхай” нь анх Юань гүрний үед монголд үүсээд Өрнө дахинд ихэд дэлгэрэн хөгжөөд дараа нь тэндээсээ Хятадаар дамжин эргээд монгол газартаа ирж дахин Монголоос Төвөд оронд тархсан зэргээс харахад энэхүү “Солбицон барих бодрол бичиг” нь дэлхийн олон улсын хоорондох соёл шинжлэх ухааны солилцоо болоод шинжлэх ухааны хөгжилтөд хүчтэй түлхэц болсон бүтээлийн нэг юм. Мөн бас түүхийн урт урт удаан хугацааны явцад зарим нэг мэдлэг ухаан нэг улс оронд мартагдаж байхад нөгөө улс гүрэнд улам боловсронгуйгаар хөгжиж байсны илрэлийг харуулах бодит жишээ баримтын нэг бол шар зурхайн тулгар сурвалж болох “Солбицон барих бодрол бичиг” юм. 

	Ийм болохоор энэхүү “Солбицон барих бодрол бичиг” бол Монгол үндэстний одон орон зурхайн ухааны түүхийг судлах болон улс үндэстнүүдийн хоорондох шинжлэх ухааны түүхийг судлахад чухал ач холбогдолтой юм. Өөр нэг товч бөгөөд гарцаагүй үнэн зүйл бол Монгол, Төвөд, Хятадын хоорондох шинжлэх ухааны харилцаа болоод эрдэмтэн мэргэдийн хамтын ажиллагаа, харилцан бие биедээ үзүүлсээр ирсэн дэмжлэг туслалцааг бүрнээ харуулах бүтээлийн нэг юм. Тиймээс энэхүү “Солбицон барих бодрол бичиг” нь Хубилай хааны зарлигаар 1279 онд зохиогдсон “Цагийн мэдээний зурхай”-г улам тодотгон сайжруулан гарч ирсэн “Цагийн дүрмийн зурхай”-н хамгийн анхны томоохон бүтээл юм. 

	Монголчууд өөрсдийн Шар зурхай болох “Цагийн мэдээний зурхай”-г тодотгон сайжруулж шинэчлэн боловсруулсан “Цагийн дүрмийн зурхайн” гол тулгуур бүтээл болохынх нь хувьд “Солбицон барих бодрол бичиг”-т ихээхэн ач холбогдол өгч олон хүний тусламжтайгаар монгол хэлнээ орчуулан монгол үсгээр хэвлэжээ. Энэ үед сүм хийдүүд ердөө л Төвөд хэл бичгийг хэрэглэхээс бус Монгол үсэг бичгээ хэрэглэдэггүй үе байсан ч уг судрыг Төвөд хэл үсгээр хэвлэлгүй харин Монгол хэл, үсгээр хэвлэн тараасан байна. Монголын орчуулагч зурхайчид зурхайн бүтээлийг зөвхөн орчуулан ашиглаж байсангүй харин түүнийг судалж цааш нь бүтээлчээр баяжуулан хөгжүүлсээр иржээ. Түшээт хан аймгийн Мэрэг вангийн хошууны зурхайч Өвгөнхүү “Солбицон барих бодрол бичгийн тайлбар” бүтээлээрээ уг бичигт тайлбар хийж байсан бол түүнээс хожимхон Их хүрээний зурхайч гавж Ядам “Солбицон барих бодрол бичиг”-ээс түүвэрлэн шүүж “Хялбар солбицон барих бодрол бичиг нарны гэрэл” хэмээх бүтээлийг 1774 онд туурвижээ. Сайн ноён хан аймгийн зурхайч гавж Лувсандорж 1776 онд “Дахин тодруулсан солбицон барих бодрол бичиг наран гэрэл”, Гоман Дооромбо хэмээн алдаршсан Судар бичгийн хүрээлэнгийн анхны гишүүдийн нэг Гэлэгжамц “Солбицон барих бодрол бичгийн магадыг хураасан тааллын чимэг” зэрэг судалгааны олон номыг туурвижээ. 

	9. 1. 4. “ХААНЫ ТОГТООСОН ГАРАГ ОДНЫ ЗУРХАЙ”

	Уг номын бүтэн нэр нь “Хааны тогтоосон гараг одны зурхайн язгуурыг тодруулсан судар” юм. Төвөд сургуулийн багш Дамба, засаг лам Данзан, багш Авид, дотоод Монголын сургуулийн багш Билгүүн Далай, хиа Рааш нар 1717 онд орчуулан хэвлэсэн “Хааны тогтоосон гараг одны зурхай” гэсэн ном нь удиртгал нэг дэвтэр, тус тусдаа зургаан дэвтрээр хэвлэгдсэн нийт долоон дэвтэр бүхий зурхайн томоохон бүтээлийн нэг юм. Жил сар өдөр гараг цагийн сайн муу нөлөөлөл болон зурхайн бусад ухагдахууны талаар өргөн дэлгэр өгүүлсэн уг номын дэвтэр бүрийн талаар товч дурдвал:

	1. Удиртгал дэвтэр: Уг сударт орсон цаг хугацаа болон зурхайн бусад ухагдахууны тухай тайлбарлан бичсэн байна. 

	2. Нэгдүгээр дэвтэрт: “Байдал тооны уг үндэсний чухал” хэмээсэн нэгдүгээр дэвтэрт арга билиг, махбод, 12 жил, найман суудлын учир зүй болоод түүний үр нөлөөллийн тухай бичсэн байна. 

	3. Хоёрдугаар дэвтэр нь: “Жилийн сүлдний зүгийн орон” нэртэй. Уг дэвтэрт жил, улиралтай холбоотой олон зүйл багтжээ. 

	4. Гуравдугаар дэвтэр нь: “Сарын хэргийн амарлингуй сүлд” нэртэй тул сар болон сарын гуч хоногийн од зүйн учир холбогдлыг маш энгийн ойлгомжтойгоор бичжээ. 

	5. Дөрөвдүгээр дэвтэр нь: “Сарын хэргийн догшин сүлд” нэртэй. Тиймээс сар болон сарын гуч хоногт тохиолдох сөрөг нөлөөлөл болон анхаарах зүйлийг агуулжээ. 

	6. Тавдугаар дэвтэр нь “Өдөр цагийн бүхний зүйл” нэртэй бөгөөд өдөр цагтай холбоотой бүхий л зүйлийг оруулсан байна. 

	7. Зургаадугаар дэвтэр нь “Үйл хэрэг үүсгэхэд цээрлэх зохихын зүйл” гэсэн нэртэй. Уг дэвтэрт хүний үйл ажил амьдралтай холбоотой болоод хийж гүйцэтгэх ажил үйлсийн болох болохгүйг цаг хугацаагаар маш нарийн бичсэн хар зурхайн үзлэгийн ном юм. 

	Уг номд дэлхий бол бөөрөнхий тэнхлэг дээрээ эргэдэг, гарагуудын эргэх хугацааны тухай, жилийн дөрвөн улирал, өдөр шөнө, зүг чиг, мэнгэ суудлын талаар энгийн хялбар ойлгомжтой жишээ баримттайгаар өгүүлсэн байна. “Тэнгэрийн дүр шувууны өндөгний шар уургийг бүрхсэн мэт. Дүгрэг нь моголцог бөмбөгөн мэт. Тийнхүү тэнгэр хэмээнэ. Тэнгэр хэмээвээс газрыг бүрхжээ. Газар нь зүүн этгээдээр эргэнэ. Түүний орхилог, эгэрцэг үл хөдлөхийн орон нь өмнөд Алтангадас ба умард Алтангадас хэмээнэ”818 гэж дэлхийн ертөнцийн тогтцыг энгийнээр бичжээ. 

	Мөн нарны аймгийн гарагууд ямар хугацаагаар эргэж байдгийг тодорхойлсон маш сонин баримт бий. “Буд, Сугар нь цөм нэгэн жилд тэнгэрийг орчино. Бархасбадь гараг хэмээвээс 12 жилд тэнгэрийг нэгэнтээ орчино. Ангараг гараг нь хоёр жилд тэнгэрийг нэгэнтээ орчино. Санчир гараг нь 28 жилд тэнгэрийг нэгэнтээ орчино”819 гэж орчин үеийн одон орны шинжлэх ухааны тоололтой таарсан цаг хугацааны эргэлтийг маш нарийн тодорхой дурдан бичсэн байна. Уг сударт дурдсан нэг сонирхолтой зүйл бол нар нь байнга хөдөлж байдаг гэж бичсэн юм. Нар бол хавар түмэн бодисыг ургуулдаг. Зуны цагт түмэн бодисыг өсгөж дэврүүлдэг. Намар цагт түмэн бодисыг боловсруулан бүтээдэг. Өвлийн цагт түмэн бодис хаагдаж нуугддаг гэж нарны ач тусыг улирлын онцлогт тулгуурлан дурджээ. Цааш нь 365 хоногтой төдийгүй жилийг 12 сард хуваадаг тухай дэлгэрэнгүй өгүүлсэн байна. Өвөл зуны туйлын тухай, өдөр шөнө урт богино болдог, хавар намрын нэг нэг өдөрт өдөр шөнө хоёр тэнцдэг талаар ч дэлгэрэнгүйгээр ойлгомжтой бичсэн байна. 

	Мөн “Тэнгэр нь есөн давхар. I давхар нь сарны тэнгэр буюу. II давхар нь Усан гараг буюу бас Буд гараг хэмээнэ. III нь Алтан гараг буюу Сугар гараг хэмээнэ. IV давхарт нь Нарны тэнгэр. V давхарт Модон гараг буюу Санчир гараг хэмээнэ”820 гэжээ. Энд зориуд тэмдэглүүштэй нэгэн зүйл бол тэнгэрийн эрхэс гарагийг “Гал гараг, шороон гараг, алтан гараг, усан гараг, модон гараг” гэж тухайн гарагийн нэрийг махбод буюу Монгол нэрээр нэрлэсэн явдал юм. 

	9. 1. 5. “САЙН НОМЛОЛ ЦАГААН БИНДЭРЬЯА”

	“Цагаан биндэрьяа” гэх номын бүтэн нэр нь “Пүгийн ёсны сайн үгт мэргэдийн хүзүүний чимэг цагаан биндэрьяан сүрчмэл төгс онолт зүрхэн чандмань” гэдэг. Харин хялбарчлаад “Цагаан биндэрьяа” гэдэг байна. Төвөдийн эрдэмтэн ухаантнуудын оройн чимэг бологсдын нэг болсон Дэсрид Санжаажамцын (1653 — 1705 он) зохиосон “Хөх биндэрьяа”, “Шар биндэрьяа”, “Хар биндэрьяа”, “Цагаан биндэрьяа” гэх дөрвөн Бэндэръяагийн нэг болох 1687 онд зохиосон “Цагаан биндэрьяа” нь 35 бүлэгтэй 1200 гаруй хуудастай зурхайн ухааны гайхалтай томоохон бүтээл юм. Лхаст модон бараар хэвлэсэн судар нь 34 бүлэгтэй 1200 гаруй хуудастай том бүтээл юм. Дэсрид Санжаажмцын “Цагаан биндэрьяа”-г Төвөдийн одон орны сонгодог зохиол хэмээн үздэг. 

	“Цагаан биндэрьяа” нь Төвөдийн эрдэмтэн зурхайч нарын түүхэн зохиолоос уламжилж ирсэн маш олон зурхайн номын агуулгыг эмхэтгэн нэгтгэсэн бүхний хураангуй гэж хэлж болно. Үүнд: Цагийн хүрдний зурхайн ёс, одон зурхай ба хар зурхайн ёс, нууц хөлгөний зурхай, нар сар гараг одны хөдөлгөөний тухай, нар сар хиртэх ёс, цаг улирлын бичиг зохиох тухай, олон зүйлийн үрийн зурхай, гараг одны зураг зэргийг багтаасан томоохон бүтээл болох уг зохиолын бүлгийн нэрээс харахад л хэчнээн баялаг агуулгатай болоод зурхайн бүрэн цогц бүтээл болохыг илтгэнэ. Тиймээс бүлэг бүрийн гарчгийг дурдвал доорх мэт:

	1. Сав шим ертөнц тогтох ёс

	2. Шашны зурхай

	3. Үйл бүтээлийн зурхайн таван гишүүнтийн хураангуй

	4. Раху үйлийн жилийн үр тэргүүтэн

	5. Нарны хоногийн таван гараг

	6. Шинийн хоногийн таван гараг

	7. Цагийн барилдлага

	8. Наран сарнаа Раху орох ёс

	9. Шинээр хүснэгт арвижуулах ёс

	10. Түргэн зурлага

	11. Дэлгэр дунд хураангуй гурван лит

	12. Орд юүлэх амьсгал авах илүү сар тэргүүтэн 

	13. Наран буцахуй хүрд тэргүүтэн

	14. Гурван хоногийн тийн ялгал

	15. Цаг үзүүлсэн толь тэргүүтнээс гарсан жаран жилийн үр

	16. Зурхайн солигдлыг сааруулах

	17. Махбодын зурхайн төлөв нурууны аймаг

	18. Хар зурхайн аймаг

	19. Насан титмийн зурхай

	20. Бэр хийгээд замын зурхай

	21. Тотгорын зурхай хийгээд Нангиадын чулуу

	22. Өвчний зурхай 

	23. Нангиад Төвөдийн гучин чулууг эргүүлэн тоолохуйн үндэс 

	24. Нангиад хийгээд Балбын 13 чулуу

	25. Элдэв шинжлэлийн аймаг

	26. Зэс хайрцгийн засал тэргүүтний аймаг

	27. Жил сар өдөр цагт гүйгч газрын эздийн аймаг

	28. Гадна дотнын газар шинжлэл

	29. Гараг од барилдлага үйлдэгч тэргүүтний тус тусын үр

	30. Их хэрэгтэй үйлийн зүй тус тусын үр

	31. Одон зурхайг эрхэмлэн гаргасан хар зурхай эгшиг буухын хур тэргүүтний чухал хэрэгтэй сайх хувьсыг хураасан оршил 

	32. Байлдаанаас тийн ялсан Дандарын далайгаас авсан чухал хэрэгт дусал

	33. Шүтэн барилдлага тэргүүтнийг эндүүрэлгүй нотлон буулгасны аймаг

	34. Цагийн хэмжээний зурхай хийгээд газрын шинжийн чулууны аймаг зэрэг болно. 

	“Цагаан биндэрьяа” нь “Цагийн хүрд”-ний зурхайн ёс, одон ба хар зурхайн ёс, нууц хөлгөний зурхай, нар сар, гараг одны хөдөлгөөний тухай, нар сар хиртэх ёс, цаг улирлын бичиг зохиох тухай, олон зүйлийн үрийн тухай, есөн мэнгэн, найман хүлил, таван махбодыг бодох арга, нарны шар замын арван хоёр ордны ёс, арван хоёр шүтэн барилдлага, арван хоёр үйлдэгчийг бодох ёс, газрын садаа савдаг зэргийг маш дэлгэрэнгүй тодорхой гүнзгий өгүүлж олон зүйлийг багтаасан томоохон судар юм. Уг зохиолд 12 орон гэрийн тухай тайлбарлан бичсэнийг дурдвал доорх мэт: 

	1. Нумын гэрийг — Нумын хөвч хатуурахын үес

	2. Матрын гэрийг — Усны араатан наран зүг амаа ангайх үес

	3. Хумхын гэрийг — Бутангийн доторх архины үнэр анхилах үес 

	4. Загасны гэрийг — Загас жараахай жирвэлзэн хөдлөх үес

	5. Хонины гэрийг — Хонь ямаа төллөхийн үес

	6. Үхрийн гэрийг — Үхрээр газар хагалах үес

	7. Хамтатгах гэрийг — Мал ороо орохын үес

	8. Мэлхийн гэрийг — Мэлхий гуаглах үес

	8. Арслангийн гэрийг — Арслан азаргалахын үес

	10. Охины гэрийг — Жаахан охины гангалахын үес

	11. Жинлүүрийн гэрийг — Цай тосыг цэгнэхийн үес

	12. Хилэнцийн гэрийг — Хилэнцэт хорхой ичих үес” 

	гэхчлэн дүрсэлсэн байдлаас харахад Монголчууд өөрийн аж ахуйн амьдралтайгаа холбон үзсэнд оршино. Мөн гараг одны зураг, таван махбодын эздийн зураг, шар замын 12 ордны зураг, 11 үйлдэгчийн зураг зэргийг тайлбартайгаар зурж оруулснаас гадна зарим зүйлийг хялбар ойлгомжтой болгохын тулд хүснэгтлэн оруулсан байна. 

	Манж Чин улсын үеийн Монгол Төвөд зурхайчид нар сар хиртэхийг бодож гаргах болон цаг улирлын тооны бичиг зохиохдоо энэхүү сударт тулгуурлан хийж байсныг Монгол зурхайн түүхэн явц харуулж байна. Дээр дурдсан Төвөдийн алдарт зурхайч Дэсрид Санжаажамцын зохиосон одон зурхайн сонгодог зохиол болох “Цагаан биндэрьяа”-д тулгуурлан “Зурхайн гол цагаан биндэрьяа номын Төвөд — монгол хадмал түүмэл нэр чацуутны сэтгэлийн тэжээл хэмээх оршвой” гэх зурхайн Төвөд Монгол толь бичгийг Рашаантын аграмба хэмээн алдаршсан Цэцэн хан аймгийн Мэрэг вангийн хошууны Рашааны аграмба зурхайч Нанзаддорж туурвижээ. 

	9. 1. 6. “ЭЛДЭВ ХЭРЭГТ ХАШ ХУУРЦАГ”

	“Шинэ орчуулсан элдэв хэрэгт Хаш хуурцаг нэрт бичиг”-ийг эртний Тан улсын Бат өршөөгчийн тэргүүн он буюу нийтийн он тооллын 627 онд Тайцун хаан Ли Ши Ми-ны зарлигаар гурван сав номыг туулсан Гоушин “Ганжуур” номын дотроос түүвэрлэн авч найруулсан ажээ. Энэ тухай тус номын өмнөх үгэнд “Тан улсын Бат өршөөгчийн тэргүүн он цагаан сарын 15-наа Тайцун хаан олон их түшмэлдээ ийн хэмээн зарлиг буувай. Би үзвээс дэлхий дахины аливаа хүн зарим өдөр ном буян үйлдвээс зовлон бологч юун буй хэмээн асуусанд мөн цагт гурван аймаг савыг туулсан Гоушин ийн хэмээн айлтгав. Ер хүмүүс ном буян үйлдэхэд догшин тэнгэр эзэлсэн өдөр тохиолдвол тийнхүү гамшиг зовлон болох бөгөөд цөм “Ганжуур” дотор бүхий сайн тэнгэр эзэлсэн өдрийг эс хэрэглэсний хэрэг бөлгөө. Эдүгээ түшмэл би “Ганжуур” номын дотроос “Бурхан багш”-ийн үзлэгийг сонгож сийрүүлэн бичээд айлтгая”821 гэж уг ном яагаад бүтэх болсны учир шалтгааныг тодорхой өгүүлсэн байна. 

	Уг судрыг 1839 онд Алшаа Чин вангийн хошууны Үйзэн Шаврун Хятад хэлнээс Төвөд хэлэнд орчуулсны дараа тус хошууны Арслан залан гүүш уг Хятад бичгээс Монголоор орчуулан Төвөд номтой нь харьцуулан хянаад хэвлэн тараажээ. Зурхай судлаач орчуулагч Арслан залан уг номыг орчуулах болсон учир шалтгаан болоод хэвлэн нийтлэх болсноо “Хаш хуурцаг” номынхоо төгсгөлийн үгэнд “Дайчин улсын Төр гэрэлтийн XIX онд (1839) Шадарт явах Алшаа Чин вангийн хошууны Буян үйлдэгч сүмийн Да лам Үйзэн Шаврун танаар “Хаш хуурцаг нэрт бичиг”-ийг уг Хятад бичгээс Тангад үсэгт орчуулсан боловч Монгол хэлэнд орчуулсангүй тул манай Монголчууд хэрэглэхэд эс бүрджээ. Иймийн тул чи үүнийг уг Хятад бичгээс Монгол үсэгт орчуулбал хэрэглэгч заримуудад өчүүхэн тус болох болов уу? хэмээн захиж тушаасныг дагаж мөн хошууны Арслан залан гүүш мөхөс оюуны хирээр уг Хятад бичгээс орчуулж төгсгөөд хоёр дэвтэр үйлдэж нэгэн дугтуй болгоод нийслэл хотноо Шүн Жүн Ша сүмийн дэргэд бүхий Диян Чинху хэмээх номын бүтээлд тушааж хадгалуулав”822 гэж дурдсан байна. Жил сар өдөр цагийн сайн муу тохиолыг махбод болон гараг одны учралаар маш нарийн үзүүлэхийн дээр хүний биед гарах өөрчлөлт бэлэг шинж, хүний заяа төөргийг олон талаас нь өгүүлсэн уг номыг 1686 онд алдарт зурхайч Ламын гэгээн Лувсанданзанжалцан Их хүрээнд олон орчуулагч мэргэдийг цуглуулж Монгол хэлнээ орчуулж байсан баримт байдаг ч уг орчуулга өнөөг хүртэл олдоогүй байна. 

	“Хаш хуурцаг нэрт бичиг”-т гараг одны зураг, од тахих ёс, түүний үр, аливаа ажил үйлсэд өдрийн сайныг сонгох, дөрвөн улирлын хувиралтыг шинжих, үүл салхи хур бороо зэрэг байгалийн элдэв үзэгдлийг шинжих мөн зарим амьтны хэлийг унших, эд материалын байдлаар бэлэг ёрыг шинжих, төлгө үзэх болон хүний биед гарах өөрчлөлт бэлэг шинж болоод хүний хувь заяа төөргийг маш олон талаас нь өгүүлж олон зүйлийг багтаасан хар зурхайн үзлэгийн чухал ном болно. Арслан залны орчуулсан “Элдэв хэрэгт хаш хуурцаг” нэрт судар нь Монгол хэл дээр буй Хятадын хар зурхайн үзлэгийн бүрэн бүтэн цогц ном тул Монгол нутагт өргөн дэлгэр тархсанаар барахгүй зурхайчдын гарын авлага болсоор иржээ.823 Хүний аж амьдрал ажил үйлстэй холбоотой 139 зүйлийг багтаасан “Элдэв хэрэгт хаш хуурцаг” судрыг манай зурхайчид бичиж бүтээсэн зүйлдээ эш татах буюу авч ашигласан баримт өдий төдий байдаг ч өнөөдөр ховор номын нэг болжээ. 

	1990 оноос хойш зурхайн ухаан дэлгэрэхэд сонинд хар зурхайн материал маш их бичигдсэн билээ. Тэдгээр хар зурхайн тухай материалын ихэнх нь “Хаш хуурцаг”-аас авсан байв. Алдаа мадаг ихтэй, хоорондоо зөрүүтэй зүйл их гарах болсноос хүмүүс өдөр үзэх үзлэгт ихээхэн эргэлзэх болцгоосон юм. Тиймээс энэ бүхнийг харгалзан түүхийн ухааны доктор, зурхай судлаач Д. Мөнх-Очир уг судрыг “Элдэв хэрэгт хаш хуурцаг” нэртэйгээр 2003 онд хуучин монгол бичгээс кирилл үсэгт хөрвүүлэн хэвлүүлсэн билээ. 

	9. 1. 7. “ЮАНЬ УЛСЫН СУДАР”

	XIII — XIV зууны үеийн монголын түүхийн арвин баялаг эх сурвалж болон бусад олон ухааны мэдээ мэдээллийг багтаасан “Юань улсын судар”-ыг эмхэтгэн бичих ажил анхандаа өөрийн улс орны түүх соёлдоо хүндэтгэлтэй ханддаг Хубилай хааны үеэс эхэлсэн байна. Чингис хаанаас хойших 165 жилийн түүхийг хамарсан “Юань улсын судар”-ыг Юань гүрнийг мөхсөн дараа Хятадад төр гүрнээ байгуулсан Мин улсын анхны хаан Жу Юанчжаны 1368 онд гаргасан зарлигаар Мин улсын ордны судар түүх зохиох хүрээлэнгийн даамал түшмэл Сунь Лянь (1310 — 1381), Ван Вэй (1322 — 1373) нарын удирдлага доор гучин Хятад сударч түшмэлүүд эрхлэн гаргасан байна. 

	Хубилай хаан Улсын судрын яамны түшмэдээр “Хятадын он дарааллын бичгийг үйлдүүлж монгол хэлэнд орчуулан Хаан балгас дахь ордны хэвлэлийн газарт бараар хэвлүүлж байжээ. Хэвлэж байсан бар нь түүнийг нас барсны дараа Сүнгийн нийслэл Ханчжоугаас олджээ”824 Энэхүү Хятадын түүхийн он дарааллын бичгээс санаа авч Юань гүрний үеийн түүхийн гол гол сурвалж бичиг болоод Юань гүрний үеийн одон орон зурхайн түүхийн маш их баримтыг агуулсан “Юань улсын судар”-ыг зохиох санаа төрсөн бололтой. Тэд “Юань улсын судар”-ыг зохиохдоо Юань гүрний үед бэлтгэгдсэн ордны эх хэрэглэгдэхүүн бичиг материал болон Мин улсын цэргийн жанжин Сюй Да-ийн Юань гүрний Монгол ордныг эзлэхдээ олзлон авсан Монголын арван гурван хааны үнэн түүх”825 зэрэгт тулгуурлан зохиожээ. 

	Үүний зэрэгцээ голлон удирдагч даамал Ван Вэй өөрөө хорь гаруй хүнийг дагуулан Монгол нутагт ирж Монгол хүмүүстэй уулзаж түүхийн мэдээ материал цуглуулсан бол Тогоонтөмөр хаан Бээжинг орхиж явахдаа ордны нууц сан хөмрөгт хадгалагдаж байсан өөрт холбоотой бүх бичиг баримтыг авч явсан тул “Юань улсын судар”-ыг зохиоход Тогоонтөмөр хааны түүхэн сурвалж байгаагүйгээс Оуян Ю гэгч бичгийн түшмэл тэргүүтэй түүх сурвалжлах ангийг дахин Бээжингээс Монгол нутагт томилон явуулжээ. Тэд Монгол нутагт ирээд багагүй түүхэн мэдээ баримт олж авч чадсан байна. 

	Мин улсын Хун У-ийн II он буюу 1369 онд анхлан бичиж эхэлснээс хойш 331 хоногийн дотор дуусгасан “Юань улсын судар” нь дотроо уг тэмдэглэл (1 — 47), ойллого (48 — 105), илтгэл (106 — 113), олон шастир (114 — 210) гэсэн ерөнхий бүтэцтэй аж. Уг бүтцийг цааш нарийсган үзвэл “Чингис хаанаас Билигт хаан хүртэлх Монголын хаадын угсаа гарал, төрийн намтар (1 — 47-р бүлэг) 47 дэвтэр, газрын ёс, тэнгэрийн зурхай, ёслол журам, сонгох өргөх зэрэг зүйлс (48 — 84-р бүлэг) 37 дэвтэр, зуун түшмэлийн тэмдэглэл, гавьяат сайд, цэргийн эрхтэн, ордны эрх баригчдын намтар (85 — 92 бүлэг) найман дэвтэр, ордны дотоод горим журам, идэш, цэрэг, морины засал, өртөө, эрүү цаазын зүйл (93 — 105-р бүлэг) 13 дэвтэр, Чингисээс хойших хатдын угсаа гарал, биеийн байдал бас хаадын угсааны үе залгал тус бүр (106 — 107-р бүлэг) нэг нэг дэвтэр, олон ван, гүнж, сайшин, гүнгүүдийн илтгэл (108 — 113-р бүлэг) зургаан дэвтэр, Монголын эзэнт улсын эрхэм сайд, хан хөвгүүд, түшмэлийн намтар (114 — 210-р бүлэг) 95 дэвтэр зэрэг нийт 210 дэвтэр байна”826 Ойллого буюу тодорхойлсон тэмдэглэлийн хэсэгт ихээхэн сонирхолтой мэдээ тухайлбал одон орон судлалын хөгжлийн тухай бүр тодруулбал XIII — XIV зууны монголчуудын одон орон судлалын багаж хэрэгслүүдийн тухай, хятад дахь услалтын болон усан хамгаалалтын төхөөрөмжүүдийн тухай тэрчлэн байгалийн аюул гамшгийн (үер, ган зуд) тухай баримт сэлтүүд агуулагдаж байна. 

	Монголын түүхийн Хятад хэл дээрх гол сурвалж болсон “Юань улсын судар”-ыг олон улс оронд хураангуйлан болон хэсэгчлэн орчуулсан нь цөөнгүй байдаг боловч Чимидийн Дандаагийн Монгол хэлэнд орчуулсан орчуулга нь нэлээд чамбай бүрэн бүтэн орчуулга гэнэ. Тиймээс улсын номын санд буй Ч. Дандаагийн өөрийнх нь гар бичмэлээр буй “Юань улсын судар”-ын орчуулга нь XIII — XIV зууны үеийн Монголын түүх болон Монголын түүхтэй холбоотой асуудлыг судлагч эрдэмтэн мэргэдийн гол хэрэглэгдэхүүн болсоор иржээ. Монголын эзэнт гүрэн болон Юань улсын үеийн түүхийн гол тулгуур бичиг болсон “Юань улсын судар”-ыг гадаад дотоодын олон эрдэмтэд Монгол судлалынхаа гол хэрэглэгдэхүүн болгон ашиглаж байсны зэрэгцээ уг судрыг түүхийн сурвалж болох талаас нь судалж байсан боловч уг судрыг Монгол зурхайн ухааны эх хэрэглэгдэхүүн болох талаас нь судалсан судлаач өнөө хир алга. 

	“Юань улсын судар” нь Монгол түүхийн гол хэрэглэгдэхүүн болохын ялдамд XIII — XIV зууны үеийн Монголын нэгдсэн улс болон Юань гүрний үеийн Монгол зурхайн түүхтэй холбоотой төдийгүй Монгол зурайн түүхийн аливаа асуудлыг тодруулахад чухал ач холбогдолтой мэдээллүүд “Юань улсын судар”-ын дэвтэр болгонд тэмдэглэгдсэн байдгаар барахгүй Их Монголын болон Юань гүрний хаад зурхайн ухаанд хэрхэн хандаж байсныг тодруулах түүхэн баримт ч цөөнгүй байна. 

	Түүгээр ч үл барам Монголын хаадаас хэн хэн гэгч хаан нь зурхайн ухааны мэдлэгийг хир эзэмшсэн байдлыг ч тодруулж болох юм. Тухайлбал: “Юань улсын судар”-ын нэгдүгээр дэвтэрт “Чингис хаан аливаа газар дайлахдаа Елюй Цуцайд саар үгүй үзүүлээд хаан мөнхүү өөрөө хонины далыг түлж үзээд хоёул нэгэн адил эндүүрэлгүй мэдэх бөлгөө” гэсэн байна. Үүнээс үзвэл эрдэмтэн Елюй Цуцайн зурхайлан гаргасан тооцоог нь Чингис хаан далны төлгөөр давхар шалгахад хариу нь адил гардаг тухай өгүүлснээс үзэхэд Чингис хаан одон орон зурхайд итгэлтэй ханддаг ба өөрөө далны төлгийг чадамгай эзэмшсэнийг харуулж байна. 

	Энэ мэтчилэн Мөнх, Хубилай, Тогоонтөмөр зэрэг хаад нь одон орон зурхайн ухааныг тал бүрээс нь дэмжин тэтгэдэг бөгөөд одон орон зурхайн өргөн дэлгэр мэдлэг чадвартай болохыг баталсан баримт цөөнгүй байдаг. Монголын хаадын угсаа гарал, төр засгийн тухай түүхэн баримтыг агуулсан “Уг тэмдэглэл” хэмээх 1 — 47-р бүлэгт Монголын хаадын зурхайн ухаан болон зурхайчдад хандаж байсан байдал болоод Монголын төр засгаас зурхайн ухааны талаар авч явуулж байсан төрийн бодлогыг маш тодорхой өгүүлсэн жишээ баримтууд нэлээд их бий. Энэ сударт Юань гүрний төрөөс одон орон зурхайн ухаантай холбоотой олон асуудлыг авч хэрэгжүүлж байсныг нь он цаг хугацаагаар нь мэдэж болохын ялдамд энэ үеийн алдартай олон зурхайчдын нэр ус болон хийж гүйцэтгэж байсан ажил үүрэг, туурвин бүтээсэн ном судрыг нь тодруулж болох юм. Зарим нэг алдартай одон орон зурхайчдын талаар дэлгэрэнгүй өгүүлсэн зүйл ч бий. 

	“Юань улсын судар”-ын 146-р дэвтэрт их эзэнт гүрний агуу их одон орон судлаач зурхайч Елюй Цуцай болон Монгол зурхайн ухааны хөгжилд өөрийн гэх хувь нэмрийг оруулсан Хятадын алдарт зурхайч Ван Шүн, Гөү Шү Жин, Ян Гун И нарын тухай дэлгэрэнгүй өгүүлсэн бол 157-р дэвтэрт Юань улсын хаадын үр хүүхдэд олон жил зурхайн ухааны хичээлийг зааж Юань гүрний үеийн олон зурхайчдыг хүмүүжүүлэн гаргасан Лю Бун Жун, Жан Вэй Чияан нарын тухай тодорхой бичсэн байна. Юань гүрний үеэс өнөөг хүртэл Төвөд, Монголоос бусад бүх Ази дорно дахинд даган мөрдөж байгаа “Цагийн мэдээний зурхай” буюу Шар зурхайн цаг улирлын тооллын бичгийг хэдэн онд хэн хэн гэгч эрдэмтэн мэргэд яаж зохион гаргасан, хааны ордноос хэрхэн дэмжин тэтгэж байсан тухай түүхийн чухал баримт мэдээг уг судраас үзэж болох юм. 

	“Цагийн мэдээний зурхай”-г тооцон гаргасан 1280 он хүртэл Хятадад төр улсаан байгуулж байсан улсуудын хэрэглэж байсан 42 янзын цаг улирлын зурхайг хэн гэгч зурхайч хэдэн онд зохиосон болоод уг зурхайн жил, сар, өдрийн үргэлжлэх хугацаа хэмжээ болон хэдэн жил хэрэглэж байсан тухай зэрэг одон орон зурхай хийгээд цаг улирлын тооллын бичгийн талаарх түүхэн чухал мэдээг “Юань улсын судар”-ын 53-р дэвтэрт цаг улирал тус бүрээр нь дэлгэрэнгүй өгүүлсэн байна. Түүний зэрэгцээ цаг улирлын бичигтэй холбоотой мэдээ материал “Юань улсын судар”-ын олон дэвтрүүдэд тодорхой тэмдэглэгдэн үлдсэн байдаг. 

	“Юань улсын судар”-ын 4-р дэвтэрт түүх зурхайн толь бичиг болон тухайн жилийн цаг улирлын тооны бичгийг бичиж хэвлүүлж байсан тухай өгүүлсэн бол 7-р дэвтэрт цаг улирлын хэлцэл бичиг, 14-р дэвтэрт цаг улирлын тооны бичиг хэвлүүлсэн тухай мэдээлэл бас байна. Энэ үед цаг улирлын тооны бичиг зохиодог хүмүүс, хэвлэдэг хүмүүс үйлдвэр нь тус тусдаа байсныг “Юань улсын судар”-ын 28, 29-р дэвтэрт дэлгэрэнгүй тэмдэглэсэн ажээ. 

	“Юань улсын судар”-ын 48 — 57-р дэвтэр нь бүхлээрээ одон орон зурхайн ухаантай холбоотой олон асуудлыг багтаасан байна. 

	“Тэнгэрийн зурхайг тэмдэглэсэн нэгдүгээр” хэмээх 48-р дэвтэрт нь Сүн улс болон Алтан улсад хэрэглэж байсан одон орон судлалын багаж төхөөрөмжийн тухай дурдаад тэдгээр улсад ашиглаж байсан од гарагийг хэмжих багаж нь хоцрогдож ашиглахад бэрх болсон тухай болоод Юань улс байгуулагдсан анхны жилээс эхлээд олон шинэ багаж төхөөрөмжийг зохион үйлдэж байсан талаар дэлгэрэнгүй бичжээ. Юань улсын үед одон орон судлалын шинэ багаж төхөөрөмжийг олноор хийж байсан тухай уг сударт “Юань улс мандаж Юанийн газарт тулгар төр байгуулсан анханд Алтан улсын хуучныг хэрэглэхэд нийлэлцэх нь бэрх тул түүнээс дээш дөхөм үүсгэсэн хэмжээт дүрмийн дээш дүрэм ба жич олон дүрэм илтгэлийг гаргажээ”827 гэж уг дэвтэрт тэмдэглэсэн байна. 

	Юань гүрний үед “Хэмжээт дүрэм, Дээш дүрэм, Их гэгээн харшийн зулын мөч, Төв зүгийн ширээ, Хэмнүүр шат, Байдлын тэмдэг, Өдөр шөнийн мөчийн сав” зэрэг нар, сар, од гараг болон цаг хугацааг хэмжин тооцох олон багаж төхөөрөмжийг шинээр зохион үйлдсэн тухай бичжээ. Тэдгээр багаж төхөөрөмжийн хэлбэр дүрс, бүтэц болоод хэрэглэх аргынх нь тухай багаж тус бүрээр нь нэлээд дэлгэрэнгүй тэмдэглэжээ. Зарим нэг багаж төхөөрөмжийн тайлбарт нь уг багаж хэмжүүрийг зохион бүтээсэн хүний нэрийг ч дурджээ. 

	“Шицу Жи Юанийн IV онд (1267) Лу Тин хэмээгч Ши Иуй газрын дүрэмт байдлын бүхэл тэнгэрийн од гарагийг бодож магадлах сав хэмээхийг хийсэн”828 болохыг дурдсан байна. 48-р дэвтэрт нар, сарны хиртэлтийг Юань улс байгуулагдсаны дараа жил буюу 1261 оны гуравдугаар сарын хөх нохой өдөр нар хиртсэн тохиолоос эхлээд 1367 оны 12-р сарын усан туулай өдөр нар хиртсэн тохиол хүртэлх нийт 74 даагийн нар, сарны хиртэлтийг жил, сар, өдөртэй нь он дараалан тэмдэглэжээ. 

	“Тэнгэрийн зурхайг тэмдэглэсэн” ойллого болох 48 — 49-р дэвтэрт сар од ба таван гарагийн учрал тохиолыг Юань гүрнийг анх байгуулсан 1260 оноос 1367 он хүртэл хугацаанд өдөр бүрээр нь маш нарийн тэмдэглэснээс үзэхэд Юань гүрний “Одон орон судлалын төв” нь тасралтгүйгээр сайн ажиллаж байсныг илтгэнэ. Тус тэмдэглэлд “Жүн Түнгийн анх (1260) оны таван сарын хөхөгчин хонин өдөр инкүва од нантай одонд орж тавин өдөр илүү болов. III оны (1262) 11-р сарын хөхөгчин тахиа өдөр тайба од хияан одыг халдав. Вензун Төгстөмөр хааны Жи Шунгийн анх (1330) оны найман сарын шар луу өдөр инкүва од шошаг одыг халдав. III оны (1332) таван сарын харагчин тахиа өдөр инкүва од дорнод бүрнавас одыг халдав.829 Тогоонтөмөр хааны Юань Тунгийн анх (1333) оны 7-р сарын шарагчин гахай өдөр тай ин од ануурад одны хойд II одыг халдав. 27-р оны 10-р сарын шар морь өдөр тай ин од ровагини одны баруун салааны өрнөд хоёрдугаар одыг халдав”830 гэх мэтээр тухайн үед болж байсан од гараг тохиосон тохиолыг өдөр бүрээр нь бүртгэн бичжээ. 

	Байгаль нийгмийн үзэгдлийг гал, шороо, төмөр, ус, мод гэсэн таван махбодын утгад тулгуурлаж ангилан бичсэн 50 — 51-р дэвтрээс Юань гүрний үед болсон байгалийн элдэв сонин үзэгдлийг бүрэн үзэж болох юм. Уг хоёр дэвтрээс “Янз бүрийн хорхой шавж, царцаа болон хижиг өвчин дэлгэрсэн, ган зуд болсон төдийгүй ургац тариа төмс маш их ургасан жил”-үүдийг мэдэж болно. Түүнээс гадна ихээхэн гамшиг хохирол учруулсан “Бороо орж үер болсон, мөндөр орсон, салхи шуурга дэгдсэн, газар хөдөлсөн, гал түймэр гарсан” зэрэг үзэгдлийг болсон газар орон, жил, сар өдөр болон учруулсан гамшиг хохирлын хэмжээг нь бүртгэн тэмдэглэж, судалгаа шинжилгээ хийж байсан байдлыг тодорхой тэмдэглэсэн юм. Энэ нь ихээхэн чухам баримт юм. 

	Улирлын ойллого гэх 52 — 53-р дэвтэрт “Шан Дун ли улирал нь Баруун Хан улсын Дай Цонгийн анх улаагчин үхэр жил Шау Пин зохиов. 188 жил болоод Зүүн Хан улсын Юань Ху-ийн тахиа жилд хүрэв... Да Мин ли улирал нь Сүн улсын Юань Хияаны хоёрдугаар оны харагчин туулай жил Шо Цонхи зохиов. 58 жил болоод Вэй улсын Жан Гүнгийн харагчин үхэр жил хүрэв”831 гэж эртний улсуудад ашиглаж байсан 42 янзын цаг улирал тооллын талаар тодорхой өгүүлсэн төдийгүй тухайн цаг тооллын өдрийн хувь, мөч зэрэг тоон үзүүлэлтийн талаар ч дэлгэрэнгүй бичжээ. 

	Цаг тоололд өвөл, зуны туйл, нар сар хиртэхийг яаж бодож гаргах талаар зурхай тус бүрээр нь бичжээ. Уг цаг улирлын бичгүүдэд одны хоног, сарны хоног, нарны хоногийн үргэлжлэх хугацааг хэрхэн яаж авсан болоод шар, цагаан замын дагуух оддыг хэрхэн яаж авч үзэх тухай тооцон бодож оруулсан байна. 

	Хубилай хааны тусламж дэмжлэгтэйгээр 1279 онд зохиогдож Хубилай хааны зарлигаар 1280 оноос эхлэн Юань гүрний бүхий л нутаг дэвсгэрт даган мөрдөх болсон Цагийн мэдээний зурхай” (Шау Ши ли улирал)-н тухай дангаар нь 54 — 55-р дэвтэрт тэмдэглэсэн бол Юань Иу-ийн долоодугаар оны хар бичин жил Хуван Хи-н зохиосон “Ган У Юань ли улирал” хэмээх цаг улирлын тооны бичгийн талаар 56 — 57-р дэвтэрт дэлгэрэнгүй бичсэн байна. Дээрх хоёр цаг улирлын зурхайд тэнгэр дэлхийд болох үзэгдэл, цаг хугацааны хувьсал өөрчлөлт, 24 улирал болоод одон орон зурхайтай холбоотой бүхий л цаг хугацаа, зүй тогтлыг хэрхэн яаж тооцон бодож гаргадаг арга зарчмыг зарим нэг жилээр жишээ болгон авч үзсэн байна. Ийнхүү Монголын нэгдсэн улс болон Юань улсын үеийн түүхэн хэрэг явдлыг тэмдэглэн үлдээсэн 210 дэвтэр бүхий “Юань улсын судар” нь Монгол зурхайн түүхэн хөгжилт болоод энэ үеийн одон орон зурхайн ухаантай холбоотой олон мэдээллийг агуулсан түүхэн сурвалж бичиг болох юм.

	



	

9. 2. МОНГОЛ ОДОН ОРОН ЗУРХАЙН ТҮҮХЭНД ХОЛБОГДОХ БУСАД ЗҮЙЛ

	9. 2. 1. АЛАГ МЭЛХИЙН ДОМОГ

	Монголчууд яст мэлхийн зургийг “Алтан мэлхий”, “Бунд хорол” гэж янз янзаар нэрлэдэг. Түүнийг гэртээ тахих буюу биедээ авч явбал аливаа муу ёр, саад тотгор, бузар бүгдийг арилгана гэж үздэг байжээ. Яст мэлхийн зураг буюу бунд хорлыг эрхэмлэдэг ёс хэзээ үүсэж хэрхэн монголчуудын дунд уламжлагдсан талаар тэмдэглэгдсэн зүйл мэр сэр байна. Гүн Гомбожав “Жанаг чойжин” (Хятад оронд шашин дэлгэрсэн түүх)-дээ тодорхой тэмдэглэжээ. Түүнд “IV Ди болох Жу хааны үед хөх луу жил өмнөд зүгийн Ру Вэй Шан хэмээх нэг ард гайхамшигтай сонин яст мэлхий олж хаандаа өргөсөн бөгөөд тэр яст мэлхийний нуруунд цаг улирлын тоо хэмжээг дэлгэрэнгүй багтаасан зурагтай байжээ. Энэ нь одоо үеийн “Алтан мэлхийн” зургийн үүсэл болов” гэж тодорхойлсон байна. Үүгээр үзэхэд их эртний үеэс эхлэн Хятадууд яст мэлхийг нэгэн зүйлийн бэлэг тэмдгээр үзжээ. Одоо олдож байгаа түүхийн дурсгалт хөшөө чулууны олонх нь яст мэлхийн суурьтай байдаг. 

	Мөнх хааны 1235 онд байгуулсан Хар Хорум хотын суурь дээр хөх чулуугаар сийлсэн том яст мэлхий байдаг. Монгол, Төвөд, Хятад үндэстнүүд мэлхийн зургийг хүндэтгэн хэрэглэдэг талаас нь авч үзвэл яст мэлхийн биеэр зүйрлэн үлгэрлээд хар зурхайн таван махбодын ухааны ёсыг түүний биед багтаасан юм. “Төвөд зурхайн бүгд хураангуй” гэх зохиолын нэгдүгээр ботид хар зурхайн ухаан бол аль эрт Гурван Хуанди Таван Ди-ийн үед буй болжээ. Сүүлд нь Манзушир бурхан орчлон ертөнцийн тухай бэлгэдэл буюу үлгэрлэлийн аргаар таван зүйлийн яст мэлхийгээр зүйрлэн хар зурхайн номоо номлосон гэнэ. Үүнд: Оршихын (бүрэлдэж эхлэх), Тогтохын, Орчлонгийн, Хувилгаан, Хуваагдах яст мэлхий зэрэг болох ажээ. Энэ таван зүйлийн яст мэлхийн ёс нь хоорондоо цөм холбоотой бөгөөд нэгнийхээ суурь дээр нөгөө нь залгадаг байна. 

	9. 2. 2. ДУЙНХОР БУРХАНЫ ТУХАЙ

	Будон гэгээн Ринчинүв “Цагийн хүрдний мандлын магтуу” гэдэг шүлэглэлдээ “Цагийн хүрд”-ний бурхныг зурж бүтээсэн юм. “Цагийн хүрд”-ний бурхан буюу Дуйнхор бурхны дүрийг маш сонирхолтой бөгөөд далд утгатай бүтээсэн байдаг. Түүнийг гурван нүүр, зургаан мөр, 12 сарвуу, 24 мутар, 120 хуруутайгаар зохиожээ. Биеийнх нь өнгийг хөх, дунд нүүрийг бас хөх, баруун талын нүүрийг улаан, зүүн талын нүүрийг нь цагаан өнгөөр зурж дүрсэлжээ. Тал бүрийн гурван нүүр, зургаан мөр, 12 сарвууг хөх, улаан, цагаан гэх мэт дэс дараалсан гурван өнгөөр зуржээ. Тал бүрийн 24 мутар нь дэс дараалан хар, улаан, цагаан өнгөтэй байдаг. Мутар бүрийн хурууны өнгө нь хүртэл өөр өөр өнгө будагтай байдаг. Эрхий хуруу нь шар, долоовор хуруу нь цагаан, дунд хуруу нь улаан, ядам хуруу нь хар, чигчий хуруу нь ногоон гэх мэт таван зүйл өнгөөр бүтээжээ. 24 мутарт нь зүйл бүрийн эд болон зэвсэг бариулсан байна. Дуйнхор бурхны биеийн хөх өнгө бол сансар огторгуйн бэлгэдэл юм. Харин дунд нүүрний хөх өнгө бол огторгуйн бэлгэдэл юм. Баруун нүүрний өнгө улаан байдаг нь аргын мөн чанарын тэмдэг болох нарны бэлгэдэл юм. Зүүн талын нүүрний өнгө нь цагаан байдаг нь билгийн чанарын тэмдэг сарны бэлгэдэл болох юм. Нэг талын гурав гурван мөр нь өнгөрсөн, одоо, ирээдүйн гурван цагийн бэлгэдэл болох юм. Хоёр талын 12 сарвуу нь 12 сарыг төлөөлдөг ажээ. 24 мутар нь жилийн 24 улирлыг төлөөлөх жишээтэй. 120 хуруу нь өнгөрсөн, одоо, ирээдүйн гурван цагаар үржүүлбэл 360 болох тул нэг жилийн 360 хоногийг төлөөлнө. 

	Хөх, улаан, цагаан буюу хар, улаан, цагаан өнгийг дэс дараалан жагсаасан нь нууц цагийн хүрдний бүтээлийн ёс лугаа нийцэж байдаг. Мутар бүрийн таван хуруу нь таван өнгөтэй байдаг нь таван махбодын өнгө болохоор таван махбодыг төлөөлнө. Энэхүү бурхны дүрийг гадаад дотоод нууц гурван цагийн хүрдний бүх утгыг биедээ төвлөрүүлэн шингээж бүтээсэн юм.

	



	

9. 3. ИРЖ БУЙ ШИНЭ ЖИЛЭЭ ШИНЖДЭГ ЗУРХАЙН АРГА

	Монголд зурхайн дацантай хүрээ хийдүүдэд Хүрээ хийдийн зурхайч нар “Цагаан сар”-ын өмнө Энэтхэг, Хятад, Төвөд, Монголд олон зуун жилийн өмнөөс хэрэглэсээр ирсэн тухайн жилийн ерөнхий төлөвийг тооцон боддог “Шороо үхрийн шинж”-ийг гарган Үхэр болон Үхэр хариулаачийн зургийг дацангийнхаа хаалган дээр наадаг байжээ. Хүмүүс тэр зургийг нь хараад энэ жил нэг иймэрхүү жил болох юм байна гэсэн тойм мэдээлэл авч ажил үйлсээ зохицуулдаг байсан гэнэ. Шороон үхрийн зургийг бас шар үхрийн зураг ч гэдэг. Шороо үхрийн шинжээс гадна тухайн жилийн байц байдлыг мэдэж болдог зурхайн олон арга аргачлал байсан байна. 

	Мөн бас тухайн гарч ирж байгаа шинэ оны анхны өдөр болсон “Цагаан сарын шинийн нэгэн”-ний өдөр ямар жил амьтан тохиосноос хамааран тухайн жилийн ерөнхий ноён нурууг гаргадаг арга бий. Энэ аргыг Хятадууд “Үхэр, луу”-ийн тоог гаргах гэдэг бол Монголчууд “Боовны үр” хэмээдэг бөгөөд тухайн жилийн боовны үрээр ирэх жилийнхээ идэш ууш, хур бороо ямар байхыг тодруулахын зэрэгцээ улс төрийн байдлын ерөнхий төлөвийг ч гаргадаг байна. Энэхүү жилийн төлөвийг тоймлон гаргадаг боовны үрийг цаг улирлын тооллын бичигтээ шороо үхрийн зурагтай хамтатган гаргадаг байжээ. 

	Түүний нэг нь Хөх нуурын цорж Лувсанмижүүрдоржийн нэгэн боть зохиол доторх “Дахин тодруулсан зул” гэх зурхайн сударт эргэх жилийн давтамжаар тухайн жилийн цаг уурын шинж байдлыг шинжин тодруулах “Цасан чихрийн үр” гэдэг тооллын арга бий. Энэхүү Монгол зурхайд байдаггүй Балбын мэргэдээс уламжлалтай гэж үздэг “Цасан чихрийн амт мэт жилийн үр” гэх жилийн ерөнхий ноён нурууг гаргах зурхайн аргачлалын үндэс нь тоон үзүүлэлт бөгөөд 5 — 17-ийн тооны хоорондох тооцон гаргаж уг тооны утгаар тухайн жилийн шинж төлөвийг үзүүлдэг. 

	Энэ мэтээр янз бүрийн аргаар ирэх жилээ шинжин нүүдэл суудлаа зохицуулсаар ирсэн нь нүүдэлчдийн нэгэн зан үйл юм. 

	9. 3. 1. ЖИЛИЙГ ШИНЖДЭГ ШОРОО ҮХРИЙН ТУХАЙ

	 

	ЗУРАГ — 7

	 

	Төвөд хэлээр бичсэн “Төгс язгууртны зүрхэн шим” гэх одон зурхайн судрын дотор “Шороо үхрийг шинжих ёс” гэдэг бүлэг бий. Уг судраас үзвэл хаврын уур орох өдрийг урьдчилан шинжээд “Шороо үхэр”-ийг шинжин гаргаж өнгө будгаар ялган зурж олон нийтэд түгээн тараадаг байжээ. 

	“Шороон үхрийн шинж”-ийг гаргахдаа тухайн жилийн махбод (Амь, бие, эрхтэн, сүлд, хийморь махбод) болон тэр жилийн хаврын уур орох өдрийн махбодуудыг хооронд нь учруулж хар зурхайн таван махбодоор тоолж үхэр болон үхэр хариулаачийн зурагт схемийг гаргаад тэр жилийнхээ цаг уур, өнгө байдлыг урьдчилан боддог байна. Шороо үхрийг зурахдаа үхрийг мал адгуус лугаа уялдуулж, үхэр хөтлөгчийг хүнтэй уялдуулан шинждэг байна. Монголд уламжлан ирсэн судар номуудад “Шороон үхэр”-ийг бүтээх ёсыг яаж тооцон гаргаж байсныг үзвэл доорх мэт:

	 

	1. ҮХРИЙГ ЗУРАХ ЁСОН: 

	1. Тухайн жилийн амин махбод нь үхрийн биеийн өнгө болно. Эрхтэн махбод нь үхрийн толгойн өнгийг заана. Биеийн махбод нь үхрийн ходоодны өнгийг заана. 

	2. Жил бүрийн хаврын уур орох өдрийн эрхтэн махбод нь эвэр, сүүл, чихний өнгийг заана. Биеийн махбод нь ходоодны өнгө болно. Амин махбод нь дөрвөн шийрний өнгийг заана. Энэхүү амь, бие, эрхтэн махбодын өнгөөр голлог үхрийг зурдаг байна. 

	3. Огторгуйн жил нь эр жил бол үхэр нь амаа ангайгаад сүүлээ зүүн тийш нь шарвасан байна. Эм жил бол үхэр нь амаа хамхиад сүүлээ баруун тийш нь шарваж явна. 

	Тайлбар нь: Үхрийн биеийн өнгийг газар орон ба цаг хугацаатай уялдуулан шинжинэ. 

	— Үхрийн толгойг жилийн эх, өндөр газар, ихэс дээдэс хүмүүс, эзэд хаад, дөрвөн тэргүүн сар лугаа уялдуулан шинждэг. 

	— Үхрийн элэг өвчүүний өнгийг завсрын дунд орон, цаг улирлын дунд үе, дөрвөн дунд сар, түшмэд язгууртны зэрэгтэй барилдуулан шинждэг аж. 

	— Үхрийн дөрвөн мөчийг жилийн сүүлч болон дөрвөн сүүл сар, доор нам газар, ард иргэдтэй барилдуулан шинждэг байна. 

	— Уул, өндөр газар болон тал, гуу жалга хийгээд бороо цас, ган зуд, өвчин тахлыг их бага аль улиралд дэлгэрэх хийгээд түүний сайн мууг таван махбодын ухаанаар баяжуулан шинжиж гаргах юм. Ингэж шинжихэд эвэр, чих, сүүл гурав нь гол үүрэгтэй юм. 

	 

	2. ҮХЭР ХӨТЛӨГЧИЙГ БҮТЭЭХ ЁСОН 

	1. Хаврын уур орох өдрийн амин махбод нь үхэр хөтлөгчийн царайны өнгө болно. 

	2. Хаврын уур орох өдрийн амин махбодын дайсан махбод нь түүний хувцасны өнгө болно. 

	3. Хувцасны өнгөний дайсан махбод нь бүсний өнгө болно. 

	А. Үхэр хөтлөгчийн байдал

	1. Цагаан сарын шинийн нэгнээс таван өдрийн өмнө (үхэр сарын 26 — наас өмнө) хаврын уур орвол үхэр хариулаач үхрийнхээ өмнө яараад гүйж явна. 

	2. Цагаан сарын шинийн нэгнээс өмнө хойно таван өдрийн дотор (үхэр сарын 27-ноос бар сарын шинийн 05-ны хооронд) хаврын уур орвол үхэр хөтлөгч нь үхрийнхээ хажууд тайвнаар алхаж явна. Ингэхдээ эр жил бол үхрийнхээ баруун талд, эм жил бол үхрийн зүүн талд явна. 

	3. Цагаан сарын шинийн нэгнээс таван өдрийн дараа (Бар сарын 06-наас хойш) хаврын уур орвоос үхэр хариулаач үхрийнхээ ард алгуурхан алхаж явна. 

	Б. Үхэр хөтлөгчийн нас

	1. Хаврын уур орох өдөр нь бар, могой, бич, гахай бол үхэр хөтлөгч нь өвгөн хүн байна. 

	2. Хаврын уур орох өдөр нь хулгана, туулай, морь, тахиа бол үхэр хөтлөгч нь залуу хүн байна. 

	3. Хаврын уур орох өдөр нь үхэр, луу, хонь, нохой бол үхэр хөтлөгч нь хүүхэд байна. 

	В. Үхэр хөтлөгчийн гэзэг үс

	1. Үхэр хөтлөгчийн үс гэзэг нь тухайн жилийн хаврын уур орох тэр өдрийн биеийн махбод болно. 

	2. Хаврын уур орох өдөр нь төмөр махбодтой бол гэзгээ хоёр чихнийхээ дээр буюу өмнө талд бооно. 

	3. Хаврын уур орох өдөр нь модон махбодтой бол хоёр гэзгээ чихнийхээ ард бооно. 

	4. Хаврын уур орох өдөр нь усан махбодтой бол баруун талын гэзгээ чихнийхээ ард боодог бол зүүн талын гэзгээ чихнийхээ өмнө талд нь бооно. 

	5. Хаврын уур орох өдөр нь гал махбодтой бол зүүн талын гэзгээ чихнийхээ ард, баруун талын гэзгээ чихнийхээ өмнө бооно. 

	6. Хаврын уур орох өдөр нь шороо махбодтой бол хоёулыг нь орой дээр нь бооно. 

	Г. Үхэр хөтлөгчийн царай зүс ба дээлийн өнгө

	1. Үхэр хөтлөгчийн царайны өнгөөр ямар өвчин тахал элбэг болох буюу ямар зүйл хор болохыг шинждэг бөгөөд эзэн түшмэл эгэл ард лугаа уялдуулан шинждэг байна. 

	2. Дээлийн өнгө нь эзэн түшмэл төр баригчид ба ард иргэдтэй уялдуулан шинжих бөгөөд бүсний өнгийг тэдгээрийн дайсны зүйл лугаа уялдуулах тул шар, хар, хөх, улаан өнгийг хосоор барьж цагаан нь эрхэм гэх ба бусдыг нь дунд буюу адаг гэж номлосон байна. 

	Д. Үхэр хөтлөгчийн гутал нь

	Үхэр хөтлөгчийн гутал бол хаврын уур орох өдрийн биеийн махбодтой зохицно. 

	1. Хаврын уур орох өдөр нь төмөр махбодтой бол зүүн хөлдөө гуталтай баруун хөлийнхөө гутлыг зүүн талдаа зүүгээд явах ба зүүн талдаа бүснийхээ үзүүрийг хавчуулсан байна. 

	2. Хаврын уур орох өдөр нь модон махбодтой бол баруун хөлийнхөө гутлыг өмсөж зүүн хөлийнхөө гутлыг биедээ авч явах нүцгэн бөгөөд бүсээ ороосон байдаг. 

	3. Хаврын уур орох өдөр нь усан махбодтой бол хоёр хөлдөө гуталтай байна. 

	4. Хаврын уур орох өдөр нь гал махбодтой бол хоёр хөл нь нүцгэн байдаг. 

	5. Хаврын уур орох өдөр нь шороо махбодтой бол хоёр гутлаа тайлан бариад алхаж явна. 

	Е. Үхэр хөтлөгчийн шилбүүр

	1. Хаврын уур орох өдөр нь бар, могой, бич, гахай бол олсоор томсон шилбүүр байна. 

	2. Хаврын уур орох өдөр нь хулгана, туулай, морь, тахиа бол шилбүүр нь унгас байна. 

	3. Хаврын уур орох өдөр нь үхэр, луу, хонь, нохой бол мяндсаар томсон шилбүүр барьж явна. 

	3. ҮХРИЙН ЭРХТНИЙГ ӨНГӨӨР ШИНЖИХ НЬ

	А. Цагаан өнгө

	1. Үхрийн бие болон элэг өвчүү цагаан бол дунд зэргийн газарт буюу жилийн дунд улиралд мөндөр цас орох боломж ихтэй. 

	2. Үхрийн толгой эрүү хамар цагаан бол өндөр газар хийгээд эсвэл жилийн эхэн ба дөрвөн улирлын эхээр цас бороо ихтэй. 

	3. Үхрийн эвэр, чих, сүүл нь цагаантай бол хяруу мөндөр цас их бууж зарим газарт хохирол гарна. 

	4. Үхрийн дөрвөн мөч нь цагаан бол гуу суваг тал нам газар болон жилийн сүүлчийн улиралд хяруу цас элбэг болно гэдэг. 

	Б. Улаан өнгө

	Үхрийн биед улаан өнгө их байвал муу гэж хэлэх боловч улаан өнгө огт байхгүй бол бас ч муу байдаг гэнэ. Тиймээс элэг өвчүү нь цэвэр улаан бол их сайн хэмээн үздэг байна. 

	1. Үхрийн бие хийгээд элэг өвчүү улаан бол дунд зэргийн хот балгас буюу зарим газарт галын аюул буй болж мэднэ. Зарим хүнд үе мөч, хүзүүний өвчин гарна. Зун намар буюу дөрвөн дунд сард ган хуурай болно гэж үздэг. 

	2. Үхрийн толгой хийгээд эрүү, хамар улаан бол өндөр газар дээд ихсийн орд харшид галын аюул буй. Хаврын гурван сар буюу дөрвөн тэргүүн сард ган хуурай болно. 

	3. Үхрийн эвэр, чих, сүүл нь улаан бол зарим газарт халуун өвчин буй болж мэдэх ба ерөнхийдөө ган хуурай болно. 

	4. Үхрийн дөрвөн шийр мөч нь улаан бол ард иргэдийн орон газрыг заах тул зарим газарт галын аюулыг хичээвэл зохино. Тал газар хийгээд доор газар өвлийн гурван сар буюу дөрвөн сүүл сард ган хуурай болно гэж үздэг. 

	В. Шар өнгө 

	1. Үхрийн бие болон элэг өвчүү нь шар бол жилийн дундуур тариа сайн элбэг болж мал адгуус өснө. 

	2. Үхрийн толгой шар бол тариа төмс сайн ургана гэдэг. Мөн их хүмүүн амгалан сайн. 

	3. Үхрийн эвэр, сүүл, чих шар бол улс оронд цөм амгалан. 

	4. Үхрийн дөрвөн шийр нь шар бол тал нутаг газар хөндий гуу жалгын газрын тариа төмс сайн гэдэг. Мөн жилийн адгаар ургац арвин авахын шинжтэй. 

	Г. Ногоон өнгө

	1. Модон махбодыг маш сайн гэдэг боловч үхрийн эвэр чих сүүл, толгой ногоон бол өндөр газар буюу зарим орон зарим үед дунд сар, сүүл сар, бага сард их салхи хөдлөх болно. Өвс мод тариа төмс сайн ургана гэдэг. 

	2. Үхрийн биеийн өнгө нь ногоон бол жилийн дундуур салхи, шуурга ихтэй. 

	3. Үхрийн толгой ногоон бол жилийн цээж ба хаврын гурван сар, дөрвөн улирлын эхэнд салхи ихтэй болно. 

	4. Үхрийн эвэр, сүүл, чих нь ногоон бол салхи шуурга ихтэй. 

	5. Үхрийн элэг өвчүү нь ногоон бол жилийн эхээр салхитай. 

	6. Дөрвөн шийр ногоон бол жилийн эцэс ба сүүлд салхитай. 

	Д. Хар өнгө 

	1. Үхрийн биеийн өнгө нь хар бол зун намар болон дөрвөн дунд сард хур цас элбэг байхын дохио. 

	2. Үхрийн толгой хар бол хавар хийгээд дөрвөн тэргүүн сард хур бороо элбэг болно. Умар зүг болон дээд зүгт муу. Мөн дээд хүмүүст гэм их буй гэнэ. 

	3. Үхрийн эвэр, сүүл, чих нь хар бол улс орон ерөнхийдөө тааруухан буурна гэдэг. 

	4. Үхрийн элэг өвчүү нь хар бол жилийн эхээр хур ихтэй бөгөөд ард иргэдийн аж амьдрал буурах гэнэ. 

	5. Үхрийн дөрвөн шийр нь хар бол жилийн сүүлээр хур их орох болоод газар усны аюул их гарах тул анхаарах хэрэгтэй гэв. 

	Е. Голлох өнгө

	1. Үхрийн өнгөнд дийлэнх нь ногоон бол салхи ихтэй, өвс мод үр жимс зэрэг ногоон өнгийн зүйл дэлгэрнэ. Хүн мал амгалан боловч зарим үед хий өвчин дэлгэрнэ. 

	2. Үхрийн өнгө нь улаан ихэнх бол ган хуурай болж халуун чанартай өвчин дэлгэрч мэднэ. Зарим газарт салхи мөндөр, аянга цахилгаан буй болно гэдэг. 

	3. Үхрийн өнгө нь шар ихэнх бол цэцэг навч үр жимс боловсрон тариа төмс арвижин будаа элбэгшинэ. 

	4. Үхрийн өнгө нь цагаан ихэнх бол хяруу мөндөр элбэг гэх ба өлсгөлөн өлбөрөл буй болж зарим газарт өвчин гарна. 

	5. Үхрийн өнгө нь хар их бол үүл их хур бороо элбэг болж өвс ногоо цэцэг навч ихэд дэлгэрнэ. Зарим үед бадган чанарын өвчин дэлгэрнэ. 

	4. ҮХРИЙН СҮҮЛ БА АМ 

	1. Үхрийн сүүл баруунд эргэсэн бол хүнд сайн малд муу. 

	— Үхрийн сүүл зүүн талдаа эргэсэн байвал малд сайн хүнд муу байх аж. 

	2. Үхэр амаа ангайсан байвал залуу хүний үйлс сайн болох ба үр ач дэлгэрэх. 

	— Үхэр амаа хамхисан байвал түүний эсрэгээр шинждэг. 

	5. ҮХЭР ХӨТЛӨГЧИЙН ШИНЖ НЬ

	А. Үхэр хөтлөгчийн нас

	Өвгөд гэдгийн цаана дээд өндөр суудалтан, залуус гэдэгт дунд суудалтан, нялхас хэмээхэд ард олон гэж ойлгох хэрэгтэй. 

	1. Үхэр хөтлөгч өвгөн хүн байвал өвгөд хөгшдөд сайн. Залууст дунд, хүүхдэд муу гэдэг. 

	2. Үхэр хөтлөгч идэр залуу хүн байвал залууст сайн, хүүхдэд дунд, өвгөд хөгшдөд муу. 

	3. Үхэр хөтлөгч хүүхэд байвал хүүхдүүдэд сайн, өвгөд хөгшдөд дунд, идэр залууст муу ажээ. 

	Б. Үхэр хөтлөгчийн гэзэг үс

	1. Үхэр хөтлөгч нь гэзгээ орой дээрээ боосон бол маш сайн. Эзэд түшмэл улс гэр амгалан түвшин гэдэг. 

	2. Үхэр хөтлөгч хоёр гэзгээ хоёулыг нь өмнө талдаа боосныг ч сайн гэдэг. 

	3. Үхэр хөтлөгч зүүн талын гэзгээ чихнийхээ ард, баруун талын гэзгээ өмнө нь боосон бол дунд зэрэг гэдэг. 

	4. Үхэр хөтлөгч баруун талын гэзгээ чихнийхээ ард, зүүн талын гэзгээ өмнөө боосон бол муу гэнэ. 

	5. Үхэр хариулаач үсээ дээрээ зангидсан бол дээдэст амгалан. Чихний араар хийссэн бол сайн. Зүүн чихний баруунаар бол дунд. Баруун чихний зүүн талаар бол дунд. Чихний өмнүүр бол гаслан болохын ёр гэнэ. 

	В. Үхэр хөтлөгчийн царай зүс

	— Үхэр хөтлөгчийн царайны өнгөөр ямар өвчин тахал элбэг болох буюу ямар зүйл хор болохыг шинждэг бөгөөд эзэн түшмэл эгэл ард лугаа уялдуулан шинждэг байна. 

	Г. Үхэр хөтлөгчийн гутал нь

	1. Үхэр хөтлөгч нь хоёр гутлаа өмссөн бол хур бороо их бууж ард иргэд яаруу болно. 

	2. Үхэр хөтлөгч нь баруун хөлийн гутлаа өмсөж зүүн хөл нь нүцгэн явж байвал эр хүн яаруу, эм хүн тайван гэнэ. 

	3. Үхэр хөтлөгч нь зүүн хөлийн гутлаа өмсөж баруун хөл нүцгэн бол эм хүн яаруу, эр хүн тайван гэдэг. 

	4. Үхэр хөтлөгчийн хоёр хөл нь нүцгэн бол ард иргэд цөм амар амгалан тайван байх ажээ. 

	5. Гутлаа өмссөн бол хур их. Гутлаа өмсөөгүй бол амгалан жаргалантай гэнэ

	Д. Үхэр хөтлөгчийн шилбүүр

	1. Үхэр хөтлөгч нь олсон ташуур барьсан бол хулгай дээрэм элбэгшиж хааны хатуу цааз ирэх. 

	2. Үхэр хөтлөгч нь хив торгон ташуур барьсан бол орон газар амар түвшин болж ажил үйлс амгалан. 

	3. Үхэр хөтлөгч нь унгасан ташуур барьсан бол үйлс бүхэн дэлгэрнэ хэмээжээ. 

	Е. Үхэр хөтлөгчийн байдал

	1. Дээлийн өнгө нь эзэн түшмэл төр баригчид ба ард иргэдтэй уялдуулан шинжих бөгөөд бүсний өнгийг тэдгээрийн дайсантай уялдуулах тул шар, хар, хөх, улаан өнгийг хосоор барьж цагаан нь эрхэм гэх ба бусдыг нь дунд буюу адаг гэж номложээ. 

	2. Үхэр хариулаач үхрийнхээ өмнө гүйж явбал мал сүрэгт сайн боловч хямрал их болохын нигууртай. Харин алгуурхан үхрийнхээ ард явбал хямрал үгүй ба малд цөвүүн хэмээн номложээ. Үхрийн баруунаа явбал хүнд муу. Зүүнтээ явбал малд муу, хүнд гэмтэй гэжээ. 

	9. 3. 2. ШИНЭ ЖИЛЭЭ ШИНЖДЭГ ЛУУ БОЛОН ҮХРИЙН ТОО

	Махбодын зурхайгаар шороо үхрийг зурахад тэрхүү жилийн луу ба үхрийн тоог хамтад нь бодож гаргадаг байна. Үхрийн зургийн дээд талд нь луу зурж тоог нь Лууны зургийн доор бичих ба үхрийн тоог үхрийн доод талд тэмдэглэдэг байна. 

	Хаврын тэргүүн сарын шинийн нэгнээс эхлэн хэд дэх өдөрт нь үхэр ба луу өдөр тохиолдож байгаагаар нь тэр жилийн үхэр ба Лууны тоог тогтооно. Үхэр нь газрын шинж болох тул үхрийн тоо хэдий чинээ олон болбол газрын шим арвижиж, тариа төмс элбэгшин намар урт болно. Намрын сүүлчээр буян хурж эд агуурс дэлгэрнэ гэж үздэг байна. Үхэр нь наймаас дээш бол эрхэм, дөрвөөс доош бол адаг гэх ба 4-өөс наймын хооронд өөрөө шинж хэмээсэн байна. 

	Луу нь огторгуйн шинжийг илэрхийлнэ. Лууг далайгаас ус сорж газарт хур буулгах боловч хэдий олон болбол газрын шим хүндэрч гамшиг болно гэдэг. Луу наймаас дээш бол аянга цахилгаан их болж салхи жаврын аюул болно гэдэг. Таваас доош бол хур бороо бага. Зургаа долоон луу байвал тэгш сайн гэдэг. 2012 оны хар луу жилийн шинийн нэгэн нь шар зурхайн тооллоор 2012 оны 1-р сарын 23-ний харагчин хонь өдөр эхэлнэ. Тиймээс хар луу жилийн үхэр, Лууны тоог гаргахдаа шинийн нэгний өдөрт тохиосон мориноос эхлэн тоолж олно. Тэгвэл 2012 оны хар луу жил нь “Долоон үхэр, арван луу”-тай жил болох юм.

	



	

10. ХАВСРАЛТ

	 

	1. ЭРТНИЙ УЛСУУДАД ХЭРЭГЛЭГДЭЖ БАЙСАН ЗУРХАЙН ЦАГ ТООЛОЛ

	1. Шан Дун ли улирал

	Баруун Хан улсын Дай Цон-ийн анх оны улаагчин үхэр жил Шау Пин зохиож явуулав. 188 жил болоод зүүн Хан улсын Юань Ху-ийн тахиа жилд хүрч ирээд хойд тэнгэр 78-мөч. 

	2. Шан Вон ли улирал

	Зүүн Хан улсын Юань Ху-ийн II оны хөхөгчин тахиа жил Бияан Шо зохиож явуулав. 121 жил болоод Хияан Ан-ийн улаан нохой жил хүрч ирээд хойд тэнгэр долоон мөч. Цогцолсон жил нэг түм 511. Өдрийн хууль дөрөв. 

	3. Хияан Шин ли улирал

	Хияан Ан-ы XI оны улаан нохой жил Лиу Хун зохиож явуулав. 31 жил болоод Вэй улсын Рин Цон-ийн улаагчин могой жил хүрч ирээд хойд тэнгэр долоон мөч. Цогцолсон жил 8452. 

	4. Жин Цо ли улирал

	Вэй улсын Жин Цо-ийн анх оны улаагчин могой жил Яан Вай зохиож явуулав. 260 жил болоод Сүн улсын Жуван Хияаны харагчин могой жил хүрч ирээд урьд тэнгэр таван мөч. Цогцолсон жил 5089. Өдрийн хууль 4559. 

	5. Юань Хияан ли улирал

	Сүн улсын Юань Хияаны II оны харагчин хонь жил Ху Цан Дияан зохиож явуулав. 20 жил болоод Дан Мин-ийн VII оны харагчин туулай жил хүрч ирээд урьд тэнгэр 50 мөч. Цогцолсон жил 6541. Өдрийн хууль 752. 

	6. Дан Ман ли улирал

	Сүн улсын Дан Мингийн VII оны харагчин туулай жил Шо Цон Хи зохиож явуулав. 58 жил болоод Вэй улсын Жан гүнгийн харагчин үхэр жил хүрч ирээд хойд тэнгэр 59 мөч. Цогцолсон жил таван түм 2757. Өдрийн хууль 3939. 

	7. Жан гүн ли улирал

	Хойд Вэй улсын Жан гүнгийн II оны цагаагчин үхэр жил Ли Хин зохиож явуулав. 19 жил болоод Хин Ху-ийн цагаан бичин жил хүрч ирээд урьд тэнгэр 13 мөч. Цогцолсон жил 16 түм, 8509. 

	8. Хин Ху ли улирал

	Хин Ху-ийн II оны цагаан бичин жил Ли Яан Хин зохиов. Арван жил явуулаад Ци улсын Дияан Буу-ийн цагаан морин жилд хүрч ирэв. Урьд тэнгэр 99 мөч. Цогцолсон жил хорин түм 4737. Өдрийн хууль хорин түм 8530. 

	9. Дияан Буу ли улирал

	Умард Ци улсын Дияан Буу-ийн анх оны цагаан морин жил Шүн Жин Яан зохиов. 17 жил явуулаад Жау улсын Дияан Ху-ийн улаан нохой жилд хүрч ирэв. Хойд тэнгэр нэг өдөр 87 мөч. Цогцолсон жил 11 түм, 1257. Өдрийн хууль хоёр түм 3660. 

	10. Дияан Шо ли улирал

	Хойд Жау улсын Дияан Ху-ийн анх оны улаан нохой жил Жан Луван зохиов. 13 он явуулаад Дан Шияаны шарагчин гахай жилд хүрч ирэв. Урьд тэнгэр дөчин мөч. Цогцолсон жил 87 түм 6570. Өдрийн хууль хоёр түм 3460. 

	11. Дай Шияан ли улирал

	Дай Шияаны анх оны шарагчин гахай жил Вон Хияан зохиов. Таван жил болоод Шүй улсын Ри Хуваны хөх луу жилд хүч ирэв. Хойд тэнгэр арван мөч. Цогцолсон жил дөрвөн түм 2255. Өдрийн хууль нэг түм 2992. 

	12. Ри Хуван ли улирал

	Шүй улсын Ри Хуваны IV оны хөх луу жил Жан Пин зохиов. 24 жил явуулаад Дай Яаны шар луу жилд хүрч ирэв. Хойд тэнгэр долоон мөч. Цогцолсон жил 412 түм 9697. Өдрийн хууль түм 2960. 

	13. Дай Яан ли улирал

	Тан улсын У Да-ийн II оны шарагчин туулай жил Дууши Во Жи Хиүн зохиов. 46 жил явуулаад Лин Таны хөхөгчин үхэр жилд хүрч ирэв. Хойд тэнгэр 47 мөч. Цогцолсон жил 16 түм 5004. Өдрийн хууль нэг түм 3600. 

	14. Лин Дай ли улирал

	Лин Дай-ийн II оны хөхөгчин үхэр жил Лэй Цон Вон зохиов. 63 жил явуулаад Ри Хуваны шар луу жилд хүрч ирэв. Хойд тэнгэр 12 мөч. Цогцолсон жил хорин түм 497. Өдрийн хууль 1340. 

	15. Дай Яан ли улирал

	Ри Юаны XVI оны шар луу жил Гошан Шияан зохиов. 34 жил явуулаад Буу Ингийн хар бар жилд хүрч ирэв. Урьд тэнгэр 14 мөч. Цогцолсон жил 9696 түм 2297. Өдрийн хууль 4040. 

	16. У Хи ли улирал

	Буу Ингийн анх оны хар бар жил Ху Хияан зохиов. 23 жил явуулаад Жан юаны хөхөгчин үхэр жилд хүрч ирэв. Хойд тэнгэр 24 мөч. Цогцолсон жил 27 түм 497. Өдрийн хууль 1340. 

	17. Жан Юань ли улирал

	Жан Юаны анх оны хөхөгчин үхэр жил Шиуй Цан Шан зохиов. 27 жил явуулаад Цан Хингийн хар бар жилд хүрч ирэв. Урьд тэнгэр 15 мөч. Цогцолсон жил дөчин түм 3397. Өдрийн хууль 1095. 

	18. Шиуван Мин ли улирал

	Цан Хингийн II оны шар бар жил Шиуй Ан зохиов. 71 жил явуулаад Жин Во-ийн харагчин үхэр жилд хүрч ирэв. Урьд тэнгэр дөрвөн мөч. Цогцолсон жил 707 түм 597. Өдрийн хууль 8400. 

	19. Хун Шиуван ли улирал

	Жин Во-ийн II оны харагчин үхэр жил Баян Ран зохиов. 14 жил явуулаад хойно 63 жил болж Жау улсын Хияан Дай-ийн улаан жилд хүрч ирэв. Урьд тэнгэр дөрвөн мөч. Цогцолсон жил 5394 түм 7697. Өдрийн хууль нэг түм 3500. 

	20. Хин Дияан ли улирал

	Таван үеийн Жау улсын Хияан Дай-ийн III оны улаан луу жил Ван Пу зохиов. Таван жил явуулаад Сүн улсын Хияан Лунгийн цагаан бичин жилд хүрч ирэв. Урьд тэнгэр хоёр мөч. Цогцолсон жил 7269 түм 8777. Өдрийн хууль 7200. 

	21. Ин Дияан ли улирал

	Сүн улсын Хияан Лунгийн анх оны цагаан бичин жил Ван Цо Нан зохиов. 21 жил явуулаад Дай Пин Хин Ру-ийн цагаагчин могой жил хүрч ирэв. Хойд тэнгэр хоёр мөч. Цогцолсон жил 482 түм 5877. Өдрийн хууль нэг түм бөгөөд хоёр. 

	22. Хияан Юань ли улирал

	Дай Пин Хин Рү-ийн VI оны цагаагчин могой жил У Жау Шо зохиов. 26 жил явуулаад Хияан Пингийн цагаагчин үхэр жилд хүрч ирээд нийлэв. Цогцолсон жил 3054 түм 4277. Өдрийн хууль 2940. 

	23. Эй Дияан ли улирал

	Хияан Пингийн IV оны цагаагчин үхэр жил Ши Шиуй зохиов. 23 жил явуулаад Сияан Саганы хөх бичин жилд хүрч ирээд нийлэв. 

	24. Цон Дияан ли улирал

	Дияан Саганы II оны хөх хулгана жил Сүн Шин зохиов. Дөчин жил явуулаад Жи Пингийн хөх луу жилд хүрч ирэв. Хойд тэнгэр 54 мөч. Цогцолсон жил 9755 түм 6597. Өдрийн хууль нэг түм 560. 

	25. Мин Дияан ли улирал

	Жи Пингийн анх оны хөх луу жил Жау Шон зохиов. Арван жил явуулаад Жи Нингийн хөх бар жилд хүрч ирээд нийлэв. Цогцолсон жил 71 түм 1977. Өдрийн хууль хорин түм 90. 

	26. Вон Юань ли улирал

	Жи Нингийн VII оны хөх бар жил Вэй Пү зохиов. 18 жил явуулаад Юань Иу-ийн хар бичин жилд хүрч ирэв. Хойд тэнгэр долоон мөч. Цогцолсон жил 8318 түм 5277. 

	27. Гүван Даяан ли улирал

	Юань Иу-ийн VII оны хар бичин жил Хуван ХИуй Хин зохиов. 31 жил явуулаад Цон Нингийн харагчин хонин жилд хүрч ирэв. Цогцолсон жил 594 түм 4997. Өдрийн хууль нэг түм 2030. 

	28. Жан Даяан ли улирал

	Цон Нингийн II оны харагчин хонин жил Жуу Шүн Во зохиов. Гурван жил явуулаад улаан нохой жилд хүрч ирэв. Хойд тэнгэр дөрвөн мөч. Өдрийн хууль хоёр түм 8080. 

	29. Хи Юань ли улирал

	Цон Нингийн V оны улаан нохой жил Жуу Шүн Во зохиов. 21 жил явуулаад Алтан улсын Даяан Хүй-ийн улаагчин хонин жилд хүрч ирээд нийлэв. Цогцолсон жил 2861 түм 3467. 

	30. Даймин ли улирал

	Алтан улсын Даяан Хүй-ийн V оны улаагчин хонин жил Яанг зохиов. 53 жил явуулаад Дан Дингийн цагаан хулгана жилд хүрч ирээд нийлэв. Цогцолсон жил гурван бум 8376 түм 8657. 

	31. Дахиж зассан Даймин ли улирал

	Дан Дингийн XX оны цагаан хулгана жил Жау Жи Вэй дахиж засав. 101 жил явуулаад Юань улсын Жи Юаны цагаагчин могой жилд хүрч ирэв. Хойд тэнгэр 19 мөч. Цогцолсон жил 8863 түм 9757. 

	32. Түн Юань ли улирал

	Хойд Сүн улсын Шуу Хингийн V оны хөхөгчин туулай жил Цан Да Эй зохиов. 32 жил явуулаад Хияан Ду-ийн улаагчин гахай жилд хүрч ирээд нийлэв. Цогцолсон жил 9425 түм 8747. 

	33. Хияан Дуу ли улирал

	Хияан Дуу-ийн III оны улаагчин гахай жил Лиу Хиюу Жон зохиов. Есөн жил явуулаад Цон Хи-ийн улаан бичин жилд хүрч ирэв. Хойд тэнгэрийн нэг мөч. Цогцолсон жил 9164 түм 5937. 

	34. Цон Хи ли улирал

	Цон Хи-ийн III оны улаан бичин жил Лиу Хиюу Жон зохиов. 15 жил явуулаад Шуу Хингийн цагаагчин гахай жилд хүрч ирээд нийлэв. Цогцолсон жил 5242 түм 2077. Өдрийн хууль 5640. 

	35. Хүй Юань ли улирал

	Шүү Хингийн II оны цагаагчин гахай жил Лиу Хиюу Жон зохиов. Найман жил явуулаад Хин Юаны цагаагчин хонин жилд хүрч ирэв. Хойд тэнгэр арван мөч. Цогцолсон жил 2549 түм 4857. Өдрийн хууль гурван түм 8700. 

	36. Түн Дияан ли улирал

	Хин Юаны V оны шарагчин хонин жил Жан Жүн Во зохиов. Найман жил явуулаад Ри Хи-ийн улаагчин туулай жилд хүрч ирэв. Урьд тэнгэр зургаан мөч. Цогцолсон жил 3917. 

	37. Ри Хи ли улирал

	Ри Хи-ийн III оны улаагчин туулай жил Бау Хан Жи зохиов. 44 жил явуулаад Цон Иу-ийн цагаагчин гахай жилд хүрч ирэв. Хойд тэнгэр долоон мөч. Цогцолсон жил 784 түм 8257. 

	38. Цон Иу ли улирал

	Цон Иу-ийн X оны цагаан нохой жил Ли Дан Хин зохиов. Хоёр жил явуулаад хар хулгана жилд хүрч ирээд нийлэв. Цогцолсон жил нэг бум 2026 түм 7677. Өдрийн хууль 3530. 

	39. Хүй Дияан ли улирал

	Буу Иу-ийн анх оны харагчин үхэр жил Дан Иуй зохиов. 18 жил явуулаад Хияан Цонгийн цагаагчин хонин жилд хүрч ирэв. Хойд тэнгэр нэг мөч. Цогцолсон жил 1135 түм 6157. Өдрийн хууль 9740. 

	40. Цан Дияан ли улирал

	Хияан Цонгийн VII оны цагаагчин хонин жил Цан Дин зохиов. Дөрвөн жил явуулаад Жи Юаны цагаагчин могой жилд хүрч ирэв. Хойд тэнгэрийн нэг мөч. Цогцолсон жил 7175 түм 857. Өдрийн хууль 7402. үүнээс хойш хэрэглэгдсэнгүй. Бичиг хард гараад давшуулж өнгөрсөн нь хоёр улирал. 

	41. Хуван Хи ли улирал

	Дан Яаны үед Лиу Жо зохиов. Хөшүүрлэх бэрхэд явуулсангүй. Тан улсын У Да-ийн II оны шарагчин туулай жилд хүрч ирэв. Урьд тэнгэр 43 мөч. Цогцолсон жил нэг зуун түм 9517. Өдрийн хууль 1242. 

	42. Эй Вай ли улирал

	Дан Дингийн III оны цагаан хулгана жил Еэй Лиуй Ли зохиожээ. Хэрэглэсэнгүй цагаагчин могой жилд хүрч ирэв. Хойд тэнгэр 19 мөч. Цогцолсон жил 4045 түм 2126. 

	43. Шай ши ли улирал

	Юань улсын Жи Юаны XVIII оны цагаагчин могой жилийг анх болгожээ. Жилийг цогцлоох ба өдрийн хуулийг хэрэглэхгүй. Магад ухахаар Жи Юаны XVIII оны цагаагчин жил хүрэв.

	



	

2. ЗАРЛИГААР ТОГТООСОН МОНГОЛ УЛСЫН ХУУЛЬ ЗҮЙЛИЙН БИЧИГ

	ХОРИН ЕСДҮГЭЭР ДЭВТЭР

	 

	Зарлигаар тогтоосон Монгол Улсын хууль зүйлийн бичиг

	 

	29-р дэвтрийн хураангуй

	Цагийг уламжлах нь

	-Цаг улирлын тооны бичгийг үйлдэх тогтоосон хугацаа

	-Цаг улирлын тооны бичгийг дармал дарж тархаан өгөх нь

	-Зурхай зурж нар, сар бариваас тэнхрүүлэх ном буян үйлдүүлэх нь 

	-Тэнгэрийн байдлыг зурж үзэх нь

	-Тэнгэрийн байдлыг үзэхэд алдаж ташаарсан нь

	-Тэнгэрийн зурхайн арга билгийн журмыг сурсан хүн дэмий зовлон буяныг хэлэлцэх нь

	 

	Зарлигаар тогтоосон Монгол Улсын хууль зүйлийн бичиг

	29-р дэвтэр

	Цаг улирлын тооны бичгийг үйлдэх тогтоосон хугацаа

	Нэгэн зүйл: Нийслэл хүрээний Зурхайн дацанд жил бүр зуны тэргүүн сарын шинийн нэгнээс эхлэн хоёр сар хугацаж монгол үсгийн дэвтэр товхиж Эрдэнэ Шанзадувын яаманд тушааж өг. Харьяат яамнаас цаг улирлын тооны эх бичгийг Дотоод яаманд хүргэж ирээд урьдаас дармал дарж тараан өгөхөд бэлтгэгтүн. 

	 

	Цаг улирлын тооны бичгийг дармал дарж тархаан өгөх нь

	Нэгэн зүйл: Дотоод яамнаас цаг улирлын тооны бичгийг хүлээн авсан даруй монгол үсэг дармал дарах газар тушаан өгч тархаан олгуулбаас зохих тооны ёсоор дармал дарж дэвтэр товхиж өвлийн тэргүүн сарын 15-ны урьд Дотоод яаманд хүргээр ир. Дотоод яамны ёслолын хэлтэст хүлээн авч улмаар Нийслэл хүрээний Зурхайн дацангийн тамгыг даруулж эгүүлэн хураасны хойно Дээр өргөх (Богд хаанд) цаг улирлын тооны бичиг таван хувийг шар торгоны хавтас үйлдэж давшуулахаас гадна Нийслэл хүрээний дотоод, гадаадад бүхий олон тэргүүн сайдаас доош, дэс түшмэлээс дээш сайд түшмэл, Эрдэнэ Шанзадув, Да лам нар олон засаг, засаг бус хан, чин, ван, жүн ван, бэйл, бэйс, гүнгүүдийн хувь, хошуу бүр нэжгээд, бас олон яам, жасаа тамга бүхий хутагт нарын Шанзадув нарын их шавийн харьяат зарлигаар нэр шагнагдсан ихээхэн сүм аливаа захирлага бүхий түшмэлд тус бүр нэжгээд тараан олгуул. Цөм өөр өөрийн харьяат газраас цаг улирлын тооны бичиг хүлээн авбаас зохих хүний нэр зэргийг тодорхой цэс үйлдэж өвлийн тэргүүн сарын 15-ны дотор яаманд өргөн мэдүүлээр ирээд хянан байцаалгаж нийслэлд бүхий нь өвлийн туйлын хойд өдөр хүлээн ав. Нийслэлийн гадна суусан олон аймгийн зэрэг газар болбоос шинэлэхийн жасаа, дээдийн амгаланг эрээр ирэх элчийн ялдар хүлээн авч аваачуулагтун. 

	Нэгэн зүйл: Цаг улирлын тооны бичгийг тараан өгөх ёслол жил бүр Шар зурхайн ёсны өвлийн туйлын хойд өдөр Дотоод яаманд хүжийн ширээ тавьж цаг улирлын тооны бичгийг жагсаана. Тэр өдөр Нийслэлд бүхий цаг улирлын тооны бичиг хүлээн авбаас зохих ван, гүн, түшмэд, Эрдэнэ Шанзадувын яам, тамгийн зайсан бичээч, дөрвөн аймгийн жасааны түшмэлүүд, энгийн яамлах хурах ёсоор хураар ирж хүжийн ширээний өмнө гурвантаа сөгдөж, есөнтөө мөргөж тус тусын яам, аймаг, шавийн дотор бүгд авбаас зохих цаг улирлын тооны бичгийг тооны ёсоор хүлээн авагтун, тараан өгөгтүн. 

	 

	Зурхай зурж нар, сар бариваас тэнхрүүлэх ном буян үйлдүүлэх нь

	Нэгэн зүйл: Нийслэл хүрээний Зурхайн дацанд зурхай зурж нар, сар барих нь болбоос аль сар өдөр цаг мөчид барих явдлыг уртдаар тодорхой хуудас бичиж Эрдэнэ Шанзадувын газар өргөн мэдүүл. Эрдэнэ Шанзадувын газраас уламжлан дээр сонсгон айлтгаж нэгэнтээгүүр Нийслэл хүрээний мэдэгдвээс зохих газар зарлагтун. Цагт хүрээд Нийслэл хүрээний олон лам нар өөр өөрийн хурваас зохих дуганд хурж нар, сарыг тэнхэрүүлэх ном унш. Цөм ариулан цээрлэж ном буяныг үйлдэгтүн. 

	Нэгэн зүйл: Нийслэл хүрээнээс гадна олон хүрээ, сүм, хошууны зэрэг газар зурхай зурж наран, саран барих нь болбоос тэнхрүүлэх ном унших зэрэг явдлыг Нийслэл хүрээний нэгэн адил шийтгүүлэгтүн. 

	 

	Тэнгэрийн байдлыг зурж үзэх нь

	Нэгэн зүйл: Аливаа тэнгэрийн зурхай нар, сар барих, гэрэлт одон гарах, наран хүрээлсэн, наран саран хосолсон зэрэг тэнгэрийн байдлыг шинжиж үзэх явдалыг Нийслэл хүрээний зурхайн дацан зурж үзэгтүн. Хэрэв өөр хувьсгал буй аваас гаргах бичиг бичиж харьяат Хамба номун хан, Эрдэнэ Шанзадув нарт өргөн мэдүүлээд сонсгон айлтгаваас зохих нь болбоос даруй айлтгагтун. 

	 

	Тэнгэрийн байдлыг үзэхэд алдаж ташаарсан нь

	Нэгэн зүйл: Аливаа тэнгэрийн зурхай зурж, нар сар барих зэргийг бодох, үзэх, сонсгон айлтгах, мэдүүлэх, зарлахыг алдах ташаарах болбоос аливааг жаран ташуур занчиж ял оноогтун. 

	 

	Тэнгэрийн зурхай арга билгийн журмыг сурсан хүн дэмий зовлон буяныг хэлэлцэх нь

	Нэгэн зүйл: Аливаа тэнгэрийн зурхай арга билгийн журмыг сурсан хүн энгийн газар дэмий улс төрийн зовлон буяныг хэлэлцвээс болохгүй. Зөрчвөөс зуун ташуур занчих ял оноогтун.

	



	

11. НОМ ЗҮЙ

	1. Гар бичмэл ба судар

	1. Багана. Б – “Хятан нарын асуудал” УННС. гар бичмэл. 

	2. Гончигдорж. Б – “Уламжлалт монгол зураг” УННС. 1977 он. 

